
    Ek sal elke dag ’n poliesman skiet, tot julle die moordenaar van Hanneke Sloet aankla, lees die dreigbrief aan die SAPD.En dan begin hy.


    Bennie Griessel is die een wat die dossier moet heropen. Die saak is 40 dae oud, die spoor is koud. Daar’s geen motief nie, geen leidrade, net ’n reeks naakfoto’s, ’n uiters ingewikkelde saketransaksie, en onmenslike druk van topbestuur, die media en die meedoënlose, onpeilbare sluipskutter.


    En deur dit alles moet Griessel sy nuwe vriendin, die sangeres Alexa Barnard, weghou van die bottel voor haar groot terugkeerkonsert, sy seun keer om nie skandes te maak nie, sy kollegas daarvan weerhou om die ondersoek te kelder, en sy eie, verterende lus vir die helende kragte van drank in toom probeer hou.


    Sewe dae van hel.

  


  
    


    


    Vir Anita

    Hy wil net nie ’n gat van homself maak nie.


    Speurder-kaptein Bennie Griessel is in ’n nuwe stel klere wat hy nie kan bekostig nie, met ’n bos blomme op die passasiersitplek, sy hande swetend op die stuurwiel, sy hele wese hunkerend na die helende, senu-kalmerende kragte van drank. Want vanaand wil hy asseblief tog nie ’n gat van homself maak nie. Nie voor Alexa Barnard nie, nie voor musieksterre nie, nie ná al die voorbereidings van die afgelope week nie.


    Maandag al het hy sy hare laat sny. Dinsdag was Mat Joubert se vrou, Margaret, sy klere-konsultant by Romens in Tygervallei. “Dis smart casual, Bennie, net chino’s en ’n mooi hemp,” het sy geduldig in haar sjarmante Engelse aksent gesê.


    “Nee, ’n baadjie ook,” het Griessel vasgeskop, baie bang vir te “casual”, en nie “smart” genoeg nie. Want daar gaan smart mense wees.


    Hy wou ’n das ook hê, maar Margaret het haar voet neergesit. “Overdressed is erger as underdressed. No tie.” Toe is hulle daar uit met kakie-chino’s, ’n ligblou katoenhemp, swart gordel, swart skoene, ’n byderwetse swart baadjie en ’n kredietkaartrekening wat hom laat sidder het.


    En van Woensdag af berei hy homself geestelik voor, want hy weet dié ding, hierdie geleentheid, het die potensiaal om hom heeltemal te oorweldig. Sy grootste vrees is vloek, want dis wat hy doen as hy benoud raak. Hy sal ’n wag voor sy mond moet plaas, die hele aand lank. Geen polisietaal nie, geen kru woorde nie, mooi praat, kalm bly. Daarom het hy dit alles deurdink, “geprevisualiseer”, soos Dok Barkhuizen, sy borg by Alkoholiste Anoniem, voorgeskryf het.


    Vir Anton L’Amour sal hy sê: “Kouevuur’ is briljante kitaar.” Dis al, moenie begin liries raak en kak praat nie. Vir Theuns Jordaan: “Ek hou baie van jou werk.” Dis ’n goeie ding om te sê, vol respek en waardering, waardig. Here, en as Schalk Joubert daar is, gaan hy wat Bennie Griessel is diep asemhaal, bladskud, net sê: “Aangename kennis, dit is ’n groot voorreg.” Dan moet hy liewer loop voor die stortvloed van heldevererende, baskitaar-bewonderende woorde oor sy keerwalle spoel.


    En dan, sy groot bekommernis: Lize Beekman.


    As hy net een dop kan maak voor hy haar ontmoet. Om te keer dat sy senuwees handuit ruk.


    Hy sal sy hand eers aan sy nuwe broek moet afvee, want hy kan nie vir Lize Beekman groet as dit so gesweet is nie. “Juffrou Beekman,” sal hy sê. Met ’n beheerste, vriendelike glimlag. “Juffrou Beekman, dit is ’n uitsonderlike voorreg.” Nee, nee, dis nie die woord wat prof. Phil Pagel, die staatspatoloog, voorgestel het nie. Dit was “sonderlinge”.


    “Juffrou Beekman, dit is ’n sonderlinge voorreg. Jou musiek gee my groot genot.” En sy sal “baie dankie” sê, en dan sal hy sy bek hou en vir Alexa gaan soek, want dit is al manier hoe hy nie ’n gat van homself gaan maak nie.


    * * *


    Die wit Chana-paneelwa hou stil onder die bome in Tweedelaan, tussen die Hoërskool Livingstone en die agterplaas van die Suid-Afrikaanse Polisiediens se Claremont-stasie.


    Dit is ’n onopvallende voertuig, ’n 2009-model wat die letsels van harde werk dra – ’n duik in die voorste buffer, skaaf- en krapmerke agter by die laaideur. Die vensters in die middel en agter is ondeursigtig gemaak met goedkoop wit verf. Buite verskil die sypanele se kleur effens van die res van die voertuig.


    Agter die stuurwiel skakel die sluipskutter die enjin af, plaas al twee sy hande op sy knieë en sit net vir ’n oomblik, doodstil.


    Hy het ’n blou werkersoorpak aan, effe verbleik. Blonde hare lê lank teen sy rug af, ’n bruin bofbalpet is laag oor sy oë getrek.


    Hy kyk met doelgerigte fokus eers deur die linkervoorvenster, na die verlate skoolgronde. Dan regs. Hy bestudeer die hoë heining oorkant die straat, die dubbele draadhek, en daaragter, die SAPD-werf, in die vroegaand in Tafelberg se skaduwee gehul. Dit is stil en verlate.


    Hy maak seker die twee deure voor is gesluit, klouter oor die sitplek na agter. Die pakruimte is deurmekaar, kiste en kaste van metaal, hout en karton. Hy gaan sit op ’n houtkassie en maak die tuisgemaakte skerm van verbleikte geel materiaal teen die tapytbeplakte dak los. Dit skei hom af van die stuurkajuit , maak hom onsigbaar vir verbygangers.


    Hy haal die pet af, plaas dit eenkant, bewus daarvan dat sy asem begin jaag, dat sy hande effens bewe. Hy ontspan sy skouers met ’n gedwonge sug, leun af en maak ’n lang, verweerde gereedskapkis oop, en verwyder die uittellaai. Dit is swaar, gevul met goedgebruikte gereedskap – hamers, ’n versameling skroewedraaiers, knip- en knyptange, ystersaaglemme. Hy plaas dit sag langs die kis neer, op die rubbermat wat die Chana se vloer bedek.


    Daar is twee artikels onderin die rooi kis – ’n vuurwapen en ’n K-Way Kilimanjaro Trekking Pole.


    Hy haal die wandelstaf eerste uit, en laat dit teen sy skouer staan, tel die geweer op, druk die knaldemper voor versigtig deur die swart lusband aan die punt van die staf, sodat die teleskoop aan die vuurwapen onaangeraak bly, en draai die staf antikloksgewys, tot die band styf is.


    Hy druk sy wang teen die kolf, toets dan die hoogte van die wandelstaf-stut, en maak ’n verstelling.


    Hy skuif die Chana se regtersypaneel met drie sentimeter na regs, aan die klein handvatsel wat hy aangebring het. Daarna die magnetiese paneel buite, sodat hy die loop en teleskoop na buite kan rig.


    Hy druk die kolf teen sy skouer en kyk deur die skoop, na die SAPD-parkeerterrein. Hy stel die fokusring.


    * * *


    Voor die groot Victoriaanse huis in Brownlowstraat vat Griessel die blomme, klim uit en loop deur die tuinhekkie voordeur toe.


    Alexa Barnard is besig om die huis op te knap. Voor teen die heining is die lelike, reusagtige kaktus onlangs verwyder, teen die huis staan die verwers se stellasies hoog.


    Alles deel van haar herstelproses, dink hy. Haar nuwe lewe.


    Hy gaan staan voor die deur, kyk af na sy skoene. Hulle blink.


    Hy haal diep asem. Sê nou maar hy het die ding verkeerd verstaan, en dis ’n pikkewynpak-en-strikdas-ding vanaand, en Alexa maak die deur in die een of ander eksotiese aandrok oop? Of dis heeltemal informeel, denims en oop hemde. Hy was nog nooit by ’n musiek-skemerkelk nie.


    Hy lui die voordeurklokkie, hoor hoe sy afkom met die trappe.


    Die deur gaan oop. Hy sien haar.


    “Jissis,” sê Griessel.


    * * *


    Deur die loergat sien die sluipskutter die polisiebakkie wat hier reg langs die Chana verbyry, stadig, om by die groot hek in te draai.


    Hy wag dat dit weer in sy gesigsveld kom, in die parkeerterrein. Hy druk sy wang teen die geweerkolf, volg die bakkie met die teleskoop.


    Net een insittende, in uniform.


    Die bakkie ry oor die teerblad tot in die middel van die oop terrein. Dit kom tot stilstand agter twee ander SAPD-voertuie, buite sy sig.


    Tussen sewentig en tagtig meter, skat hy.


    Hy rig die kruisvisier op die voorpunt van een van die voertuie, wag dat die polisieman te voorskyn moet kom, skielik bewus van sy hart wat klop.


    Hy haal diep asem.


    Die uniform verskyn in die teleskoop. ’n Konstabel.


    Moeilike skoot, bewegende teiken.


    Hy mik laag, volg die beweging, dwing homself om by sy prosedure te bly: Hou die horisontale as van die teleskoop gelyk, kruispunt op die teiken, asem uit, druk die sneller saggies, hou sy oog oop.


    Die geweer skop sag teen sy skouer, die gedempte prut van die skoot harder as wat hy verwag het in die binneruim van die Chana.


    Mis.


    * * *


    “Jy lyk …” Griessel wil sê “befok”, maar hy bedwing hom, soek desperaat na ’n aanvaarbare woord, een wat reg sal laat geskied aan haar asembenemende voorkoms. “… fantasties.” Want sy staan daar, in ’n skouerlose swart rok tot by haar enkels, breë, taankleurige leergordel net onder haar ruim borste, ligbruin platformsandale.


    En haar gesig – hy het haar nog nooit só gesien nie: Sorgsaam en behendig gegrimeer, die rooi, vol lippe, die blonde hare geknip en gekleur, groot silwer hartjies as oorbelle, haar oë ’n diep groen agter die lang wimpers.


    Vir ’n vlietende oomblik wonder hy of hy haar dalk vanaand, ná alles, die eerste keer gaan soen.


    Sy lag en kyk waarderend na hom. “Jy ook, Bennie.” En dan: “Is die blomme vir my?”


    “O. Ja …” Hy hou dit ongemaklik na haar toe uit.


    Daar is ’n blos op haar wange, opregte waardering vir hom, vir dié gebaar.


    “Baie dankie.” Sy tree vorentoe en soen Griessel op die wang.


    * * *


    Hy weet uit ervaring die skoot is byna onhoorbaar buite, danksy die knaldemper en die stukke tapyt wat aan die Chana se binneruim geplak is. Sy palms sweet teen die geweer en sy hart klop. Hy bewerk die slot en die patroondoppie spat, klink teen een van die gereedskapkiste. Hy stoot ’n nuwe rondte in die kamer in. Hy beweeg die wapen effens, sien deur die teleskoop die konstabel is onbewus van die mislukte skoot, sy kop weggedraai berg se kant toe.


    Hy mik ondertoe, kry weer die konstabel se bene in die kruis.


    Lei twee, drie sentimeter voor die bewegende bene, kniehoogte, die paniek wat hier van die krop van sy maag af uitblom, haal asem, haal asem, blaas stadig uit … Hy druk die sneller. Sien die konstabel val.


    Verligting. Reuk van kordiet in sy neus.


    Dan, dringendheid, die wete dat hy nóú moet fokus, die volgende sestig sekondes is maak of breek, doen net alles volgens die plan.


    Draai die stutstok se band los. Trek die geweer uit die lus. Lê die geweer in die gereedskapkis. Sit die laai bo-op. Maak die kis toe, staf kan maar daar lê.


    Trek die materiaalafskorting op.


    Die pet. Sit die pet op.


    Hy klim deur tot in die bestuurdersitplek.


    Moenie na die teiken kyk nie, moenie, maar die angstigheid wil hom oorweldig, sodat hy vinnig sy kop draai om te sien. Die konstabel is tagtig meter weg, hy lê daar. Hy kyk af, vermoedelik na sy been.


    Kyk voor jou.


    Draai die sleutel, skakel die Chana aan, trek stadig weg, net tien meter en jy is buite sig, sekondes, te min vir die konstabel om jou te sien, om waar te neem, hy sal in skok wees, verward. Moenie aandag trek nie, doen alles rustig, normaal.


    Hy sit die voertuig in rat. En hy ry.

    By die ingang van die Kunstekaap se Kandelaar-foyer staar Griessel na die reuseplakkaat. Dit proklameer in groot letters Anton Goosen Verjaardagkonsert, Vrydag 4 Maart, Grand Arena, met daaronder ’n foto van al die sterre wat oor ’n week daarin gaan optree. Alexa Barnard is die fokuspunt, reg in die middel, net onder die kleiner aankondiging: Xandra Barnard is terug!


    En hier staan hy met dié legende aan sy nuwe baadjie se arm, en hy sluk, en hy hou hom in.


    Binne. Baie mense. Hy bespied vinnig die mans se kleredrag. Verligting daal oor hom, want daar’s baie baadjies. Hy ontspan so ’n bietjie, alles gaan O.K. wees.


    Koppe draai na Alexa toe, mense roep haar naam uit, en dan is hulle skielik omsingel. Alexa los sy arm en begin groet. Griessel staan terug. Hy het vermoed dit gaan gebeur en is bly dat sy dié ontvangs kry. Sy was verlede week senuagtig en het vir hom gesê: “Ek was so lank uit, Bennie. En die hele ding met Adam se dood … Ek weet nie wat om te verwag nie.”


    Adam was haar man. Bennie het sy moord ondersoek, dit is hoe hy haar ontmoet het.


    “Jy’s Paul Eilers, die akteur,” sê iemand hier reg langs hom. Dan besef hy die mooi jong vrou praat met hóm.


    “Nee,” sê hy. “Ek is Bennie Griessel.”


    “Ek kon sweer jy’s Paul Eilers,” sê sy teleurgesteld, en dan is sy weg.


    Hy herken van die musieksterre. Laurika Rauch wat Alexa se hande in haar eie toevou, met groot deernis iets sê. Karen Zoid en Gian Groen in gesprek. Emo Adams wat Sonja Herholdt laat skater van die lag.


    Waar is Lize Beekman?


    ’n Kelner beur deur die massa mense, kom verby met ’n skinkbord vol sjampanjeglase, bied hom een aan. Hy staar na die goue vog, die borrels wat so lui na bo sweef, en voel die roering in hom, die begeerte. Hy kom tot verhaal, skud sy kop. Nee dankie.


    Tweehonderd-twee-en-sewentig dae sonder drank.


    Miskien moet hy vir hom ’n koeldrank kry, iets om in sy hand te dra, want nou staan hy net hier, ’n vaal eiland in ’n see van glansmense. Kyk vir Alexa, sy is tuis, in haar element, sy gloei.


    Jissis. Wat maak hy hier?


    * * *


    Die oomblik is vir hom amper te groot toe hy Schalk Joubert ontmoet.


    “Schalk, dis Bennie Griessel, hy speel ook baskitaar,” stel Alexa hom voor, en hy kan voel hoe sy gesig verkleur. Met bewende hand sê hy: “Aangename kennis, dit is ’n moerse voorreg.” Sy stem is hees en hy skrik vir die vloekwoord wat deurglip.


    “Baie dankie, kollega, die voorreg is myne,” sê Schalk Joubert gemaklik en gemoedelik, en sy stemtoon besweer Griessel se vrese, laat hom ontspan. Die reusekompliment van “kollega” vul Griessel met dankbaarheid, sodat hy die moed het om, onder Alexa se aanmoedigende glimlag, met Theuns Jordaan en Anton L’Amour ’n gesprek aan te knoop. Hy vra hulle uit oor hoe Kouevuur aanmekaargesit is. En dan, aangemoedig deur hulle ruimhartigheid: “Nou wanneer gaan julle ‘Hexrivier-vallei’ ordentlik opneem, ’n volle snit? Daai song verdien dit.”


    Hy begin ontspan en hy praat hier en lag daar en hy wonder waarom hy hom so bekommer het, hy is so half trots op homself, en dan trek Alexa hom aan die arm en hy draai om en hy sien vir Anton Goosen én Lize Beekman, langs mekaar, hier reg by hom, alles sameswerend, ’n oomblik van stilte wat in die geroesemoes oopmaak en dit is te skielik en te veel en te groot en sy kop slaan vas en sy hart klop wild en hy vat aan die lang, mooi, blonde sangeres se uitgestrekte hand, heeltemal oorweldig, en al wat by sy mond uitkom, die woord idioties lank en uitgerek en helder in die stilte, is: “Fok.”


    En dan begin sy selfoon hier in sy baadjiesak lui.


    Hy staan. Verstar.


    Iewers in sy kop kom die impuls: Doen iets.


    Hy los skielik Lize Beekman se hand, die skaamte en vernedering wat deur hom brand, hy mompel: “Ekskuus.” Hy grawe vir sy selfoon, draai weg, druk die instrument teen sy oor.


    “Hallo.” Sy eie stem klink vir hom vreemd.


    “Bennie, ek het jou nodig,” sê brigadier Musad Manie, bevelvoerder van die Valke. “Soos in nóú.”


    * * *


    Hy ry, te vinnig, kwaad vir homself, kwaad vir Alexa, hoe kon sy dit aan hom doen? Kwaad vir die selfoon wat gelui het, hy kon definitief nog sy massiewe blaps beredder het, hy kon iets bygelas het, sy geoefende sin van “dis ’n sonderlinge voorreg”, dit sou die hele gemors ontlont het. Kwaad vir die brigadier wat hom op ’n Saterdagaand, sy af-naweek, laat inkom, kwaad omdat hy nie die beskuldigende refrein uit sy kop uit kan kry nie: Hy het ’n doos van homself gemaak. Daardie verskriklike oomblik, die woord uit, dit hang soos ’n dooie, swart voël tussen hom en Lize Beekman, alles gevries behalwe die irriterende gelui van sy selfoon en die wete wat soos lood in hom afsak: Hy het ’n massiewe, onvergeeflike gat van homself gemaak, teen al sy voornemens en planne en voorbereidings in.


    Dis eintlik Alexa se skuld. Sy wou weet wie hy graag wil ontmoet, al twee weke gelede. Hy het van die begin af vir haar gesê niemand nie, hy sal net daar rond wees, beskikbaar wanneer sy hom nodig het. Want hy het geweet hy kan dalk kop verloor. Maar toe trek sy die name uit hom uit, een vir een, en sy sê: “Ek wil dit graag vir jou doen,” en hy sê: “Nee, asseblief,” maar met al hoe minder oortuiging, want die vooruitsig het hom begin verlei. Tot hy ingestem het, om haar onthalwe, maar die vlinders was tóé al in sy maag, die vae vrees, nee, die eerste wete dat hy dit dalk nie goed gaan hanteer nie.


    Sy skuld. Net sy eie fokken skuld.


    * * *


    Hy weet daar is groot moeilikheid toe hy die drie senior offisiere van die DPMO – die Direktoraat vir Prioriteitsmisdaad-ondersoeke – én genl. John Afrika, Wes-Kaapse hoof van Speurdienste en Misdaadintelligensie, sien sit.


    Die forse brig. Musad Manie, Valke-bevelvoerder, sit in die middel met sy granietgesig. Weerskante is kol. Zola Nyathi, hoof van die Geweldsmisdaadgroep en Griessel se direkte baas, en kol. Werner du Preez, Groephoof van Crimes Against the State (CATS). Afrika is aan die ander kant van die tafel.


    Hulle groet, Manie vra hom om te kom sit. Griessel sien daar lê dossiere en dokumente voor elkeen van die senior offisiere.


    “Jammer ek het jou aand onderbreek, Bennie,” sê die brigadier. “Maar hier’s ’n ding.”


    “Lelike ding,” sê Afrika.


    Kol. Nyathi knik sy kop.


    Die brigadier huiwer met ingehoue asem, asof daar baie is om te sê. Dan bedink hy hom, stoot ’n vel papier oor die tafel. “Kom ons begin hier.”


    Griessel trek die vel nader, begin lees, bewus van die vier se oë op hom.


    762a89z012@anonimail.com


    Sent: Saturday 26 February. 16:51


    To: j.afrika@saps.gov.za


    Re: Hanneke Sloet – julle was gewaarsku


    Dit is vandag presies 40 dae nadat Hanneke Sloet vermoor is. Dit is 40 dae van toesmeer. Julle weet hoekom sy vermoor is.


    Hierdie is my vyfde boodskap maar julle luister nie. Nou dwing julle my. Vandag sal ek ’n poliesman skiet. In die been. Ek sal elke dag ’n poliesman skiet, tot julle die moordenaar aankla.


    As julle nie more in die koerant ’n berig het wat sê julle het die Sloet-saak heropen nie, sal die volgende skoot nie in die been wees nie.


    Geen naam onder nie. Griessel kyk op.


    “Soos jy kan sien, is dit vanoggend gestuur,” sê die brigadier. “En vanaand is konstabel Brandon April deur ’n sluipskutter in die been geskiet by die Claremont-stasie se parkeerterrein. Hier net voor sewe.”


    “Langafstand-skoot,” sê Afrika. “Hulle soek nog na die bliksem se lêplek.”


    “The knee is bad,” sê Nyathi. “Disintegrated.”


    “Jong man,” sê Afrika. “Sal nie weer normaal kan loop nie. Dié mal moer …” en hy beduie na die e-pos in Griessel se hande, “het al vier keer vir my geskryf. Sulke deurmekaar e-posse, die goed maak nie sin nie.” Hy tik op die dossier voor hom. “Jy sal sien.”


    Die brigadier leun vorentoe. “Ons wil aankondig dat jy die herondersoek na die Sloet-saak gaan lei, Bennie.”


    “Ek het persoonlik vir die brigadier gevra of ons dit vir jou kan gee,” sê Afrika.


    “Cloete werk op die oomblik aan die Sondagkoerante, hy sê daar’s ’n kans dat ons iets in die Weekend Argus en Rapport se Kaap-seksie kan inkry,” sê Manie. Cloete is die SAPD se skakeloffisier wat die media moet hanteer.


    “Ons gaan radio toe ook, maar ek weet nie of dit gaan help nie,” sê Afrika.


    “It’s a bit of a mess,” sê Nyathi, sy frons wat verdiep. “To say the least.”


    “As jy kans sien, Bennie. Ons staan agter jou. Ons almal.”


    Griessel plaas die vel papier op die tafel neer, trek sy nuwe, swart, byderwetse baadjie reg en vra: “Hanneke Sloet … dit was die prokureur?”

    “Dis reg,” sê Manie en stoot die dossier oor na Griessel toe. “Middel Januarie. Groenpunt het die saak ondersoek …”


    Griessel vat die dik dokumente en probeer onthou wat hy van die Sloet-moord gehoor het. Daar was ’n klein mediastorm so ses weke terug, sy kollegas het die saak druk bespreek.


    “Vyf blokke van my kantoor af, in haar fancy woonstel,” sê Afrika. “Gesteek.” En dan voeg hy byna apologeties by: “Met ’n helse mes.”


    Die brigadier sug. “Hulle het niks gekry nie. Niks. Kyk na die ondersoekdagboek, jy sal sien, hulle het alles opgevolg.”


    Griessel maak die dossier oop by die SAP5-vorm in Deel C, blaai vinnig deur, sien die omvattende, noukeurige aantekeninge.


    “Jy weet hoe dit is sedert die Steyn-saak,” sê Afrika. “Almal maak dubbel seker, niemand vat meer kanse nie. Die Sloet-ondersoek was volgens die boek. Die forensies was goed, die voetwerk was deeglik, hulle het met al wat leef en beef gepraat, daar’s nie ’n motief van ’n uur oud nie.”


    “Except that she was a lawyer,” sê Nyathi filosofies. “Big clients. Big money.”


    “Ook waar …” sê Afrika.


    “Crime of opportunity,” sê Nyathi. “Impossible case.”


    Afrika sug. “Probleem is, sy het die derde Januarie in die woonstel ingetrek, sy’s die agtiende vermoor. Sy was nog nie heeltemal uitgepak nie. Niemand kon vir die Groenpunt-speurders sê of daar iets gesteel is nie.”


    “Ons moenie te veel verklap nie,” sê Manie versigtig vir die generaal. “Ons wil hê Bennie moet met ’n vars oog kyk. Van voor af deur die dossier werk, kyk wat hy kan kry.”


    Afrika knik instemmend.


    Griessel tel die e-pos op. “Brigadier, wat van hierdie ‘toesmeer … julle weet hoekom sy vermoor is’?”


    Voor Manie kan antwoord, sê Afrika driftig: “Dis twak, Bennie, absolute twak. Jy moet na sy ander e-posse kyk. Vreeslike insinuasies. Ons beskerm die kommuniste en die Antichriste en ek weet nie wat alles nie.”


    “The guy is a loony,” sê Nyathi. “White supremacist, hates us, hates the government, hates gay people, hates everybody.”


    “ ’n Terroris, dis wat hy is, ’n terroris wat skuil agter ’n anonieme e-posadres. Untraceable.” Afrika skuif ’n dun lêer voor hom ook na Bennie toe. “Hier is die ander briewe. Jy sal sien.”


    Moet hy die sluipskutter-ding ook ondersoek?


    Die brigadier sien sy onsekerheid, want hy sê: “Jy weet hoe dit is met die malles, Bennie – partykeer fikseer hulle op ’n spesifieke saak. Maar as daar ’n verband tussen die skieter en Sloet is, en ons het dit gemis … CATS gaan die skieter jag, kol. Du Preez is die JOC-leier.”


    “Mbali sal ons ondersoekbeampte wees, brigadier,” sê Du Preez. “Sy’t gister teruggekom uit Amsterdam …”


    “Amsterdam, o, Amsterdam,” sê Afrika kopskuddend maar goedig.


    “Our dear Mbali …” sê Nyathi en glimlag ligweg.


    Die eenheid gons die afgelope week oor “die insident in Amsterdam”. Die gesette Mbali Kaleni, al ses maande lank lid van Du Preez se CATS-groep, was deel van ’n groep speurders wat in Holland gaan kursus doen het. En toe gebeur daar iets met haar, volgens die SAPD-bostelegraaf ’n kwaai verleentheid. Maar ondanks die spitsvondige spekulasie in die wandelgange weet niemand regtig wat plaasgevind het nie. Behalwe die topstruktuur, en hulle swyg soos die graf.


    “Jy gaan jou hande vol hê, Bennie, maar dis belangrik dat jy weet hoe CATS vorder, waarna hulle kyk. En as jy iets kry wat hulle kan help …”


    “Jy weet hoe ons werk, Bennie,” sê kol. Du Preez. “Een groot span …”


    Griessel knik weer.


    Nyathi vou sy arms en sug. “Bennie, if word gets out there’s someone blackmailing us, shooting policemen … Feeding frenzy for the media, public panic.”


    “Cloete gaan die konstabel se knie uit die koerante uit hou. Net sodat jy weet, Bennie,” sê Manie. “Wees asseblief versigtig met die media. In elk geval, adjudant-offisier Nxesi is die Groenpunt-speurder wat die Sloet-saak gedoen het, jy kan hom bel, enige tyd, hy’s reg om in te kom.”


    “Our whole team is ready to support you,” sê Nyathi.


    “Sonder om ekstra druk op jou te sit, Bennie,” sê Afrika met groot erns, “maar jy sal moet wikkel. Hierdie mal bliksem gaan poliesmanne skiet tot jy die saak opgelos het.”


    * * *


    Halftien op ’n Saterdagaand stap Griessel na sy kantoor in die grafstil, wye gange van die DPMO – die Valke – se gebou. Hy verwonder hom aan die invloed wat die Steyn-saak, waarna Manie netnou verwys het, die afgelope jaar op die SAPD gehad het.


    Estelle Steyn, die jong, pas gekwalifiseerde sjef wat agtien maande gelede in haar Pinelands-meenthuis verwurg is – met ’n stuk materiaal, vermoedelik ’n das. Geen tekens van ’n inbraak, diefstal of seksuele aanranding nie – dit moes iemand gewees het wat sy geken en vertrou het. Soos haar dasdraende verloofde, die somber, emosielose KPMG-konsultant met die koue oë en ’n sleutel vir haar deur. Hy is binne 72 uur gearresteer en aangekla, en die media en vasgenaelde publiek het hom onmiddellik skuldig bevind. Want Estelle Steyn was ’n lewenslustige bondel sonnige energie, volgens kollegas ’n briljante kok met ’n blink toekoms. Langs haar blonde, glimlaggende skoonheid op die koerantvoorblaaie het die verloofde se foto broeiend en onheilspellend gelyk, die kil blik weggekeer van die kamera. Soos ’n man wat swaar dra aan sy wandade.


    En toe kom die hofsaak.


    Die verdediging het soos ’n trop wildehonde die karkas van swak misdaadtoneelbestuur, die noue ondersoekfokus en die kreatiewe geloofspronge van die forensiese getuies uitmekaargeskeur. Ná sewe maande se sensasie het die verloofde as ’n vry man uitgestap.


    Die media het gekasty en gekraai, die volk was geskok en verstom. Maande daarna het topverkoper-boeke deur kriminoloë en forensiese kenners nog elke SAPD-misstap ontleed en gekritiseer. Die opposisie het keer op keer in die parlement die hele gemors as ’n slaansak gebruik om die regering mee by te kom – die skade en skande wou nie ophou nie.


    En die ondersoekbeampte, Fanie Fick, se loopbaan was verby. Hy sit nou weggesteek by die Valke se Inligtingsbestuursentrum (IMC), heropgelei en -ontplooi as rekenaarnavorser, maar almal weet hy sal nie weer bevordering kry nie. Agteraf praat almal van “Fanie Gefok”, die ou wat elke laatmiddag sy pyn gaan verlig by die Drunken Duck in Stikland.


    Dis hoekom die Sloet-dossier wat Griessel nou na sy kantoor toe dra, so pynlik volledig en “volgens die boek” is. Want die polisiewonde is nog rou, die eer nog diep gekrenk, die vrees groot vir nog ’n speurder-slagoffer, nog slae en kritiek vanuit topbestuur, die media en Jan Publiek.


    Dit is waarom genl. Afrika vanaand hier by die DPMO in vergadering gesit het en waarom hy kom vra het vir ’n spesifieke speurder.


    Vrees. Want die Valke aanvaar nie gewoonlik opdragte of insette van ’n provinsiale speurhoof nie. Hulle is te heilig op hul onafhanklikheid, op hul eie strukture.


    Vrees, dink hy, is ook die rede waarom hulle nou toelaat dat die skieter hulle afpers. In die ou dae sou die SAPD nie gebuig het voor die dreigemente van ’n sluipskutter nie.


    Griessel sug, sluit sy kantoordeur oop. Dis ’n resep vir moeilikheid hierdie.


    Die lewe is nie eenvoudig nie.


    * * *


    Hy rangskik die lêers oor die lessenaar, maak eers die dun een oop wat John Afrika vir hom gegee het. Hy begin die e-posse in volgorde lees, sukkel aanvanklik om te fokus, te veel dinge wat vanaand te vinnig gebeur het.


    762a89z012@anonimail.com


    Sent: Monday 24 January. 23:53


    To: j.afrika@saps.gov.za


    Re: Hanneke Sloet


    Julle weet goed wie vir Hanneke Sloet vermoor het. Arresteer die kommunis, of ek gee alles aan die media.


    Die tweede een is heelwat langer:


    762a89z012@anonimail.com


    Sent: Monday 31 January. 23:13


    To: j.afrika@saps.gov.za


    Re: Hanneke Sloet, julle gaan hel toe!!!


    Julle is goddeloses en sondaars (1 Timotheus 1:9, Spreuke 17:23).


    Die waarheid sal uitkom oor die kommunis en oor die geld wat hy julle betaal. Julle is almal ewe korrup. Julle tyd raak min.


    1 Timotheus 1:9: ’n Mens moet onthou dat die wet nie vir die wetsgehoorsame bedoel is nie, maar vir mense wat hulle nie aan wet en orde steur nie, goddeloses en sondaars, mense sonder eerbied vir wat heilig en gewyd is, dié wat vader of moeder doodmaak, moordenaars, ontugtiges, mense wat homoseksualiteit beoefen, ontvoerders, leuenaars, dié wat meineed pleeg of enigiets anders doen wat met die gesonde leer in stryd is.


    Spreuke 17:23: ’n Goddelose mens bied omkoopgeskenke aan en verdraai die reg.


    Spreuke 21:15: As daar reg geskied, is mense wat reg doen, bly, en staan dié wat onreg doen, verskrik.


    Met die derde het hy ’n nuwe aanslag:


    762a89z012@anonimail.com


    Sent: Sunday 6 February. 22:47


    To: j.afrika@saps.gov.za


    Re: Hanneke Sloet – op julle gewete


    Julle het drie weke om Hanneke Sloet se moordenaars te arresteer. Die proses om geregtigheid te laat seëvier het begin.


    Ek het twee keer gewaarsku, maar julle het niks gedoen nie. Dit wat kom, is op julle en julle kommunistiese bedmaats se gewete, nie myne nie. Julle gee my nie keuse nie.


    Daar sal reg geskied.


    En dan, die tweede laaste een, gestuur op Sondag 13 Februarie, dertien dae gelede:


    Elke ding het sy vaste tyd. Julle s’n is amper hier. Oor twee weke sal ek julle dwing om Hanneke Sloet se moordenaars te vang. Soos julle my nou dwing om reg te laat geskied.


    Prediker 3: Elke ding het sy vaste tyd:


    Vers 3: ’n tyd om ’n lewe te neem, ’n tyd om ’n lewe te red, ’n tyd om af te breek, ’n tyd om te bou.


    Vers 8: ’n tyd vir oorlog, ’n tyd vir vrede.


    Griessel sit die e-pos neer en rangskik al vyf langs mekaar, sy oë wat tussen hulle beweeg.


    Dan lees hy hulle weer van voor af.

    Toe hy klaar is, stut hy sy ken in sy hande en hy dink.


    Die datums van die e-posse. Die pas het versnel, stelselmatig. Die eerste twee was ’n week uitmekaar. Toe ses dae. Toe vyf. ’n Baie vaste ritme. Behalwe die laaste een.


    Omtrent almal in die laatnag gestuur.


    In die eerste én tweede e-pos, die verwysing na “kommunis”. Enkelvoud. Toe word dit “moordenaars”. En “kommunistiese bedmaats”. Maar terug by die enkelvoud van “moordenaar” in die laaste een.


    Die skielike sprong na die Bybelverse, die godsdienstige regverdiging, die momentum van ’n kruistog wat opbou. Maar in die laaste een is ’n sterker trant, meer selfvertroue. En doelgerigtheid. Skielik ’n man met ’n missie.


    Hy kan sien waarom John Afrika en Zola Nyathi dink dit is ’n versteurde man wat hier skryf. Al die tekens is daar: Malles doen hul ding in die nag. En hulle raak ál dringender met verloop van tyd, hul kommunikasie meer gereeld. Hul bel, uitasem en anoniem, of skryf, onsamehangend, dikwels vol rassehaat of komplotvrees of oordeelsdagwaarskuwings van dis-die-gode-se-wraak-vir-’n-sondige-land.


    Soos hierdie een.


    Hulle teer gewoonlik op die media, bestudeer elke brokkie wat oor ’n saak verskyn, en reageer daarop, haal daaruit aan, borduur daarop voort.


    Dié een doen dit nie.


    Hulle gee hulself byna altyd ’n naam as hulle skryf, die een of ander mitologiese of sterreteken- of vreesinboesemende skuilnaam.


    Nie dié een nie.


    Dié een spring van die een brief na die ander rond in sy aanslag, dié een het skielik twee weke lank stilgebly voor die laaste e-pos. Wat hy in die dag gestuur het, ’n Saterdagmiddag, net ure voor hy skiet.


    Dié een wat in die laaste e-pos direk verwys na ’n motief: Julle weet hoekom sy vermoor is.


    Dié een het sy dreigement uitgevoer, hy het die een ding gedoen wat die SAPD se toorn sal laat ontvlam – hy’t ’n poliesman geskiet. En hy dreig om dit weer te doen.


    Iewers is iets nie reg nie.


    Hy plaas die e-posse een vir een terug in hul lêer en trek die lywige Sloet-dossier nader. Hy maak dit oop, hy wil van heel voor af begin, eers na die moordtoneel kyk, die foto’s, die forensiese verslag, die patoloog s’n …


    Dan klop iemand aan sy deur, sag en apologeties.


    Hy word weggeruk uit sy konsentrasie. “Kom in,” sê Griessel.


    Brig. Musad Manie se bynaam in die DPMO is “Die Kameel”. Want “Musad”, het een van die Valke-speurders by ’n Moslem-vriend uitgevind, beteken “losgelate kameel” in Arabies. En toe die lang, skraal kol. Zola Nyathi as hoof van die Geweldsmisdaadgroep aangestel is – Nyathi met sy stadige en statige, doelbewuste, effe vooroor tred – is hy gou “Die Kameelperd” gedoop. Wat net so vinnig na “Die Giraffe” verander het omdat dit makliker sê, en omdat die kolonel in elk geval meestal Engels praat.


    Dit is Die Giraffe wat nou inkom, sy kaalgeskeerde kop blinkend onder die fluoorligte van Griessel se kantoor.


    “No, please, Bennie, don’t get up …” Hy stap tot by die lessenaar, plaas met sy slanke vingers ’n motorsleutel daarop.


    “You can use the BMW.”


    “Thank you, sir.”


    “Bennie, you know we’re a family here.”


    “Yes, sir.”


    “You know that we approach investigations as one big team.”


    “Yes, sir. I just want to study the docket first …”


    “I understand that, Bennie. But when you’re ready, get the guys involved. I’ve already called Vaughn, he’s on standby …”


    “Yes, sir.”


    Nyathi tik met ’n vinger op die dossier, sy stem meteens sag en vertroulik. “Look,” sê hy. “You’re an old hand. I don’t have to spell it out for you …” Die kolonel huiwer, lig sy kop, kyk Griessel reguit in die oë. “You come talk to me, Bennie. Or to the Brig. You find any monkey business anywhere, you come to us …”


    Griessel weet nie wat om te sê nie.


    “Are you with me, Bennie?”


    “Yes, sir,” sê hy in die hoop dat hy dit later sal kan ontsyfer.


    “Good.”


    Nyathi draai om en stap deur toe. Net voor hy dit toemaak, sê hy: “Good luck.”


    Griessel sit en kyk na die deur. Manie en Nyathi is ook onkant betrap deur dié ding, deur Afrika se versoek en betrokkenheid. Hulle speel saam, maar versigtig.


    Hy skud sy kop. Politiek. Nie sy gunstelingspel nie.


    Maar hy waardeer Nyathi se gebaar. Die probleem is dat hy nog nie heeltemal oortuig is van hierdie ons-is-’n-groot-familie-en-ons-werk-as-’n-span-strategie van die Valke nie. Hy is nog nie eens drie weke deel van die eenheid nie, hy het maar onlangs geleer JOC staan byvoorbeeld vir Joint Operational Centre – groephoofde en speurders van die onderskeie DPMO-eenhede wat almal onder een operasieleier saamgegooi word om ’n saak te ondersoek. Te veel mense, ’n resep vir chaos. Hy’s gewoond aan een skofvennoot, of alleen werk, veral die afgelope jaar toe hy by Afrika se kantoor was.


    Hy sug. Hy weet nog steeds nie hoekom Afrika hom oorgeplaas het Valke toe nie.


    Hy trek die dossier nader, haal die misdaadtoneelfoto’s een vir een uit en pak hulle in drie rye voor hom.


    In volkleur lê Hanneke Sloet op die blinkgepoleerde, groot marmerteëls, langs ’n enkele ronde pilaar. Die rooiswart bloed is in skrille kontras met haar moulose wit rok en die liggrys vloer. Sy lê op haar rug, regterarm oor haar lyf, die regterhand vasgeklem teen die wond in haar maag. Sy het die massiewe bloedvloei tot op die laaste probeer stil.


    Haar kaal linkerarm is effens uitgestrek, haar hand oop.


    Haar kop op die vloer, die agterkant van die skedel rus in die bloed, haar donker hare het oor haar gesig geval, bedek haar oë en neus, maar die mond is sigbaar. ’n Vol mond, donkerrooi lipstiffie, amper die kleur van die bloed.


    Sy is kaalvoet, die rok het met die val opgeskuif, haar bene oop tot ver bo die knie.


    Dit lyk na ’n enkelvoudige wond, net onder en net regs van haar hart.


    Hy wil ’n gevoel kry vir die toneel, ondersoek die foto’s een vir een. Die woonstel is nuut en modern, die mure en die enkele pilaar spierwit, die vloer grys en blink, die vensters groot en gordynloos – dit kyk uit op ’n breë balkon buite, en oor die veelkleurigheid van die Bo-Kaap en Seinheuwel.


    Sloet lê in ’n ruim vertrek. Agter haar, in die middel, is ’n wit rusbank en twee stoele, vierkantig en modieus, op ’n los wit langhaartapyt.Teen die lang muur is een tamaai, ongeraamde kunswerk, van die moderne soort wat Griessel nie verstaan nie, vorme en strepe in wit en grys, soos ’n lugfoto van branders in die see. ’n Enkele glas-en-chroom-rak bevat ’n hoëtroustel en twee klein luidsprekers.


    In die hoek verste van waar Sloet lê is daar ’n wenteltrap wat na ’n hoër vlak lei – gloeiende ligbruin hout, met ’n dun vlekvryestaal-reling.


    By die venster staan ’n wit teleskoop op ’n driepoot, gerig op die geboue van die stad.


    Agter die pilaar is daar ’n klein oopplankombuis – moderne kaste agter ondeursigtige, vaalgroen glas, en ’n hoekige, chroomkleurige yskas.


    Die voordeur is drie meter na links van die kombuis, en vier meter van waar Hanneke Sloet se lewelose liggaam lê.


    Hy kyk ook na die laaste reeks foto’s, van die woonstel se twee slaapvertrekke. Die groter een was duidelik waar Sloet geslaap het. Dit is meestal pynlik netjies. ’n Wye dubbelbed op ’n vierkantige wit platvorm, die opgemaakte beddegoed spierwit, net twee donkerbruin kussings wat by die donkerhout-bedkassies pas.


    Die lessenaar, ’n gladde wit houtblad op twee bruin bokkies, dra die enigste tekens van aktiwiteit: ’n skootrekenaar, ’n paar lêers, waarvan twee oopgeslaan is, ’n vulpen, die doppie af. ’n Glas rooiwyn, driekwart leeg, ’n Apple iPhone. Die bruin hoërugstoel staan teruggeskuif, effe gedraai. ’n Aangeskakelde bruin staanlamp net regs daarvan.


    Die tweede slaapkamer is kleiner. ’n Enkelbed, onopgemaak, kartonbokse daarop, onoopgemaak. ’n Leë, wit boekrak, twee opgerolde Persiese tapyte.


    Griessel tel die dik dossier op en plaas dit voor hom, bo-op die foto’s. Soos alle SAPD-dossiere bestaan dit uit drie afdelings: deel A, wat die onderhoude, verslae, verklarings en die fotoalbum bevat; in deel B word die korrespondensie bewaar wat met ander SAPD-afdelings of buite-instansies soos banke of werkgewers gevoer is; deel C is die ondersoekdagboek op die SAPS5-vorm, hierdie een ’n noukeurige, chronologiese geskiedenis van die saak, met verwysings na dokumente in Deel A.


    Hy blaai tot by die patoloog se verslag in deel A, sien tot sy verligting dat prof. Phil Pagel die lykskouing gedoen het. Want Pagel is die slimste ou wat hy ken, uiters ervare, ontsaglik deeglik. En bowenal weet Pagel hoe om ’n verslag te skryf sodat speurders dit kan verstaan én gebruik. Boaan is daar altyd ’n opsomming wat die ondersoekbeampte se lewe vergemaklik – gewone taal, puntsgewys, kort sinne en paragrawe, nuttige inligting.


    Griessel lees:


    • Tyd van dood: Tussen 20:00 en 00:00 op Dinsdag, 18 Januarie. Waarskynlik rondom 22:00.


    • Oorsaak van dood: Radikale bloedverlies as gevolg van ’n enkele steekwond van voor, 8 mm bo die vierde rib, 20 mm links van die borsbeen (gladiolus), deur die linkerlob van die lewer en die inferior vena cava (die groot aar, vervoer suurstofarme bloed van onderlyf na hart), by die T7-werwel.


    • Wondpatologie en wapen: Die wondpatologie dui op ’n steekvoorwerp met, bes moontlik, ’n skerp punt (baie egalige spitshoek) en ’n dubbele, onegalige snykant (diamant-geometrie?). Die lem is waarskynlik reguit. Die lem se afmetings is waarskynlik 6,5 tot 7,5 cm wyd, 1,5 cm dik, en langer as 20 cm (geen kneusing van hef of hefbeskermer nie). Steekhoek van 85 tot 105° in verhouding met vertikale torso.


    • Enkele, noodlottige steekwond en totale afwesigheid van verdedig-ingswonde aan hande dui op aansienlike geweld van steekaksie, of baie skerp lem, of ’n kombinasie van die twee. (Verrassingsaanval?) (Tuisgemaakte wapen? Assegaai? Ornamentele dolk? Swaard?)


    • Wondpatologie en verdagte: Verdagte is waarskynlik 200 tot 400 mm langer as slagoffer (grootte van wapen, hoek van wond, moontlikheid van aansienlike geweld). Enkele steekwond en onbekende wapen verhoed verdere spekulasie.


    • Wondresidu: Geen.


    • Geen aanduiding van seksuele aktiwiteit nie.


    Met die nuwe kennis kyk Griessel weer na die misdaadtoneel-foto’s. Net een keer gesteek. Sy lê vier meter van die voordeur af, en daar is geen wonde aan haar hande wat wys sy het haarself verdedig nie.


    Geen ooglopende bewyse van roof nie, het die brigadier gesê. En volgens Pagel geen seksuele tekens nie. Dit beteken ’n afwesigheid van semen, van kneusings aan die slagoffer.


    Hy wil weet wie die liggaam gekry het. Hoe werk die gebou se sekuriteit?


    Hy blaai deur deel A, op soek na verklarings, kom af op ’n wit A4-koevert, los ingevoeg agter die fotoalbum. Iemand het in blou pen ’n enkele woord daarop geskryf: Sloet.


    Hy maak dit oop, trek die inhoud uit.


    Drie groot kleurafdrukke. Van ’n lewende Hanneke Sloet.


    Dit boei hom onmiddellik, sodat hy vergeet waarna hy gesoek het.


    Al drie foto’s is in ’n ateljee geneem, met professionele beligting. In die eerste is net haar kop, haar regterskouer en ’n deel van haar arm sigbaar. Sy dra ’n dun wit frokkie, afgeëts teen die sonbruin, gladde vel van haar skouer en arm. Haar kop is na regs geraam, sy kyk af, haar oë versluier, die regterkant van haar gesig in ’n donker skaduwee wat die vol lippe en die sterk wangbeen beklemtoon. ’n Enkele dun sliert van haar hare hang oor haar gesig, tot by haar ken. Die skouer en arm is vroulik, gespierd. Die grys agtergrond is ’n interessante tekstuur, uit fokus.


    Daar is ’n sekere sensualiteit aan die foto.


    Mooi vrou. En sy weet dit. Sy hou daarvan, sy paradeer dit so ’n bietjie.


    Die tweede foto is halflyf, haar kop net effens gesak sodat haar donker oë opkyk na die kamera. Sy het ’n gemaklike glimlag, wat ’n klein gaping tussen haar voortande sigbaar maak. Haar hare is nou vas na agter. ’n Dun, noupassende en kraaglose grys bloes met ’n lae hals stal die groot, prominente borste met ’n soort argeloosheid uit.


    Die derde een is ’n naakstudie, donker en kunstig. In goeie smaak. Die agtergrond is pikswart, die beligting van regs en agter, haar lyf gedraai, sodat net ’n wangbeen, die punt van haar neus, ’n groot, ronde oorbel, die slanke lyn van haar nek, ’n skouer, ’n enkele, perfekte bors en tepel, ’n heup en die buitelyn van ’n been sigbaar is.


    Hy vermoed die foto’s is onlangs geneem, sy lyk volwasse, naby aan die ouderdom van 33, volgens die dossier.


    Hy rangskik die foto’s in ’n ry langs mekaar. Kyk weer. Watter persoonlikheid, watter motivering het haar dié moeite laat doen? Hoeveel ure, om die afspraak by die fotograaf te maak, om die regte kledingstukke te kies, om die fotosessie af te handel? Sy, ’n besige handelsprokureur.


    En die borste. Onnatuurlik groot en perfek, soos iemand wat dit chirurgies laat verbeter het.


    Vir wie? wonder hy. Vir wie het sy dié foto’s laat neem?


    Hy sit en staar, gefassineer deur die smeulende vrou.


    Sy selfoon lui, skielik en skril.


    Hy kom terug na die hede met ’n vae skuldgevoel, moet eers na die instrument soek. Hy kry dit in die sak van sy baadjie wat oor die stoel hang, haal dit uit. ALEXA, staan op die skerm.


    Fok. Hy moes haar gebel het. Kyk na sy horlosie. Dis amper elfuur.


    Hy antwoord: “Alexa, ek is baie jammer …”


    “Nee, dis nie Alexa nie,” sê ’n manstem. Onvriendelik. “Sy het gesê ek moet jou bel om haar te kom haal.”


    “Waar is sy?”


    “Sy’s dronk, meneer. Van haar voete af dronk.”

    Op ’n drafstap na sy kar toe met die lêers in sy arms en die wete dat dit sý skuld is. Hy het haar in die skande gesteek, haar alleen gelos, haar niks laat weet nie. Sy was honderd-en-vyftien dae lank nugter en nou het hý haar weer na drank gedryf.


    Hy maak die agterdeur van die BMW 130i oop, sit die dokumente op die sitplek, klap die deur in frustrasie toe, klim voorin en ry.


    Hy moes geweet het Alexa het destyds gedrink omdat sy vrees vir die verhoog gehad het, en vanaand was ’n soort verhoog, haar eerste interaksie met musiekmense in jare, haar senuagtige terugkeer na die kollig. Hy moes gedink het, moes sy taal en sy reaksie beheer het. Hy moes vir die brigadier gesê het hy kan nie dadelik kom nie, hy moes Alexa eers huis toe geneem het. Maar nee, al waaraan hy kon dink, was sy eie skande. Hy is ’n swaap, ’n fokken dom poliesman.


    Wat is verkeerd met hom?


    Die waarskuwing van Dok Barkhuizen wat nou deur sy kop flits: “Versigtig, Bennie, jy’s nog nie ’n jaar droog nie. Twee alkoholiste … dis dubbel die risiko.”


    En hy het geprotesteer en gesê hulle is net vriende, hy kan haar ondersteun, aanmoedig, hulle gaan saam-saam na die AA-byeenkomste toe. En Dok het sy kop geskud en gesê: “Versigtig.”


    Hoe het hy haar vanaand ondersteun?


    Hy moes na Dok geluister het. Want Dok het geweet die “net vriende”-verduideliking is ’n rookskerm. Dok het gesien hy hóú van Alexa. Al hoe meer.


    En sy van hom, het hy gedink.


    En nou? Nou’t hy alles opgefok.


    Hoekom jaag hy altyd aan? Hoekom is sy lewe net nooit eenvoudig nie? Net fokken nooit. Hy’s vyf-en-veertig, die ouderdom waarop hy veronderstel is om innerlike kalmte en wysheid en berusting te kry, die ouderdom waarop jy jou lewensgemors al moes uitgesorteer het. Maar nie hy nie. Sy lewe is konstante chaos. ’n Onophoudelike stroom moeilikheid, ’n nimmereindigende stryd om dit te probeer hanteer. Maar hy kan nie wen nie, dis die een ding op die ander. Jy kan net nooit voor kom nie.


    Hy het nou net, die afgelope maand of twee, so half aan die hele egskeiding-ding begin gewoond raak, probeer vrede maak met die feit dat hy en Anna verby is. Heeltemal, onherroeplik verby. Hy sukkel nog met die ding dat sy al hoe ernstiger met ’n prokureur deurmekaar is. ’n Fokken prokureur. Maar hy werk daaraan, fok weet, hy probeer.


    Hy het sy rieme dunner gesny om die onderhoud te betaal, en sy bydrae vir Carla se studies, en hy kan al amper daarmee saamleef, al voel hy hy word geboor, hy betaal veel meer as Anna en hulle verdien omtrent dieselfde.


    Hy’t die afgelope weke hard probeer om by die Valke in te pas, die nuwe verhoudings, die nuwe strukture, die nuwe range. Almal se range wat verander het, terug na die militêre struktuur van die ou dae. Almal behalwe syne, want ’n kaptein bly ’n kaptein. Maar dit het hy ook aanvaar.


    Hy’t weer in ’n roetine gekom met sy kinders. Carla, wat nou drama op Stellenbosch swot. Drama, asof sy nie al genoeg daarvan in haar lewe gehad het met ’n alkoholis-polisieman-pa en die hele egskeiding-gemors nie. Dráma. Waar gaan die kind werk kry? En sy seun, Fritz, wat dalk of dalk nié matriek gaan deurkom nie, want hy speel nou kitaar vir Jack Parow se orkes. Jack Parow. Hip-hop of rap of wat jy dit ook al noem, vloek erger as ’n poliesman. Maar wat kan hy doen? Fritz het talent – Jack het hom self kom vra, kom speel vir my. Hy’t vrede gemaak daarmee dat die wêreld verander het, dat die kinders deesdae keuses het, dat hulle benadering tot loopbane anders is.


    Vrede met ’n klomp dinge. Op die randjie van regkom.


    En nou het hy op een aand gaan staan en ’n doos van homself maak voor drie mense vir wie hy ontsaglike respek het: Anton Goosen, Lize Beekman en Alexa Barnard. En laasgenoemde na die bottel laat gryp.


    Laat hy dit nou maar aanvaar. Hy’s ’n fokop.


    Die woord hang vir ’n oomblik in sy gedagtes, en hy besef: Dis die gevloek. Dis die probleem, dis die ding wat vanaand al die moeilikheid gemaak het. Nou, hier, moet dit einde kry. Hy het klaar gevloek. Klaar. Vir die res van sy lewe. Soos hy die drank gelos het, só sal hy die fokken gevloek ook los.


    En môre, as sy nugter is, sal hy vir Alexa van die Sloet-saak verduidelik en haar om verskoning vra, en haar laat bel na die ander twee toe, sodat sy kan sê: Dit was uit bewondering en senuwees, miskien het dit ander mense ook al oorgekom, miskien is hy nie die eerste nie.


    En dan dink hy hoe mooi Alexa gelyk het en aan sy vinnige hoop, by haar huis, vir ’n gelukkie vanaand, en hy snork minagtend vir homself, vir dié wêreld, in sy Valke-BMW op die N1. En hy dink, die lewe is net nooit fo– … Verdomp. Die lewe is net nooit verdomp eenvoudig nie.


    Hy vind geen vreugde in sy nuwe woord nie.


    * * *


    Hy hou by die Kunstekaap stil. Sy selfoon lui. Dit is seker weer die sentrumbestuurder, oor Alexa. Hy antwoord haastig, wil sê hy is hier.


    “Griessel.”


    “Kaptein, dis Tommy Nxesi van Groenpunt.” Daar is ’n versigtigheid aan die stemtoon.


    Dit neem hom ’n oomblik om te snap – dit is die adjudant-offisier wat die Sloet-saak oorspronklik ondersoek het.


    “Jis, Tommy.”


    “Kaptein, moet ek nog inkom?”


    “Nee …” Hy besef die speurder het gesit en wag dat hy moet bel, op versoek van John Afrika. “Ekskuus, Tommy, ek moes jou laat weet het …” Griessel dink aan wat voorlê, met Alexa. “Jy hoef nie … Kan ons môre praat?”


    “So jy’t my nie vanaand nodig nie?”


    “Nee, baie dankie …”


    “O.K.,” sê Tommy verlig.


    “Dankie …” En dan onthou hy, hy wil na die moordtoneel gaan kyk. “Tommy, het jy nog die sleutels van Sloet se woonstel?”


    “Nie hier by my nie.”


    “Nee, ek bedoel môreoggend – kan ons môreoggend gaan kyk?” En dan haastig, want hy weet hoe Nxesi oor die hele ding moet voel, hy was self al in só ’n posisie: “Jy’s die ekspert op hierdie een. Ek wil hoor wat jý dink.”


    “Sure, kaptein. Hoe laat?”


    “Nege-uur?”


    “Kry jou daar, thanks, kaptein.”


    Griessel bêre die selfoon in sy sak.


    Hy sal sy kop bymekaar moet hou.


    * * *


    Hy skrik toe hy haar in die bestuurder se kantoor sien. Haar grimering is gesmeer, haar hare oor haar gesig, deurmekaar, haar rok se hals het te ver afgeskuif, ’n sandaal lê eenkant, die ander een aan haar voet. Sy sit wydsbeen op ’n stoel, haar elmboë op haar knieë, sy wieg heen en weer.


    “Alexa …”


    Sy kyk stadig op. Hy kan sien sy is baie dronk. Sy sukkel om op hom te fokus. Dan vertrek haar gesig stadigaan. Sy probeer orentkom, maar sukkel. Sy begin huil.


    Hy loop na haar toe, help haar op, wil haar rok optrek, maar sy omhels hom. Sy ruik na drank en parfuum.


    “Ek is hier,” sê hy. “Ek is jammer.” Hy sit sy arms om haar, hou haar vas.


    Haar kop is in sy nek en hy voel die warm, nat trane teen hom afloop. “Ek is …” sê sy, die sibilante wat swaar uitkom. “Ek is so ’n mislukking, Bennie.”


    “Jy is nie,” sê hy.


    Die bestuurder kom verby hulle, buk en tel haar sandaal op, en haar klein handsakkie wat oor die stoel se leuning gehang het. Hy hou dit na Griessel uit, die skoen aan net een vinger, asof dit besmet is, afkeer op sy gesig.


    Bennie neem die skoen en die handsak. Alexa sak af teen hom.


    “Kom,” sê hy sag. “Kom ons gaan huis toe.”


    * * *


    In die kar praat sy onsamehangend, haar kop teen die ruit. “Indringer, Bennie. Al wat ek is … hulle weet …” Sy sukkel om haar handsak oop te kry, haal haar sigarette uit, laat die aansteker val.


    Hy wil haar nie só sien nie, want dit is sý toedoen. Hy soek na woorde om boete te doen, om haar te paai, maar al wat hy kry, is: “Ek is verskriklik jammer.”


    Dit is asof sy hom nie hoor nie. Sy vat-vat na die aansteker op die vloer, gee die stryd gewonne, val terug in die sitplek en begin met ’n refrein: “Hulle het déúr my gesien.” Keer op keer sê sy dit, in die selfbejammerende toon van dronkverdriet.


    Sy selfoon lui. Jissis, wat nóú weer? Hy antwoord.


    “Bennie, dis John Afrika. Cloete sê daar gaan hierdie klein beriggie op bladsy 14 van die Weekend Argus wees, en op die internet, ons was te laat vir enigiets anders. Dis ’n gemors, Bennie, ek sê nou vir jou. In elk geval, ek wou net laat weet, jy sal moet uithaal en wys. Draai al die krane oop, Bennie.”


    “Ja, generaal.”


    “O.K., Bennie.” Afrika beëindig die oproep.


    “Hulle het deur my gesien,” sê Alexa.


    Hy hou voor haar huis stil, kry eers haar sleutel in die klein handsakkie. Hy klim uit.


    “Moet my nie los nie,” sê sy smekend, in die stem van ’n kind.


    Hy klim terug. “Ek gaan jou nie los nie. Ek wil net die deur gaan oopsluit.”


    Sy kyk na hom sonder begrip. “Ek’s ’n alkoholis, jy weet.”


    Hy knik, klim weer uit, loop haastig na die voordeur toe, sluit dit oop. Draf terug na die kar, maak die passasiersdeur oop. “Kom ons kry jou in die huis.”


    Sy reageer nie, sit net daar, nou weer wiegend.


    “Asseblief, Alexa.”


    Sy lig stadig haar linkerarm. Hy buk, trek haar arm oor sy rug, beur haar uit en op. Sy is onvas. Hy skuifel met haar, deur die hekkie, op teen die stoep. Binne sukkel hy eers om die ligskakelaars te kry, dan help hy haar stadig op met die trappies. Haar ander sandaal kom los, rol twee trappies af. Hulle skuifel deur die gang, tot in haar kamer. Hy laat haar op die bed sit. Sy val skuins, haar kop op die deken. Hy skakel ’n bedliggie aan, staan vir ’n oomblik besluiteloos.


    Hy moet haar handsak gaan haal, in die kar. Die voertuig sluit.


    Haar lippe beweeg, sy sê iets.


    “Alexa …”


    Hy bring sy kop nader, sodat hy kan hoor wat sy sê. Maar sy praat nie. Sy sing. Die liedjie wat haar destyds beroemd gemaak het. “Soetwater”. Sag, byna onhoorbaar, maar perfek, nootvas, in haar sonderlinge, ryk stem.


    ’n Glasie vol sonlig, ’n soet kelkie klein.


    Skink soetwater.


    ’n Mondjie vol liefde, ’n slukkie vol pyn.


    Drink soetwater.


    “Ek gaan net gou die kar sluit,” sê hy.


    Geen reaksie nie.


    Hy loop haastig. Op pad teen die trappe af onthou hy sy het selfmoord probeer pleeg, die laaste keer toe sy dronk was. Met haar man se dood.


    Hy sal vanaand hier moet bly.


    Hy kry die handsak, haar sigarette en aansteker, dan die stapel dossiere, sluit die kar, en draf terug.


    * * *


    Met haar onhandige hulp kry hy die twee groot oorbelle los en sit dit op die bedkassie neer. “Probeer ’n bietjie slaap,” sê hy.


    Sy kyk met nuwe fokus en beheer na hom. Haar lippe gaan effens oop. Sy sit haar hand agter sy kop en trek hom nader en soen hom, haar mond oop en nat, hy proe die drank op haar. Sy trek hom af, bed toe.


    Hy sit sy hande versigtig op haar skouers, druk haar sag weg.


    Sy huil. “Jy wil my óók nie hê nie.”


    “Ek wil,” sê hy. “Maar nie só nie.”


    Eindelik lê sy terug teen die kussings. Hy tel haar bene op, plaas hulle op die bed. Sy draai haar rug op hom. Hy loop om die bed, kry die deken se pant en vou dit oor haar.


    Dan sit hy die bedliggie af en stap deur toe.


    Hy staan eers daar, vir tien minute, en luister hoe haar asemhaling verlangsaam. Tot sy slaap.


    Hy kyk na sy horlosie. Dis tien oor twaalf. Sondagmôre.

    Hy werk tot amper halfdrie aan die dossier.


    In die slaapkamer langs Alexa s’n hang hy sy baadjie aan ’n haak agter die deur, knoop sy hemp oop, rol sy moue op. Hy gaan sit op ’n ruglose stoeltjie by die spieëlkas, vat die vet dossier en begin daardeur werk. Hy sukkel lank met die konsentrasie, want sy kop is by Alexa. Hulle het deur my gesien. Hoe kan sy só dink? Hy het haar gesien, vanaand, by die skemerkelk, haar grasie, haar teenwoordigheid, hoe gemaklik en tuis sy daar was.


    Die skade, dink hy. Van selfvertwyfeling, van ’n lewe van onsekerheid en smagting na musieksukses, die skade van ’n man wat haar verneuk het, die skade van sy dood. Maar bowenal die skade van drank. As jy ingee, as jy vier maande se nugterheid in die water smyt, jou eie swakheid in die oë moet kyk, nogeens besef jy’s nie sterk genoeg nie. Om dan weer op te staan …


    Sy het op daardie bed gelê en sy het “Soetwater” gesing en dit het deur hom gebrand, want daar was ’n soeke in haar stem, ’n hunkering na ’n oomblik in haar verlede toe alles goed en reg was. En hy weet – jy kry dít nie terug nie, al probeer jy hoe hard. Dit is hoekom hy op daardie oomblik saam met haar wou huil.


    Jy kan nooit die skade herstel nie.


    En die dranksmaak in haar mond. Here, hy kan dit nou nog proe. Toe sy hom soen, het hy nie aan vry gedink nie, hy’t meteens en oorweldigend na die bottel verlang. En daardie plek waar sy was, daardie sagte newelwêreld van dronkenskap waar alles rond en skadeloos is, geen hoeke en kante wat jou seermaak nie.


    Daar’s ’n alarm wat in sy agterkop afgaan: Dis die pad na moeilikheid hierdie.


    Versigtig, Bennie, jy’s nog nie ’n jaar droog nie. Twee alkoholiste … dis dubbel die risiko.


    Dok Barkhuizen is ’n slim man. Maar hy sal vir Dok kan sê hy het vanaand ook ’n ander gewaarwording gehad, ’n insig gekry. Toe hy die deken oor Alexa trek. ’n Intense gevoel van déjà-vu, want hy was al daar – op die bed, slapdronk, sy eks, Anna, wat die kombers oor hom getrek het met deernis en geduld en liefde. Hoeveel keer? Hoeveel aande en nagte? Hoe het sy dit so lank uitgehou?


    Hy voel hoe die weersin in homself in sy keel kom sit, en dwing homself terug na die dossier.


    * * *


    Hanneke Sloet is op 18 Junie 1977 op Ladybrand in die Vrystaat gebore. Sy het haar LLB in 1999 aan die Universiteit Stellenbosch behaal, en in 2001 begin werk by die regsfirma Silberstein Lamarque, eers as kandidaatprokureur, en in 2002 as prokureur in die korporatiewereg-afdeling. In 2009 is sy bevorder na assosiaat.


    Sy het tot Desember van die vorige jaar alleen in ’n meenthuis op Stellenbosch gebly en daagliks per motor na Silberstein Lamarque House in Kaapstad se Riebeeckstraat gependel, waar sy ’n kantoor op die agste verdieping gehad het. Sy het die woonstel in 36-On-Rose tien maande terug met ’n verbandlening by Nedbank gekoop vir R3 850 000, maar die ontwikkeling is eers die vorige Desember voltooi. Sy het op Maandag 3 Januarie ingetrek op die vyfde verdieping.


    Sy was in geen ernstige of vaste verhouding toe sy dood is nie.


    Op Dinsdag 18 Januarie het sy die kantore van Silberstein Lamarque om 19:46 verlaat, volgens die elektroniese tydstempel van haar toegangskaart. Toe sy op die oggend van die 19de om 09:00 nie vir ’n vergadering by haar werkgewer opdaag nie, het haar persoonlike assistent onraad begin vermoed. Omdat Hanneke net nooit laat was nie. Sy was elke weeksoggend kwart voor ses in die gim, en kwart oor sewe op kantoor, volgens die assistent se beëdigde verklaring.


    Ek het haar selfoon gebel, want sy het nog nie ’n huisnommer gehad nie. Sy het nie geantwoord nie. Dit is absoluut uitsonderlik, dit het nog nooit voorheen gebeur nie. Ek het met mnr. Pruis gaan praat en om 09:40 die kantoor verlaat en na haar woonstel toe gery. Die deur was gesluit. Ek het na die kelderverdieping gegaan en gesien haar motor staan daar. Ek kon eers teen omstreeks 10:20 die opsigter opspoor. Hy het geweier om die woonstel oop te sluit. Ek het die kantoor gebel, en mnr. Pruis het sy kontakte by die polisie geskakel. Twee polisiemense het omstreeks 11:00 by die woonstel opgedaag en die opsigter beveel om die deur oop te sluit. Ons het haar dood aangetref.


    Die twee uniforms het net vasgestel dat Sloet dood is, uitgestap en Groenpunt-stasie laat weet hulle het ’n moord. Adjudant-offisier Tommy Nxesi van Groenpunt en ’n kollega, sersant Vernon April, het om 11:35 amptelik beheer van die misdaad-toneel oorgeneem, en forensies en die patoloog laat kom.


    * * *


    Die forensiese verslag lewer net twee nuttige stukkies inligting op: Die voordeur se handvatsel is vermoedelik binne en buite skoongevee; en afgesien van Sloet se eie hare is ’n enkele manlike, waarskynlik Kaukasiese, pubishaar is in die stort van die en suite-badkamer gekry. Daar was nie genoeg van die haarfollikel om DNS-resultate te kry nie.


    Tien verskillende stelle vingerafdrukke is in die woonstel gevind … moontlik te wyte aan die verhuisingsmaatskappy se werkers wat op 3 Januarie feitlik al die meubels en kartonne hanteer het, sê die verslag. Ses stelle is geëien as dié van Hanneke Sloet, die opsigter wat ’n week vantevore ’n lekkende kraan kom regmaak het, en vier van die vervoermaatskappy se werkers wat opgespoor kon word. Net die slagoffer se afdrukke was op die rekenaar en die glas in haar slaapkamer.


    Bloedspatsel-analise toon dat die slagoffer waarskynlik 3,8 meter van die voordeur (sien foto) en 0,6 meter van waar haar liggaam aangetref is, die noodlottige wond opgedoen het.


    En dit is al. Geen stof, grondmonsters of spore nie. Geen lipafdrukke, residu, vreemde chemiese stowwe of bruikbare DNS nie.


    Ook Sloet se Facebook-blad, rekenaar- en selfoonrekords het nie veel opgelewer nie. Die meeste e-posse, oproepe en SMS’e op 18 Januarie was werkverwant. Die uitsonderings was kommunikasie met twee vriendinne, en ’n kortgeknipte gesprek met ’n telebemarker. In die vorige tien maande was daar geen kontak met die laaste ernstige man in haar lewe, ene Egan Roch, nie. Roch se verklaring bevestig dit. Ons is al amper ’n jaar uit. Ons het feitlik geen kontak meer gehad nie.


    Griessel begin verstaan waarom die ondersoek op niks uitgeloop het nie. Al die ondervraagdes het dieselfde deuntjie gesing: Ons kan aan niemand dink wat haar leed wou aandoen nie.


    Hy moet haar werkslewe saamflans uit die verskillende verklarings van kollegas. Hanneke Sloet was ten tyde van haar dood betrokke by die afhandeling van ’n saketransaksie waarin Ingcebo Resources Limited aandeelhouding in Gariep Minerals Limited sou verkry, ’n proses wat al dertien maande aan die gang was. Ses ander werknemers van Silberstein Lamarque was deel van die regspan, terwyl ’n transaksiekonsultant, vier banke, ’n bestuurskonsultasiemaatskappy en twee ander prokureursfirmas ook betrokke was.


    Ons is die regsfirma wat na SA Merchant Bank se belange omsien, lees Griessel in die verklaring van ’n mnr. Hannes Pruis, ’n direkteur van Silberstein Lamarque. Hulle is een van die struktureringsadviseurs en onderskrywers. Dit is basies kontraktereg, baie sleurwerk. Administratief. Hanneke was een van vier assosiate in die span.


    Klaarblyklik werk sonder risiko, sonder geheimhouding of opspraak.


    Haar bankstate wys net ’n vrou wat goed geld verdien én bestee het, maar haar geldsake was nie buite beheer nie, daar is niks wat sy aandag trek nie.


    Om twintig oor twee kan hy nie meer konsentreer nie. Hy maak al die dokumente bymekaar en plaas dit sorgvuldig terug in die lêer. Hy gaan luister by Alexa se kamerdeur. Sy slaap.


    Hy urineer in die tweede badkamer, was sy hande en sy gesig. Stap terug kamer toe, maak die deur toe, trek uit. Hy stel sy selfoon se wekker vir sewe-uur en klim in die bed, die moegheid swaar in hom. Lang dag.


    Maar Griessel se kop bly werk.


    Daar is iets aan die dossier wat hom pla. Nie ’n ooglopende tekortkoming nie, net ’n vae gewaarwording. Van ’n speurder wat op al die regte plekke gekyk het, al die regte vrae gevra het. Deeglik, volledig, volgens die boek. En niks meer nie. Geen flair nie. Geen voorgevoel nie. Hy weet hoe ondersoeke werk, jy gaan deur jou roetine, jy begin by die mense naaste aan die slagoffer en as dit niks oplewer nie, span jy jou net al hoe wyer. Tot jy iewers op ’n ding afkom wat hier in jou agterkop gaan sit, ’n vermoede, ’n wanklank, ’n vals noot, en dan gaan grawe jy daar, jy fokus, jy pas druk toe. En nege uit die tien keer is jy reg.


    Instink.


    Hy kry dit nie in die Sloet-dossier nie. Die probleem met stasiespeurders is deels die opleiding, die groot klem op forensiese hulpmiddels en tegnologie. Intuïsie tel nie meer nie. En die gebrek aan ervaring, want hulle is dikwels jonk, werk soms in vreemde omgewings, ander kultuur- en taalgroepe, onder groot druk van alle kante af. Hulle doen hul bes, maar …


    Dit was nie roof nie. Die skootrekenaar en die selfoon daar op haar werkstafel … Al kan niemand sê of iets uit die woonstel weg is nie, was diefstal waarskynlik nie die motief nie.


    En sy is nie bý die deur dood nie. Haar liggaam lê bykans vier meter die woonstel in, en die bloedpatroon sê sy is minstens drie meter van die deur af gesteek. Van voor af. Sy het nie probeer omdraai of vlug nie – sy het haar aanvaller gekonfronteer, maar nie gekeer nie. Nie vir haar lewe baklei nie. Griessel maak die prentjie oudergewoonte onwillekeurig in sy kop, half teësinnig: Sy maak die deur oop. Sy sien wie dit is. Sy loop agteruit …


    Maar sy keer nie?


    Die voordeur se handvatsel is skoongevee.


    Hanneke Sloet het bo in die slaapkamer sit en werk. Die glas wyn staan daar, die rekenaar, die lêers.


    Dit wil nie inmekaar pas nie.


    En die foto’s. Sloet wat dit doelbewus in ’n ateljee laat neem het. Uitlokkend. Kaal.


    Tog was sy die afgelope jaar in geen ernstige verhouding nie. Dit pla hom, dié kombinasie.


    Miskien het sy nie tyd gehad vir verhoudings nie. Sesuur soggens in die gimnasium, saans eers aguur huis toe. Verlede jaar nog van Stellenbosch af ingery, saans weer terug.


    Miskien. Maar waarom dan die foto’s, die moeite?


    Hy moet onthou om vir Tommy Nxesi te vra waar hulle daardie foto’s gekry het. Waar het sy hulle gebêre?


    Hy hou sy gedagtes doelbewus by die dossier, want hy wil nie sy groot verleentheid herleef nie. Maar iewers op die grens van die slaap onthou hy met ’n mate van genoegdoening iemand het vanaand gedink hy is Paul Eilers.


    Dan kan hy nie só lelik wees nie.

    Hy droom van Lize Beekman. Hulle stap in ’n besige straat en hy is eindeloos besig om te probeer verduidelik waarom hy so ’n belaglike ding voor haar kwytgeraak het. Maar haar aandag is nie by hom nie. Sy verdwyn, smelt weg in die skare, en mense kyk vir hom met groot afkeer op hul gesigte.


    Die selfoon se wekker ruk hom wakker en hy sit halforent, nie seker waar hy is nie.


    Hy sien die dossier op die spieëltafel. Die gebeure van gister dring stadigaan tot hom deur. Hy vryf met sy palms oor sy gesig. Hy staan stadig op, trek aan en loop badkamer toe om sy blaas leeg te maak en sy gesig te was. Dan loer hy versigtig by Alexa se kamerdeur in.


    Sy slaap nog.


    Hy oorweeg sy opsies. Hy moet huis toe, gaan stort en skeer en tande borsel en ontbyt kry – hy’t gisteraand niks geëet nie. En dan vir Tommy Nxesi by Sloet se woonstel gaan kry. Maar hy wil Alexa nie net so los nie …


    Hy neem ’n besluit, dra die lêers af na sy kar toe, kry die notaboek en pen in die paneelkissie. Die oggend is helder en skoon en windstil, die berg se rotswande gloei. Hy staan ’n oomblik in die straat daarna en kyk, dan draf hy terug, gaan sit weer in die tweede slaapkamer by die spieëlkas om vir haar ’n nota te skryf.


    Alexa


    Ek is verskriklik jammer oor gisteraand. Dit was alles my skuld. Bel my asseblief as jy wakker word. Ek moet dringend met jou praat.


    Bennie.


    Hy skeur die bladsy uit, loop so sag as wat hy kan by haar kamer in, en plaas dit op die bedkassie waar sy dit sal sien.


    * * *


    36-On-Rose is ’n blinknuwe vyfverdiepinggebou, ontwerp om die Bo-Kaapse argitektuur op ’n moderne manier te probeer weergee. Die onderste vlakke is net so veelkleurig geverf soos die klein arbeidershuisies verder aan in Roosstraat.


    Nxesi wag by die voordeur. Hy is dieselfde lengte as Griessel, maar breër, die bene effe bak. Sy swartraambril en bruin tweedbaadjie gee hom ’n professorale voorkoms. Hy groet vriendelik. “Ek het die sleutels, maar security sal vir ons na die vloer toe moet vat.” Sy Afrikaans het ’n township-aksent. Hy hou die deur vir Griessel oop.


    “Tommy, ek is jammer oor dié ding,” sê Griessel terwyl hy instap.


    “Kaptein, dis niks nie. Ek het gedink julle sou lankal die saak gevat het.”


    Die voorportaal is nuut en blink. Agter ’n toonbank is ’n man en vrou in sekuriteitsuniforms. Nxesi beduie na die TV-kamera agter hulle, teen die muur. “Die CCTV en die lifts se card system moes al einde Desember gewerk het, maar hulle was nog tot einde Januarie besig om klaar te maak met alles. Op 18 Januarie was daar niks security nie, behalwe dié mense by reception. Die probleem is ’n intruder kon daardie tyd ook by die parking garage ingekom het.”


    Hy wys sy SAPD-eieningskaart vir die vroulike wag, praat met haar in Xhosa. Sy laat hulle eers in ’n boek teken, ’n maatreël wat Griessel nog nooit kon verstaan nie, want jy kan enigiets daarin skryf.


    Dan lei sy hulle na die hysbak. “Nou werk die system só dat jy ’n kaart daar moet indruk as jy wil opgaan.” Nxesi wys na ’n gleuf net bokant die hyspak se knop-paneel. “Dan druk jy jou vloer. As jy ’n nommer druk wat nie op jou card ge-program is nie, dan loop hy nie. Met die afkom loop hy self.”


    “Maar dit het nie op 18 Januarie gewerk nie.”


    “Nee. Twee dae ná die moord, tóé werk dit.” Hy skud sy kop.


    Die sekuriteitswag maak ’n geluid van protes. Nxesi skuif sy bril. “Hulle is baie touchy oor die moord, want die helfte van die flats is nog for sale.”


    * * *


    By die deur, terwyl hy oopsluit, sê Nxesi: “Alles staan net soos dit was, omdat die docket nog oop is. Maar die lawyers het die SC begin pla, hulle wil hê ons moet skoonmaak, hulle wil haar estate klaarmaak. Die ma-hulle erf alles. Hulle bly in Jeffreysbaai. Retired.”


    Hy stoot die deur oop, wag dat Griessel voor moet stap.


    Griessel bevestig dat daar ’n loergaatjie in die voordeur is, en ’n veiligheidsketting en grendel, onbeskadig. Dan gaan staan hy, wil eers net ’n gevoel vir die vertrek kry.


    Dit is kleiner as die indruk wat die foto’s geskep het, maar steeds ruim en mooi en modern. Die oggendlig deur die groot vensters laat dit vrolik lyk, die uitsig suid sluit ’n stuk van Seinheuwel in. Links van hom is die enkele pilaar, die kombuis daaragter. Hy hoor die sagte suis van die yskas, ’n duur dubbeldeur. Tussen die pilaar en die vensters, in die middel van die ruimte, staan die bank en stoele. Die kunswerk hang regs van hom, teen die muur, die hoëtrourak daaronder. Die skildery lyk nou interessanter as op die foto’s. By die venster staan die wit teleskoop op ’n driepoot.


    Hy kyk om, sien Nxesi hou hom met groot aandag dop. “Kan ek na die sleutel kyk, Tommy?”


    Die Xhosa-speurder hou dit na hom uit. “Dié een is vir die voordeur.” Hy wys die silwer Yale-sleutel. “Dis vir haar kar, die ander is vir van die kaste daar bo.” Die bossie is aan ’n metaalringetjie.


    “Was daar spaarsleutels iewers?”


    “Net vir die kaste, en vir haar kar. Sy’t dit in die laai langs haar bed gehou.”


    “In haar kantoor?”


    Nxesi skud sy kop.


    “En sekuriteit? Het hulle ’n sleutel?”


    “Hayi. Net die caretaker het ’n loper, maar hy het nie ’n lift card nie. Security moet hom bring, but only if the owner has given permission.”


    “Haar kar?”


    “Dit staan nog hier onder in die parking garage. Mini Cooper S Convertible. Forensies is daardeur. Nothing.”


    “Dankie.” Griessel gee die sleutels terug.


    Hy kyk af na die bloed.


    Op die blink, grys marmerteëls, drie tree van die ingang af, is die eerste fyn waaier van bruin, droë bloedspatsels, in swart omkring deur forensies. Omtrent ’n meter verder is die wye, versteende plas waar sy gelê het.


    Griessel staan terug, tot in die voordeurkosyn, loop dan twee treë vorentoe. Nog ’n skuifelpas. Hier sou die moordenaar gestaan het. Hier is die enkele wond toegedien. Sy het teruggeval, sekerlik van die geweld daarvan. Daar inmekaargesak.


    Griessel buk af, kyk na die voorste, delikate spatsels. Dit is perfek bewaar, geen voetspoor, geen smering nie.


    Hy loop agter die pilaar verby, na die kombuisie toe. Die wasbak is leeg. Die werksoppervlak is skoon, net soos op die foto’s.


    “Tommy, hier was niks in die wasbak nie?”


    Nxesi kom staan by hom. “Niks. Sy’t by die werk geëet. Thai take-away ge-order, so by six forty die aand. Van ’n delivery service wat dit onder by Silberstein House se reception gelos het, five past seven. Toe bel hulle haar, toe gaan kry sy dit. Die bokse was in haar trash. That’s why the pathologist was so certain about the time of death. He says that last meal had barely left the stomach, there was very little in the small intestine. As sy net voor sewe geëet het, was die time of death baie naby aan tienuur.”


    “Jy’s ’n goeie speurder, Tommy,” sê Griessel nadenkend.


    “I try …”


    “Toe ek … Hulle het dit met my ook al gedoen, Tommy. My saak vir iemand anders gegee. Ek weet hoe dit voel.”


    “Kaptein, dis O.K.” Hy skuif weer met sy vingers aan sy bril.


    “Dis makliker as jy die hele dossier eers kan lees. As al die voetwerk klaar gedoen is.”


    “Maak nie saak nie. Kom ons vang net die een wat dié ding gedoen het.”


    Griessel sien die erns op Nxesi se gesig. “Dankie, Tommy.” Hy beduie na die boonste verdieping. “Daar was ’n wynglas, langs haar rekenaar. Maar nie ’n bottel nie …”


    Nxesi trek ’n deurtjie oop van die losstaande kombuis-werksbank, en wys met sy vinger. “Die wyn het hier gestaan, forensics het die bottel saamgevat. Red wine, oopgemaak, die bottel was so half.”


    Sloet moes die wyn kom ingooi het, die bottel gebêre het. “Sy was netjies.”


    “Jy moet die kaste sien. Dis soos ’n winkel.”


    “In watter laai is haar messe?”


    Nxesi wys na ’n stel laaie. “Die cutlery is bo, die utensils in die derde een,” sê hy.


    Griessel trek die boonste laai oop. Silwer eetgerei, vurke, messe, lepels, teelepels. Niks wat naastenby die moordwapen se afmetings kon wees nie.


    “Daar’s drie kitchen knives in die ander een,” sê Nxesi. “But nothing that comes close.”


    Bennie maak die derde laai oop. Dit is nie baie vol nie. ’n Paar opskep- en slaailepels, ’n klein verskeidenheid kookinstrumente. En drie messe met swart hewwe, verskillende groottes, die langste een is ’n vleismes, maar die afmetings is steeds te klein om die moordwapen te kon gewees het.


    “Even if there was a bigger one in that set, sou hy steeds te maer gewees het,” sê Nxesi. “Ek het dié flat deurgesoek, kaptein. As sy ’n dagger of ’n assegaai gehad het … No trace. Ek weet nie …”


    Griessel stoot die laai toe, loop na die yskas, maak dit oop. Daar is nie veel in nie. Twee houers gegeurde jogurt van Woolworths, en een met fetakaas. Twee soorte geel kaas, elk in sy eie plastieksakkie verseël, ’n tweeliterbottel lemoensap, een derde leeg. ’n Bottel witwyn, onoopgemaak, ’n houer margarien, ’n Tupperware-bakkie met wat lyk na beetslaai daarin.


    Hy trek die vriesgedeelte se deur oop. ’n Bak roomys, ’n paar sakkies bevrore groente, ’n enkele pak hoenderdye.


    Hy stoot die deur weer toe.


    * * *


    Bo kyk hy eers na die tweede slaapkamer, die een met die verseëlde kartonne in. Die bokse is netjies op die enkelbed gepak, haaks met die hoeke. Die twee opgerolde Persiese tapyte is teen die leë wit boekrak gestoot, sodat jy maklik na die bed toe kan stap.


    Griessel loop tot by die bed, inspekteer die bokse. Hulle is nog verseël met die breë kleefband wat vervoermaatskappye gebruik.


    Nxesi volg hom met die uitloop, dan in die kort gang af na die hoofslaapkamer. Aan die punt van die gang, net voor die kamerdeur links, is ’n groot venster met ’n uitsig oor die stad.


    Die slaapkamer is groot. Ingeboude kaste teen ’n lang muur af. Sloet se werkstafel oorkant, tussen die twee groot vensters, die roomkleurige gordyne toegetrek, net soos op die foto’s. Teenoor die deur staan die groot, minimalistiese dubbelbed, links daarvan die ingang na die badkamer. Op die vloer is ’n groot Oosterse tapyt, ook roomkleurig, met fyn bruin patrone.


    “Die lamp was aan,” sê hy.


    “Hy was.”


    Die werkstafel is nou leeg, die rekenaar en lêers verwyder. Hy trek sy asem in om te vra oor die rekenaar, maar sy selfoon lui. Hy trek dit uit sy hempsak. ALEXA, sê die skerm.


    “Hallo.”


    “Bennie, ek kan dit nie doen nie.” Daar is absolute angs in haar stem.


    Hy loop uit na die gang toe voor hy vra: “Hoe bedoel jy?”


    “Ek kan nie die konsert doen nie, Bennie. Ek kán nie.”

    “Alexa, nee, moenie jou nou bekommer nie, ek is netnou …”


    “Dit gaan my verwoes, Bennie.”


    Hy weet nie wat om vir haar te sê nie, skielik bewus van sy onvermoë om die regte woorde, die regte aanslag te kry. “Dit sal nie,” is die beste wat hy kan doen. “Jy’s Xandra Barnard.”


    “Ek is niks, Bennie.” Die huil is vlak in haar stem.


    “Ek … Alexa, gee my net ’n uur. Het jy al koffie gehad?”


    “Nee,” sê sy in ’n klein stem.


    “Gaan maak vir jou koffie. Eet iets. Bad … Ek kom so gou as wat ek kan. Ek is by die werk …”


    Stilte.


    “Alexa …?”


    “Ek weet nie wat om te doen nie, Bennie.”


    “Sal jy solank gaan koffie maak?”


    “Ek sal.”


    “Ek belowe ek kom so gou as wat ek kan.”


    “O.K.”


    “Ek bel netnou weer. Sal jy jou selfoon by jou hou?”


    “O.K.”


    “Ek is netnou daar.”


    “Ek is jammer, Bennie.”


    “Jy hoef nie jammer te wees nie, ons gaan daaroor praat …” Hy moet aflui, want Nxesi staan en wag. “Laat ek eers gou klaar werk.”


    “Ek moes jou nie gepla het nie, ek is jammer. Bye, Bennie.” Dan is die lyn dood.


    Hy staan daar en kyk deur die venster met die staduitsig, maar hy sien niks. Hy sal moet klaarmaak hier. Daar’s nie drank in Alexa se huis nie, maar hy sal haar moet gaan keer voor sy by ’n hotel gaan sit. Dis wat sy doen, want “drankwinkels is sulke hartseer plekke”. Hy ken al die gevaartekens, hy weet sy sal ’n dop by die Mount Nelson gaan soek.


    En dis sý skuld.


    * * *


    Nxesi het die houding van ’n man wat alles teen wil en dank gehoor het, maar uit ordentlikheid dit nie wil wys nie.


    “Sorry, Tommy …” is al wat Griessel sê.


    Die adjudant-offisier maak ’n handgebaar wat sê dis niks.


    Griessel staan eers, probeer tot verhaal kom. Daar was iets belangriks wat hy wou vra.


    Hy onthou: “Die rekenaar. Dit was aan?”


    “Nee. Dit was af. Maar haar e-mail wys sy het hier gesit en werk. Sy het so halftien ’n e-mail gestuur vir Van Eeden. Hy’s die … dealmaker, die een wat die hele merger bymekaarsit. Official stuff, ’n soort van ’n progress report.”


    “Hy is dieselfde een vir wie sy ’n SMS gestuur het so tien voor tien?”


    Nxesi knik. “Hy sê dit was oor daardie e-mail – sy’t hom net laat weet sy het dit gestuur.”


    “En al die lêers wat hier gelê het, dit was oor die transaksie?”


    “Ewe. Dit was.”


    “Sy’t gesit en werk tot net voor tien.” Die bevestiging van die vermoede wat hy van die foto’s gekry het, en die eerste besef dat hy niks nuuts hier gaan ontdek nie.


    Hy loop na die badkamer toe. ’n Stort, die hele lengte van die agterste muur, met ’n glaspaneel voor. Waar die enkele manlike skaamhaar gevind is. ’n Groot, wit, moderne bad. Nog grys marmerteëls. Bruin kassies, bruin handdoeke. ’n Bruin wasgoedmandjie van materiaal wat aan ’n donkerhout-raamwerk hang. Hy lig die flap op. Daar’s niks in nie.


    “Forensies het dit weggevat,” sê Nxesi.


    “En niks gekry nie.”


    “Shici.”


    Hulle loop weer terug slaapkamer toe. Griessel gaan staan. “Tommy, hoe het jy dié ding gesien? Wat het hier gebeur?”


    Nxesi vat met sy duim en twee voorvingers aan sy bril, skuif dit. “Sy’t die werk huis toe gebring, sy het hier gesit …”


    Griessel se selfoon lui.


    Hy sug. “Ekskuus, Tommy,” sê hy en haal dit uit sy hempsak.


    MBALI.


    “Hallo, Mbali.”


    “How are you, Bennie?”


    “I’m well, thanks. Welcome back.”


    “Thank you,” sê sy sonder geesdrif. “You know I’m on the shooter team?”


    “They told me last night.”


    “I’m your liaison, Bennie. You read the e-mails?”


    “I did.”


    “I want to know what you think. Could we meet?”


    Hy sal eers na Alexa toe moet gaan, en hy moet nog hier klaarmaak. Hy kyk na sy horlosie.


    Mbali interpreteer sy huiwering reg. “Anytime, Bennie, I’m at the scene at the moment, in Claremont.”


    “Can I call you?”


    “Of course, Bennie. Bye.”


    Nxesi kyk vloer toe met ’n grinnik. “Mbali Kaleni?” vra hy.


    “Ja.”


    “Ek hoor daar het goed gebeur. In Holland.”


    “Dis wat hulle sê.”


    “Seker die dagga. Sy wou seker iemand arrest oor hulle so sit en dagga rook op straat.”


    “Kan wees.”


    “Mbali,” sê Nxesi met ’n verwonderde glimlag.


    “Sy’s ’n goeie speurder,” sê Griessel.


    Nxesi knik net.


    “Tommy, hoe het hierdie ding gebeur?”


    * * *


    Die sluipskutter sit in die Chana-paneelwa. Langs hom op die vloer lê ’n elektriese lamp aan ’n verlengingskoord wat by die venster uitkronkel, na ’n kragpunt teen die donker motorhuis se muur.


    Op sy skoot is die geweer. Langs hom, op die gereedskapkis, is ’n stel skoonmaakgoed in die aluminiumtassie gerangskik – die metaalstokke, borsels, moppe, lappies en olie. Hy werk stadig en sekuur, want hy wil nie aan die teleskoop raak nie. Hy kan nie bekostig om dit weer na ’n skietbaan te neem vir instelling nie.


    Nie meer nie.


    Dit gaan vandag ’n lang skoot wees. Dalk die langste van almal. Daarom wil hy dit agter die rug kry.


    En dit moet voor 12:00 gebeur, voor die strate Sondagmiddag-stil raak.


    Vandag sal hy meer tydsaam moet wees. Kalm bly. Gister se eerste skoot was mis omdat hy nie die spanning goed hanteer het nie. Nou is die ys gebreek. Vandag sal hy beter skiet.


    Hy kyk na sy horlosie. Twintig minute, dan moet hy ry.


    * * *


    “Daardie tyd, toe kon jy maklik inkom by dié gebou,” sê adjudant-offisier Tommy Nxesi. “By die parking garage, miskien met die trappe op, miskien met die lift. So hy het ingekom en toe kom klop hy aan die deur. Sy het klaar gewerk, miskien was sy onder. Toe kyk sy deur die gaatjie. En sy ken hom. Toe maak sy oop. Toe praat hulle daar. En hulle begin argue. Hy word baie kwaad. Toe steek hy haar. Toe sien hy sy is dood. Toe loop hy.”


    “Kan wees.”


    “Daar’s niks gesteel nie, kaptein. Daar’s nie motive nie. Shici. Nothing. No boyfriend, no social life aside from the two female friends, dit was net werk. Hulle sê sy was nice. But ambitious, sy het so hard op hierdie deal gewerk omdat sy ’n director wil word by Silbersteins. And the promotion was in the pipeline, dis wat Pruis vir my gesê het. So ek dink dit was iets anders. Eers het ek gedink dis drugs. Dié ryk hase, hulle snuif, ek het gedink haar dealer het gekom deliver, toe het sy nie genoeg cash nie, miskien was hy ook high, toe steek hy haar. Maar dan sou hy gesteel het ook. En die post mortem wys no drugs. Maar dit is so iets, kaptein. Somebody came about something. Iets wat haar werk en haar vriende nie van geweet het nie. Iets wat ons nie kan vat nie. Een van daai goed wat net gebeur, spur of the moment.”

    Griessel vra hom waar hy die foto’s gekry het van Sloet, dié wat in die wit koevert is.


    Nxesi huiwer ’n oomblik voor hy na die bedkassie toe loop, aan die regterkant van die bed. Daar is twee laaie, ’n deurtjie onder. Hy trek die tweede laai oop. “Kom kyk,” sê hy met kwalik verskuilde afkeer. En dan staan hy terug, asof die inhoud van die laai toksies is.


    Griessel gaan kyk. Bo-op lê die vibrator, lank en dik, ’n makabere, getroue nabootsing van ’n penis. En daarnaas die boksie waarin dit gekom het. Big Boy Vibrator, in groot letters.


    “Daar lê haar boyfriend,” sê Nxesi. “Die album is onder.”


    Griessel sê niks, trek die fotoalbum uit en slaan dit oop.


    Voorin is die naam van die fotograaf op ’n klein silwer plakker. Anni de Waal. En ’n adres in De Waterkant Village.


    Nog foto’s van Hanneke Sloet, in dieselfde trant as dié wat hy gesien het, in ’n verskeidenheid poserings, een A4-afdruk per bladsy. Haar borskliewing word dikwels ten toon gestel, maar daar is geen ander naakfoto’s nie. En ag bladsye is leeg.


    “Jy het net drie foto’s gevat?”


    “Ewe. Twee vir die docket. En die kaal een, want ek wil nie hê haar ma moet dit kry nie.” Met groot erns.


    Griessel probeer die album onder die vibrator en sy verpakking terugstoot. Hy kry dit nie reg nie, tel die boksie op, bêre die album. Hy lees op die kartonhouer: Big Boy is a hugely satisfying multispeed vibrating realistic veined cock. It’s a superhero love shaft for a meaty satisfaction designed to go deep and totally satisfy you with a greater girth for greater gratification. Real men just can’t measure up to this wild toy. Free Eveready Gold batteries included!


    Hy kyk op, sien hoe die adjudant-offisier wag vir sy reaksie.


    “Dis ’n snaakse wêreld, Tommy.”


    “Hayi,” sê hy kopskuddend voordat hy sy bril regskuif.


    * * *


    By sy kar vra Nxesi dat hy moet teken vir ontvangs van die woonstelsleutels. Nadat Griessel dit gedoen het, sien hy die verligting, vlietend, asof die adjudant-offisier ’n gewig van sy skouers afgooi.


    Net voor hy ry, vra hy: “Tommy, ek weet dit gaan snaaks klink, maar was daar enige sprake met jou ondersoek … enigiemand wat van ’n ‘kommunis’ gepraat het?”


    “ ’n Kommunis?”


    Sy verstomming is Griessel se antwoord. “Dis niks nie, Tommy, net iets wat die kolonel gisteraand gesê het.”


    Nxesi skud sy kop. “I just found a lot of capitalists …”


    Bennie bel in die ry vir Alexa en sê hy is op pad. Sy klink afwesig en ver, asof dit nie saak maak nie, en sy moed sink.


    Die probleem is hy verstaan haar nie, al probeer hy, al verreken hy die skade van haar verlede. Daardie ontsaglike talent.


    Drie maande gelede het sy vir die eerste keer kom sing saam met Roes, ’n amateur rock-en-blues-orkes vir wie Bennie baskitaar speel. Die naam is gekies want hulle is vier middeljarige, voorstedelike middelklasouens wat vyf maande gevat het om hul gesamentlike, aansienlike roes af te skud en stadigaan ’n repertoire van ou, klassieke liedjies te begin opbou, in die hoop om by troues en partytjies te speel. Hy het haar ’n paar keer versigtig genooi, sy het uit die bloute en op haar eie opgedaag by die ou gemeenskapsaaltjie in Woodstock waar hulle oefen. Sy het uitdrukkingloos gesit en luister terwyl hulle hul beste gegee het, erg bewus van haar musiekstatus. En toe vra sy ná die eerste stel: “Ken julle ‘See See Rider’ van Ma Rainey?” En Vince Fortuin, hulle leierkitaar met die anker-tatoeëermerk op sy seningrige skouer en die klein ogies wat heeltemal toemaak van plesier as hulle ordentlik aan die gang kom, sê: “Daai’s ’n lekka een, ma’ maybe so bietjie meer upbeat as Ma?” Alexa het met ’n effense glimlag en ’n knik van die kop saamgestem. Vince en die drommer Jaap, met sy lang grys hare en die sigaret permanent tussen sy lippe, het weggeval, en Griessel en die swaar-besnorde ritmekitaar Jakes Jacobs het geluister en bygekom, lekker sterk en stampend, en Alexa het die mikrofoon gevat en haar rug op hulle gedraai.


    En toe sing sy.


    Die ding is, hy’t gehoop, vaagweg en teen sy beterwete in, dat sy dit dalk sou oorweeg om saam met hulle op te tree. Nie permanent nie, dalk nou en dan. Spesiale geleenthede. Maar daardie aand, toe sy die eerste strofes sing, toe weet hy hulle is nie in haar klas nie.


    Dit was die eerste keer in jare dat sy aan ’n mikrofoon gevat het, maar alles was net daar, onmiddellik en oorweldigend: die aanvoeling, die intonasie, die verstaan van die musiek, van hulle, van Vince se tempo en inslag. En die ryk, vol stem, die charisma, die betowering.


    Sy het hulle standaard, hulle klank, hul vermoëns meteens gelig, sy het hulle skielik goed laat klink.


    Toe sy klaar is, toe klap hulle vir haar hande, en sy sê: “Nee, nee, moenie.” En toe vra sy, selfbewus vir die kwalik onderdrukte honger: “Tampa Red se ‘She’s Love Crazy’?”


    Vince het geknik, beïndruk en geesdriftig, en gespeel.


    En Alexa het gesing.


    Vir amper ’n uur lank, die een liedjie ná die ander. Griessel het die lig in haar oë gesien, en die metamorfose. Die tuiskoms, en die verlange in haar vir wat hy vermoed het ’n gehoor moet wees, of regte applous, dié soort wat dreun soos die see, want dit is wat haar talent gevoed het, dit is wat haar in daardie oomblikke toegekom het.


    Dieselfde vrou wat gisteraand vir hom gesê het: “Hulle het deur my gesien.”


    Waar kom sy daaraan? Het sy geen idee hoe goed sy is nie?


    Hoe hanteer hy dit, as hy dit nie kan verstaan nie? Wat sê hy vir haar?


    En sy ander bekommernis: Hy kan nie die hele dag by haar bly nie. Hy sal haar Alkoholiste Anoniem-borg moet bel, mev. Ellis, die skoolhoof. Want hy moet wikkel, hy moet konsentreer, sy kop moet nou vol wees van die dinge wat hy in Sloet se woonstel gesien het. Hy het vir Tommy gevra, onder by die motors, net voor hy vir die sleutels geteken het: “Wie’t jy vir dié ding verdink?” En Nxesi het gesê: “Die caretaker. Faroek Klein. He had opportunity, and a master key. He carries tools, so maybe het hy ’n groot steekding in sy box. Sy prints was in die flat. Hy’t geweet hoe maklik dit is om tot by haar deur te kom. Sy sou vir hom oopgemaak het. Hy fancy homself as a handsome guy, ek het gedink miskien het hy sy luck gaan try by die vrou met die groot …” Nxesi het met sy hande beduie, te skaam om die borste op hul naam te noem, en haastig bygevoeg: “Hy’t ’n rekord, kaptein, assault with intent. Die victim was ’n vrou. Hy’t ’n suspended sentence gekry, nege jaar terug. So ek het hom baie ge-like vir dié ding. Maar hy het ’n alibi – sy nuwe vrou en haar twee teenagers sê hy was die hele aand by die huis. And I believe them, hulle lyk decent.”


    “Niemand anders nie?”


    “Ek het lank gekyk na die boyfriend. Roch. But it did not want to fit, hy was oorsee, in any case. Daar’s niemand nie, kaptein, ek het na almal gekyk. Dis hoekom ek sê, dis iets wat ons nie gevat kry nie. A chance encounter, a spur of the moment argument.”


    Maar hy stem net gedeeltelik saam. Daar’s ’n paar dinge wat hom pla. Die totale gebrek aan verdedigende wonde. Waar die bloed lê. En die derde laai in die kombuis.


    As sy reg by die voordeur gesteek was, as haar hande gesny of gekneus was, kon hy nog die toevallige besoeker en die rusie-teorie aanvaar het. Maar sy’s ’n volwasse, slim prokureur. As iemand tienuur in die aand aan haar deur klop, kyk sy eers deur die loergaatjie. Maak sy net oop as sy die besoeker ken. Druk sy net die grendel terug en haal die veiligheidsketting af as sy hom vertróú.


    Sy is van voor gesteek. Sy was van aangesig tot aangesig met die moordenaar. Drie meter die woonstel in. Sy het nie gekeer nie.


    En die derde kombuislaai se inhoud dui op iemand wat nie erg is oor kosmaak nie. Dit is, vermoed hy, die somtotaal van haar kombuisimplemente. Selfs al was daar ’n vierde, veel groter, breër, langer mes, hy kan nie sien hoe ’n moordenaar inloop, die laai gaan ooptrek en krap tot hy die regte steekding kry terwyl Hanneke Sloet geduldig staan en wag naby die voordeur nie.


    Die moordenaar het die wapen saamgebring.


    Met opset. Doelbewus. Doelgerig.


    En dit alles beteken Nxesi was reg om die handige, veroordeelde opsigter, Faroek Klein, te verdink. Hy sal weer na sy alibi moet gaan kyk.


    * * *


    Alexa kom maak vir hom die voordeur oop. Sy is in haar japon, nog onversorg. Maar sy is nugter.


    Verligting spoel deur hom, en die skuld wat al sedert gisteraand in hom lê. “Ek is verskriklik jammer, Alexa, ek het jou in die skande gesteek en toe moet ek werk toe, ek …” Maar teen daardie tyd het sy al weggedraai van hom af, met ’n eienaardige uitdrukking op haar gesig wat hy nie kan lees nie.


    Sy stap kombuis toe.


    “Alexa …” sê hy. Sy skud haar kop, asof sy nie wil hoor nie.


    Hy loop agterna.


    Haar beker staan op die tafel, die stoel weggestoot. Dis waar sy gesit het toe hy aankom.


    Sy skink woordeloos vir hom koffie en gaan sit by die tafel. Sy skuif die melk, suiker en teelepelhouer nader, plaas haar hande om haar eie koffiebeker, haar gesig versluier agter die blonde hare.


    Hy gaan sit, nou bekommerd. Sy het só gelyk die eerste keer toe hy haar gesien het, in hierdie huis se sitkamer. Die oggend ná haar man se dood.


    “Dit was nie jou skuld nie,” sê sy.


    Hy wil met haar verskil, maar sy lig haar hand en maak hom stil.


    “Ek maak só,” sê sy. “Met mense.”


    Hy voeg suiker en melk by sy koffie.


    “En ek weet nie hoe om op te hou nie, Bennie.” Sy kyk vir die eerste keer na hom, smekend en met soveel wanhoop dat hy vir haar iets wil gee, enigiets, al weet hy dit gaan nie reg uitkom nie.


    “Jy is fantasties, Alexa,” sê hy, en die woord klink vir hom aangeplak en ontoereikend. “Jy is … jy het alles. Jy is die beste sangeres in die land en elke keer as jy my bel, dan wonder ek hoekom, want ek is ’n poliésman.”


    Haar mond vertrek in emosie.


    “Dis waar,” sê hy.


    “Het jy al gedink dat dit juis die probleem is?”


    “Hoe bedoel jy?”


    “Here, Bennie, hierdie bedryf … Jy weet nie hoe dit is nie. Ek is nie sterk genoeg nie …”


    “Jy is,” sê hy.


    “Jy verstaan nie. Dit verlei. Die … áándag. Die fokus daarvan, die intense, nimmereindigende, onnatuurlike aandag. Dis asof … Om te kan sing, dit is so ’n doodgewone ding, dit is niks beter of niks anders as enige ander talent nie. Soos … die ou wat hierdie huis nou verf, wat die kleure en teksture voorgestel het, hy is so kreatief, so bedrewe, sy talent is so … duidelik. Maar mense koek nie om hom nie, vertel hom nie van die oggend tot die aand hoe wonderlik, hoe magies, hy is en hoe hy hulle lewe verander het nie en … Jy begin dit glo, Bennie, al wil jy nie. Dit hou nie op nie, elke dag, elke optrede, elke keer as jy jou neus by die deur uitsteek. Ek het al vergeet hoe dit is. Tot gisteraand. Ons is sulke egoïstiese wesens. Ons raak so maklik verlei. Verslaaf daaraan. Heeltemal. Dit was … dit is my dwelm. En ek het destyds mense om my begin versamel wat dit vir my moet gee, wat dit vir my moet sê, vir die oomblikke van twyfel. Want soms kom die werklikheid en die waarheid, wanneer jy besef jy en jou talent is doodgewoon, hierdie aanhang, hierdie asemlose bewondering en waardering en applous is vir die musiek, vir die emosie wat dit by mense wakker maak. Nie vir jou nie. En dan word jy bang. Dat mense dit eendag gaan besef.”


    Sy sug, asof dit groot energie gevat het om dit alles te sê, draai die beker tussen haar vingers. “So ek versamel mense, Bennie. Soos Dave Burmeister, my eerste orkesleier. En vir Adam. En nou doen ek dieselfde met jou. Mense wat oor die waarheidsoomblikke kan pleister, vir wie jy kan sê jy is ’n mislukking, en dan sê hulle, nee, Alexa, jy is die beste sangeres in die wêreld. Hulle gee vir jou die dwelm wanneer die skares weg is. Dit is ’n bose kringloop, ’n verleidelike proses, nie rasioneel of normaal of psigies gebalanseerd nie. Want die wêreld waarin jy leef is abnormaal. Skyn. Spieëls en rook en kulkuns. En as jy dit besef, as die waarheid daarvan skielik eendag tot jou deurdring, dan kom die vrees. Om uitgevang te word. En dan begin jy drink. Want as jy dronk is, glo jy alles makliker …”


    Dan lui Griessel se selfoon en hy wil dit los, want hy wil nie nou onderbreek word nie.

    “Antwoord, asseblief,” sê Alexa met ’n ironiese glimlag.


    Hy haal sy selfoon uit.


    CARLA.


    Hy staan op en loop na die eetkamer terwyl hy antwoord. “Hallo, Carla.”


    “Fritz wil ’n tatt kry, Pappa,” sê sy dogter in haar beskuldigende ek-is-die-ouer-slimmer-suster-stem.


    “ ’n Wát?”


    “ ’n Tattoo. Oor sy hele arm.”


    Sy kop nog nie heeltemal by die gesprek nie: “Watse tattoo?”


    “Pa! Dit maak nie saak nie. Hoe gaan hy lyk op veertig?” Asof dit die ouderdom van verdoemenis is.


    “Carla, ek … Waar kom dit nou vandaan?”


    “Dis vandat hy vir Jack Parow speel, Pa. Ek is bekommerd oor hom.” Die moederlike Carla, ’n nuwe verskynsel sedert die egskeiding – sy ontferm haar nou graag oor haar pa en haar broer.


    “Nee, ek bedoel hoe weet jy?”


    “Hy’t my gebel, netnou. Hy sê hy gaan in die week na ’n tattoo parlour toe. Dis so … voorstedelik …”


    “Ek sal met hom praat, dis net nou moeilik …”


    “Shame, Pappa, is Pappa besig?”


    “Ja. Bietjie van ’n dringende saak.”


    “Ai. Moenie te hard werk nie, ek dog net ek sê vir Pappa.” Terug in haar gewone, bruisende, lewenslustige modus. “Sien Pappa volgende week?”


    “Julle moet laat weet waar julle wil gaan eet.”


    “Ek sal. Maar nie saam met ’n kind met ’n tatt nie. Lief vir Pappa.”


    “Vir jou ook,” sê hy, en dan is sy weg met ’n vrolike “bye” en hy staan ’n oomblik om tot verhaal te kom. Hy loop terug kombuis toe, gaan staan in die deur, wydsbeen tussen twee wêrelde.


    Ingedagte sê hy: “Fritz wil ’n tattoo kry.”


    Alexa Barnard vee die blonde hare met haar hand uit haar gesig, en dan kom die lag vinnig oor haar. Haar kop omhoog, die geluid diep en oorrompelend en, klink dit vir Griessel, met heelwat verligting.


    * * *


    Die Chana-paneelwa ry by die Seepunt-biblioteek se parkeerterrein in, dan net regs van die Burgersentrum verby. Heel agter, vlak langs die M6 Westelike Boulevard, stoot dit agteruit in die laaste parkeerplek in, sodat dit maklik en vinnig sal kan uitkom.


    Die sluipskutter skakel die enjin af, verlig oor die meevallers: Dié parkeerterrein is heeltemal leeg op ’n Sondagoggend. In die twee kantspieëls buite kan hy die vaal, oop stuk grond agter die voertuig sien, en dan die lang, geteerde rolbalklub-parkering waar ’n klompie motors meer as sestig meter van hom af staan. En reg langs die Chana, die skuiling van melkhoutbome tussen hom en die M6. Die blare en takke is stil. Daar is feitlik geen wind nie.


    Deur die gaping tussen die twee bome kyk hy na die Groenpunt-polisiestasie anderkant die dubbelpad. Honderd-en-dertig meter, volgens sy Google Earth-berekeninge. ’n Lang skoot vir dié kaliber, vir sy vaardighede. Maar sy groter probleem is die SAPD-gebou se hoë heining. Sy enigste onbelemmerde uitsig op die ingang is deur die breë voorhek. Dit vernou sy uitsig dramaties, dit gee hom baie min tyd om ’n teiken te volg. Hy sal moet wag tot ’n polisieman na die deur toe stap, daardie oomblik wanneer hy talm om dit oop te trek …


    En dan is daar die verkeer op die M6. Die trajek is bo-oor gewone motors, maar ’n bus of ’n vragmotor kan die skoot afkeer. En deur die klein opening in die Chana se sypaneel is sy gesigsveld te klein om tydsberekening te verfyn.


    Maar hierdie posisie is die enigste veilige opsie.


    Hy bespied ’n laaste keer die omgewing. Hy is bewus van sy hart wat versnel, van sy wit kneukels op die stuurwiel. Hy is teleurgesteld. Hy het gedink hy sal die tweede keer kalmer wees.


    * * *


    Alexa sê vir Griessel sy het gehoor, in sy gesprek met Carla, dat hy ’n dringende saak het. Met die selfironiserende glimlag van die gevalle alkoholis sê sy sy het reeds vir mev. Ellis, haar A.A.-borg, gebel. Hy hoef nie bekommerd te wees nie, sy sal nie vandag weer drink nie. Hy moet gaan werk, hy kan haar vanaand of môre of wanneer hy ’n tydjie het, kom vertel van dit alles. En dat hy asseblief nie moet dink dit was sy skuld nie.


    Sal sy asseblief vir Lize Beekman en Anton Goosen bel en namens hom om verskoning vra?


    Dis onnodig, sê sy. Hulle is oorstuurde aanhangers gewoond.


    Asseblief, vra hy.


    Sy sal. Maar net as hy nou gaan werk.


    Hy bel vir Mbali, en ry om haar te gaan ontmoet by ’n Groentemarkplein-straatkafee.


    Hy is voor haar daar, sien die Zoeloe-speurder tussen die toeriste deur aangestap kom. Die kort, ronde, koddige lyf met die houding wat sê “moenie met my mors nie”. Sy is, soos altyd, in ’n swart broekpak geklee. Die groot swart handsak oor haar skouer, die Beretta 92FS aan haar heup, die SAPD-eieningskaart aan ’n band om haar nek vir die wêreld om te sien. Die oordadige donkerbril. En deesdae die wit serp, om die littekens te verbloem.


    Hy voel ’n deernis vir dié vrou. Dalk omdat sy ’n sekere heldeverering vir hom het. Sy glo vas hy het haar lewe gered, maande gelede, toe sy geskiet is en hy die verskriklike wond aan haar nek toegedruk het tot die ambulans opgedaag het. Maar ook omdat daar heelwat SAPD-lede in die Kaap is wat ’n renons in haar het, want sy is uitgesproke en feministies, sonder skroom krities, pedanties en tydsaam. Sy hou haar mond vir niemand nie en haar selfvertroue grens soms aan die onaanvaarbare. Hy dink dit het alles te doene met die byna eksklusiewe manswêreld van die speuromgewing, en haar voorkoms. As dié persoonlikheid in ’n skraal, aantreklike pakkie gekom het, sou hulle tou gestaan het om saam met haar te werk. Sou hulle gesê het sy verdien haar bevordering na die Valke. Miskien is dit omdat hy ’n alkoholis en ’n fokop is dat hy met haar kan identifiseer. Omdat hy weet hoe dit voel as mense agteraf vir jou lag. Miskien is dit sy ervaring – ná ses-en-twintig jaar in die Mag weet jy goeie, betroubare speurders is skaars, dit maak nie saak in watter vorm hulle kom nie.


    “Hi, Bennie.”


    Hy staan op, groet haar, wag dat sy sit.


    Sy doen dit met ’n sug, plaas haar handsak op die stoel langs haar. Sy vroetel daarin, bring ’n dun dossier te voorskyn, trek ’n enkele vel papier daaruit en plaas dit voor hom.


    “This is for you.” Dan skuif sy haar donkerbril tot op haar voorkop en haar oë soek fronsend na ’n kelner.


    * * *


    Die Groenpunt-polisiestasie is stiller as wat die sluipskutter verwag het. Daarom wen die veer van spanning stadigaan stywer in hom: Hoe lank kan hy hier sit met die oop skietgat, die geweer in sy hande, voor iemand iets opmerk – iemand wat verbystap, ’n motor wat hier reg voor hom van die M6 aftrek? Dit is die onvoorspelbaarheid, die toevalligheid, die dinge waarvoor niemand kan beplan nie, wat die grootste risiko meebring. Hy weet dit. Hy het in sy voorbereiding, sy navorsing, sy herdink en deurdink elke keer by dié waarheid uitgekom. Die oplossing is om die invloed van die noodlot ten alle koste te beperk. Moenie oorgretig of te selfversekerd raak nie. Moenie hulle onderskat nie. Moenie talm nie. Moenie enige kanse vat nie.


    Hy soek na die euforie van gistermiddag, daardie lighoofdige hutspot van verligting en genoegdoening en selftevredenheid – hy het hulle uitoorlê, hy het weggekom, hy het teruggeslaan. Toe het hy geweet sy strategie is meesterlik, onfeilbaar. Maar nou vreet die twyfel weer. En die vrees om betrap te word.


    ’n Wit SAPD-sedan ry by die hek daar oorkant in.


    Nog adrenalien.


    Hy leun met sy wang teen die geweer, kyk deur die tele-skoop.


    * * *


    762a89z012@anonimail.com


    Sent: Sunday 27 February. 06:57


    To: j.afrika@saps.gov.za


    Re: Aan Kaptein Bennie Griessel


    Ek het die berig in die Weekend Argus gesien. Kan jy reg laat geskied (Spreuke 21:15)? Is jy ook kop in een mus met die kommuniste? Ek hoop nie so nie, want dan sal ek moet eskaleer.


    Dit is ek wat gister die polisieman in Claremont geskiet het. Vandag sal daar nog een wees. Elke dag, tot jy die moordenaar aankla.


    Julle weet wie dit is.


    Griessel kyk op. Mbali sê vir hom genl. Afrika het dit vanoggend vir hulle al twee aangestuur, en gevra sy moet dit vir hom bring.


    Hy bedank haar, en vra of sy iets in Claremont gekry het.


    Sy tel die probleme een vir een, afgemete en stadig, op haar pof-vingers, haar gesig vol frustrasie. Een: Daar is geen ooggetuies nie. Niemand het die skoot gehoor nie, niemand het iets eienaardigs opgemerk nie. Twee: Die koeël wat konstabel Brandon April se knie verbrysel het, het heeltemal gedisintegreer. Drie: Die aard van die wond maak bepaling van trajek baie moeilik – hulle weet steeds nie van waar die skoot geskiet is nie. “If you take into account the parking area’s possible field of vision, it could have been from the school, or from a block of flats, but he would have had to be inside, or on the roof. All access was locked, and there is no sign of forced entry anywhere. It doesn’t make sense.” Dan kom staan die kelner langs haar en sy sê streng: “Coca Cola, but bring the ice separately, no half a glass monkey business.”


    Die man lig sy wenkbroue, kyk na Griessel, wat wys hy wil niks hê nie. Dan loop hy.


    “So we have no real crime scene,” sê Mbali. “And today he is going to shoot again.”


    * * *


    Luitenant-kolonel Bevan Dlodlo trek die deur van die Groenpunt-polisiestasie aan die aluminium-handvatsel oop.


    Op daardie oomblik, met ’n dawerende klapgeluid, ontplof die glas hier reg voor hom.


    Sy hele lyf ruk van die skrik, die brand van ’n glasskerf teen sy voorkop. Uitroepe van binne, geklingel van glas wat op die beton reën en breek. Sy instink is om te buk, om muur toe te beweeg, weg van die deur af. Sy hand reik na die dienspistool op sy heup.


    Met sy rug teen die muur, met die pistool in sy hand, op sy hurke, sy kop na die deur toe gedraai, wil hy na binne skree om te hoor wat aangaan. Hy voel die warm krieweling van bloed wat teen sy voorkop afloop. Dan ruk iets aan sy enkel, met soveel geweld dat hy omval, op sy linkersy.


    Hy kyk verstom na sy onderbeen. Hy sien die blou polisie-stewel is aan flarde, die bloed wat daardeur sypel en stadig in ’n groeiende plas op die beton uitdam.


    Hy kyk deur die parkeerterrein. Daar is niemand nie.


    Hy kyk na die straat buite. Daar is niks.


    Dan eers voel hy die intense pyn.

    Met die dossier oop voor haar tik Mbali op die e-posse en sê: “I don’t get this guy. Is dit omdat my Afrikaans so sleg is?”


    “Nee,” sê Griessel. “Ek verstaan hom ook nie. Last night I thought … it’s like he’s trying to sound like a crazy. I think … if you read the e-mails, he looks a lot like a wacko. But then he actually goes and shoots someone … I’ve never seen that before. If you look at that one e-mail, he said: You have two weeks to catch the killer. He was planning, back then. He was preparing. He’s … different. And he’s not … everyday crazy.”


    Sy knik instemmend. “You think he knew Sloet?”


    Dit is ’n goeie vraag, een waaroor hy al sedert gisteraand tob. Hy skud sy kop stadig. “I don’t know. Maybe. If he was part of her life, he must have known that it could lead us to him, eventually. So I have my doubts.”


    “Unless he’s crazy.”


    “Yes.”


    “No candidates,” sê Mbali, ’n stelling.


    “No.”


    “No communists?”


    “I don’t think he means a real communist. It’s a …” Sy Engels versaak hom.


    “A metaphor?”


    Hy is nie seker wat dit beteken nie. Sy sien dit. “Like he’s using a figure of speech. Maybe he means black people?”


    “Something like that. As if he does not want to sound like a racist.”


    “But he doesn’t mind sounding like a religious nut.”


    “Yes.”


    “So, any black suspects?”


    “Maybe a coloured guy. The caretaker …”


    Mbali maak die dossier voor haar toe, druk dit in haar handsak. “I’m going to send the e-mails to Ilse Brody at Investigative Psychology … but what else, Bennie? What am I missing? Where would you look?”


    “There’s not much to look at …”


    Aan die afwagting op haar gesig kan hy sien sy hoop op meer. Hy dink eers na, vra dan: “Nobody heard the shot? Not even the constable?”


    “Nobody.”


    “Then it’s probably a long-range weapon. A rifle, probably a scope. And a silencer. I’ll look at silencers, they are scarce, I don’t think you can buy them from a shop … Do you know Giel de Villiers? From the armoury?”


    “No.”


    “He’s the one I go to if I have questions about weapons. He’s very quiet, but he knows everything. That’s what I would do. Talk to Giel.” Griessel besef dis Sondag. “He lives out in Bothasig. He’ll probably be in the book.”


    “Thank you, Bennie.” Sy staan op en vat haar handsak. “Why do you think they gave me the case?”


    Dit betrap hom onkant. “How do you mean?”


    “I’m new at CATS, I only got back on Friday. I was still unpacking …”


    “You know how it is, everybody’s got too much work …”


    Hy wil byvoeg omdat sy ’n goeie, metodiese speurder is, maar sy sê met ’n gesig vol agterdog: “Doesn’t make sense.” Dan lui haar selfoon en sy moet dit eers in die groot handsak soek voor sy kan antwoord.


    Die gesprek is kort. Sy maak net enkele bevestigende geluide, sê dan: “I’m coming.” En aan Griessel, gelate: “He’s shot another one. The SC, at Green Point.”


    * * *


    Hy ry Bo-Kaap toe, net vier blokke, na waar die opsigter Faroek Klein in Bryantstraat bly. Sy kop is op te veel plekke, hy wil dink oor hoe hy die man gaan benader, oor Mbali se afskeidswoorde, maar die nuwe e-pos spook by hom. Julle weet wie dit is. Hierdie een nou aan hom persoonlik geadresseer.


    In die heel eerste een was dit: Julle weet goed wie vir Hanneke Sloet vermoor het. In een van die ander: Julle weet hoekom sy vermoor is. Tussen al die wisselvalligheid van enkelvoude en meervoude en Bybelverse deur, dié herhalende tema.


    Hy het die dossier gelees, hy was by die toneel, hy weet genoeg om te kan sê dis twak. Daar’s geen voor die hand liggende verdagte nie.


    Mbali het gesê: “Unless he’s crazy.’ Wat hy kon byvoeg, was: “Maybe he’s even crazier than we think.” Want in normale omstandighede sou hy die e-posse geïgnoreer het as maar net nog ’n raaskop.


    Dis die geweer, die teleskoop en die knaldemper wat die probleem is. Jy kan nie té mal wees as jy dit alles saam met ’n langafstandskoot bymekaarsit en daarmee wegkom nie. En die jongste e-pos: Daar is ’n nuwe toon daarin, ’n selfvoldaanheid, ’n sekere bewussyn van mag. Ek hoop nie so nie, want dan sal ek moet eskaleer. Dis ’n man wat die SAPD kon dwing om ’n saak te heropen, ’n afperser wat ernstig opgeneem word.


    Dis moeilikheid. Dit voed sy frustrasie. Hy weet nog te min. Van alles.


    * * *


    Hy sukkel om parkering te kry, moet oor Bloemstraat ry om voor die St. Paul-laerskool te gaan stilhou. Griessel klim uit en loop terug, tussen die kleurvolle huisies deur. Bruin mense wat op stoepe sit, hul oë volg sy vordering met ’n sekere waaksaamheid. Hy dink aan Mbali daar by die straatkafee. Net voor sy wegstap, toe sê sy: “Thank you, Bennie, for not asking about Amsterdam.” Daar was ’n kwesbaarheid wat hy nog nooit gesien het nie. En sy was ingetoë vanoggend, nie haar ou, weerbarstige self nie.


    Sodat hy nou self wonder wat in Holland gebeur het.


    Klein se adres is ’n geel skakelhuis met wit pilare, en ’n boom wat die klein voortuintjie oorheers. Griessel reik na die rooi tuinhekkie om dit oop te maak. Sy selfoon lui.


    Hy steek vas, herken nie die nommer nie, antwoord net: “Ja.”


    “Hei, Bennie, dis Vaughn, waar is jy?” Kaptein Vaughn Cupido.


    “Ek is in die stad, Vaughn.”


    “Ek dog jy gaan laat weet?”


    “Laat weet?”


    “Jis. Die Giraffe het gesê jy sal my bel. Oor die Sloet-saak.”


    Griessel probeer onthou wat kol. Nyathi gisteraand gesê het. “Sover ek weet is jy net op bystand, Vaughn, niemand het gesê ek moet jou bel nie.”


    “Jissis, die brass … always mixed messages. Anyway, ek is keen om te help, Bennie. Kan ek die docket kom haal, get myself up to speed.”


    “Ek is nog self besig daarmee. Luister, ek staan hier voor ’n …” As hy sê “verdagte”, gaan Cupido definitief die nuus die wêreld instuur dat Griessel groot vordering maak. “… getuie se huis, ek bel jou as daar iets is. Dankie, Vaughn, ek waardeer jou aanbod.”


    Stilte op die lyn. Dan: “Cool,” sonder geesdrif.


    Griessel beëindig die oproep. Cupido is nie sy gunsteling-speurder nie. Hy’s een van daardie ouens wat alles weet, en vreeslik ingenome is met die feit dat hy ’n Valk is. Vaughn was by die destydse Georganiseerde Misdaadeenheid, wat direk in die DPMO opgeneem is. Cowboys.


    Hy bêre sy selfoon en maak die tuinhekkie oop.


    * * *


    Sy is slank en glad soos ’n kat, met lang swart hare en groot donkerbruin oë, beeldskoon, en nie veel ouer as sestien nie. Sy kyk Griessel krities op en af en roep dan oor haar skouer die huis in: “Dadda, die Boere is al weer hier.”


    Sy gooi die reguit hare met misnoeë oor haar skouer, draai om en loop, asof hy nie bestaan nie.


    Swaarder voetstappe op die houtvloer, ’n man loop in by die klein voorportaal. “Kan ek help?” Stug.


    “Meneer Klein?”


    “Dis reg.”


    Griessel hou sy SAPD-eieningskaart uit. Klein kyk vlugtig. Hy is langer as Griessel, met ’n gemanikuurde stoppelbaard op sy bolip en ken, die dik swart hare teruggekam, die gesig sterk. Vroeë veertigs. Hy sê: “Wat wil julle nou weer hê?”


    “Is daar ’n plek waar ons kan gesels?”


    “Net hier is goed.”


    Agter Klein verskyn ’n vrou. “Wat is dit, Faroek?”


    “Boere.” Die bruin woord vir die SAPD, ongeag die polisieman se ras.


    Sy kom staan teen Klein, middeljarig, met dieselfde bekoorlike erfenis van Maleier-gene as haar dogter, dieselfde renons oor haar gesig. “Nooi hom in,” sê sy, draai om en loop.


    Griessel kan sien Klein is nie lus nie. Hy staan net, geduldig.


    “Kom.”


    * * *


    Hulle is ’n verenigde front op die rusbank: Klein in die middel, die vrou en twee tienerdogters langs hom.


    Griessel sit oorkant, in ’n gemakstoel, sy notaboek in sy hande. Hy kry nie kans om ’n vraag te vra nie. Die vrou sê: “Ek is Noor, dit is Laila, en dit is Asmida. Ek is Faroek se tweede vrou, hy is my kinders se stiefpa. Jy kan vir hulle vra of hy ’n goeie stiefpa is. Faroek se eerste vrou was ’n bad apple. Hy het haar gevang dat sy rondloop, en nie een keer nie. Toe hy nie meer kon hou nie, toe klap hy haar, toe gaan kla sy hom aan en toe maak hulle ’n saak. Hy het skuldig gepleit, hy het ’n opgeskorte vonnis gekry, hy het haar geskei. Sy is verlede jaar vir die vierde keer getroud.” Alles word met ’n feitelike infleksie gesê, sonder oordeel.


    Die twee dogters gluur. Klein sit daar met ’n versteekte, tevrede glimlag, omring deur drie mooi vroue.


    Griessel knik, hy trek sy asem in om iets te sê, maar sy gee hom nie kans nie.


    “Die aand toe die Sloet-vrou vermoor is, was Faroek hier, by die huis. Saam met ons al drie. Ons het sewe-uur geëet, soos ons elke aand maak, toe sit die girls in die kombuis en huiswerk doen, en ek en Faroek kyk TV. Dié twee is bed toe, tienuur se kant, ek en Faroek so halfelf, want ons is al twee gainfully employed, and we take our responsibilities seriously. Ons is baie lief vir mekaar. Ons is nie wit nie, ons is nie ryk nie, maar ons het ons values. And they do not include lying if any one of us commits murder. Is daar nog iets wat jy wil weet?”


    Hy maak sy notaboek toe. Daar is nog een vraag wat oorbly, maar hy vermoed die antwoord gaan nie sonder verdere kastyding kom nie. “Meneer Klein, is jy … kommunisties in jou politiek?”


    Hulle lag vir hom, al vier van hulle.


    “Nee,” sê Klein. Dan lag hulle weer.


    Die lang, mooi vrou staan op. “We are about to have Sunday lunch, would you like to join us?”

    Hy ry huis toe, wil gaan ontslae raak van die drukking hier binne, die drang om te vloek en die stuurwiel te slaan. Daar’s tye wat hy nie ’n poliesman wil wees nie – om op ’n Sondagoggend aan ’n huis se deur te gaan klop, die rus te gaan verstoor, die moeilikheid daar saam met hom in te dra. Die Klein-gesin se saamstaan het hom op vreemde maniere ontstel. En die onverbloemde teregwysings: Ons is nie wit nie, ons is nie ryk nie, maar ons het ons values. Hy wou protesteer, wou sê dit het niks met kleur te doene nie, dit gaan oor wie sleutels en ’n misdaadrekord het. Hulle sou hom nie geglo het nie – dis wat hom so frustreer. Net in hierdie land … Kleur, alles oor kleur, altyd, jy kan nie jou gat draai nie, dan’s dit ’n ding. Jissis. Hy wil net sy werk doen.


    Ons het ons values. Hulle sê eintlik vir hom dat hý nie het nie, dat sy blote teenwoordigheid dit bewys. En toe hy stert tussen die bene daar uitstap, het hy vlietend gewonder: As Anna en die prokureur trou, gaan hulle ook só op ’n rusbank sit met sý kinders, so ’n nuwe, gelukkige gesin, so gesamentlik vroom, vry van die sukkelende alkoholis-poliesman? Anna wat sal sit en vertel: “My eerste man was ’n bad apple, ’n suiper en ’n vroueslaner.” Sal hy ooit kan wegkom van die implikasies van sy swakhede?


    Hy trek in by die Engen-vulstasie naby sy woonstel om middagete by die Woolies Food te koop. Hy kyk sonder begeerte na die broodjies en die mikrogolfdisse, van voor af kwaad vir Steers, want hulle maak nie meer ’n Dagwood-burger nie. “Dit vat te veel tyd, meneer, die kliënte wil nie so lank wag nie, meneer.” Wat word van die wêreld – mense wat nie wil wag vir ordentlike kos nie. Als moet vinnig wees; smaakloos, onooglik, maar vinnig.


    Niks is ooit eenvoudig nie.


    Hy onthou die herhalende droom van ’n maand of wat gelede, vier nagte in ’n ry: Hy speel saam met Roes, hy kry net nie die baskitaar se note om by die tempo te hou nie, hy neuk in die verkeerde sleutel, en die orkeslede kyk onderlangs na hom met vraende, bekommerde gesigte.


    Dis hoe hy voel, al van gister af. Uit ritme met die wêreld. Uit harmonie.


    Aan die ander kant, het hy die laaste tien jaar al ooit ánders gevoel?


    * * *


    In sy kombuis druk hy die hoender-en-broccoli-in-kaassous in die mikrogolf en bel vir Mbali.


    “It is chaos, Bennie, they brought in forensics before I could call the PCSI task team. The whole station trampled my crime scene to help the SC. I had to interview him in the ambulance. He’s not sure where the shot came from, maybe from the tennis courts. But we are talking to the players, and they didn’t see or hear anything.”


    “He was shot in the leg?”


    “In the ankle. But there was another shot, Bennie. He hit the door first, the entrance door, we have two bullets to search for. It might help.”


    “So he missed.”


    “Yes. The first shot was a miss.”


    * * *


    By sy ontbyttoonbank eet hy die hoender direk uit die verpakking uit, sonder genoegdoening. Hy sit en staar na sy bergfiets wat al twee weke lank staan. Want soggens is daar nie meer tyd om te ry nie – hy moet vroeër opstaan om die verkeer al die pad na die DPMO se kantore in Bellville te trotseer. As hulle die verdomde brûe op die N5 net klaar wil bou. Maar die Wêreldbeker is nou verby, alles staan weer stil.


    Die oplossing is om te trek, om vir hom ’n woonstel in die noordelike voorstede te gaan soek. Hy wil nie. Hy hou van hier onder die berg bly, naby die stad en die Tuinesentrum. En die afstand van Anna af, van sy probleme en sy moeilikheid. Bellville is vol versoekinge, sy ou drinkplekke, sy ou drinkebroers …


    Maar nou kry hy nie fiets gery nie.


    Die lewe is nooit eenvoudig nie.


    Hy sit die kosbakkie in die asblik, spoel die vurk in die wasbak af, maak weer die dossier oop. Hy blaai daardeur, sonder plan, half onwillig om aan die gang te kom, want hy weet nie waarheen nie.


    Hy staan op, gaan lê op die rusbank, hande op sy bors. Hy voel die moeg van die min slaap, miskien moet hy net ’n vinnige uiltjie knip, ’n halfuur, om sy kop skoon te kry.


    Jy sal moet wikkel. Hierdie mal bliksem gaan poliesmanne skiet tot jy die saak opgelos het. Afrika se gevleuelde woorde.


    Hy probeer fokus. Beplande moord. Iemand wat sy geken het.


    Nie die opsigter nie.


    Geen ander verdagte nie. Geen motief nie.


    Die probleem is, hy weet eintlik niks van Sloet nie.


    Hy sug, staan op, kry die dossier, gaan sit weer by die ontbyttafel. Hy lees nogmaals die verklarings van mnr. Hannes Pruis, direkteur van Silberstein Lamarque, en Gabriélle (Gabby) Villette, Sloet se persoonlike assistent. Daar is detail oor die oggend toe die lyk gekry is, daar is breë inligting oor haar werk, maar hulle sê basies niks oor háár nie.


    Hy trek sy notaboekie nader, soek die drie telefoonnommers, en skryf hulle neer.


    * * *


    Gabriélle Villette bly alleen in ’n meenthuis, agter in die Avenues-kompleks in Seepunt, weg van High Level-weg se geraas. Sy is kaalvoet, haar liggaam klein en skraal soos dié van ’n kind. Haar gesig is smal onder die kort blonde hare. Hy skat haar net duskant dertig. Haar mond is ’n suinige lyn, daarom dat haar hartlikheid hom verras. Griessel vra om verskoning vir die uur en die kort kennisgewing. Sy sê: “Ek slaap nie in die dag nie, kom gerus in,” met ’n glimlag wat twee prominente oogtande ontbloot, sodat sy vaagweg aan ’n vampier herinner. “Ek het die beriggie vanoggend in die koerant gesien.”


    Die sitkamer is in vrolike blou en geel. Daar is ’n reeks geraamde kleurfoto’s van vrugte teen die muur, baie nabyskote van ’n gloeiende groen druiwetros, ’n rooi appel, ’n geel peer, ’n emalje-emmer vol helder oranje appelkose. Sy sien hy kyk. “Dis my stokperdjie,” sê sy, niks meer nie, en hy wonder of dit die vrugte of die fotografie is. “Sit gerus,” nooi sy en sy maak haar op die ligblou bank tuis. Haar oë is dieselfde byna grys skakering.


    Hy gaan sit in ’n liggeel stoel, haal sy notaboek uit. Hy sien sy kruis haar bene en kyk na hom met afwagting.


    “Ek probeer uitvind wie Hanneke Sloet was,” sê hy.


    Sy knik stadig en peinsend, kyk na die nes van boeke, tydskrifte en koerante op die koffietafel. “Ek het drie jaar lank probeer. En ek is nie seker of ek veel vordering gemaak het nie,” sê sy byna afgemete, elke woord duidelik uitgespreek. En dan, asof sy tot verhaal kom: “Met alle respek teenoor haar nagedagtenis.”


    “Enigiets sal help,” sê hy.


    Weer die knik, asof sy die woorde oordink én beaam, die oë afgewend. Hy vermoed dit is ’n maniërisme.


    “Hanneke was … My eerste baas by Silberstein was Barry Brink. Vir hom moes ek alles doen. Sy pos en e-pos oopmaak, sy selfoon beantwoord, sy haarafsprake maak, sy vrou bel as hy laat gaan wees. Ek het vir sy dogter gehelp met skooltake, op die internet. Hulle het my saamgenooi na hulle strandhuis by Jongensfontein, of Sondag-middagetes in Blouberg. Barry was ’n oop boek. ’n Mens kry twee soorte base, kaptein. Barry was ’n insluiter. Hanneke was die ander soort. ’n Uitsluiter. Ek verkies hulle, want hulle is baie makliker om voor te werk. Die grense is duidelik: Hanteer die dagboek, liasseer, soek die verwysings en hofsake en artikels, antwoord die kantoor se foon, en my sel net as ek in vergadering is. Persoonlike goed is heeltemal uitgesluit. Ná haar dood het ek eers besef hoe min ek van haar weet. Want ’n mens wonder, as die ergste skok eers verby is. Jy kan nie help nie.”


    “Hoe lank het jy vir haar gewerk?”


    “Amper twee jaar.”


    “Hoe was sy? As jou baas?”


    “Ek het van haar gehou,” sê sy, hierdie keer vinniger, sonder die knik en die bepeinsing.


    Hy reageer nie, wag dat sy meer moet sê.


    Die stilte strek, sy vou haar hande saam. Hy kén die reaksie, die piëteit vir die dooies. Hy wag.


    “Ek het haar bewonder,” kom die stem effens sagter, die oë op die vloer. “Sy was mooi én slim. En hardwerkend. So gefokus. Sy het baie ure ingesit. Sy was presies, in alles. Georganiseerd. Altyd betyds. Altyd goed versorg. En regverdig.” Gabby Villette kyk op na hom, asof sy dankbaar is dat dít haar bygeval het. “Sy het my met groot regverdigheid behandel.”


    Nie veel meer as wat in die dossier staan nie. Hy vra hoe Hanneke Sloet se tipiese dag gelyk het. Voor Villette antwoord, is die aarseling terug, die deeglike oorweging, die stadige knik. Dan sê sy ’n mens moet onderskei tussen verlede jaar, en Januarie. Sloet het waarskynlik stad toe getrek omdat sy geweet het haar pas gaan haar uitbrand. Terwyl sy in Stellenbosch gebly het, moes sy seker halfvyf opstaan om kwart voor ses by die gim te wees, die Virgin Active in Jettystraat. Sy het geoefen tot kwart voor sewe, en sy was kwart oor sewe elke weeksoggend op kantoor.


    “Hoe weet jy sy was in die gim?”


    “Dis waar sy haar diktering gedoen het. Op die oefenfiets. Ek kon dit hoor, op die opnemer.”


    Hy vra oor die res van die dag. Sy sê Sloet het voorberei tot halfnege, dagbeplanning saam met Villette gedoen tot nege, wanneer die vergaderings begin het. Daar is baie vergaderings in die span-omgewing van Silbersteins. Smiddae tussen een en drie het sy oproepe en e-pos beantwoord, dan gewerk aan kontrakte en verslae, meestal tot omstreeks aguur saans. Villette weet, want sy het nooit voor haar baas huis toe gegaan nie. Daar was soms sake-middagetes en aand-skemerkelke, daar was kort sakereise na veral Gauteng, daar was twee wintersdae wat Villette kan onthou dat Hanneke Sloet met ’n hees, nasale stem ingebel het om te sê sy is siek soos ’n hond, in die bed met griep en ’n hoop medisyne. En met die operasie, verlede jaar, was sy ’n week af …


    Die subtiele infleksie van die woord “operasie” laat hom vra: “Watter operasie?”


    “Die boob job,” sê sy terwyl sy vlugtig na haar eie klein borsmaat afkyk, die stemtoon net ’n tikkie té neutraal.


    “Wanneer verlede jaar?”


    “April.”


    Hy weet dit is die regte tyd vir die vraag. “Het almal van haar gehou?”


    Villette se oë duik af koffietafel toe. Sy skud stadig haar kop voor sy sag sê: “Nee.”

    Mbali moet deur die omstanders beur om by Groenpunt-stasie se hek uit te loop. Hulle staan net buite die halfsirkel van geel misdaadtoneelband wat om die voordeur gespan is, klaers wat wil ingaan, nuuskieriges, almal hou vir Dik en Dun van forensies dop terwyl hulle deur die glasskerwe sif.


    Sy gaan staan in die hek, trek ’n denkbeeldige lyn vir die skoot, en stap dan daarvolgens aan. Kort-kort talm sy, kyk terug, sien hoe die opening vernou soos die afstand rek.


    Sy loop oor die vaal, oop ruimte langs die tennisbane, tot by die Westelike Boulevard. Om hier stil te hou, te mik, te skiet. Twee skote? Onwaarskynlik.


    Sy wag vir ’n opening in die verkeer, draf oor die teer tot op die middelmannetjie, dan oor na die ander kant. Haar handsak swaaiend aan die skouerband, sodat sy dit met haar hand moet vashou.


    Effens uitasem kyk sy eers terug na die hek, nou onmoontlik klein.


    Dan kyk sy na die moontlikhede hierdie kant van die dubbelpad – die oop ruimte links, die rolbalklub daaragter. Daarna die heining van baksteen en traliewerk by die Burgersentrum na regs. Bo-op is ’n geëlektrifiseerde draad. Niemand kan dáár oorklim nie.


    Sy staan lank, kyk en tob. En maak eindelik haar afleidings.


    * * *


    Griessel sit en wag tot Gabby Villette die stilte vul. “Jy moet die konteks verstaan,” sê sy. “Silbersteins is … Al die direkteure is mans, negentig persent van die assosiate ook. En al die P.A.’s is vroue. Hanneke was iewers in die middel …” Sy kyk op, die oogtande meteens uitgestal in ’n apologetiese grynslag. “Ek is só nie gewoond daaraan om oor my werk te praat met buitemense nie. Dit is die probleem met Silbersteins, dit word jou wêreld, jou hele lewe …”


    Hy kan sien sy wíl daaroor praat.


    Sy vou haar arms. “Dit is so ’n … intense plek, die ure, die tempo, die druk, dit is geld wat almal dryf, uitboekbare ure …” Die arms kom stadigaan oop. “So, in hierdie atmosfeer, dis moeilik om vir iemand te verduidelik. Ons … die P.A.’s, dis soos ’n subkultuur, ’n netwerk, ons móét alles weet vir die plek om te kan funksioneer. En almal se grille ken. Hanneke het haar so doelbewus gedistansieer van ons, ek dink dit was sodat almal moet weet sy’s ’n vrou, maar sy is nie een van ons nie, sy is een van húlle. Maak ek sin? Ek dink sy moes, om haar merk te maak. Nie almal het daarvan gehou nie. Partykeer het hulle lelik geraak. Nie uit jaloesie nie, meer ’n gevoel van ‘sy hoef dit nie so pertinent te doen nie’, asof sy hulle beledig het. So daar was altyd stories …”


    Sy kyk op na Griessel vir aanmoediging.


    “Watse stories?” verskaf hy dit.


    Die langsame knik. “Die meeste was nie waar nie.”


    Hy wys hy verstaan.


    “Hulle het gesê sy sal enigiets doen vir bevordering.”


    Sy vou weer haar arms en kyk na die venster.


    “Sy wás ambisieus. Dit is waar die stories begin het. Maar dan … As sy saam met ’n direkteur gaan eet, dan práát hulle. Jy weet … En met die boob job verlede jaar, toe is dit weer ‘ja, nou mik sy hoër’ …”


    “Het sy met iemand by die werk ’n verhouding gehad?”


    Die “nee” kom te vinnig, en Villette besef dit. “Ek weet nie. Regtig nie.”


    “Wat dink jy?”


    “Definitief nie vandat ek vir haar werk nie.”


    Hy weet sy lei hom. “En voor dit?”


    “Miskien.”


    Hy knik aanmoedigend.


    “Dit was toe sy nog kandidaatprokureur was. Lank terug. 2002? Sy het in Korporatiewe en Kommersiële Litigasie gewerk. Die direkteur was Werner Gelderbloem. Hy was haar soort van mentor, tóé al verby vyftig. Aantreklike man. En hy’s getroud … In elk geval, daar was sprake dat hulle … Jy weet …”


    “Sprake?”


    “Hulle het glo nog in sy kantoor gesit en praat as sy P.A. huis toe gaan in die aand. En hy het haar saamgevat vir ’n saak in Pretoria, en toe sy P.A. een oggend vir hom in die hotel bel, toe hoor sy Hanneke se stem in die kamer … Of sy het gedink dit is Hanneke se stem.”


    Griessel het gehoop op meer. Iets onlangs.


    Villette sê: “Stories …”


    Hy knik, probeer sy teleurstelling wegsteek. “Het jy haar vorige vriend geken … ?” Hy raadpleeg sy notas. “Egan Roch?”


    “Ek het hom ontmoet. Twee keer. Hy was eendag by die kantoor, net nadat ek by Hanneke begin het. En toe by die Kers-geselligheid, voorverlede jaar.” As ’n navoegsel: “Hulle het goed bymekaar gepas.”


    “Hoe bedoel jy?”


    “Twee mooi mense. En die manier hoe hy met haar was … Ek dink hy het haar verstaan. Hy is … baie gemaklik met homself.”


    “Weet jy hoekom hulle uitmekaar is?”


    Sy skud net haar kop.


    * * *


    In sy kar bel hy vir Hannes Pruis, Silberstein-direkteur. Die selfoon gaan oor na stempos. Hy laat ’n boodskap, druk dan Egan Roch se nommer in. Die man antwoord, die sein is wisselvallig, die gesuis van ’n bewegende voertuig hoorbaar. Griessel verduidelik die situasie. Roch sê hy is anderkant Citrusdal, hy sal eers ná sewe by die huis wees, kan hulle môre ontmoet?


    Bennie stem in, maak ’n afspraak vir tienuur, want Roch werk op ’n wynplaas buite Stellenbosch. Dan lui hy af en ry na die SAPD-stasie in Groenpunt, omdat dit naby is. Hy moet voor die klein supermark parkeer, want die hek is afgesper. Hy klim uit en gaan soek vir Mbali.


    Dik en Dun van forensies is besig om op te pak.


    “Hei, Bennie,” groet Arnold, die kort dikke.


    “Nou kan ons relax,” sê Jimmy, lank en maer.


    “Die Valke is hier,” sê Arnold.


    “Haai,” sê Griessel.


    “Haai?” se Arnold. “Nou’s dit ‘haai’?”


    “Wat het van fokkof geword? Vloek julle nie meer by die Valke nie?”


    “Geen sin vir tradisie nie. Dis die moeilikheid met hierdie elite-eenhede.”


    Griessel sug. “Het julle vir Mbali gesien?”


    “Die Vet Valk,” giggel Arnold.


    “Falcus Gigantus,” gryns Jimmy.


    “Bennie is die Singvalk,” sê Arnold. “Hoor jy’t ’n band …”


    “Fokkof,” sê Griessel, teen sy sin.


    “Dis beter,” sê Arnold.


    “Jammer ’n ander band het al daai naam gevat. Fokofpolisiekar. Maar Valk Off kan werk …”


    “Mbali,” sê Griessel, want dit help nie jy vererg jou vir hulle nie.


    “Weggevlieg,” sê Jimmy. “Terug na die Claremont crime scene toe.”


    “Het sy al vir jou gesê, Bennie?” vra Arnold.


    “Wat?”


    “Wat in Amsterdam gebeur het?”


    “Ek sê jou, iemand wou haar in Walletjestraat optel, toe moer sy hom …” sê Jimmy.


    “Het sy, Bennie?”


    “Ek’s die Stilvalk,” sê Griessel en loop hek se kant toe.


    * * *


    Om sewe minute oor vier stuur die sluipskutter die e-pos, maar die druk en vertwyfeling ontneem hom van genoegdoening. Dit dwing hom op voor die rekenaar. Hy pluk die laai oop, haal die Chana se sleutels uit, loop vervaard na die kombuis toe en maak die toegangsdeur na die motorhuis oop. En dan steek hy vas, bewus van sy ylingse haas.


    Hy kan dit nie bekostig nie.


    Een fout. Dit is al wat nodig is. Hy sal moet kalmeer. Hy sal mooi moet dink oor wat hy nou wil doen. Want elke minuut met die Chana op die pad is ’n risiko.


    Hy talm, reik na kalmte, na beredeneerdheid.


    Hy het nie ’n keuse nie. Hy sal moet ry. Die toets gaan doen.


    Hy trek die deur stadig agter hom toe, gaan klim in die voertuig. Kyk agterin. Alles op hul plek.


    Skakel die enjin aan. Druk die afstandbeheer se knoppie om die motorhuis se deur oop te maak.


    Hy ry, uit op die R27, Melkbosstrand toe, dan met die M19 oos, tot waar die ou Atlantis-pad links afdraai. Hy soek ’n plek, kry dit vyf kilometer verder – ’n grondpad na links, oor ’n treinspoor. Hy draai af, sien ’n moontlik teiken, min of meer 100 meter weg. ’n Bloekomboom, die stam dik, die bas wat in stroke afpeul.


    Hy hou stil, skakel die enjin af. Hy voel die senu-prikkels in sy nek, die spanning in sy buik, die saamgebondelde kommer. Waarom kan hy nie daarvan ontslae raak nie?


    Want hy het al twee keer misgeskiet. Dit is wat die druk opwek, en wat hom ontneem van die bevrediging. Al sy perfekte beplanning, maar dít kon hy nie voorsien nie.


    Kalmeer. Los die probleem op.


    Hy wag. Kyk. Luister. Eindelik klim hy agterin, maak die materiaalskerm los, kry die geweer, en skuif die sypaneel.


    Hy lê aan op die boom.


    Soveel makliker as die teiken nie lewe nie.


    Hy skiet.


    Kyk deur die teleskoop.


    Perfek.


    Soveel makliker as die teiken nie beweeg nie.


    Dit is nie die geweer nie. Die probleem lê by hom.

    Die drang om iets te doen, om momentum te behou, om die tyd te benut, laat Griessel teruggaan na Sloet se woonstel. Hy het geen ander onmiddellike opsies nie, hy sal in elk geval die plek moet deursoek, deeglik en metodies, die een of ander tyd. En daar is die ongedefinieerde vraagteken oor die plek, wat sedert sy besoek aan Gabby Villette se blyplek in sy agterkop hang.


    In die hysbak vra die sekuriteitsvrou: “When will you be done?”


    “Soon,” sê hy.


    Sy sê niks.


    In die woonstel maak hy die voordeur agter hom toe. Hy trek daaraan. Dit sluit outomaties. Hy leun terug teen die deur.


    Daar is een probleem met sy teorie dat Sloet die moordenaar geken het: die vermiste spaarsleutel vir hierdie deur. Want aan die bossie wat hy nou in sy hand hou, is daar net vier; een vir die voordeur, een vir haar Mini, twee vir die kaste in die slaapkamer. En Nxesi het gesê daar is ekstra kassleutels in ’n laai bo, maar dis al.


    Voor hy weg is by Villette, het hy haar gevra aan wie Sloet ’n spaarsleutel sou toevertrou. Sy het geknik en gepeins en haar kop geskud. “Ek weet nie … Ek sal dink,” het sy belowe.


    Hy draai om, bestudeer die veiligheidsketting. Daar is hoegenaamd geen skade daaraan nie.


    Het iemand die spaarsleutel gesteel? Iemand wat sy nie geken het nie? Dalk het sy soms vergeet om die ketting vas te maak en die grendel toe te stoot, want sy kon deur die loergat kyk?


    Waarom dan ’n moord sonder diefstal of seksuele aanranding?


    Die groot vraag: Wie het motief gehad?


    Hy begin sy soektog bo, in die tweede slaapkamer, al gewoond aan die gevoel, die vreemde mengsel van vae voyeuristiese skuld én opwinding. Met ’n mes wat hy in die kombuis gaan haal, sny hy versigtig elke kartonboks oop, pak die inhoud eers uit, dan weer terug.


    Handboeke, vermoedelik uit haar studentedae. Inheemse Reg, Privaatreg, Romeinse Reg, Strafreg, Publiekreg, Uitleg van Wette, Strafprosesreg, Mededingingsreg, Versekeringsreg, Immateriële Goederereg, Internetreg.


    So baie Reg, dink hy. Geen wonder die howe en die tronke is stampvol nie. Geen wonder die SAPD kan nie byhou nie.


    ’n Klompie koffietafelboeke oor wyn en kuns en binnenshuise versiering, ’n paar Afrikaanse romans van Marita van der Vyver, Etienne van Heerden en André P. Brink, ’n versameling uiteenlopende Engelse slapbande van onder andere Jodi Picoult, Anne Tyler en John Grisham.


    Negentien DVD’s. Die meeste lyk na Europese kunsflieks, die soort met onderskrifte. Twee is pornografies, maar die omslae is smaakvol. Five hot stories for her en Urban friction.


    ’n Hele boks vol musiek-CD’s. Vanilla Ice, Mariah Carey, Nirvana, Paula Abdul, Whitney Houston, Duran Duran, Pearl Jam, Alanis Morissette, Laurika Rauch, Boyz II Men, U2, Nine Inch Nails, Al Jarreau, Koos Kombuis, Madonna, Red Hot Chili Peppers, Radiohead. Ses klassiekemusiek-versamelings met titels soos The best classical album ever en Chill with Mozart.


    Memorabilia. Ou programme en kaartjies vir konserte en toneelstukke, poskaarte, groetekaartjies van gelukwensing vir verjaarsdae, graduering, bevordering. Gebruikte vliegkaartjies en brosjures van reise na Europa en die VSA, goedkoop juwele, ’n bonkige ou selfoon, dekoratiewe haarkamme en -knippies, twee gekrapte donkerbrille, iPod-kabels, los foto’s van groepe mense.


    Ses foto-albums en ’n kleiner boksie met briewe. Hy plaas dit eenkant. Die ander kartonne is gevul met klere en skoene. Baie skoene.


    Hy dra die briewe en die foto-albums af na die sitkamer onder, gaan sit op die bank, lig die deksel van die brieweboks. Voorkennis laat hom huiwer: Hy weet hy gaan nou ’n grens oorsteek. Sloet gaan vlees en bloed word, ’n mens met ’n lewe, met emosies en versugtinge en klein geheime. Dit gaan hom beroof van sy afstand, sy objektiwiteit, dit gaan alles meer persoonlik maak. En daarin lê die moeilikheid, die wortel van die kwaad. Want hy weet wat gaan kom. Hierdie saak was van die begin af makliker. Hy was nie op die moordtoneel nie. Hy het nie langs haar gestaan en die verskriklike breekbaarheid van die vrou se liggaam en die doodsuitdrukking op haar gesig gesien nie. Hy het nie die bloed en parfuum en ontbinding geruik nie. Hy het nie in sy kop haar laaste oomblikke beleef, haar intense vrees vir die donker van die dood kon voel, of die klanklose gil gehoor wat hulle almal uiter as hulle finaal die greep verloor nie.


    Dok Barkhuizen het al oor en oor gesê: “Moenie dit internaliseer nie, Bennie.” Want Dok weet dít is waar die gesuip vandaan kom. Tot Griessel eindelik ’n maand of wat gelede gebieg het: “Ek weet nie hóé nie, Dok.”


    “Gaan praat met ’n shrink, Bennie.”


    En toe vra hy: “Vir wat, Dok?” Want hy wéét waar dit begin het, hy kan die eerste keer glashelder onthou, al is dit veertien jaar gelede. Die sonnige Saterdagoggend, die vyfjarige kind in die middel van die park in Rylands, haar wit sokkies en wit sandaaltjies, die blou bandjies in haar boksterte, die hartverskeurende skoonheid van haar delikate gelaatstrekke. Die rooipers kneusings van die verkragting en die verwurging, die versteende semen, die tenger handjie wat ’n Wilson’s-toffiepapiertjie soos ’n laaste kleinood vasgeklem het.


    Dit was sy vierde moord daardie week, ’n onmoontlike tyd. Te min mense, te min slaap, te veel werk. Hulle het almal aan posttraumatiese stres gely en niemand het dit geweet nie. En daardie oggend, toe sien hy in sy kop haar gesigsuitdrukking in haar doodsoomblikke en hy hoor die oergil, en toe weet hy, almal skree wanneer hulle doodgaan, almal hou vas aan die lewe, hou verskriklik styf vas en wanneer iemand die vingers losmaak, dan val hulle en hulle skree uit vrees. Vir die einde.


    Natuurlik het hy vóór dit al gesuip – beheerbaar, vier, vyf keer per week, smiddae saam met die manne. Maar daarna het dit handuit geruk, alkohol was al wat die klanke en die beelde uit sy kop gehou het, en die verterende vrees dat dit met sy gesin, met Anna en Carla en Fritz, ook kon gebeur.


    Gaan vertel dit alles vir ’n shrink, en al wat hy gaan sê, is: “Hier’s ’n handvol pille.” En dan is hy wat Griessel is weer aan iets anders verslaaf. Of erger nog: “Kry vir jou ’n ander job.” Op vyf-en-veertig. Wit. Met onderhoud en universiteitsgelde en nie ’n fokken sent in die bank gespaar nie.


    Die lewe is nie eenvoudig nie.


    Hy druk eindelik sy hand in die boksie.


    * * *


    Hy bou stelselmatig die legkaart van haar lewe, die skim-stukkies uit die albums en briewe nie heeltemal genoeg om ’n duidelike beeld te vorm nie, sodat hy die leemtes met sy verbeelding moet invul. Die storie is gewoon, meestal tipies Afrikaner-middelklas. Dit begin in Ladybrand in die Vrystaat in die middel sewentigs. Willem Sloet, koöperasieklerk, lank en dun en effens geboë; die haarlyn wat toe al begin terugval het voor die aanslae van meer as dertig somers, die snorretjie onseker, soos ’n eksperiment – op sommige van die foto’s met die ietwat geïntimideerde uitdrukking van ’n man wat bo sy vermoë getrou het, en stadigaan die implikasies daarvan besef. Sy vrou Marna met haar aangename gesig, haar glimlag dikwels gedetermineerd en dapper. En die enigste kind, Hanneke, van kleins af gelukkig om die beste kombinasie van die ouers se gelaatstrekke te erf.


    In die vroeë tagtigs is daar ’n verhuising na die Paarl, klaar-blyklik ’n beter pos vir Willem, want die bejaarde bruinrooi Ford Escort in die vakansiefoto’s word vervang deur ’n wit Volkswagen Passat-stasiewa. Hanneke word ’n langbeen-skooldogter, haar dik hare in ’n vlegsel, die effense gaping tussen die voortande sonder skroom in elke glimlag ten toon gestel, oulik, kordaat en sorgeloos.


    Willem Sloet word ’n randfiguur, waarskynlik meestal agter die kamera. Waar hy wel op foto’s verskyn, rek die afstand tussen hom en Marna subtiel, asof een van hulle distansieer. Marna se grasie neem toe, haar aantreklikheid word interessanter met die jare, en hul spruit ontluik binne die bestek van ’n enkele albumbladsy, rondom haar vyftiende jaar. Op die foto links bo is sy nog kind, lenig, hurkend voor die onvoorspelbare puberteitsprong; regs onder is die metamorfose byna voltooi, en die meetsnoere het voortreflik geval. Skielik ’n kop hoër as haar ma, met vroulike, atletiese lyne wat lank en elegant strek, die oë wyer uitmekaar, die mond vol, die lyn van nek en skouer bekoorlik. En daarmee saam skynbaar ook ’n ander ontwaking: Aan die Hoër Meisieskool Paarl was sy die debatsvoorsitter, hokkiekaptein, leerlingraadslid en wenner van ’n akademiese prys vir rekeningkunde.


    Hy kyk na die briewe. Daar is twee van seuns, rou en onbeholpe uitstortings van tienerliefde en -smagting, vriendskapsbriewe van meisiemaats waarin die bewondering deurskemer. En ’n reeks geskryf deur ma Marna, aanvanklik net in gelukwensing vir haar dogter se skoolprestasies – die aanmoediging en aspirasie fyn gekamoefleer. Later, op universiteit en tydens Hanneke Sloet se rugsaktoeris-jaar in Europa, raak dié geskrifte meer persoonlik en onthullend, skemer die ma se weemoed oor haar eie verlore geleenthede, haar teleurstelling in haar eggenoot, en haar ambisies vir haar dogter al hoe sterker deur.


    Die briewe eindig daar, aan die einde van 2000, net voor Hanneke Sloet by Silberstein Lamarque begin. Die ingeplakte, genoteerde kiekies ook. Agterin die laaste album is ’n gerf los foto’s van Sloet en wat Griessel vermoed Egan Roch moet wees. Die man is lank, met kragtige skouers en arms, en baie selfvertroue. Hulle was, in die woorde van Gabriélle Villette, “twee mooi mense”. Die foto’s wys hulle het dikwels in die berge gestap, op ’n wynplaas gekuier, in Tafelbaai geseil, sosiaal verkeer, en minstens een keer New York besoek.


    Los foto’s, dink kaptein Bennie Griessel. Asof Hanneke Sloet nie dié verhouding wou boekstaaf nie.


    * * *


    Hy oordink alles terwyl hy die hoofslaapkamer met groot sorg deursoek. Hy probeer meet en pas aan die stukke van Villette se vertellinge en dit wat hy uit die albums en briewe wys geword het.


    Hanneke Sloet die Ambisieuse.


    Moet hy hom daaraan steur?


    Die ding is, hy het die gevare van ekstreme ambisie al dikwels gesien. By vroue lei die verterende versugting om sosiale status te verhoog, om by te hou by die bure en kollegas, soms tot bedrog en diefstal by die werkgewer, of die smokkel van dwelms op vliegtuie.


    Maar Sloet het ’n ander pad gevolg, eerbaar en aanvaarbaar. Hard en gedissiplineerd gewerk op skool en universiteit, later by Silbersteins. Die beweerde verhouding met die ouer, getroude man vroeg in haar loopbaan kan ewe maklik toegeskryf word aan kompensasie vir die swak vaderfiguur as aan die begeerte vir bevordering.


    Dit is hierdie terrein wat sy instinkte roer: Die verbode verhouding, die sensuele foto’s, die borsvergroting, die pornografiese flieks, die makabere vibrator. Dáár lê ’n patroon, en hy glo onwrikbaar aan gedragspatrone – jy kry altyd een as jy lank en skerp genoeg kyk. Voeg daarby die feit dat ag uit tien vroue vermoor word deur die eggenoot, die verloofde, die verliefde, die hoopvolle, die seksmaat …

    Hy kry niks nie. Nie die spaarsleutel, nie groot nuwe insigte of leidrade nie.


    In die sitkamer bekyk hy uit desperaatheid die teleskoop en besluit dit is ornamenteel, die vergroting onindrukwekkend, die interessante loervink-moontlikhede buite die venster net te ver.


    Griessel loop deur toe, gaan staan gefrustreerd en besluiteloos langs die droë bloedplas. Hy verstaan waarom Nxesi se ondersoek op niks uitgeloop het nie, want daar’s net skaduwees van moontlikhede, dun spookbeelde wat verdamp sodra jy skerper begin kyk. Kommuniste? Die skieter het die kat aan die gat beet – daar’s nie kommuniste in haar lewe nie, net ’n Big Boy-vibrator in die bedlaai. ’n Hele dag in sy moer in en hy het net mooi geen vordering gemaak nie, en môre blaas die doos nóg ’n poliesman se been weg.


    Hy onderdruk die f-woord met aansienlike moeite.


    Hy sal vir Cupido bel en sê hy gaan die dossier by die DPMO-kantoor los, kyk jý of jy iets kan sien. Hy reik uit om die lig af te skakel en kry ’n skielike insig, die ding wat sedert sy besoek aan Villette hier in sy onderbewussyn roer: Die vergelyking tussen die twee woonstelle. By Villette is daar iets persoonliks, duidelike tekens van lééf – die geraamde vrugtefoto’s teen die muur, die koffietafel in die sitkamer besaai met boeke en tydskrifte en koerante … Maar Sloet s’n is té bar, té netjies, té onpersoonlik.


    Voor hy die betekenis daarvan kan oordink, lui sy selfoon – die DPMO-kantoornommer.


    Hy antwoord.


    “Bennie, kan jy inkom?” vra brig. Manie, en Griessel kan hoor daar’s moeilikheid.


    Hy sê hy is in die stad, hy kan binne vyftien minute daar wees. Hy sluit die woonstel haastig, wag ongeduldig vir die hysbak, draf na die BMW toe en ry met die sirene en die ligte aan deur die skrapse Sondagaandverkeer. Dit neem hom in elk geval twintig minute, want Durbanweg is soos gewoonlik ’n verkeerslig-gemors.


    Hy kry hulle in die brigadier se kantoor. Manie, Nyathi, Du Preez, Mbali Kaleni en Cloete, die skakeloffisier. Geen John Afrika nie.


    “Die bliksem het e-pos vir die koerante gestuur,” sê Manie.


    “Die skieter?” vra Griessel en gaan sit op ’n oop stoel.


    “Ja. En nou is daar twee stories. Die een oor hoe hy poliesmanne gaan skiet tot die Sloet-saak opgelos is, die ander oor hoe die SAPD die ding wou onderdruk.”


    “Drie,” sê Cloete. “Hulle vra al klaar of ons die Sloet-saak heropen het net omdat iemand op ons skiet.”


    “It’s a mess,” sê Nyathi.


    Manie skuif die e-pos na Griessel aan. “Hoe vorder jy, Bennie?”


    “Sleg, brigadier,” antwoord hy, want hy het al geleer om by die waarheid te hou. Dit help nie om te sê wat ’n baas wil hoor nie.


    Manie se granietgesig wys niks. Hy knik net, asof hy dit verwag het.


    Griessel lees.


    762a89z012@anonimail.com


    Sent: Sunday 27 February. 16:07


    To: jannie.erlank@dieburger.com


    Re: Hoekom sê SAPD nie vir media van gewonde polisie nie?


    Ek het gister 18:45 ’n polisieman by Claremont polsiestasie geskiet. Ek het vanoggend 11:50 ’n polisieman by Groenpunt Polisiestasie geskiet. Hoekom sê die SASP nie vir die media daarvan nie?


    Want hulle steek eits weg. Hulle weet wie die moordenaars van Hanneke Sloet is. Hoekom is daar nog niemand gearresteer nie? Ek sal aanhou om polisiemanne in die been te skiet tot hulle Hanneke Sloet se moordenaars aankla.


    “Hy sê niks van die kommunis nie,” sê Griessel.


    “Dank Vader,” sê Manie.


    “Hy was haastig. Of hy voel die druk.”


    “How do you mean?” vra Mbali.


    “The spelling. He made a lot of mistakes this time,” sê Griessel.


    Die brigadier se foon begin lui op sy lessenaar. “Die druk,” sê Manie, “is op ons. Dis die generaal. Uit Pretoria.”


    * * *


    Van waar hy sit kan Griessel die luitenant-generaal uit Pretoria se ontsteltenis hoor, die hoë, woedende toon, blikkerig, soos ’n ontstoke elektroniese insek.


    Hy luister na brig. Manie se stoïsynse “Ja, generaal,” en “Nee, generaal, ons sal ’n uitreiking formuleer en voorlê, generaal”. Hy kyk na Nyathi wat met sy ken op sy hande sit, diep bekommerd, en kol. Werner du Preez van CATS wat ’n sigaretaansteker om en om draai in sy vingers. Na Cloete, altyd so verstommend geduldig, net die nikotien aan sy vingers en die donker kringe onder die oë wat bevestig dat dit teen ’n prys is. Want hy’s die een tussen die hamer van die media en aambeeld van die SAPD. En Mbali Kaleni, met haar frons en haar lyftaal wat sê hulle het nie tyd vir dié twak nie, hulle het werk om te doen. Hy voel ’n ergernis in hom roer. Vir wat neuk die media en topbestuur altyd? Vir wat die ekstra druk, asof dié werk nie moeilik genoeg is nie.


    Griessel se selfoon lui hard in die vertrek wat ’n oomblik lank stil was. Hy druk dit haastig dood, skakel dit af.


    Toe Manie eindelik terugkom tafel toe, en hy en Cloete en Nyathi die persverklaring versigtig en woord vir woord beplan, dink Griessel dis maar goed hy het sy loopbaan weggesuip. Want hy sou nie ’n baas wou wees nie, hy kan nie dié spel speel nie. Hy sal vir die media wil sê, julle sit soos aasvoëls en wag dat ons moet droogmaak, sodat julle histeries te kere kan gaan. Maar waar is julle as ons iets rég doen? As ’n moordenaar of ’n rower of ’n verkragter skuldig bevind word, waar’s die deel oor “danksy die SAPD se goeie werk”? Hoekom dink julle is die tronke vol? Omdat die bliksems hulself kom oorgee het? So fok julle, skryf wat julle wil.


    Dit neem ’n halfuur om die verklaring af te handel:


    ’n Besluit om die Sloet-dossier na die Valke oor te plaas vir verdere ondersoek is reeds twee weke gelede op hoë vlak geneem, en was onderhewig aan gevestigde evaluasie- en oorhandigingsprosedures. Dit is op Saterdag 26 Februarie in ’n snelbaan geplaas weens ’n moontlike verband tussen dié saak en sluipskut-aanvalle op lede van die SAPD.


    Enige bewerings dat die skuldiges reeds aan ondersoekbeamptes bekend is, is egter van alle waarheid ontbloot. DPMO-taakspanne om die Hanneke Sloet-moord en die sluipskutter-saak te ondersoek is pas op die been gebring en die SAPD sal geen moeite ontsien om die skuldiges aan die kaak te stel nie.


    Die moontlike verband tussen e-pos-dreigemente wat aan die SAPD gestuur is en ’n sluipskutter wat twee polisielede gewond het, is eers op Sondag 27 Februarie finaal bevestig. Dit, tesame met oorwegings oor die veiligheid van die publiek en die prioriteite in die ondersoek na die sluipskutter, het die SAPD daarvan weerhou om vroeër ’n verklaring uit te reik.


    Die SAPD ontvang in die loop van opspraakwekkende misdaad-ondersoeke dikwels telefoon-, pos- en e-posboodskappe. Hoewel sekere nuttige inligting deur verantwoordelike lede van die publiek gereeld só bekom word, is daar ongelukkig ook telkens kommunikasie wat van geen waarde is nie. Weens die onsamehangendheid en oënskynlike godsdiens-ekstremisme, homofobie (Mbali se woordbydrae) en rassisme in die sluipskutter se vroeëre korrespondensie oor die Sloet-ondersoek, beskou die SAPD die geloofwaardigheid daarvan as verdag.


    * * *


    Wanneer hulle eindelik die sake begin bespreek, sê Mbali beslis en seker: “He is shooting from a car.”


    Sy sien die mans is skepties. “There is no other explanation. At Green Point the only secluded vantage point is from the Civic Centre across the road, where everything is locked. I went back to Claremont to look at the scene again, and it is the only thing that makes sense. That parking area, it faces a quiet little street.”


    “A car is very visible,” sê kol. Nyathi, steeds nie oortuig nie.


    “I know. But do you remember the Beltway Sniper in America, in 2002? Two men who shot people from a car?”


    Dit was Griessel se dronkjare, hy onthou dit nie.


    “Ja,” sê Manie met groeiende insig. “In Washington D.C. Het hulle nie die agterste sitplek uitgehaal sodat hulle plat kon lê nie? So ’n gaatjie in die kattebak gemaak … ?”


    “Exactly.”


    “ ’n Mobiele misdaadtoneel,” sê Werner du Preez. “Jy vat al die getuienis saam met jou.”


    “Yes. That’s how they shot thirteen people before they were caught. I googled the case just now. One of the big problems for law enforcement was that nobody notices a car. There are so many of them, all the time. And they thought it was a van, they ended up looking at the wrong sort of car.”


    “You think our shooter isn’t working alone?” vra Nyathi.


    “It is a possibility. One to watch the road, while the other one does the shooting.”


    “Ek weet nie,” sê Griessel en wys na die e-pos. “Hierdie ou … Al sy briewe, dis net ‘ek, ek, ek’.”


    “Julle weet hoe die Yanks die bogghers gevang het, einde laaste?” vra Manie effens mismoedig, en beantwoord dan sy eie vraag: “Per ongeluk.”


    “Yes, sir,” sê Mbali, “and there are a lot of similarities. The Beltway Sniper was a religious nut, he sent letters to the police and the media. But it’s how my case is different that is important. The Beltway Sniper shot members of the public at random, no real motive, despite the theories. His letters were weird, really crazy. Our guy specifically shoots policemen at police stations. It narrows things down in a geographical sense. His letters are much more specific and coherent. And he’s got a thing for the Sloet murder. There must be motive in there somewhere.”


    “Hoekom het hy die ding oor die kommuniste uitgelos?” vra Griessel. “In die e-pos aan die koerante.”


    Almal kyk na hom.


    “Brigadier, hierdie ou is nie ’n pampoen nie. Hy moes geweet het die media sal belangstel in kommuniste. Maar toe sê hy niks.”


    “Why do you think?” vra Mbali vir Griessel.


    “Want die ‘kommuniste’ is ’n pot … twak. Soos Nxesi sê, in Sloet se wêreld was daar net kapitaliste. Ek dink hy gooi ’n rookskerm. Ek weet net nie hoekom nie.”


    “The big question is, did he know Sloet?” sê Nyathi.


    Niemand wil ’n antwoord waag nie. Want met die fanatici weet jy net nooit nie.


    “Ons hou ons opsies oop,” sê Du Preez.


    “I think we have to deploy people around police stations,” sê Mbali. “They must start looking for a car.”

    Griessel luister in sy kantoor na sy selfoon-stempos. Die eerste is van Hannes Pruis, die direkteur by Silberstein Lamarque. “Kaptein, ek het nou eers jou boodskap gekry. Kan ons môre praat? Ek is van sewe-uur af op kantoor.”


    Die tweede is van Alexa. Net ’n tentatiewe “Hallo,” ’n kort oomblik van stilte, en dan die klik van ’n kortgeknipte oproep.


    Onrus roer in Griessel. Hy skakel haar nommer. Dit lui lank. Sy antwoord nie.


    Slegte teken.


    “Ek sal nie weer drink vandag nie,” het sy gesê toe hy die laaste keer daar weg is, laatoggend.


    Miskien is sy in die stort of iets.


    Hy moes gebel het, vanmiddag.


    Hy sal moet ry en gaan kyk.


    Hy soek haastig Cupido se nommer en bel, want brig. Manie het nadruklik vir hom gesê: “Bennie, jy weet die mense staan tou om te help. Gebruik hulle.”


    “Dog jy gaan nooit bel nie,” antwoord Cupido met skaars verbloemde verwyt, soos ’n nukkerige tiener. Wat Griessel herinner aan Fritz se tatoeëermerkplanne.


    “Vaughn, ek kom nou uit ’n vergadering met Manie uit.”


    “Ek sê maar net, partner.”


    “Ek los die docket op jou lessenaar. Kyk of jy iets kan sien. Ons praat môre tienuur met haar vorige kêrel, Roch. Ek kom môre so halftien verby, as jy wil saamry.”


    “Cool.”


    Hy groet en lui af, haal eers die wit koevert met die gewaagde foto’s uit. Want hy wil môreoggend met Anni de Waal, die fotograaf in De Waterkant Village, gaan praat voor hulle Stellenbosch toe ry. En hy weet Cupido gaan slimgat raak oor die foto’s, waarvoor hy nie lus is nie.


    * * *


    Dis amper halftien toe hy terugry stad toe. Hy berei eers voor vir sy gesprek met Fritz, maak seker om nie in slaggate te trap soos “Waar is jy?” of “Wat doen jy?” nie, want dan kom die “Vertrou Pa my nie?”


    Sy verhouding met Fritz is gekompliseerd sedert die egskeiding. In teenstelling met moederlike, vergewensgesinde Carla verkwalik sy seun hom vir alles. Hy het al versigtig vir Fritz daarop gewys dat hy, volgens Anna se ultimatum, destyds die drank ’n honderd-sewe-en-vyftig dae lank gelos het. En tóé sê sy vir hom: “Daar’s iemand anders,” die prokureurtjie met die BMW en die blink pakke klere en die kuifie wat so fyn gekam word. Dan sê Fritz: “Maar Pa was dertien jaar lank dronk.”


    Wat die reine waarheid is.


    Hy bel.


    “O.K., so Carla het vir Pa gesê,” is Fritz se eerste woorde.


    “Wat gesê?”


    “Van die tatt, jissis, sy is so ’n klikbek.”


    “Hoe gaan dit, Fritz?”


    “Pa, ek is agtien, ek kan ’n tatt kry as ek een wil hê. Dis ’n vry land.”


    “Hoe was jou naweek?”


    “Dis nie waaroor Pa wil praat nie. Pa bel nooit dié tyd van ’n Sondagaand nie.”


    Griessel gee moed op. “Wat sê jou ma van die tatt?”


    “Carla het nog nie vir Ma gesê nie, maar dis seker net ’n kwessie van tyd. Kastig varsity-student, maar sy’s nog só kinderagtig.”


    “Dis ’n groot stap, Fritz. Om ’n tatoeëermerk te kry.”


    “Pa, dis ’n klein tattoo op my arm. My skouer.”


    “Carla sê jy wil jou hele arm vol tatoeëer.”


    “Sy praat stront, Pa, sy gaan op hol met goed …”


    “Fritz, jy kan nie só met my praat nie.”


    “Ek het dit by Pa geleer.”


    Touché. “Wat wil jy laat tatoeëer?”


    “Wat maak dit saak, Pa?”


    “Ek is maar net nuuskierig.”


    “Pa sal in elk geval nie daarvan hou nie.”


    “Dan kan jy mos maar vir my sê.”


    ’n Lang huiwering. “Parow Arrow.”


    “Parow Arrow?”


    “Met ’n pyl daardeur.” Baie verdedigend.


    “Omdat jy in Jack Parow se band speel.”


    “Nee, Pa. Parow is my roots.”


    “Jy is in Panorama Medi-Clinic gebore en jy het in Brackenfell grootgeword.”


    “Parow is waar Pá grootgeword het. Dis deel van my working class heritage.”


    Griessel sug. Hy vermoed “Brackenfell Brak” is dalk te lank vir ’n skraal tienerskouer, dis hoekom Fritz nou skielik sy “heritage” na sy pa se herkoms herlei. En die “working class” is pure hip-hop. “Doen my net een guns,” sê hy.


    “Wat, Pa?”


    “Wag net ’n week.”


    “Sodat Pa vir Ma kan vertel.”


    “Ek sal nie ’n woord sê nie.” Want hy en Anna kan in elk geval oor niks praat sonder om rusie te maak nie. Sy sal hom hieroor ook verwyt.


    “Pa sweer?”


    “Ek sweer.”


    Lang stilte. “O.K.”


    * * *


    Toe hy Alexa se voordeurknop draai en dit is nie gesluit nie, weet hy al.


    Hy kry haar in die sitkamer. Sy sit-lê in die groot gemakstoel, sy snork liggies. ’n Leë glas lê op die tapyt, ’n bottel jenewer staan op die tafeltjie, driekwart uitgedrink. Die asbak loop oor.


    “Fok,” sê hy sag, hy kan dit nie keer nie.


    Hy neem eers die bottel en gaan gooi die laaste alkohol in die kombuis se wasbak uit. Die reuk in sy neusgate … Jenewer was nooit sy dop nie, maar die verlange vir wat dit kan doen trek soos ’n verlamming deur hom sodat hy verstar daar staan. Sy kop sê: Kry ’n glas, skink net enetjie.


    Hy ruk homself daaruit. Jissis. Hy gaan smyt die bottel in die asblik. Waar sou sy dit gekry het?


    Hy loop op na haar kamer toe. Die bed is nie opgemaak nie. Hy trek dit reg, berei dit voor. Gaan terug na die sitkamer. Kry haar met groot moeite wakker. Sy is baie dronk, prewel onhoorbare woorde, haar liggaam slap soos ’n lappop wanneer hy haar orent probeer kry. Sy ruik na drank, sweet en sigarette. Hulle sukkel vir die tweede aand in ’n ry by die trappe op. Hy lê haar eindelik op die bed neer.


    “Waar was … ?” sê sy, sukkelend met die s-klank, haar oë steeds toe.


    Hy gaan sit langs haar.


    “… was jy?”


    “By die werk,” sê hy sag.


    Haar oë gaan stadig oop. “Jy … bly … ’seblief,” vorm sy die woorde met groot inspanning.


    “Ek bly,” sê hy.


    Haar oë gaan weer toe, gevolg deur ’n lui knik.

    Kwart voor ses in die oggend plaas hy die koppie koffie op haar bedtafeltjie, gaan sit langs haar en sê haar naam, oor en oor, al hoe harder, tot sy begin roer en eindelik haar oë oopmaak.


    Sy lyk sleg, haar vel geelbleek met rooi vlekke, haar oë bloedbelope. Daar is ’n wit streep van droë speeksel teen haar ken af. Sy is eers gedisoriënteerd, sê: “Wat is dit?” en kom halforent.


    “Ek het vir jou koffie gebring.”


    Sy skuif regop teen die kussings, dit neem haar ’n tydjie om tot die hier en nou deur te dring. “Jy kan my nie só sien nie,” sê sy en plaas haar hande voor haar gesig.


    Maar sy het nie omgegee dat hy haar gisteraand slapdronk in die sitkamer ervaar het nie. Dié woorde kom lê in sy mond, saam met die déjà-vu: Anna se reaksie op sy dronkenskap, Anna se verwyte tydens soveel babelaas-oggendgesprekke en sy eie ontkennings en selfregverdigings van destyds kom herbesoek hom, sodat hy dit met groot moeite afskud. Hy besef hy is moeg – twee nagte van min slaap, van rondrol, bekommer oor die saak en Alexa, kort-kort wakker in die vreemde bed. Dit gaan ’n lang dag wees.


    “Tweehonderd-vyf-en-sewentig dae gelede het my baas my agter my lessenaar kom uitruk,” sê hy, sy stemtoon sonder simpatie, want hy het dit iewers in die nag verloor. “Want ek was dronk by die werk. Mat Joubert was daardie tyd my bevelvoerder. Toe ry hy met my Danie Uys-park toe daar in Bellville, en hy wys vir my vir Swart Piet. Swart Piet was ’n gesondheidsinspekteur in Milnerton. Vrou, kinders, huis, alles gehad. En toe suip hy dit weg, toe word hy ’n bergie met ’n Checkers-trollie in Danie Uys-park. Ek was kwaad vir Mat, daardie dag, want hoe kon hy my met Swart Piet vergelyk het? Maar die ding is, ek was op pad soontoe.”


    “Ek wil nie hê jy moet my só sien nie,” sê sy.


    “Ek wil nie hê jy moet alles weggooi nie, Alexa. Nie nou nie.”


    Sy sê niks, verberg steeds haar gesig agter haar hande.


    “Waar’s die ander bottel?”


    Sy antwoord hom nie.


    “Alexa.”


    Sy lig haar knieë, plaas haar arms daarop, laat haar kop daaragter sak.


    “Waar het jy dit weggesteek?”


    Een hand kom weg van die knieë, ’n vinger wys na die spieël-kas.


    “Watter laai?”


    “Die derde.”


    Hy staan op, gaan trek die laai oop. Onderklere. Hy steek sy hand in, voel-voel, kry dit. Nog jenewer.


    “Is dit die enigste een?”


    Sy knik, haar gesig steeds verbloem.


    Hy kom sit weer by haar, die bottel in sy hande. “Jy het dit by ’n hotel gekoop.” Want die seël is gebreek.


    Knik.


    “Die Mount Nelson?”


    Knik.


    Dis die plek waar sy gaan drink het, in die verlede, sy het hom vertel.


    “Ek gaan nou na my woonstel toe om te was en te eet. Ek kom jou sewe-uur haal.”


    “Waarheen?” vra sy met vrees in haar stem.


    “Ek moet gaan werk. Jy sal moet saamkom tot ek ’n ander plan gemaak het.”


    “Nee, Bennie …”


    Hy weet dit gaan nie nou help om te redekawel nie. Hy staan op. “Asseblief, Alexa. Wees net sewe-uur reg.” Dan loop hy uit.


    * * *


    Drie minute ná sewe klop hy aan haar huis se voordeur. Sy maak oop. Sy het die skade redelik goed herstel. Sy het ’n grys romp en baadjie aan, met ’n wit bloes. Haar gesig is gegrimeer, haar hare skoon en netjies. Net haar oë verraai die gedrink.


    “Kom, ons moet ry.”


    Sy staan. “Jy’s kwaad vir my.”


    “Ek is die laaste een wat vir jou kan kwaad wees. Kom, asseblief.”


    “Bennie, jy kan my nie oppas nie. Ek sal nie drink nie. Nie vandag nie. Ek repeteer vanmiddag.”


    “Ek gaan laat wees. Kom, asseblief.”


    “Jy ís kwaad.” Maar sy kom uit, onwillig, sluit die deur agter haar, en loop saam met hom na sy motor toe.


    Toe hulle ry, sê sy weer: “Jy kan my nie oppas nie.”


    “Jou foto is op die plakkaat, Alexa.”


    Haar kop sak. “Ja. My foto is op die plakkaat.”


    Griessel strek na agter, vat die wit koevert en gee dit vir haar. “Kyk asseblief daarna.”


    Sy vou die koevert oop, trek die foto’s uit.


    “Haar naam is Hanneke Sloet. Sy is op 18 Januarie in haar woonstel vermoor. Net hier anderkant.” Hy beduie stad-af.


    “Sy was beeldskoon.”


    Meer sexy as beeldskoon, maar hy sê dit nie. Hy weet mans en vroue dink nie dieselfde oor mooi nie. “Sy was ’n sakeprokureur, en sy het ’n jaar lank nie ’n vaste verhouding gehad nie. Verlede jaar in April het sy haar borste laat vergroot. Dié foto’s is daarná geneem. Hoekom dink jy het sy dit gedoen?”


    “Hoekom het sy die foto’s laat neem?”


    “Ja.”


    Sy bestudeer elke foto sorgvuldig terwyl hy deur die druk verkeer in Buitengracht bestuur. Tot sy eindelik sê: “Dit is ’n viering van haar skoonheid. Haar nuwe bates. Haar seksualiteit.”


    “Hoekom het sy dit gevier?”


    Alexa kyk vraend na hom.


    Hy verduidelik: “Het jy al jou skoonheid só gevier? Ek praat nie van foto’s vir jou werk nie …”


    “Jy kan nie vir my met haar vergelyk nie.”


    “Hoekom nie? Jy’s mooi …” Griessel kan dit nie help nie, hy werp sy oë vlugtig oor haar boesem. “… en alles.”


    “Ek is ses-en-veertig. En ’n dronklap.” Maar aan haar kort lag kan hy hoor sy het daarvan gehou.


    “Sy was vier-en-dertig jaar oud,” sê hy. “Hoekom het jy dit nie in jou dertigs laat doen nie?”


    “Ek het nie die selfvertroue gehad nie.”


    “Is dit die enigste rede?”


    “Seker nie … Dit verg ’n sekere persoonlikheid.”


    “Watse persoonlikheid?”


    Sy snap eindelik. “Aha. Jy konsulteer my.”


    Hy knik.


    “Ek sal moet dink,” sê sy ingenome.


    * * *


    Alexa wag vir hom in ’n koffiewinkel op die hoek van Lang- en Riebeeckstraat terwyl hy by Silberstein Lamarque House se ontvangs gaan vra om vir Hannes Pruis te sien.


    Sy kantoor is op die twaalfde verdieping, ruim en stemmig-luuks, soos die gebou. Pruis is kort en fris, die dik swart hare duur gekap. Hy is dalk vyftig, vol bruisende jovialiteit. Daar is ’n diamantjie in elk van die blink mansjetknope aan die spierwit hemp se moue. Die klein, vierkantige bril is dieselfde skakering as die silwer slape.


    En hy is ’n prater.


    “Kaptein, kom sit gerus,” sê hy in ’n welluidende hofsaalstem. “Koffie? Suiker en melk?”


    Griessel sê “asseblief” en Pruis bestel oor die interkom. Dan gaan hy voort: “Ek sien julle is al weer in die media-spervuur, ietwat onverdiend, ek moet sê ek was baie beïndruk met die eerste ondersoek. Die man … kan nie sy naam onthou nie … Nxesi, dankie, Nxesi, deeglike kêrel, baie deeglik. Ek neem aan jy het my verklaring bestudeer? Dit was ’n tamaai skok vir ons almal, tamaai. Hanneke, wat ’n fantastiese mens, so ’n ontsaglike reuseverlies. En so sinneloos. Ons kan die ding nog steeds nie verklaar nie. En nou die man wat julle mense skiet oor haar ondersoek, het julle enige idee … ?” Die deur gaan oop, ’n mooi vrou met lang swart hare dra die skinkbord in, kom sit dit voor hulle neer.


    “Kry gerus,” sê Pruis. “Dankie, Natalie.” Sy knik en glimlag, gaan weer uit. Pruis bly staan, sy een hand op die lessenaar. “Het julle ’n idee wie so op julle skiet?”


    “Ek het gehoop julle sal kan help,” sê Bennie en haal sy notaboek uit.


    “Nee, liewe Vader, kaptein, nie die vaagste benul nie. Ek meen, die hele ding was van die begin af onverklaarbaar, daar is net niemand wat vir Hanneke sou wou leed aandoen nie.”


    Griessel knik. “Meneer Pruis, iemand hét haar leed aangedoen. En die toneel dui daarop dat dit iemand was wat haar op die een of ander manier geken het. Daar is net twee moontlikhede. Werk of persoonlike lewe. Of al twee. Daar is bronne wat sê juffrou Sloet het in 2002 ’n verhouding met ’n getroude kollega gehad.”


    “Nou moet jy versigtig …” sê Pruis met waarskuwende vinger.


    Hy het nie die lus of energie vir piskompetisie nie. “Meneer Pruis, al wat ek móét doen, is my werk,” sê Griessel. “As ’n bron dit beweer, moet ek dit ondersoek.”


    “Dis ’n baie vae bewering.”


    “Die bron sê dit was met ’n Werner Gelderbloem. Weet jy daarvan?”


    Dit laat Pruis ’n oomblik stilstaan. Dan gaan sit hy op die hoë leerstoel en vou sy arms. “Ja, ek weet daarvan,” sê hy styf, “maar dis baie ou nuus. Lankal verby. Nege, tien jaar al.”


    “Is jy seker?”


    Die jovialiteit het verdamp. Die prokureur leun vooroor, wys weer met sy vinger na Griessel. “Jy neuk met dié ding omdat jy niks anders het nie, dis die probleem. Ek sê nou vir jou, dis ou koeie, dis ’n ding wat destyds net ’n maand of twee aangehou het. Dié goed gebeur. Ek is seker jy het ook al ’n skelmpie of wat deurgewerk.”


    “Is jy seker die verhouding was heeltemal verbreek?”


    Pruis sak vies terug in sy stoel. “Ja, ek is seker.” Hy sug, bedink sy houding. “Luister, ek is dalk ’n bietjie sensitief oor dié ding, maar Werner Gelderbloem … hy tree volgende jaar af … Ek meen, kaptein, Hanneke was ’n begeerlike vrou. Op ’n sekere ouderdom … Jy besef jy word oud, jy’s al dertig jaar by dieselfde vrou, noem dit ’n mid-life crisis, daar is hierdie slim, mooi, jong dingetjie wat jou bewonder … Ek meen, wie van ons sal nie in die versoeking kom nie. Hy het ’n fout gemaak. Tien jaar gelede. Hy het die ding beëindig. Ons het haar oorgeplaas van Korporatiewe Litigasie na Kommersiële Reg, en die ding het ’n stil dood gesterf. As daar die geringste kans was dat dit iets met haar moord te doene gehad het …”


    Hy protesteer te veel, dink Griessel. “Meneer Pruis, ons het almal gedragspatrone. Ons doen dieselfde ding oor en oor. As sy een keer ’n verhouding by die werk gehad het, is die kanse goed …”


    “Nee.” Driftig. “Hoekom dink jy het sy eers twee jaar gelede ’n assosiaat geword? Sy was briljant, een van die skerpstes hier. Die ding met Werner … Ons het haar destyds ingeroep, ons het vir haar gesê, jy’s jonk en jy’s onervare in dié soort van ding, jy kry een kans. Één. Dit bly op jou rekord vir vyf jaar, nog ’n keer en jy’s uit. Sy het groot geskrik. Baie, baie groot.” En dan kom die vinger weer terug: “Ek sal nie toelaat dat Silbersteins se naam deur die media-modder getrek word nie, ek sê nou vir jou.”


    Is dit waarom hy so skerm? Griessel knik, maak sy notaboekie op ’n nuwe bladsy oop. “Ek sal moet vra oor die transaksie waaraan sy gewerk het …”


    Hy sien hoe Pruis sy oë hemelwaarts rig.


    “Was enige kommuniste daarby betrokke?” vra hy.


    Pruis se ratverwisselings is sigbaar op sy gesig. “Kommuniste?”


    “Ja.”


    Die prokureur dink na en sê dan tot Griessel se verstomming: “Dalk een of twee. Hoekom?”

    “Daar wás kommuniste betrokke?”


    “Kaptein, dis ’n BEE-transaksie, en ek kan nie vir jou sê wat al die betrokkenes se politieke affiliasies is nie. Daar is sekerlik van dié mense wat lede van die Suid-Afrikaanse Kommunistiese Party is. Of was. Jy weet self, die kaders, die alliansies …”


    “ ’n BEE-transaksie?”


    “Black Economic Empowerment. Of SEB in Afrikaans. Swart ekonomiese bemagtiging.”


    Begrip kom stadig, vir die konnotasies, die politieke implikasies, die verband met die skieter se e-posse. Griessel se moed sink. “Meneer Pruis, kan jy vir my die hele transaksie verduidelik. In leketaal?”


    “Kaptein, daar is nie leketaal vir dié soort transaksie nie. Dis ingewikkelde goed. Maar dit bly ’n tipiese SEB-transaksie, daar is elke maand een of twee. Wat het dit met Hanneke Sloet se dood te doene?”


    “Probeer asseblief vir my verduidelik,” sê Griessel.


    Pruis kyk na sy horlosie en skud sy kop geïrriteerd. “Ingcebo Resources Limited is die SEB-maatskappy. Meerderheid van swart aandeelhouers, sewe swart mense op die direksie, daar’s van hulle wat vroeër in die regering was. Ingcebo leen so ’n raps oor die vierbiljoen rand en gebruik dit om vyftien persent aandele in Gariep Minerals Limited op te neem. Omdat dit baie riskant is om ’n enkele aandeel met geleende geld te koop, moet Ingcebo se finansiers hul risiko verminder deur dit te struktureer as ’n vyf jaar omskepbare lening.”


    Griessel lig sy hand. “Meneer Pruis, ek het nodig om dit te verstaan.”


    “Ek het jou gesê dis ingewikkelde goed – dis hoekom daar so baie regsmense betrokke is.” Hy sug diep. “Basies kom dit daarop neer dat Gariep Minerals vyftien persent aandeelhouding aan Ingcebo verkoop, risikovry. Ingcebo moet nog steeds die geld gaan finansier by banke en ander beleggers, maar Gariep se ondersteuning maak dit moontlik. Die hele ding is só gestruktureer dat … Is jy seker jy wil dié goed weet?”


    “Asseblief.”


    Pruis trek ’n laai oop, haal ’n skryfblok in ’n duur leeromslag uit. Hy slaan dit oop, skuif dit nader aan Griessel, en trek met ’n vulpen ’n kringetjie op die papier. “Hierdie is Ingcebo Resources Limited, die SEB-moedermaatskappy. O.K.?”


    Griessel knik.


    Pruis trek nog ’n kringetjie daarnaas. “Hierdie is Gariep Minerals. Dis ’n mynmaatskappy, amper honderd jaar oud, in wit besit. Hulle is meestal in goud, platinum, aluminium. Hulle is ’n plaaslike entiteit, maar hulle opereer internasionaal. Hulle het myne hier, in Kanada, Australië.”


    Griessel knik. Hy is by.


    Pruis trek ’n strepie van Ingcebo Resources Limited, verbind dit met ’n kleiner kringetjie. “Hierdie is Ingcebo Bauxite. Dit behoort aan Ingcebo Resources Limited. ’n Volfiliaal. Met ander woorde, Ingcebo Resources Limited besit Ingcebo Bauxite. Verstaan jy?”


    “Ja.”


    “Nou, Ingcebo Bauxite, die filiaal, leen vierbiljoen rand aan Gariep Minerals, die wit maatskappy, vir vyf jaar. As Gariep se aandeelprys val oor die periode, moet hulle die lening met rente terugbetaal, of bloot die aandele aan Ingcebo uitreik. Omdat die aandele dan meer werd is as die bankskuld, kan Ingcebo die banke ten volle terugbetaal en die balans oorhou as wins of ’n onbeswaarde aandeel in Gariep.”


    “Jissis,” sê Griessel.


    “Ek het jou gesê dis ingewikkeld.”


    “Nou waar kom Silbersteins in?”


    “Ons is maar net een van vier regsmaatskappye wat betrokke is. SA Merchant Bank is ons kliënt. Hulle onderskryf ’n deel van die lening aan Ingcebo Bauxite. Daar’s vier banke betrokke: twee van Amerika, een van Engeland, en die plaaslike SA Merchant Bank. Ons moet sorg dat SA Merchant Bank se kontrakte waterdig is.”


    Griessel besef hy gaan nie sy kop om alles kry nie. “Die kommuniste sit by Ingcebo?”


    “Ek sê nie hulle is kommuniste nie. Ek sê hulle wás dalk.”


    “Het Hanneke Sloet kontak gehad met hulle?”


    “Met Ingcebo se direkteure?”


    “Met die moontlike kommuniste.”


    “Nee. Ek meen, sy het hulle seker vinnig ontmoet al, iewers by van die eerste vergaderings. Maar daar was verder geen kontak nie. Onthou, ons werk vir SA Merchant Bank, nie vir Ingcebo nie.”


    “Wat van telefoongesprekke? Briewe? E-pos?”


    “Ek twyfel. Ek … weet nie. Miskien.”


    Griessel sit sy notaboek op die tafel. “Meneer Pruis, kan jy asseblief vir my die name van die Ingcebo-mense gee?”


    “Jy het nog nie eens jou koffie gedrink nie.”


    * * *


    Alexa sit en koerant lees. Griessel loop tot by haar tafel en sê: “Ons moet ry.”


    Sy druk ’n vinger op die koerant en kyk op na hom. “Dis hiér-die Sloet-saak wat jy ondersoek?”


    “Dit is.”


    “En dan moet jy nog ’n alkie-sangeres ook probeer nugter hou …”


    “Dis die minste wat ek kan doen ná Saterdagaand …”


    “Bennie!” sê sy luid, sodat ’n paar koffiewinkelkliënte se koppe draai. Sy versag haar stem. “Dis nié jou skuld nie …”


    “Ek is laat,” sê hy.


    Sy kyk indringend na hom met haar rooi oë. Dan haal sy geld uit haar beursie, sit dit by die rekening wat in ’n piering lê, vou die koerant toe en staan op. “In elk geval, toe ek die berig lees … ek kan dit nie aan jou doen nie. Ek het ’n oppasser gereël …”


    “ ’n Oppasser?” vra hy terwyl hulle deur toe stap, sy kop nog vol ingewikkelde SEB-transaksies.


    “Ella. Van die promotors.”


    “Die promotors?”


    “Bennie, jy herhaal alles wat ek sê. Die konsert-promotors. Ella is my tydelike assistent. Sy … Jy kan my by GrandWest gaan aflaai. Sy sal na my kyk.”


    Buite op die sypaadjie gaan staan hy. “Wat het jy vir haar gesê?”


    “Dat ek nie mag drink nie.”


    Hy begin weer aanstap tot by die kar, sluit die deur vir haar oop, klim anderkant in. Skakel die enjin aan. Skakel dit weer af. Hy draai na haar toe. “Weet sy jy is ’n alkoholis?”


    “Nee,” sê sy en kyk by die venster uit.


    “Weet sy hoe alkoholiste se koppe werk?”


    “Nee.”


    “Jy sal haar moet sê.”


    Alexa sit net.


    “Ek kan jou net daar gaan aflaai,” sê Griessel, “as sy alles weet.”


    Nou kyk sy vir hom, kwaad. “Wie dink jy is jy?”


    “Ek is niks,” sê hy sag. “Maar jý is nie. Jy is Xandra Barnard.”


    “Is dit nodig dat die hele wêreld weet, Bennie? Is dit wat jy wil hê? Hoekom laat jy dit nie sommer onder die plakkate druk nie? Xandra Barnard, alkoholis, is terug. En dronk. Is dít wat jy wil hê?”


    Hy kyk na haar, soekend na ’n ander manier om dit te hanteer, maar hy kry niks, sy kop is wol.


    Meteens ruk sy haar handsak oop, haal haar selfoon uit. Sy bel ergerlik ’n nommer terwyl sy met groot aggressie na hom kyk. Sy druk ’n sleutel op die foon, sodat dit lui en Ella se stem oor die luidsprekertjie hoorbaar is.


    “Dis Ella,” antwoord die vrou.


    “Ella, dit is Alexa. Het jy ’n oomblik?”


    “Ja.”


    “Sit jy?”


    “Ja?”


    “Luister nou mooi. Daar is ’n paar dinge wat jy moet weet. Nommer een: Ek is ’n alkoholis. Nommer twee: Ek was vir honderd-en-vyftien dae nugter, maar Saterdagaand het ek weer aan die drink geraak. En gisteraand ook. Nommer drie: As jy my nie baie mooi oppas nie, gaan ek vandag weer drink. Want ek wil. Nommer vier: Alkoholiste lieg en bedrieg. Jy mag niks glo wat ek sê nie. Jy mag my nie onder jou oë laat uitgaan nie. Veral laatmiddag en vanaand. Verstaan jy?” Haar oë is op Griessel, met ’n uitdrukking wat vra: Is jy nóú tevrede?


    Ella klink verstom. “Ek dink so.”


    “En jy moet weet, as jy vir enigiemand van hierdie gesprek vertel, enigiemand onder die son, sal ek jou … verwoes. Verstaan jy dit?”


    “Ek verstaan …” kom dit baie huiwerig.


    “Ella,” sê Griessel vinnig, “kan jy my hoor?”


    “Ja?”


    “My naam is Bennie Griessel. Ek gaan nou my nommer vir jou gee. As jy voel jy kan nie vir Alexa hanteer nie, dan bel jy vir my. Enige tyd.”


    “O.K.” Maar hy kan hoor sy is geïntimideer.


    “Ek sal jou vanaand kom aflos. Jy moet weet, Alexa gaan jou probeer manipuleer. Sy gaan kwaad word, sy gaan huil, sy gaan mooi vra, sy gaan al haar sjarme gebruik. Sy gaan vanmiddag begin onttrekkingsimptome kry, sy gaan op jou skree, sy gaan jou emosioneel probeer afpers.” Hy sien Alexa se blitsende oë. “Dit is nie Alexa wat só is nie, dit is die drank. Dit moet jy verstaan. As jy dit nie kan hanteer nie, moet jy nóú so sê.”


    “Ek … sal probeer.” Die bang wat deurslaan.


    “Bel my. Enige tyd. Hier is my nommer.”

    Haar arms is voor haar gevou en sy kyk by die venster uit.


    “Ek sal bly wees as jy eers saamkom na die fotograaf toe,” sê hy. “Die een wat die foto’s van haar geneem het.”


    Sy staar net na buite. Hy sien Alexa se mond is stroef. Hy weet hoe haar kop op hierdie oomblik werk: Die ontkenning, die ek-kan-die-drank-los-as-ek-wil-redenasie, die vernedering, die herinnering aan hoe slu die lus jou maak. En sy sal nou lus wees, ná twee aande van dronkenskap, die koors sal in haar bloed wees. Maar hy weet ook dit help, die ontbloting daarvan, die erkenning van die eerste van die Twaalf Stappe: Ons is kragteloos teen die drank, ons lewens het onhanteerbaar geword. En Stap Vyf: Om teenoor onsself en teenoor ’n ander mens ons sonde te erken.


    Sy antwoord nie, en hy sit die kar aan en ry. Sy sal aanwysings moet gee as sy by die promotors afgelaai wil word, hy gaan solank na die fotograaf toe.


    In Somersetstraat lui sy selfoon. MBALI, sê die skerm.


    Hy antwoord.


    “He’s a part-time shooter, Bennie,” sê Mbali met ’n mate van opgewondenheid. “He’s a working man, a weekend warrior.”


    “How do you know?”


    “I looked at the time stamp on the e-mails. On weekdays, he sends them late at night. Always on a Monday. On weekends, it’s early morning on a Saturday, and middle of the day on Sundays. The fact is, all his e-mails were sent on those three days. Saturday, Sunday, Monday. And the first two shootings were on the weekend. That can’t be a coincidence. So I’m thinking he must be busy in the week. He is employed, and he probably works with other people, he has to wait for the evenings or the weekends to write the e-mails.”


    “Yes,” sê hy, “that sounds right.”


    “And you know what that means, Bennie? If he is going to shoot someone today, it won’t be until after hours. So we have to make sure the stations are alert. I’m going to be very unpopular … And I might be wrong.”


    Hy verstaan wat sy bedoel. Die dagskof by stasies sal ’n paar uur langer moet werk. “Talk to colonel Du Preez. Because if you are right …”


    “Then we might just catch him. I’m on my way to the armoury. I’ll talk to Nyathi when I get back. Good luck, Bennie.”


    * * *


    In Loaderstraat, hoog teen die flank van Seinheuwel, hou hy voor die gerestoureerde huisie stil. Die uithangbord, in elegante dun letters, sê Anni de Waal. Fotograaf. Met drie halfmaan-kwasstrepe wat ’n kameralens voorstel.


    Hy skakel die enjin af. Voor hy kan uitklim, verbreek Alexa die stilte. “Simóne. Onthou jy vir Simóne, die sangeres?” vra sy byna onhoorbaar.


    “Nee,” sê hy apologeties.


    “Lang rooi hare, groot wit glimlag?”


    Hy skud sy kop.


    “Welbedeeld, altyd so ’n bietjie van ’n lae hals, sy het in die middel negentigs baie kommersiële goed gesing? Een of twee treffers, toe het sy half weggeraak?”


    “Nee.” Want daar was al so baie van hulle wat gekom en gegaan het.


    “Sy het my een aand voor ’n konsert háár foto’s gewys, destyds. Dit was amper soos Hanneke Sloet s’n, dieselfde sagte beligting. Vleiende hoeke. Minder kaal as dié foto’s, maar spesiaal geneem. Vir haarself. Simóne was ’n regte klein diva, erg narsisties. Baie bewus van haar voorkoms, altyd naby ’n spieël. En gesteld op haar belangrikheid, want sy wou so graag herkén word. Érken word. Ambisieus, sy het nooit ophou praat van wat sy nog alles wil bereik nie. As sy gedink het jy is haar mindere, het sy jou geïgnoreer. Afgunstig, as jy meer suksesvol is as sy. En sy was manipulerend. Soos ’n alkoholis …” Alexa glimlag vir hom, klein en seer en vergewensgesind.


    Hy vat sag aan haar arm.


    “Ek dink … Ek het daardie aand gedink sy het die foto’s laat neem … miskien omdat dít was hoe sy haarself regtig wou sien. As begeerlik en smeulend … en misterieus. Dit was … ek weet nie of ek dit gaan reg sê nie … Asof die verhoogpersona, die openbare beeld, nie heeltemal sexy genoeg was nie. Jy kan nie, as jy vir Afrikaners sing, té sexy wees nie. En daardie foto’s moes dit regstel vir háár, dit moes as die waarheid dien. ’n Monument? Of … Nee, laat ek daarby volstaan.”


    Hy kyk vir haar, hy sien die drinkskade, nou effens verbloem, hy dink aan die demone wat aan haar vreet. Maar agter alles is daar dié glinsterende intelligensie wat hy in die afgelope maande stuk-stuk ontdek het. Dit vul hom soms met wanhoop – wat sal sy dan in hóm sien – en soms met absolute verwondering. Soos nou.


    Hoe kan iemand soos sy drink?


    “Dankie,” sê Griessel.


    * * *


    Anni de Waal en ’n assistent is in die ateljee besig om beligting op te stel. Sy kyk op en ’n nuuskierige frons gaan oor in ’n breë glimlag.


    “Alexa!” sê sy en kom aangestap met wye, verwelkomende arms.


    De Waal is middeljarig, met intense oë agter ’n klein ronde brilletjie. Haar lang, grys hare is in twee poniesterte gebind. Bo die kraag van die wit T-hemp is ’n ligblou sakdoek om haar nek geknoop. Vir ’n vrou van haar ouderdom, dink Griessel, lyk haar agterstewe verbasend mooi in die uitgewasde denim.


    Hy staan en kyk hoe die twee vroue groet, ’n ritueel wat hy eers onlangs, aan Alexa se sy, leer ken het: Onderlywe ver van mekaar, ’n ligte drukkie bo, en die lugsoene, een langs elke wang. Die manier van die rykes en beroemdes. Gewoonlik irriteer dit hom heimlik, want wat is verkeerd met die ou metode? Soen op die mond as jy wil soen, skud hand as jy nie wil nie. En hy kan nooit onthou op watter wang die skimsoene begin nie, links of regs. Maar vanoggend is daar nie genoeg energie vir irritasie nie.


    Hy staan en wag tot die “Fenomenale verrassing!” en “Jy lyk so góéd!” en “Ek hoor jy’s terug!” en “Só fantasties om jou te sien, wat is dit, sewe, ag jaar?” afgehandel is.


    “Anni het my tweede album se omslag gedoen,” sê Alexa vir Griessel. Sy stel hom voor: “Dis my vriend, kaptein Bennie Griessel.” En voeg dan met ’n tikkie drama by: “Van die Valke.”


    De Waal kyk net vir ’n oomblik terug na Alexa, asof sy die verbintenis probeer uitwerk. Sy is vlug van begrip. “Hanneke Sloet,” sê sy.


    “Dis reg,” sê Griessel.


    “Julle beter kom sit, my darling.”


    * * *


    Om ’n witgeverfde koffietafel in die hoek van die ateljee, op diepblou gemakstoele, raadpleeg Anni de Waal haar iPad met vaardige vingers. “Saterdag veertien Augustus. Verlede jaar. Sy moes die afspraak al teen Junie gemaak het, want my dagboek is maar vol.”


    “Het sy gesê waarom sy foto’s wou laat neem?”


    “Persoonlike gebruik. Dit is wat ek aangeteken het. Ek moet uiteraard vra, want dit beïnvloed die hele aanslag.”


    “Is dit … wat jy doen?”


    De Waal skud haar kop. Die poniesterte wip. Haar hande praat saam: “Ek doen fashion shoots, meestal vir oorsese tydskrifte . Dis veel meer … Kom ek sê net hulle betaal in euro’s. Persoonlike portrette is tydrowend en, om doodeerlik te wees, daar’s altyd komplikasies. Die soort mense wat dit laat doen … hulle is meestal nie so fotogenies as wat hulle dink nie. So ek is duur. Om hulle af te skrik.”


    “Mag ek vra hóé duur?”


    “Vir jou, my darling, ’n spesiale prys,” sê sy met vae flirtasie in haar stem. “Tienduisend. Rand, natuurlik. Jy het ’n interessante gesig. Is jy van Slawiese afkoms?”


    “Parow,” sê hy.


    “Wonderlik,” sê Anni de Waal, en slaan haar hande laggend saam.


    “Is dit wat Hanneke Sloet betaal het?”


    “Ek sal in my boeke moet gaan kyk, maar dit sou meer gewees het. Twaalfduisend, daar rond.” Effens verdedigend voeg sy by: “Dit wás ’n hele Saterdagoggend, my darling.”


    Jissis, dink hy. Maar hy knik net. “Wat kan jy van haar onthou?”


    “Baie. Sy was indrukwekkend. Fotogenies. Sterk vrou. Mooi. En omdat ek so min persoonlike portefeuljes doen … Natuurlik, toe ek haar in die koerante sien, in Januarie … dan onthou ’n mens weer van voor af.”


    “Vertel, asseblief.”


    “Sy het die afspraak gemaak, sy het hier aangekom met ’n tassie met klere, en sy het presies geweet wat sy wou hê. Sy het haar behoeftes intelligent geverbaliseer, wat natuurlik baie help. Dit was so ’n koue reënoggend, ek het die verwarmers aangehad, maar dit vat ’n rukkie, dis ’n groot vertrek. So ons het eers die uitrustings gedoen, voor die naakstudies …”


    “Was daar met haar komplikasies?”


    “Nie regtig nie. Voor ons begin skiet het … Sy wou weet wie almal die foto’s gaan sien, hoe die proses werk. Toe sê ek ons kan self die afdrukke vir haar doen, dit kos ’n bietjie meer. Sy was tevrede daarmee. En die shoot self … Die manier hoe ek werk – die foto’s gaan direk na Adobe Lightroom, so die kliënt kan dadelik beoordeel. Sy was maklik. Ons het so ’n bietjie aan die exposure gestel, sy wou dit donkerder hê. Meer misterieus. Toe ons klaar was, het sy haar afdrukke gekies, die res het ek op ’n DVD gesit. Sy het dit ’n week of wat later kom haal. Dit vat tyd, my darling, ek skiet in RAW, my assistent het dit oorgesit na jpeg vir die DVD.”


    “Sy het net gesê die foto’s is persoonlik? Niks meer nie?”


    “Nie wat ek kan onthou nie.”


    “Hoekom dink jy wou sy die foto’s hê?”


    “My darling,” sê sy met ’n groot handgebaar. “Who knows the secrets of the human heart? En laat ek vir jou vertel, die human heart is ’n wonderlike, aweregse ding. Hier kom mense in wat my smeek om hulle honde af te neem. En hulle is bereid om te betáál. Daar was ’n man en vrou wat wou hê ek moet hulle in die bed skiet. Poedelnakend. En hulle was … ietwat gewigtig. Party doen dit vir die pret, ander doen dit vir … Maar dis nie wat jy wil hoor nie, so kom ek sê jou wat ek dink. Dié kind het ’n boob job gehad. Ek dink sy het lank gewag daarvoor, en sy was baie ingenome daarmee. Met hoe dit haar laat voel en lyk. Sy wou dit wýs. Nee, sy wou dit sién. Self. Nie in ’n spieël nie. Iets meer tasbaar. Dis wat ek dink.”


    “Dis ’n vroue-ding,” sê Alexa.


    “Presies,” sê Anni de Waal. “With all due respect, my darling, mans verstaan dit nie.”

    Mbali is dadelik ontstig oor die manier hoe die konstabel sit, agter ’n verslete lessenaar by die SAPD-wapenstoor. Hy leun terug in die stoel, sy bene lank voor hom uitgestrek, sy neus diep in die Soccer-Laduma.


    “Molo, Mama,” sê hy na ’n vlugtige kyk. “Unjani?”


    “Hayi,” sê Mbali, en haar tong klap deur die vertrek. “Mama? Is that how you address an officer?”


    Hy fokus op haar, heeltemal verbaas, sien die eieningskaart om haar nek, maak skrefiesoë om dit te ontsyfer. Eers dan spring hy op, koerant steeds in die hande. “Uxolo, captain,” sê hy en salueer.


    “Do not speak Xhosa to me.”


    “Sorry, so sorry, captain, how can I help you?”


    “I am looking for Giel de Villiers.”


    “Ah. Icilikishe. He is in the back.”


    “Icilikishe?”


    “You will see, captain. Come with me, I will take you to him.” Hy is nou baie ywerig.


    Sy loop vies agterna. Dis die probleem met die jonges. Geen werksetiek nie, geen respek vir vroue, senior offisiere of kollegas nie.


    Giel de Villiers staan in ’n blou, oliebevlekte polisie-oorpak, gebukkend oor ’n draaibank met ’n kannetjie smeermiddel in sy hand. Hy hoor nie toe hulle inkom nie, en die konstabel moet hom op die skouer tik. Hy kyk op, sien vir Mbali. Sy oë knip-knip. Vir ’n oomblik verwar dit haar, sy vermoed die blik is krities, meerderwaardig. Maar dan sien sy die eienaardige ooglede wat van onder af knip, soos ’n akkedis. Sy snap in dié oomblik sy bynaam.


    “Good day, Sergeant,” roep sy bo die klank van die draaibank.


    Hy lig sy hand om te groet, skakel die draaibank versigtig af, sit die kannetjie neer en vee sy hande aan ’n lap af. Sy kaalkop blink in die sonlig wat deur die venster skyn. Oë knip-knip.


    “Sarge, this is captain Mbali Kaleni, from the Hawks,” sê die konstabel.


    “I’m sorry, captain, my English is not good,” sê De Villiers.


    “Captain Bennie Griessel said you could help me,” sê sy stadig, sodat hy verstaan.


    “O.K. I hear he is a Hawk now.”


    “I would really appreciate your help. We need information on silencers. For a rifle.”


    “Suppressors,” sê hy.


    “Excuse me?”


    “A firearm, you cannot silenced it,” sê hy stadig en versigtig, die Afrikaanse aksent swaar in die ‘r’-klanke. “It can only be suppressed. That is why it is called a sound suppressor.”


    “I see …” Sy besef die konstabel staan nog agter haar, grootoog en gefassineerd. “You can go and man your post,” sê sy.


    Hy ruk homself op aandag, salueer flink. “Yes, captain!” Klap sy hakke, draai om en stap flink uit.


    Sy wend haar tot De Villiers. “We have reason to believe that the man shooting members of the SAPS is using a rifle with a telescope and a suppressor. Where can people buy a suppressor?”


    “You mean like in a shop?”


    “Yes.”


    “There’s a gun shop in Jo’burg … But they don’t sold many.”


    “So they’re not illegal?”


    “No. A lot of hunters use them.”


    Mbali se frons verdiep. “So, if a lot of hunters use them, but this shop does not sell many … I don’t understand.”


    “This gun shop … how you say … imports the suppressors from Vaime in Finland. They are too …” Hy maak sy oë toe terwyl hy na die Engelse woorde soek. “… expensive. So people have them made by … gunsmiths.”


    “In South Africa?”


    “Yes.”


    “Where do I find these gunsmiths?”


    “In Wild en Jag. It is a magazine. They advertise.”


    “All of them?”


    “I don’t know. But I think all of them.”


    Mbali maak haar massiewe handsak oop, haal haar notaboek en pen uit, en skryf daarin. “So I just go to these people and ask them to build me a suppressor?


    “Yes.”


    “Is it expensive?”


    “Not very.”


    “How much?”


    “Depends on the type of suppressor. About one thousand eight hundred, or two thousand rand. For the … how you say … screw-on.”


    “How many types are there?”


    “Basies, uh, basically two. The screw-on, that’s the one for hunters. And the sleeved, the one that sleeves back halfway over the rifle. It is the type military snipers use. Because it does not make the rifle that much longer. It is easier to … how you say … manoeuvre it.”


    “And these gunsmiths build both types?”


    “You will have to ask them. Some do both.”


    “Why would a hunter want a suppressor?”


    De Villiers se eienaardige oë hou nooit op met knip nie. “Game farms. They have tourists, and they have hunters at the same time. So they don’t want to have noise from the hunters’ shots. And the hunters want to shoot more bucks. If you hunt springbuck in the Karoo, and they hear the shoot, they all ran away. If you use a suppressor, they stand longer. And you can shoot more.”


    “I don’t like the killing of animals,” sê Mbali nadenkend.


    Giel de Villiers haal sy skouers op.


    “Are there any of these gunsmiths in Cape Town?”


    “No. There is one in Villiersdorp.”


    “Do you have his contact details?”


    “It is in Wild en Jag.”


    “Do you have it?”


    “Yes, in my office. I will give you all the numbers.”


    “Thank you. You said suppressors can be imported from Finland?”


    “Yes.”


    “And some hunters do that?”


    “Maybe.”


    “Will there be some sort of record?”


    “Yes. At Customs. Anything … geklassifiseer … how you say … classified as firearm things must be inspected. That is why it is too much trouble.”


    “Do you need a permit to have a suppressor built over here?”


    “No.”


    Sy skryf, vra dan: “Just how much of the noise is suppressed?”


    “Depends on the rifle.”


    “How quiet? If I shoot a rifle from a car in a street, how far can the shot be heard?”


    “A good suppressor can make it very quiet.” Hy vou sy arms oop, klap op sy hande, hard. “About like that. Eighty-five percent more quiet.”


    Mbali knik. “O.K,” sê sy. “Can you get me the contact details?”


    De Villiers begin deur toe stap. Dan steek hy vas en kyk vir haar. Sy oë gaan toe, asof hy baie diep dink. “You can also build your own suppressor.”


    “Oh?”


    “You just need to make a space for the gasses to … How you say?” Hy gee moed op: “You need a pipe, some rubber … disks, and washers. And other things. You can buy it all from a hardware store. There are plans on the internet … You can even just use a PVC pipe and a sponge, if you want to … ”


    “Hayi,” sug Mbali.


    De Villiers se oë gaan oop.


    * * *


    Hy en Alexa ry in stilte na die GrandWest Casino in Goodwood.


    Griessel dink hy verstaan Sloet nou beter. Gabby Villette het haar beskryf as ’n “uitsluiter” wat haar doelbewus van die persoonlike assistente gedistansieer het. Alexa se vertelling oor die narsistiese sangeres wat mense geïgnoreer het as hulle haar mindere was.


    Al twee van hulle het gepraat oor ambisie, van ’n vrou wat enigiets sou doen vir aansien en bevordering.


    En Anni de Waal: “Dié kind het ’n boob job gehad, en sy was baie ingenome daarmee. Met hoe dit haar laat voel en lyk.”


    Dit alles beteken die foto’s is niksseggend, dit het nie betrekking op die moord nie. Dit was net ’n selfingenome vrou wat haar bates ten toon wou stel. “ ’n Monument,” het Alexa dit genoem. De Waal het verwys na “iets tasbaars”.


    Dit beteken die kommuniste-ding is al wat hy het.


    En dis ’n gemors.


    Niks is ooit eenvoudig nie.


    Hy trek sy selfoon uit sy sak, bel vir Cupido. “Vaughn, ek gaan laat wees. En ek sal eers by die kolonel moet aangaan. Kan jy vir Roch laat weet ons sal nader aan halfelf by hom wees?”


    “Het jy iets gekry?”


    “Moeilikheid,” sê hy. “Net moeilikheid.”


    Hy beëindig die oproep.


    “Jy het nog nooit oor jou werk gepraat nie,” sê Alexa.


    Hy weet nie wat om te antwoord nie. Sy sal nie verstaan nie, dit is hoe hy die onheil weghou van die mense naby aan hom. Dok Barkhuizen wat ook altyd aan hom karring: “Moenie dit alles internaliseer nie, Bennie, praat daaroor.” Hy wil nie. Hy het nodig om die twee wêrelde uitmekaar te hou – hy het ’n plek nodig wat onbesoedel is.


    “Ek sal nie vandag drink nie,” sê sy. “Maar dan moet jy my vanaand kom vertel. Van … hoe jy vorder.”


    “Alexa, dis moeilik. Dis …”


    “Moeiliker as nie drink nie?”


    “Nee,” sê hy.


    * * *


    Toe hulle by die GrandWest Casino se hek inry, bel Alexa vir Ella. “Ons is hier. Jy beter my by die kar kom haal, anders dink my speurder ek gaan ontsnap.”


    Griessel sien haar hand bewe. Haar stryd vir die dag begin stoom optel.


    Sy beduie hoe hy moet ry, waar hy moet stilhou.


    ’n Jong vrou kom vanuit die gebou aangedraf. Hy herken haar. Dis die mooi een wat hom Saterdagaand met die akteur Paul Eilers verwar het. Voor hy so ’n volslae doos van homself gemaak het.


    Sy kom staan aan sy kant, en hy draai die venster af. “O,” sê sy, “so jý’s die speurder.”


    Hy skud haar hand. “Ek is.”


    “Jy hoef nie te worry nie, Paul Eilers, ek sal dit handle,” sê sy met groot selfvertroue.


    “Jy het my nommer?”


    “Ek’s ’n tough cookie,” sê sy. “Dit sal nie nodig wees nie.”


    “Toe, toe, ek is ook hier,” sê Alexa.

    Kol. Zola “Giraffe” Nyathi kyk na die sewe name op die lys van Ingcebo Resources Limited se direkteure. Sy gesig word somber, dan staan hy op en sê: “I think we should talk to the Brig.”


    Griessel stap agter hom aan na Musad Manie se kantoor toe. Die brigadier is in vergadering met vier groephoofde. Nyathi sê: “Apologies, but we need to talk to you.”


    “Menere, as julle nie omgee nie,” sê Manie vir die senior-offisiere. Hulle staan op, stap deur toe, kyk nuuskierig na Griessel.


    Nyathi en Griessel gaan sit. Die kolonel wag tot die deur toegaan en skuif Bennie se notaboek oor na Manie: “The deal Hanneke Sloet was working on. It’s BEE.”


    “I see,” sê Manie, die voorbode van moeilikheid in sy stem.


    “This is the list of company directors. There is a former ANC cabinet minister, and two were provincial premiers. These three I’m not sure about … But director number seven could be our problem.”


    “A.T. Masondo,” lees Manie. “Ek ken hom nie.”


    “He was in the Central Committee of the Communist Party, late nineties.”


    ’n Skaduwee kom oor Manie se granietgesig toe hy die klou-tjie by die oortjie bring. “Ons kommunis.”


    “Yes. He was also in Mbeki’s second cabinet. Deputy Minister of Mining, I think.”


    Griessel sien die blik wat die twee senior offisiere deel. Hy het ’n sterk vermoede waarom. “Brigadier,” sê hy, “die probleem is Sloet se baas sê daar is niks snaaks aan die transaksie nie. Dit was alles in die koerante, daar is niks om weg te steek nie. En Sloet het dié mense nie eintlik geken nie.”


    “Nie eintlik nie?”


    “Sy het hulle vinnig ontmoet. Haar baas sê hy twyfel of sy verder met hulle kontak gehad het.”


    “Ons sal moet seker maak.”


    Griessel knik. “Brigadier, dié hele transaksie … Dis ouens wat geld leen om vyftien persent van ’n maatskappy te koop, maar hulle het nie risiko nie … Ek verstaan dit nie mooi nie … Ek sal vir Bones moet inkry.”


    “Ja,” sug Manie. “Dis goed so.” Hy kyk na die kolonel. “Will you talk to Bones?”


    “Shall I get him in now?”


    “Ek moet eers Stellenbosch toe, brigadier,” sê Griessel. “Met Sloet se eks gaan praat …”


    “I’ll get Bones on standby.”


    “Zola, please, you know Bones. Make absolutely sure he understands: This is completely confidential.”


    “I will.”


    “Let him read the docket.” sê Manie. “Ek sweer, ek sal sy gat fire as hy uitpraat. Dié ding is ’n mynveld.”


    “I’ll make sure he understands,” sê Nyathi geduldig.


    “Bennie, asseblief. Dis net ons vier wat weet. Ons hou dit só.” Met groot erns.


    “Ja, brigadier. Maar daar is nog iets …”


    “Ja?”


    “Die skieter wat nie vir die media gesê het van die kommunis nie. Dit maak nie vir my sin nie. Hy soek aandag, hy soek publisiteit. Hy wil hê die koerante moet ons ry. Hy sê die hele tyd vir ons: ‘Julle vat geld van die kommunis, julle is kop in een mus met die kommuniste.’ Maar toe hy vir die media skryf, is daar niks van kommuniste nie, dis net ‘die SAPD weet wie dit is’.”


    “You think it’s political, Bennie? Is that it?”


    “Sir, I don’t know what it is. It’s just … strange.”


    “Die hele verdomde ding is strange,” sê Manie. Hy tik op die lys in Griessel se notaboek. “Maar ons kan nie bekostig om dit te ignoreer nie.”


    “Nee, brigadier.”


    “En ons het niks anders nie.”


    “Nee, brigadier. Ons het niks anders nie.”


    “I’ll brief Bones,” sê kol. Nyathi, die spanning nou duidelik in hom. Hy staan op.


    * * *


    Hulle ry Stellenbosch toe. Griessel bestuur. Cupido sit met die foto’s van Hanneke Sloet in sy hande. “Jissis,” sê hy. “What a fucking waste. Koninklike kanne.”


    Griessel is vies vir homself dat hy die koevert op die agterste sitplek vergeet het. Cupido het die woord Sloet in blou ink gesien en dadelik daarop toegesak.


    “Waar kry jy dít?” vra Cupido.


    “In haar slaapkamer. Bedkassie.”


    “Fokkit. Klein porn star. Hoe is dit dat sy nie ’n boyfriend gehad het nie, at the time of death. Ek meen, chick soos dié, body to die for, and she flaunts it. Ek sê jou, Tommy Nxesi het iets gemis. Dis die probleem met die nuwe mannetjies: Hulle doen nie meer voetwerk nie.”


    “Haar selfoonrekords wys niks. Daar is nie ander ouens nie.”


    “Daai’s die probleem. Selfoon is gister se technology. Ek meen, het hulle haar Facebook gekyk?”


    “Nxesi sê hy het …”


    “Het sy ge-Gmail? Ge-Twitter?”


    “Ge-Twitter?”


    “Jissis, Bennie, jy’s so fokken old school, dis scary …” Cupido, tien jaar jonger as Griessel, pluk sy selfoon uit. “This, my friend, is the HTC Desire HD, loop op Android. TweetDeck at the tap of an icon …” Hy wys vir Bennie: “Daai’s Twitter. Jy moet dans, pappie, om by te bly, there’s a new Tweet every second.”


    Griessel bestuur, hy kyk net vinnig na die slimfoon se skerm. “ ’n Twiet?”


    “Tweeeet,” rek Cupido die vokaal om die uitspraak te korrigeer. “Dis social media, pappie. Jy broadcast jouself.”


    “Vir wat?”


    “It’s the new way. Jy vertel vir die wêreld wat jy doen.”


    “Maar hoekom?”


    “For the fun of it, Bennie. Om te sê: Check my uit, ek is hier.”


    “Dis was Sloet gedoen het. Met die foto’s.”


    “Hoe meen jy?”


    “Dit was haar manier om te sê: Check my uit.”


    “Maar vir wie?”


    “Vir haarself. Dis wat die fotograaf sê. Dis ’n vroue-ding.”


    “En jy glo daai kak?” Cupido bewerk weer sy foon. “Kom ons kyk of Sloet ’n Twitter account gehad het …”


    “Forensies se verslag sê Lithpel het die rekenaar nagegaan.”


    Reginald “Lithpel” Davids is forensies se lispelende rekenaargenie, klein en tengerig, met die gesig van ’n skoolseun, twee vermiste voortande en ’n groot Afro-haarstyl.


    “O.K. Lithpel mis nie baie nie. Canny coloured, daai broe’ … Nope. No account, anyway nie onder haar eie naam nie. Big tits, no tweets … So wat het jy en Die Giraffe by Die Kameel gedoen netnou?”


    Die Valke se bostelegraaf, blitsig soos altyd. “Politiek,” sê Griessel. “Jy wil nie weet nie.”


    “Fokken politiek.” Cupido tel weer die foto’s op en staar daarna. “What a waste. Koninklike kanne …”


    * * *


    Die Bonne Espérance-landgoed is op die R310, net anderkant die Helshoogte-pas. Hulle ry deur die wit, gegewelde hek en die laning akkerbome tot by die besoekersentrum.


    “Tourist trap,” sê Cupido wanneer hulle uitklim en hy na die bemarkingborde kyk. “Wine tasting, five star dining, spa … Maak hulle nie genoeg geld uit die wyn uit nie?”


    Griessel gaan vra by ontvangs waar Egan Roch is. Die jong vrou beduie vir hulle: agter die kelder, in die kuiperswinkel.


    “Nog ’n winkel,” sê Cupido. “Wat verkoop julle daar?”


    Sy giggel. “Niks. Dis waar Egan-hulle die vate maak, meneer.”


    Dit hou Cupido stil terwyl hulle stap, verby die mooi ou opstal en die kelder, tot agter, waar kratte opgestapel staan, langs wynbou-implemente in netjiese rye. ’n Plaaswerker moet hulle weer beduie, tot hulle die ingang kry, ’n onopsigtelike houtdeur.


    Griessel stoot dit oop, ruik die rook en die vuur. Dit is ’n groot ruimte, die mure is vergeelde wit kalk. Dit is sweetwarm hier binne. In die een hoek staan ’n groot man met sy rug na hulle toe. Hy is besig met ’n vaatjie. Hy kap-kap ’n metaalhoepel af oor die houtstukke, met die rook wat deur die opening van die vaatjie trek. Sy wit T-hemp is nat van die sweet.


    “Hallo,” sê Cupido.


    Die man reageer nie. Griessel sien die oorfone agter die dik swart hare, die draadjie af na ’n iPod aan sy gordel. Hy loop nader.


    “Bennie,” sê Cupido en wys na die muur.


    Daar hang rye gereedskap, eienaardige hamers en byle, skawe, vyle, en ’n reeks lang, dun metaalstawe. Die punte is skerp.

    Cupido klop op die breë skouer. Roch kyk om, glimlag apologeties, plaas die dissel op ’n hout-werksbank neer en haal die oorfone uit. “Ekskuus,” sê hy.


    “Egan Roch?”


    “Dis reg, verskoon die vuil hand,” sê hy en steek dit uit na Cupido, sy stem diep, sy glimlag vol selfvertroue.


    Griessel herken hom aan die los foto’s in Sloet se album. Roch in lewende lywe lyk nog meer na ’n man wat op TV moet wees, die gesig sterk en eweredig. Kragtige arms, groot hande, hy is ’n kop langer as Cupido.


    “Kaptein Vaughn Cupido, Valke. En dis kaptein Bennie Griessel.”


    “O … O.K., aangename kennis. Wil julle … Ek het ’n kantoortjie …”


    “Nee, dis reg hier,” sê Cupido. “Sê my, waar het Tommy Nxesi jou ondervra?”


    “Wie?”


    “Die ondersoekbeampte. Die een wat jou verklaring afgeneem het.”


    “Ek het hóm gaan sien. In Groenpunt. Hy’t gevra … Hoekom?”


    “Net roetine. So, jy maak balies.”


    “Vate.”


    “Hoe leer ’n ou om dit te doen?”


    “Jy loop ’n ambag. Oorsee. Is julle seker julle wil nie gaan sit nie. Koffie? Tee?”


    “Nee dankie. Wat leer ’n ou alles as jy balies maak?”


    “Sjoe. Dis ’n lang lys. Jy moet eers leer om die regte hout te selekteer. Franse eik, die beste kom uit die woude van Tronçais en Jupilles …”


    “Nee, ek bedoel, watse handewerk. Houtwerk? Metaalwerk?”


    “O, ja, natuurlik, iets van al twee, dis baie gespesialiseerd …”


    Griessel weet Cupido dink ook aan prof. Pagel se patologiese verslag, die “aansienlike geweld van die steekaksie”, die moontlikheid van ’n tuisgemaakte wapen. Hy het geweet sy kollega sal die ondervraging oorneem, dit is sy manier. Maar hy is te haastig, sy aanslag is te aggressief.


    “Ek sal nie omgee vir koffie nie,” sê Bennie.


    “Great, ek kan self doen met ’n koppie. Kom gerus deur.” Roch beduie na ’n binnedeur.


    * * *


    Die “kantoortjie” is ’n kunswerk. Die lessenaar is rou eikehout, dieselfde ligte grein as die vate, die stoele is antieke bal-en-klou, rooi opgestop, die vloer is grys sement, blink gepoleer, met die enkele Oosterse tapyt daarop. Teen die een muur is ’n skildery van ’n kuiperwinkel uit ’n vergange era, teen die ander ’n tamaai olieverf van ’n wingerdlandskap in ’n vreemde land.


    Roch bel iewers heen om die koffie te bestel en kom sit in een van die ou stoele by die speurders, strek sy bene ontspanne voor hom uit.


    “Ek het oor die radio gehoor julle het die saak oorgeneem. Dis rof, die ou wat so skiet …”


    “Ons moet almal weer ondervra,” sê Griessel vinnig, voor Cupido kan begin.


    “Natuurlik …”


    “Volgens jou verklaring het jy en Hanneke Sloet ’n jaar voor haar dood uitgemaak.”


    “Dit was nie heeltemal ’n jaar nie. Elf maande. Februarie verlede jaar.”


    “Sy het die verhouding beëindig?”


    “Ja.”


    “Hoekom?”


    Roch maak ’n handgebaar wat sê: Wie weet? “Dit was … Jy weet hoe dit gaan …”


    “Hoe het julle ontmoet?”


    “By Moyo, die restaurant by Spier. Een Sondagaand, Desember van 2007.”


    “Jy onthou goed,” sê Cupido.


    Roch glimlag met heimwee. “Dit was ’n aand om te onthou. Hanneke het … Hulle was vyf of ses vrouens by die tafel, en sy het uitgestaan. In elke opsig …”


    “Toe gaan stel jy jouself voor?”


    “Dis reg. Ek kon die versoeking nie weerstaan nie. Ons … ek en twee vriende, ons het by hulle gaan sit. En … die res is geskiedenis.”


    “Hoekom het sy die verhouding beëindig?” vra Griessel weer.


    “Verhoudings koel af, dis seker maar die lewe … Ons was al twee jaar bymekaar, haar ure het al hoe langer geword. En daardie laaste twee, drie maande, ons het mekaar omtrent nie gesien nie. Nou en dan ’n Saterdagaand, ’n Sondagoggend. Ons sou daardie Desember saam gaan ski het, maar sy moes kanselleer. En toe, einde Februarie verlede jaar, toe kom sy een aand hier aan …”


    “Hier by die werkswinkel?” vra Cupido.


    “Nee, ek bly in die cottage hier teen die berg. Sy het van haar kantoor af gebel, so vyfuur, gevra of sy kan oorkom. Sy was laat, sy’t eers ná nege opgedaag. Toe kom sê sy sy dink ons moet ’n blaaskans vat.”


    “ ’n Blaaskans?”


    “Dit was haar woorde. Sy’t gesê sy … sy was baie jammer, baie spyt, sy’t gesê dis onregverdig teenoor ons al twee, die feit dat ons mekaar nie meer sien nie. En sy wil my nie daarvan weerhou om iemand te hê nie.”


    “En wat sê jy toe?”


    “Ek het gesê ek wil niemand anders sien nie, en ek verstaan dat sy hard werk. Dit pla my nie, dis tydelik, sy sal nie vir altyd so besig wees nie.”


    “So jy wou nie uitmaak nie.”


    “Natuurlik nie. Ek … Hanneke … Ek het gedink sy is my trouvrou.”


    “Maar toe sê sy dis verby.”


    “Ja.”


    “So jy was kwaad?”


    “Nie kwaad nie. Teleurgesteld. Nee, meer as dit … Wag nou, jy insinueer tog nie …” Die gestrekte bene word ingetrek en hy kom regop in die stoel.


    “Ek insinueer niks. Ek vra,” sê Cupido.


    Roch sit sy voorarms op sy knieë, leun vorentoe. Hy skud sy kop in ongeloof. “Dat jy kan dink ek het … Dit is ’n helse belediging. Van alles,” sê hy beheersd dog gekwets.


    “Ek dink jy het wát, meneer Roch?”


    “Dat jy dink ek kon … iets aan Hanneke gedoen het. ’n Jaar nadat ons uit is? ’n Jaar? Watse soort mens dink jy is ek?”


    “Ek ken jou nie.”


    “Het jy my verklaring gelees? Ek was nie eens in die land toe Hanneke dood is nie. Hoe doen julle julle werk?” vra hy met meer verstomming as woede.


    Griessel sê kalmerend: “Meneer Roch, ons het jou hulp nodig. Ons moet alles weer ondersoek. Ons moet seker maak …”


    Hy kyk van die een na die ander. “Good cop, bad cop. Ek verstaan.”


    “Wat verstaan jy?” vra Cupido.


    “Ek verstaan wat julle probeer doen. Maar hel, dit is beledigend …”


    “Hoekom? Omdat ons kan dink ’n ou is kwaad as sy trouvrou hom los? Dis beledigend?” vra Cupido.


    Griessel wil paai: “Meneer Roch …”


    “Wag, asseblief.” ’n Hoflike versoek, met sy groot hand in die lug. “Ek kan verstaan … Ek was seker kwaad ook.”


    “Vir haar.”


    “Vir die spul prokureurs wat haar só laat werk het. Vir myself, dat ek dit nie sien kom het nie, dat ek nie vroeër al iets daaraan gedoen het nie. Ek kon meer tyd gemaak het, ek kon meer ondersteunend gewees het. Maar vir haar … Ek was kwaai teleurgesteld. Omdat sy nie lief genoeg vir my was nie, omdat sy so hardkoppig was, omdat sy nie wou wag nie, omdat sy ons nie ’n kans wou gee nie.


    “Maar nie kwaad nie.”


    Roch kyk verwytend na Cupido. “Seer, kaptein. Die seer was erger. Want ek was lief vir haar. Genuine lief vir haar. Sy was ’n ongelooflike mens. Ons was great saam. In elke opsig. Selfde belangstellings, selfde soort vriende … dis ’n groot verlies, as jy so iets verloor. Maar wat kan jy doen? Jy byt vas en jy kom daardeur. Al vat dit ses maande, nege maande, jy kom anderkant uit. Jy kyk nie terug nie. En jy respekteer haar besluit, dis wat jy doen, want dit is wat liefde beteken, jy respekteer haar besluit.”


    ’n Sagte klop aan die deur. Hul koffie het gekom.

    Nadat die koffie geskink en uitgedeel is, gaan Roch weer sit. Hy het steeds die gekwetste verdraagsaamheid.


    “Jy was oorsee in Januarie?” vra Griessel.


    Roch knik, drink van sy koffie.


    “Waar was jy?”


    “Aime La Plagne, in die Alpe, vir ’n week. Toe Bordeaux. In Frankryk.”


    “Wanneer het jy teruggekom?”


    “Die negentiende. Die dag ná haar dood.”


    “Die dag toe haar liggaam gekry is?”


    “Dis reg.”


    “Hoe laat op die negentiende?”


    “Ek het die oggend in Johannesburg geland. Ek was so twee-uur die middag in die Kaap, as ek reg onthou. Ek kan gaan kyk …”


    “Het jy nog die dokumentasie van die vlug?”


    “Ek het dit vir die ander speurder gefaks.”


    “Vir Nxesi.”


    “Ja. Dit moet op rekord wees.”


    “Die kaartjies?”


    “Nee, die bespreking, die bewys van betaling.”


    “Maar jy het dit nog?”


    “Ja.”


    “Die reis – was dit ’n vakansie?”


    “Meestal. Aime was vir ski. Toe het ek in Bordeaux vir my mentor gaan kuier, by Château Smith Haut Lafitte. So dit was soort van werk ook …”


    “Was jy alleen op die vliegtuig?”


    “Bedoel jy … ? Ja, ek was alleen.”


    “Ek sal bly wees as jy vir ons die dokumentasie kan kry.”


    “Dis nie in julle rekords nie?”


    “Ons het dit nie gesien nie.”


    “O.K.”


    “Het jy vir Sloet weer gesien nadat julle uit is?” vra Cupido.


    “Ja. Een of twee keer.”


    “Watter een is dit? Een of twee?”


    “Dis ’n uitdrukking, kaptein. Ek het haar twee keer gesien. As jy twee jaar bymekaar is, dan los jy goed in mekaar se plekke. Ek het so twee weke nadat … iewers in Maart verlede jaar, toe vat ek twee bokse met haar goed vir haar.”


    “Toe bly sy nog hier in Stellenbosch?”


    “Dis reg.”


    “Hoe het dit afgeloop?”


    “Nie goed nie.”


    “Hoe so?”


    “Ek het dinge gesê wat ek nie moes nie.”


    “Watse dinge?”


    “Ek het gesê sy het vir my gelieg.”


    “Waaroor?”


    “Oor hoekom sy uitgemaak het.”


    “Gaan aan.”


    “Ek het … ek kon nie verstaan nie, die hele ding. Maar dit was daardie tyd, ek was seer, ek kon dit net nie uitwerk dat sy alles net só kan los nie, so half uit die bloute.”


    “Seer, maar nie kwaad nie,” sê Cupido sarkasties.


    “Wat het jy vir haar gesê?” vra Griessel.


    “Ek het gedink daar was iemand anders.”


    “En wat sê sy toe?”


    “Sy’t my gevra of ek regtig dink sy het nie die guts om dit te sê as dit so was nie.”


    “En toe?”


    “Toe sê ek nee, dis waar. Sy het altyd guts gehad. Vir enigiets.”


    “En toe?”


    “Toe is ek daar weg.”


    “En die tweede keer?”


    “Dit was in Desember. Sy’t my gebel …”


    “Wanneer in Desember?”


    “Die eerste week. Dinsdagaand? Sy het begin pak, vir die trek Kaap toe. Toe het sy nog goed van my gekry. Truie, kouse, sulke goed. Toe bring sy dit vir my, een aand.”


    “Hoe het dit verloop?”


    “Goed.”


    “Wat het gebeur?”


    “Sy het die goed gebring. Ons het gesels …” Vir die eerste keer is die lyftaal minder gemaklik, die oë wat een keer vinnig deur toe kyk.


    Cupido sak daarop toe: “Waaroor?”


    “Wel … Dit was die eerste keer dat ek haar gesien het met die nuwe …” Hy hou twee bakhande voor sy bors.


    “Haar boob job?”


    “Dis reg.”


    “Toe praat julle daaroor?”


    “Ja. Ek het haar gevra hoekom.”


    “Toe, wat sê sy?”


    “Toe sê sy sy wou dit al lankal doen. En vra my of ek daarvan hou.”


    “En toe?”


    “Toe sê ek ‘ja’.”


    “Die operasie – was dit vir jou ’n verrassing?” vra Griessel.


    “Ja. Sy het nooit daaroor gepraat toe ons bymekaar was nie. En dit is nie asof sy klein was nie …”


    “Wag, wag,” sê Cupido. “Sy’t jou gevra of jy van die boobs hou?”


    “Ja.”


    “Toe sê jy ‘ja’.”


    “Dis reg.”


    “En toe?”


    Roch se oë dwaal weer deur toe.


    “Meneer Roch …” por Cupido.


    “Toe wys sy hulle vir my,” sê hy oplaas, asof hy verlig is om dit van hom af te kry.


    “Haar boobs?”


    “Ja.”


    “Net uitgetrek en vir jou gewys?”


    “Sy het nie uitgetrek nie. Sy het net ’n T-shirt aangehad, sy het … jy weet, haar bra losgemaak, die hemp opgelig …”


    “Sommer só?”


    “Ons was twee jaar lank saam, kaptein, dis nie asof ons nooit kaal by mekaar was nie.”


    “Maar julle was al wat … tien maande uit? En sy kom in en wys haar boobs vir jou?”


    “Jy laat dit ontsaglik goedkoop klink. Ek het nooit gesê sy het net ingekom en haar borste gewys nie. Ons het lank gesit en praat. Wyn gedrink. Ek het later gevra wanneer sy dit laat doen het.”


    “En toe flash sy haar headlights. En jy kyk net.”


    “Ek het …”


    “Ja?”


    Roch staan in ’n vloeiende beweging op, loop agterom die stoel. “Ek is nie seker dit het …” Hy gaan staan by die lessenaar, draai om, kom sit weer. Die speurder se oë volg hom.


    “Wat maak dit saak?”


    “Jy het vir adjudant-offisier Nxesi gesê julle het feitlik geen kontak meer gehad nie, meneer Roch,” sê Griessel.


    “Twee keer. In meer as ’n jaar. Wat noem mens dit?”


    “Wat het daardie aand gebeur?” vra Griessel.


    Roch se hande beweeg in frustrasie, hy vat die leunings van die stoel vas, en sê: “As jy dan nou regtig moet weet: Ons het seks gehad.”


    “Ja-nee,” sê Cupido, “dis feitlik geen kontak nie.”


    “Watse verskil maak dit?” vra Roch, vir die eerste keer regtig ergerlik. “Sê my, watse verskil maak dit? Dit het gebeur. Ons het dit nie beplan nie, ons was twee jaar lank bymekaar, ons was … al twee baie fisies, ons het die aand elkeen ’n paar glase ingehad, ons is twee consenting adults. Sê vir my, watse verskil maak dit?”


    “Kom ek sê jou.” Cupido leun vorentoe in die stoel, sy wysvinger op Roch gerig. “Jy het vir Nxesi gelieg.”


    “Ek het nie gelieg nie. Nooit.”


    “Hoekom het jy hom nie gesê jy’t haar genjaps nie? Wat steek jy weg?”


    “Wat moet ek wegsteek? Ek was op ’n fokken vliegtuig toe iemand vir Hanneke doodgemaak het. Wat moet ek wegsteek?”


    “Jy sê jy was op ’n vliegtuig. Alleen. Jy gaan vir ons jou reservation wys, nie die actual tickets nie. Maar daai reservation het jy lank voor die tyd gemaak. Toe vat jy ’n ander flight, so ’n dag voor die tyd, koop jou kaartjie cash, kom terug. Toe vat jy een van daai moerse ysters in jou winkel en jy gaan klop aan haar deur. Sy ken jou, so sy het oopgemaak. Toe nail jy vir haar. Want sy wou jou nie wéér njaps nie.”


    Roch kyk met groot intensiteit na Cupido. As dié man nou hier opspring, dink Griessel, het hulle moeilikheid. Hy skuif in die stoel om sy dienswapen bereikbaar te maak.


    Maar dan sak Egan Roch stadig terug. Hy skud sy kop asof hy nie kan glo wat hy hoor nie. “Dis só beledigend,” sê hy oplaas. “Doen my ’n guns. Bel Air France se kantore. Vra of hulle ’n lugwaardin met die naam van Danielle Fournier het wat op 19 Januarie op die vlug van Charles de Gaulle na O.R. Tambo gewerk het. En dan praat jy met haar. Vra haar of sy my onthou. En dan kom jy weer met jou kak.”

    “Hy lieg,” sê Cupido toe hulle weer in die kar klim. “Egan. Watse naam is Egan? Hoe kom jy op daai een? Hoe kyk jy vir hierie baby, jou laaitie, en sê, ’nooit, dis ’n Egan’. Klink soos die naam van ’n alien in ’n Spielberg movie. Fokken Egan. Egan the Vegan. En ek sê jou, daai whitey lieg. Jissis, daai houding … Ek’s ’n handsome doos, ek werk op ’n wine estate, ek maak eike-balies, ek’s eintlik fokken cool. Pis my af. Ma’ wat my die meeste afpis, is dat hy dink ons is fokken fools. Hy’t daai tiete gesien, hy’t daai tiete gevoel, hy’t vir haar genjaps, en toe wil hy dit weer hê. En toe sê sy vir hom, sorry, pappie, it’s all over, you had your chance, you blew it. En toe dink hy, as hy dit nie kan kry nie, kan niemand nie. Kanne moes hom wakker gehou het, middle of the night. Toe lê hy en scheme, hy gaan mos Oe-la-laa toe, boer maak ’n plan. Dink ons is fokken fools, ek sê jou nou, die air hostess-storie is ’n pot stront, sy gaan sê ‘wie?’. Ek scheme hy het die naam in die hande gekry, seker met haar ge-chat toe hy soontoe gevlieg het, gehoor sy’s weer op die aerie on the nineteenth, een van daai kortkombers-alibi’s, maak nie die voete toe nie, nou dink hy as hy die kop kan wegsteek … . Ma’ ek gaan vir hom nail, pappie, ek sê jou nou. Fokken baliemaker. Egan. Watse naam is Egan?”


    Griessel deel nie heeltemal Cupido se sekerheid nie. Daar was te veel stille bravade in Roch se “Bel Air France se kantore”. En Binnelandse Sake sal kan bevestig wanneer sy paspoort weer geregistreer het met die terugkom. Maar hulle sal moet opvolg, want Cupido is reg, die man het nie vir Nxesi die volle waarheid vertel nie.


    “Ons sal ’n twee-nul-vyf moet kry,” sê Griessel. Want die SAPD kan net selfoonrekords aanvra as hulle ’n artikel twee-nul-vyf-subpoena bekom het. “Kyk of hy haar gebel het by die werk.”


    “IMC handle daai hele process. En ons kry ’n search warrant. Ons het genoeg. Hy’t gelieg vir Nxesi, hy’t ’n maand voor haar dood vir haar genjaps, hy’t hierie moerse ysters in sy baliewinkel. En ek sê nou vir jou, dis nie ’n fokken ‘winkel’ se gat nie, wa’ kom hulle vana’?”


    “Vaughn, jy sal dit moet hanteer.”


    “Dis reg. Captain Cupido sal hom nail.” En ná ’n oomblik van nadink. “ ’Cause you have other fish to fry?”


    Griessel knik. “Die politiek.”


    “Is dit hoekom jy hom gevra het van die communists?”


    “Ja.”


    “So? Wat’s die storie?”


    “Kan nog nie praat nie.”


    “Fuckin’ politics. Which reminds me: Het jy nou al uitgevind van wat Die Blom in Amsterdam aangejaag het?” vra Cupido, want Mbali se naam beteken “blom” in Zoeloe.


    “Nee,” sê Griessel. En op dié oomblik, onverklaarbaar, weet hy wat hom pla omtrent die skieter se laaste e-pos.


    Hy sal vir Die Blom moet gaan sê.


    * * *


    Majoor Benedict Boshigo, deel van die Statutêre Misdaadgroep van die Valke se Handelsmisdaadtak in die Kaap, sit agter sy chaotiese lessenaar toe Griessel ingaan. Boshigo se neus is omtrent in die uitdrukstukke wat die hele blad vol lê.


    “Haai, Bones.”


    “Hei, Bennie. Jy’t ’n ding hier, nè,” sê Bones toe hy opkyk. Sy oë het nog altyd vir Griessel effe ongemaklik gemaak, prominent en weerloos in die baie skraal gesig, soos ’n hongersnood-slagoffer.


    Boshigo is ’n bietjie van ’n legende, ’n langafstandatleet, ’n man wat die Comrades-marathon al sewentien keer voltooi het, en die Boston- en New York-marathons elk een keer. Hy is danksy dié deelname en ’n skrikwekkende oefenprogram ’n lewende skelet, letterlik net vel en been. En daarom noem sy Valke-kollegas hom “Bones”.


    “Het jy iets gekry?”


    Bones grinnik. “BEE deals is vol streke, nè. Altyd vol streke. Wat ons moet vra, is of hierdie een onwettige streke het. Sover niks, alles above board, dis nie Kebble-style corporate raiding nie, dis run-of-the-mill stuff. Ek dink dis te vroeg, Bennie, BEE companies begin eers flirt met die limits van die companies act en die Broad-Based Socio-Economic Empowerment Charter as al die kontrakte geteken is …”


    “Bones …”


    “Ek weet, ek weet, when I worked with Vusi, he used to tell me all the time: ‘Speak English, Bones’.”


    Griessel het al gehoor een van Boshigo se gunstelingfrases is “when I worked with Vusi”. Bones het by die Skerpioene, destyds deel van die nasionale vervolgingsgesag, saam met die legendariese adv. Vusi Pikoli gewerk. Die ander sêding waaroor sy kollegas hom goediglik spot is: “When I was studying in the States …” Want Boshigo is baie trots op die B-graad in ekonomie wat hy aan die Universiteit van Boston se Metropolitan College verwerf het.


    “Bottom line, Bennie, ek het gekyk na die detailed joint cautionary announcement van Ingcebo en Gariep. Dis die announcement wat hulle gemaak het vir die hele deal, November 2009, dis die plan vir die transaction, hoe hulle die hele ding wil doen. A road map. Ek het gekyk na waar hulle nou staan, hoe hulle by dié plan gebly het. En hier’s nie motive for murder nie. Ek het gekyk na Ingcebo, na die registration documents, na die company charter, na die appointment of directors, dis alles skoon. Daar’s niks.”


    “En die kommunis?”


    Weer die siniese grinnik. “Bennie, Bennie, daar’s nie meer communists in Azanië nie, nè. Net lip service. A.T. Masondo is Ambrose Thenjiwe Masondo. In exile tot ninety-three, hy was ’n member van die Central Committee of the Communist Party, Treasurer van die National Union of Mine Workers, en op die National Congress van COSATU. Mbeki het hom Deputy Minister of Mining gemaak in sy laaste kabinet, hy’t saam met sy baas afgetree in 2007, hy het ’n director van Ingcebo geword in 2009, en managing director van Ingcebo Bauxite. Only interesting thing is …”


    Boshigo snuffel tussen die dokumente tot hy die regte een kry, en hou dit na Griessel uit.


    ’n Uitdruk van ’n korporatiewe webblad. Die opskrif sê Minister Masondo at AGM. Daaronder is ’n foto van vier wit mans, en ’n swart man in die middel, wat vir die kamera glimlag. Almal in pak en das.


    “Dis Masondo, saam met die directors van Gariep Minerals. Taken in 2006, when he was minister. He was the guest speaker at their AGM.”


    “Wat beteken dit, Bones?”


    “Dit lyk my hy’s die een wat die Gariep deal ingebring het vir Ingcebo. Dit was sy ticket for a seat on the gravy train. Problem is, that’s no crime. Dis alles in die public domain.”


    Griessel sug. “Wat doen ons nou?”


    “We dig a little deeper, nè. Maybe it’s an iceberg.”


    * * *


    Om 13:05 sit die sluipskutter voor sy rekenaar. Die Bybel-web-werf is op die skerm, die een waar jy enige woord kan intik, soos wet en reg en omkoop en oorlog, en binne sekondes gee dit die volledige verwysings, asook die versies self.


    Hy knip en plak wat hy nodig het.


    Die onsekerheid van gisteraand, die verterende vrees, is weg. Hy is bewus van die opgewektheid in hom, die stille tevredenheid. Maar nie selfvoldaan nie. Hy sal waak teen selfvoldaanheid, dáár lê die gevaar, die risiko van onderskatting en foute maak. Maar hy mag hierdie oggend geniet, die euforie wat hy ervaar sedert hy die koerante onder oë gehad het.


    SAPD sê skieter is godsdiensekstremis, het die opskrif vanoggend uitbasuin.


    Ekstremis. Hy het laer gemik. Hy het gehoop hulle sal dink hy is ’n ernstige Bybelslaner, maar ekstremis is beter. Dit pas by: Volgens kapt. John Cloete, SAPD-mediawoordvoerder, was die kommunikasie tussen die sluipskutter en die Valke “onsamehangend” …


    ’n Onsamehangende ekstremis. ’n Versteurde, onvoorspelbare mens wat die een of ander tyd ’n dom fout gaan maak. Dit is wat hulle dink, en dit pas hom goed.


    Hy moet die persepsie bevestig. Hy moet hulle verder weglei van die waarheid.


    Hy stuur die webleser na anonimail.com en teken aan. Dan knip en plak hy die lêer, die eerste van twee e-posse wat hy in beheerste, onderdrukte selftevredenheid geformuleer het.


    * * *


    Net toe Griessel agter sy lessenaar opstaan om na Cupido toe te stap, lui sy selfoon.


    FRITZ.


    Hy gaan sit weer, en antwoord.


    “Hallo, Fritz.”


    “Pa, Carla is verskriklik skynheilig.”


    “Fritz, ek is …”


    “Het Pa al haar Facebook gekyk?” Hy bedink homself: “O.K., O.K., let me rephrase that: Pa, sy’t ’n foto op haar Facebook van haar nuwe kêrel.”


    “Haar nuwe kêrel?” Hy het nie eens geweet sy het ’n ou kêrel gehad nie.


    “Een of ander rugby dude. Spiertier.” Die laaste woord word uitgespreek asof dit iets onnoembaar is. “Calla Etzebeth.”


    “Fritz, ek …”


    “Hy’t ’n tattoo, Pa. Moerse Maori-tipe-van-ding op sy arm. En dan kom sê sy vir my ék moenie ’n tatt kry nie. Watse skynheiligheid is dít? Toppunt van hypocrity.”


    “Hypocrisy,” korrigeer Griessel hom. “Fritz, dit maak nie saak nie. Dit beteken nie omdat hý een het moet jý ook …”


    “Ek weet, Pa, ek is nie stupid nie. Maar dis skynheilig. Dís wat ek sê.”


    “Van wanneer af is dié ou haar kêrel?”


    “Lyk my hulle het by die Jool ontmoet. Met Vensters. En nou’s die Jool ook in sy moer in. ’n Jaar voor ek kan gaan swot.”


    Griessel hou nie by nie. “Nou wil jy gaan swot? Ek dog jy wil net musiek …”


    “Pa, dis ’n option. ’n Ou moet jou options oophou. Hoe kan Maties die Jool nóú afskaf?”


    Die telefoon op sy lessenaar lui. “Fritz, hou aan …” Hy tel op. “Griessel.”


    Brig. Manie se diep stem: “CATS doen ’n briefing, Bennie. Kan jy en jou span by wees?”

    Cupido is op die telefoon besig. “Lady, I understand that. But I am a captain in the Directorate for Priority Crime Investigation. The Hawks. And I’m investigating a murder …”


    Griessel gaan sit, sy kop by Carla. En Calla, die spiertier-rugbyspeler met die Maori-tatoeëermerk.


    Hy het tog ’n goeie verhouding met sy dogter. Hulle praat oor baie dinge. Nou hoekom sou sy niks vir hom gesê het van Calla Etzebeth, nuwe kêrel, nie? Daar moet ’n rede wees. Is sy bang vir die spiertier? Is hy ’n steroïedgebruiker, een van daardie met die woedebuie en die puisies? Wat vir haar gesê het, gaan moan by jou pa en ek klap jou?


    Hy sal die fokker bliksem, spiere of nie spiere nie.


    “Do you want me to call the media, lady?” vra Cupido oor die telefoon. “Tell them Air France isn’t interested in aiding the police in apprehending the cold-blooded killer of an innocent young woman?”


    Weet Anna van die verhouding? Hoe lyk ’n Maori-tatoeëermerk? Watse soort jong man laat so iets aan hom sit? Hy sal op die Facebook moet gaan kyk. Sal eers moet uitvind hoe. Facebook. Twitter. Cupido wat hom “old school” genoem het. Dalk die waarheid, maar waar kry mense tyd vir al dié goed?


    “When will you get back to me? Every minute this killer is loose …” sê Cupido en slaan sy oë op na die berge.


    “Jy broadcast jouself,” het Cupido gesê. Al wat hy kan broadcast is: Ek is Bennie Griessel. Ek is ’n alkoholis. ’n Man wat ’n doos van homself maak. Gereeld. ’n Old school-poliesman wat te min geslaap het.


    “Thank you,” sê Cupido en klap die foon neer. “Fokken Frenchies,” sê hy. “Wil nie vir my mademoiselle Danielle Fornicate se telefoonnommer gee nie. Eet ees not cahmpahnee poleecee,” sit hy sy Franse aksent aan, maar dit klink vir Griessel meer na Spaans.


    “Het jy die Facebook, Vaughn?”


    “Jy vra nie: ‘Het jy die Facebook?’ nie. Jy vra: ‘Is jy op Facebook?’ En of course is ek op. Why?”


    Griessel sug. “Ek moet iets daarop kyk. Later. Ons moet eers na Mbali gaan luister.”


    * * *


    In die paradekamer staan kol. Du Preez, CATS-bevelvoerder, en Mbali voor ’n aansienlike span. Daar is vier senior uniformmense, CATS-speurders, en kapt. Philip van Wyk van IMC, die Valke se Inligtingsbestuursentrum.


    Mbali is al besig: “… stress that this is only a preliminary ballistics report.” Sy kyk op, sien vir Griessel en Cupido. Sy beduie hulle moet kom sit. “A preliminary report, because the bullets were very fragmented, but they recovered enough from the boot and the ankle of col. Dlodlo to tell me the calibre is either triple-two or two-two-three. The reason why the bullets were fragmented is because it is most likely Remington Premier Accutip cartridges. These bullets have a polymer tip, and when it hits, the tip is driven to the back so that the soft lead core explodes. They use this ammunition to kill problem animals like jackals and crows on the farms – it’s not very popular for other hunting, because it damages the meat.”


    Klein kaliber, dink Griessel. Vreemd. Hy het iets meer indrukwekkend verwag.


    “This helps us a lot,” sê Mbali. “I am going to ask you four guys to help Captain Van Wyk and the IMC. We need to get all the names of people who own a triple-two or a two-two-three rifle from National Firearms Registry, and those who bought Remington Premier Accutip cartridges. IMC will create a database to cross-check them. I know it’s a big job, it’s a tedious job, but we have to remember, we have this madman who’s shooting our colleagues. So, as the data comes in, we also have to check it against a list of people who had suppressors made. I’ve spoken to two gunsmiths who build suppressors, and they say they all keep invoices with names and addresses. I need you to be forceful and assertive in getting the data from the gunshops and the gunsmiths. Time isn’t on our side. We’ll start with the Western Cape, and broaden the search from there if we don’t have any luck.”


    Mbali deel die werk uit, gee weer die jongste teorieë, dat dit een of twee werkende mans kan wees, wat kantoorure moet volg, Afrikaanssprekend, bes moontlik wit. Sy wag nog vir die forensiese sielkundige se verslag, so daar is nog geen amptelike profiel oor ouderdom en ras nie. Sy sê die uniform-offisiere moet asseblief opdrag gee dat die stasies hulle oë moet oophou vir ’n sedanmotor wat geparkeer staan, vir ’n kombers of ’n seil of enigiets wat die agterste sitplek kan verbloem, want die vermoede is dat hy deur die kattebak skiet. Die knaldemper maak die geweer langer, daarom is dit baie onwaarskynlik dat dit ’n klein voertuig sal wees. ’n Bussie is ook ’n moontlikheid, dalk gordyne voor die vensters, enigiets wat ’n sluipskutter skuiling teen nuuskierige oë kan bied terwyl hy aanlê en skiet. Die moontlikheid dat dit ’n ander tipe voertuig kan wees, is nie uitgesluit nie, so wees dus in álle gevalle waaksaam.


    Griessel sien hoe die mans vir haar sit en luister. Daar is groot fokus, soos altyd wanneer lede van die Diens in die spervuur is.


    Mbali gee ’n beskrywing van die knaldemper. Sy klap op haar hande om die klank te illustreer. Sy sê dit kan dalk verlore gaan in besige straatgeraas, daarom moet veral polisiestasies in besiger dele van die Skiereiland paraat wees. Die taakspan staan gereed, sy gee weer die nommer. As enige patrollie ’n verdagte voertuig sien, asseblief, skryf net die besonderhede neer, die fabrikaat en kleur en registrasienommer, laat vir haar en die taakspan weet.


    Wanneer die speurders en uniform-offisiere opstaan en uitbeweeg, loop Griessel na haar toe. Cupido volg hom.


    “Bennie, did I do all right?” vra Mbali.


    “Yes,” sê hy, “of course. Mbali, the shooter … I’ve been thinking all morning. There must be a reason why he did not tell the media about the communists …”


    “Yes.”


    “And all I can think of is that he is worried someone will then be able to identify him.”


    “Wag nou,” sê Cupido. “Die skieter praat van kommuniste? Is dit hoekom jy …”


    “Vaughn, die brigadier gaan ons al twee fire as jy hieroor uitpraat.”


    “My lips are zipped.”


    “In sy e-posse … Die skieter sê dis ’n kommunis wat agter Sloet se moord sit. En hy sê ons weet wie dit is.”


    “Ma’ dis mos kak.”


    “Captain,” sê Mbali. “Please. When a man uses profanity to support an argument, either the man or the argument is weak.”


    “Ek laat nie vir my preek nie,” sê Cupido veglustig.


    Mbali ignoreer hom. “Bennie, you think he’s worried someone can identify him?”


    “Maybe the shooter knew her. Maybe … he’s worried that someone will make the connection if it gets into the media that he’s talking about communists. And he knows we can’t afford to go public with the information … I don’t know. There must be a reason.” Hy verwens sy dowwe kop, hy kan die ding nie reg formuleer nie.


    “Hoekom kan ons nie public gaan nie?” vra Cupido.


    “Vaughn, ek mag nie praat nie. Politiek.”


    Die lig gaan op vir Cupido. “So you’re saying, daar is ’n commie … Deel van die groot transaction?”


    “Geen kommentaar,” sê Griessel. Hy kyk vir Mbali. “All I’m saying is that we should look at all her friends and colleagues’ firearm licences, do another cross-check …”


    “That’s a good idea, Bennie. Will you give me the names?”


    “Wag so bietjie,” sê Cupido. “Egan Roch werk op ’n plaas.”


    “Hoe bedoel jy?”


    “Mbali het gesê daai bullets, hulle gebruik dit op ’n plaas vir vermin. Hulle het seker vermin op ’n wynplaas? Wat geskiet moet word.”


    “Jy dink Roch is die skieter?”


    “Jy’t nou net gesê friends and colleagues. Egan is ’n friend. Met benefits. Hy’t vir haar genjaps in Desember. Is njaps ook profanity, Mbali?”


    “Don’t be childish. Who is this Egan?”


    “Egan Roch. Sloet’s ex-boyfriend. Vaughn and I went to see him this morning. He lied to Nxesi, so he’s now officially a suspect.”


    “But if Roch killed her, why would he shoot policemen? Why would he write about communists?”


    “Omdat hy panic,” sê Cupido.


    “Two months after he killed her?” Baie skepties.


    “Hel, Mbali, hy weet mos nie waar dinge staan met die ondersoek nie. Hy sit in sy baliewinkel en hy worry, want hoekom is alles so stil? Wat maak die cops? Gaan hulle weer na my begin kyk as hulle niks anders kry nie? So hy trek ’n communist haas uit die hoed. Come on, moenie so sceptical lyk nie. Sloet het daai deur oopgemaak vir iemand wat sy ken. ’n Maand voor haar dood, toe njaps hulle lekker. En agterna, toe lê hulle so en sy sê: Egan, darling, ek moet jou die een vertel van die commie en die transaction … So hy kon geweet het.”


    Griessel oorweeg die moontlikhede. Hy dink aan die vermiste spaarsleutel vir Sloet se voordeur, wat sy vir iemand kon gegee het wat sy vertrou. Iemand wat haar dalk nou en dan kan kom njaps. “Dis seker moontlik,” sê hy, “want hoe meer ons na ’n kommunis en ’n motief soek, hoe minder is daar iets …”


    Mbali se selfoon lui in haar groot handsak. Sy haal dit uit, antwoord.


    Hulle luister hoe sy “Yes, sir” en “Thank you, sir” sê, dan aflui.


    “There’s another e-mail,” sê sy.


    “Interesting timing,” sê Cupido. “So net ná ons by die baliemaker was.”


    “No,” sê Mbali. “Bad timing. There goes my whole theory about the weekend warrior.”

    762a89z012@anonimail.com


    Sent: Monday 28 February. 13:29


    To: j.afrika@saps.gov.za


    Re: Aan die Leuenaar Kaptein Bennie Griessel


    Is ek ’n godsdiens ektremis as ek blymoedig is wanneer die reg geskied? (Spreuke 21:15)


    Ek bid dat jy verskrik staan voor die onreg wat sedert 18 Januarie gebeur. Hoekom sê jy ek is onsamehangend? Ek het van die begin af dieselfde ding gesê. Julle weet wie Hanneke Sloet se moordenaar is. Julle is kop in een mus met die kommunis al vir jare lank. Ek moet iets doen om julle te dwing om die ou lojaliteite te verbreek. Ek put my krag uit Prediker 3. Dit is nie ekstemisties nie, dit is Die Waarheid.


    Is julle beskerming van die kommunis belangriker as die beskerming van polisiemense?


    Jy moet besluit.


    “Crazy mother– …” sê Cupido en sluk die laaste deel van die woord af.


    Mbali hoor skaars. “He sent it during lunch time,” sê sy verlig.


    “Dis nuut,” sê Griessel. “Al vir jare lank … ou lojaliteite.”


    “And the singular again,” sê Mbali. “Yesterday, it was plural, in his e-mail to the media.”


    “Net een spelfout.”


    “He’s right, you know. He has been saying the same thing.”


    “But only to us. Why not to the media?”


    “Maybe that will change …”


    Griessel skud sy kop. “I don’t think so.”


    “Ek gaan ’n search warrant reël,” sê Cupido. “Miskien is da’ ’n underlined Bybel in die baliemaker se huis.”


    “Ek wil eers weer die dossier by jou kry,” sê Griessel.


    * * *


    Hy maak sy kantoordeur toe, plaas die dik lêer op sy lessenaar, gaan sit, elmboë op die blad. Hy vryf sy oë.


    Hy sal moet regkom. Hy sal moet fokus. Hy weet nie waar om te vat en waar om te los nie.


    Hy slaan die dossier oop, haal die nuutste e-pos uit.


    Julle is kop in een mus met die kommunis al vir jare lank.


    Hoekom sê die skieter dit nou eers? Hoekom het hy nie van die begin af gesê daar’s ’n ou band tussen die kommunis en die SAPD nie? As dit nie vir die Bybelversies was nie, sou hy gedink het die fokker speel met hulle.


    Hy haal die ouer e-posse uit, lees hulle in volgorde.


    Dié ou dans rond, van die kort en kragtige eerste dreigement na die baie godsdienstige, selfregverdigende aanhalings, en die spelfout-deurspekte histerie van gister. En nou die nuwe een. Met presies dieselfde versies. Dieselfde boodskap: Dit is die kommunis. Julle weet wie dit is.


    Maar hulle weet nie.


    Dieselfde versies. Oor en oor.


    ’n Nuwe moontlikheid gaan vir hom oop. Miskien is die ou kwaai gelowig. Nie ’n ekstremis nie, net ’n happy-clappy, behoort aan een van daardie kerke waar hulle so heel met die hande en praat in tale. Het Hanneke Sloet aan ’n kerk behoort? Is dit iemand wat sy só leer ken het? Het sy erg godsdienstige vriende of kollegas gehad? Hy sal moet uitvind, en hy sal vir Bones die al vir jare lank moet gaan wys.


    Maar eers moet hy die oproep maak wat hy al twee dae lank uitstel. Hy bel die Jeffreysbaai-kode, dan die nommer. Dit lui lank. Dan die vrouestem: “Dis Marna.”


    “Mevrou, dis kaptein Bennie Griessel van die Valke in die Kaap. Ek is besig met die …”


    “Ek moet by die koerante hoor julle het die saak weer oopgemaak?” ’n Stelling, sonder verwyt, net kalm en sterk.


    “Mevrou, ek is regtig …”


    “Dit is ’n skande, kaptein. Die koerante bel aanhoudend. Ek wil nie die polisie in ’n slegte lig stel nie, maar julle maak dit vir my moeilik.”


    “Ek is baie jammer, mevrou. Dit … Daar is nie verskonings nie, ek moes julle gebel het.”


    “Nou goed. Apologie aanvaar. Is daar nuus?”


    “Mevrou, dit is nog te vroeg …”


    “Wat gaan aan met die man wat nou so die polisiemense skiet? Het hy ’n konneksie met my dogter? Hy is besig om haar naam oneer aan te doen.”


    Dit is een van die onderwerpe waaroor hy nie nou wil praat nie. “Mevrou, daar is nog baie vrae wat ons nie kan beantwoord nie. Dit is een van die redes waarom ek bel.”


    “Nou hoe kan ek vir jou help?”


    “Mevrou, laat ek net eers simpatiseer met julle verlies. Ek kan verstaan dat dit ’n moeilike tyd is.”


    “Dankie. Ons moet daardeur, kaptein. Daar is nie ’n keuse nie. Wat wil jy my vra?”


    “Volgens julle verklaring was juffrou Sloet vir Kersfees by julle …”


    “Dis reg.”


    “Hoe lank was sy daar?”


    “Net vir drie dae. Sy het die vier-en-twintigste aangekom, en sy is weer op die sewe-en-twintigste terug. Daar was onsekerheid oor die nuwe woonstel, of dit betyds klaar gaan wees. Sy kon nie langer bly nie.”


    “Hoe was haar gemoedstoestand?”


    “Kaptein, jy weet adjudant Nxesi het dit in Januarie al gevra?”


    “Ja, mevrou, en ek is jammer. Ek weet dit is moeilik om weer van voor af … Die probleem is, net julle amptelike verklaring is op rekord, saam met die ondersoekbeampte se notas. En ek probeer met ’n vars oog kyk.”


    “Ek het vir Nxesi gesê ek het Hanneke nog nooit só gesien nie. Sy was …” Die stem raak meteens emosioneel, asof die wond weer oopgegaan het. Sy bly ’n oomblik stil, en toe sy weer praat, kan Griessel die inspanning hoor. “Sy was gelukkig. Sy was nooit baie demonstratief nie. Net soos haar ma. Maar ek kon sien my kind is gelukkig. Dit is hoekom haar dood …” Weer moet sy stilbly om haar krag te herwin. “Dit is so ’n verlies, kaptein.”


    “Ek verstaan, mevrou.”


    “Het jy kinders?”


    “Twee.”


    “Ja. Dan sal jy verstaan.”


    “Het sy gesê waarom sy gelukkig is?”


    “Nie pertinent nie. En ek het nie gevra nie. Sy was so ’n private mens, al van kleins af. Ek het afgelei dit gaan goed by die werk, en sy is opgewonde oor die woonstel.” As ’n navoegsel: “En ek dink sy het haar vryheid geniet.”


    “Omdat sy nie meer in ’n verhouding is nie?”


    “Ek dink so.”


    “Mevrou, Egan Roch sê hulle verhouding was goed.”


    “Dit was! Sy was nog net nie reg vir die groot stap nie. Sy het so hard gewerk, sy het so min tyd vir haarself gehad. Wat jy van Hanneke moet verstaan, kaptein, is dat sy hoë standaarde aan haarself gestel het. Sy het doelwitte gehad. Strewes. En ek dink sy wou eers daarby uitkom voor sy aan trou begin dink.”


    “Het sy iets gesê oor Egan Roch? Toe sy Kersfees daar was.”


    “Sy het net gesê sy is bly hulle is as vriende uitmekaar. Sy het hom ’n paar weke vantevore gesien, het vir hom van sy goed gevat. En sy het gesê dit was goed om só afskeid te neem. Op goeie voet.”


    “Niks anders nie?”


    “Nee, niks anders … Hoekom vra jy?” Skielike kommer in haar stem.


    “Mevrou, ek moet seker maak ons kyk na alles.”


    “Egan is ’n wonderlike man. Ons het baie van hom gehou.”


    “Het sy oor haar werk gepraat?”


    “Haar werk was haar lewe. Dit was soms al waaroor sy kon praat.”


    “Het sy enigiets gesê oor die transaksie waaraan sy werk?”


    “Sy het. Nie dat ek alles verstaan het nie. Maar sy het gesê dit was vir haar verskriklik lekker. En sy ontmoet die interessantste mense. Sy het gesê sy sal graag daarin wil spesialiseer. Of sy wil … Ek wens ek het beter geluister … Dit was baie ingewikkelde goed, sy het probeer verduidelik, maar wat weet ek? In elk geval, sy het gesê daar is soveel potensiaal in die swart transaksies. Sy was nogal opgewonde oor ’n voorstel wat sy wou maak. Aan haar base, wanneer dié kontrakte afgehandel is. En toe sê sy sy kan miskien selfs op haar eie gaan – dit onthou ek goed, want ek het gesê sy moenie ’n wilde perd opsaal nie, sy het so ’n goeie werk. Toe sê sy sy sal eers na haar base toe gaan.”


    “U weet nie wat die voorstel was nie?”


    “Ek kan nie die detail onthou nie. Dit het vir my geklink of sy wil hê … Sy’t gesê: ‘Ma, die bedrae is astronomies. Ons kan soveel beter doen.’”


    “En die interessante mense wat betrokke was … ?”


    “Dis al wat sy gesê het. ‘Daar is sulke interessante mense betrokke.’ Dit het my opgeval, want Hanneke het dit nie sommer gesê nie. Sy was … maklik krities op mense. Omdat sy so vlym-skerp was. She did not suffer fools gladly …”


    Hy wag dat sy meer moet sê, maar dit kom nie. “Mevrou, was sy baie godsdienstig?”


    Sy talm net ’n oomblik. “Dis oor die godsdiensekstremis?”


    “Ja, mevrou.”


    “Nee, Hanneke was glad nie gelowig nie.”


    “So sy het nie aan ’n kerk behoort nie?”


    Marna Sloet bly ’n oomblik stil. Dan sê sy in ’n gedempte stem: “Nee. Haar pa het die gewoonte om sy professionele en persoonlike mislukkings voor die deur van die Hoër Hand se wil te lê, kaptein. Hanneke het dit verafsku. Haar leuse was dat jy verantwoordelik is vir jou eie lot.”

    Hy het tyd nodig om al die inligting te laat insink. Dit is hoe sy kop werk. Anna het altyd gesê dis soos ’n wasmasjien: Hy sit al die vuil goed in en hy laat dit draai en tol, en wanneer die tyd reg is, wanneer sy instink inskop, dan maak hy oop en hy haal ’n skoon teorie uit.


    Hanneke Sloet wou ’n voorstel na haar base toe neem. Sy het dit oorweeg om op haar eie te gaan. Want daar was sulke groot bedrae betrokke, hulle kon soveel beter doen. En die “interessante mense”? Wat het sy bedoel? Politici? Kommuniste? Iets anders? Hierdie fokken transaksie, hy moet hier opstaan en die hele saak vir Bones gaan gee, want hy maak nie kop of stert daarvan uit nie.


    Sy deur vlieg oop en Cupido hang halflyf in. “Baliemaker is a no-go vir die moord. Die air hostess het gebel. Egan the Vegan het haar opgechat op daai flight van die agtiende. Hulle sou dinner gehad het hier innie Kaap op die twintigste, maar toe bel hy vir haar en sê he’s just lost someone near and dear.”


    Griessel is verbaas dat Cupido nie meer teleurstelling wys nie. Tot sy kollega sê: “Jissis, Benna, hierie Franse chicks. Jy moet daai aksent hoor, pappie, sensuality dripping from every word. Daai bek moet ’n French kiss kry. Danielle Fournier …” Haar naam word in sy beste Franse aksent uitgespreek, asof dit die bekoorlikste ding is wat hy nog gehoor het.


    “Dankie, Vaughn,” sê Griessel.


    “Hy kan nog steeds die skieter wees. And Captain Cupido will check it out. Voilà.” Hy draai om en loop, amper vas in Mbali, wat aangestoom kom met ’n vel papier in die hand.


    “Voilà is French, Mbali,” sê Cupido vir haar. “Not profanity.”


    “Get a life,” sê sy vir hom. Dan maak sy Griessel se kantoordeur agter haar toe, kom sit en gee die dokument vir hom aan. “His new e-mail to the newspapers …”


    Hy lees.


    762a89z012@anonimail.com


    Sent: Monday 28 February. 13:30


    To: jannie.erlank@dieburger.com


    Re: Spreuke 21:15


    Die polisie sê ek is ’n ekstremis.


    Is ek?


    Spreuke 17:23: ’n Goddelose mens bied omkoopgeskenke aan en verdraai die reg.


    Spreuke 21:15: As daar reg geskied, is mense wat reg doen, bly, en staan dié wat onreg doen, verskrik.


    Ons land het verval in korrupsie. Moordenaars loop vry. Dit is die mense wat reg doen, wat verskrik staan. Die spreekwoord sê Extremis malis extrema remedia.


    Julle sal sien, net ’n ekstremis gaan reg laat geskied. Die SAPD weet wie die moordenaars van Hanneke Sloet is. Ek weet dit vir ’n feit. Nou moet hulle verskrik staan, en hulle werk doen.


    “You were right,” sê Mbali. “He is still not saying a word about the communist. Just the hints about corruption …”


    “That’s Latin,” sê Griessel.


    “Yes. He’s educated. And he’s grandstanding, he’s playing politics. The public will love this.”


    ’n Hoflike klop aan die toe deur.


    “Kom in,” roep Bennie.


    Bones Boshigo maak oop, sy oë nog groter as gewoonlik. “Good afternoon, captain Kaleni. Bennie, daardie ysberg, nè. Ek dink jy moet saam met my kom …”


    * * *


    Boshigo stap vinnig in die gang af, op pad uit, en Griessel moet skarrel om by te bly. Die Valke se ongeskrewe kleredragkode is baadjie en das. Bones is in sy gewone T-hemp, denim en hardloopskoene. Dié rebelse streep maak hom gewild onder sy kollegas, en laat topbestuur hul koppe skud. Maar die rede waarom Griessel soveel respek vir hom het, is omdat die maer man nie ’n druppel alkohol drink nie. “Don’t see the use,” is al wat hy daaroor sê.


    “Ek het met Len de Beer gepraat, Bennie. Hy’s ’n genius, nè. Runs a subscription blog on share trading and investment, duisend rand ’n maand as jy wil lees. Hy’s baie weird, jy sal sien. Anyway, ek kon niks regtig kry nie, toe bel ek vir Len – hy’s my source al vandat ek saam met Vusi gewerk het. En Len sê hy sal kyk. Toe bel hy nou net terug en hy sê: ‘Daar’s pêre, Bones.’ Maar Len is só, hy praat nie op die telefoon nie, jy moet met hom gaan sit. Which is an experience in itself. Eksentriek, nè. Maar slim. Baie slim.”


    Terwyl Bones stad toe bestuur, bel Griessel vir Alexa.


    Hy hoor die jong oppasser fluisterend antwoord: “Dis Ella.”


    “Dis Bennie Griessel. Is alles O.K.?”


    “Soort van. Sy’s op die verhoog, sy gaan nou repeteer.”


    “Hoekom ‘soort van’?”


    “Sy kry swaar, Bennie. Sy het ’n handvol hoofpynpille gedrink. Sy sweet en sy bewe, en sy is baie kort van draad. Maar sy sê sy het ’n ooreenkoms met jou gemaak. Sy is baie dapper.” Alles in ’n fluisterstem gesê.


    “O.K.,” sê hy verlig. “Dankie. Jy weet jy kan my bel.”


    “Ek weet, Paul Eilers. Relax. Ek kan dit handle. Moet nou gaan. Bye.”


    Hy bêre die foon. Een ding minder waaroor hy hom nou hoef te bekommer.


    “Bones, is jy op Facebook?” Griessel maak seker hy het die voorsetsel reg.


    “Ek was, Bennie. Been there, done that. Facebook is yesterday’s news. Ek is nou op LinkedIn.”


    “Is dit soos Twitter?”


    Boshigo lag. “Nee. Let me put it to you this way. Facebook is for people you went to school with. Twitter is for people you wish you went to school with. And LinkedIn is for people who don’t think about school anymore, they want to do business.”


    “Maar jy ken Facebook?”


    “Ek ken.”


    “As ek ’n foto van iemand wil kry, hoe maak ek?”


    “You become a friend.”


    “Maar dis familie.”


    Boshigo se skater is só aansteeklik dat Griessel moet saamlag. “Vaughn sê ek is old school, Bones.”


    “Ek noem jou van nou af Noah, nè. Jy moet eers register op Facebook. Dan kan jy almal se public foto’s kyk. Maar as ’n foto private is, dan stuur jy ’n friend request vir die een wie se foto’s jy wil sien. Dan, as hy jou accept, dan kan jy sien.”


    Griessel skud sy kop. Dit klink te ingewikkeld. “Maar ek wil nie registreer op Facebook nie.”


    “Dan moet jy iemand kry wat op Facebook is, en jy vra hy moet die foto vir jou e-mail.”


    “O.K.,” sê Griessel, haal sy selfoon uit en bel sy seun.


    * * *


    Len de Beer bly in Bertramstraat in Seepunt, waar die spitsgewelhuisies klein en teenaan mekaar staan. Daar is ’n onversorgde kombersgrootte tuintjie, ’n wit hortjiesheining en ’n effe geroeste yster-tuinhekkie wat weeklaag met die oopmaak.


    Hy is ’n groot man in ’n blou kortmou-blokkieshemp, ’n ou grys sweetpakbroek en pantoffels, aansienlik oorgewig, sy stem verbasend hoog met die “Kom, kom”. Die dik bos baard en hare is dieprooi en hy laat Griessel aan die strokieskarakter Hägar die Verskriklike dink. Agter ’n goedkoop pleistergelapte swartraambril is De Beer se oë helder en diepblou. Hy groet Bones behendig met die ingewikkelde township-handdruk van vat en vervat, skud Griessel se hand vlugtig en stap met sware tred vooruit na sy werkskamer.


    Die vertrek ruik na rook. Daar is boekrakke van vloer tot dak, ’n massiewe lessenaar met ’n groen lamp, ’n sleutelbord, muis, vier rekenaarskerms en twee TV-skerms wat klaarblyklik aandeelpryse en finansiële nuus verskaf.


    De Beer wys hulle moet sit, sak sugtend in sy stoel neer, tik ’n Gauloise uit ’n blou pakkie, steek dit met ’n vuurhoutjie aan, en trek die rook diep in. Met sy oë wat van die een rekenaarskerm na die ander flits, vra hy: “Jy slim?” Sy mond is byna onsigbaar agter die baard wat hy liefderik met sy vingers kam.


    Griessel besef die vraag is aan hom gerig. Hy haal sy skouers op, onseker oor hoe om te antwoord. “Ek verstaan glad nie hierdie transaksie nie.”


    “Maak jou nie dom nie. Bones sê jy’s nie by handelsmisdaad nie.”


    “Dis reg.”


    “Leketaal,” sê De Beer asof hy homself herinner.


    Griessel kyk vir Bones, wat vir hom knipoog.


    “Pensioenfondse,” sê De Beer in sy hoë stem, die hand weer in die baard. “Melkkoeie van Suid-Afrika. Grootskaalse bedrog. Duisend maniere. Een werk só: Vakbond het sy eie pensioenfonds. Pensioenfonds word beheer deur trustees. Jy by?” Sy oë bly pal op die skerms voor hom.


    “Ek is by.” Griessel begin die “eksentriek” nou verstaan.


    “Mooi. Trustees besluit oor pensioenfonds se beleggings. Trustees word verkies uit vakbondlede, verkiesing van trustees word gemanipuleer. Nie alle vakbonde nie. Sommiges. Kry die regte mense op die Raad. Eenvoudige mense. Werkers. Oningelig. Dankbaar vir die meevaller. Maklik om te manipuleer. Jy by?”


    “Ek is.”


    “Mooi. Financial Services Board moet alles reguleer en monitor. Hulle is hopeloos. Vrugbare teelaarde vir kaperjolle. Voorbeeld: Jy stig ’n beleggingsmaatskappy. Kry jou mak trustees om tweehonderdmiljoen by jou te belê. Vat die geld, finansier jou leefstyl. Of koop ’n ander maatskappy daarmee. Of stig een. Jy by?”


    “Ja.” Maar Griessel is nie meer heeltemal seker nie.


    “Mooi. Jy’s slim.” En dan dans De Beer se vingers eers oor die sleutelbord, leun hy vorentoe en fokus op een van die skerms. Tik weer iets. Neem die muis, klik herhaaldelik, met oë wat dans van die een skerm na die ander. Hy kyk eindelik op, streel sy baard en fokus vir die eerste keer al sy aandag op Bennie. “Nou goed. Klaar gemultitaak.”


    “Ekskuus?”


    “Nou kan ons onbelemmerd en in volsinne beraadslaag. Comrade Ambrose Thenjiwe Masondo, die kommunis waaroor Bones my uitgevra het, is ’n man wat in 2007 verkies is tot die raad van pensioenfonds-trustees van NASWU. Die National Aluminium Smelter Workers Union. En hy’t homself daarna beywer om die ‘regte’ mense saam met hom op die raad te kry, sodat hy hulle kon omhaal om geld toe te vertrou aan sy splinternuwe beleggingsmaatskappy. Wat hulle toe gedoen het, teen ’n bedrag van eenhonderd-en-negentigmiljoen rand.”


    De Beer bestudeer vinnig die skerms, knik tevrede, en steek nog ’n sigaret aan. “Ek sal dit eenvoudig probeer hou. A.T, soos onse comrade bekend staan, het dié geldjies gaan belê in ’n nuutopgerigte mynmaatskappy waarin hy toevallig die meerderheidsaandeel het. En dit net so vinnig begin uitgee op ’n baie groot salaris vir homself, en ’n poging om ’n konsessie te bekom vir die ontginning van ’n ryk neerslag van bauxiet-erts naby Ponta do Ouro in Mosambiek. Bauxiet, net sodat jy weet, is waaruit aluminium ontgin word. Maar soos dié dinge dikwels werk, is besluitneming in Mosambiek traag. En omdat A.T. se aandag erg verdeel is tussen al sy ysters in die vuur, besef hy te laat dat advokaat Victor Dlamini in 2009 verkies word tot die nuwe raad van trustees van NASWU se pensioenfonds. Dié advokaat is ’n vuurvreter, ’n kampvegter, ’n ding-is-reg-of-verkeerd soort van man, met ’n baie goeie kop vir syfers. En toe Dlamini na die boeke begin kyk, begin hy vrae vra oor die eenhonderd-en-negentigmiljoen rand, die swak belegging, die selfverryking, en die feit dat NASWU nog geen sent se dividende ontvang het nie. Kaptein Bennie, maak ek nog sin?”


    Hy sukkel om sy kop om dit alles te kry, maar hy sê: “Ja.” Want hy kan aan De Beer se stemtoon hoor hulle is naby aan ’n slotsom.


    “Uitstekend. Soos jy sekerlik vermoed, het onse A.T. erg benoud begin raak. Hy moes homself uit die verknorsing kry. Sy oplossing was om te gaan vlerksleep by Ingcebo Resources Limited – met Gariep as lokaas.”


    “Vlerksleep?” vra Griessel.


    “A.T. het vir Ingcebo gaan sê: Koop my stotterende mynmaatskappytjie, en ek bring vir julle vyftien persent van Gariep as ’n BEE-transaksie.”


    “Die foto, Bennie, nè,” help Bones. “A.T. het Gariep se mense geken.”


    “Presies. Dit was die kiem van die hele transaksie waaraan Hanneke Sloet gewerk het. Kortom: A.T. se mynmaatskappytjie is deur Ingcebo gekoop, en die NASWU-geld is min of meer terugbetaal. Sonder ’n sent se opbrengs. Daardie mynmaatskappytjie staan nou bekend as Ingcebo Bauxite.”


    “Die maatskappy wat biljoene rande vir Gariep leen,” sê Griessel met groot verligting dat hy kan byhou.


    “Hy’s geniaal,” sê De Beer vir Bones Boshigo, wat kopskuddend lag.


    “Maar hoe help dit my?” vra Griessel. “Waar’s die motief vir moord?”


    “Aha,” sê De Beer. “Die four billion dollar question. Ek vermoed dat nie een van die banke wat betrokke is, heeltemal gemaklik sou wees om vierbiljoen te onderskryf en te finansier as hulle van A.T. se streke geweet het nie. En Hanneke Sloet en Silberstein Lamarque het na die regsbelange van een van daardie banke omgesien.”


    “Hoe kan die banke nie weet nie? Jý weet dan,” sê Griessel.


    “Oh, captain, my captain.” Len de Beer beduie met ’n wye gebaar na die monitors voor hom. “Ek weet alles. En ek kan ook tussen die lyne lees. A.T. was besturende direkteur van Ingcebo Bauxite. Maar skielik, net voor die BEE-transaksie afskop, toe pos hulle hom. Hy’s nog direkteur van die moeder- en filiaalmaatskappye, want hulle het hom nodig gehad. Maar hulle het sy profiel drasties verlaag. Hulle wou sy sondes wegsteek vir die banke.”

    “Jy sal moet uitvind,” sê Hägar die Verskriklike, “of Hanneke Sloet geweet het van A.T. se vergrype.”


    “Hoe?” vra Griessel.


    “As jy wil weet hoe ’n rivier vloei, gaan soek jy die oorsprong.”


    “Watter oorsprong?”


    “BEE-transaksies begin by die groot speler, die inisieerder, die sogenaamde dealmaker. Dis die man wat die handelswêreld sit en dophou, geleenthede raaksien, die waters gaan toets, die verskillende maatskappye byeenbring. Dis ’n wonderlike jop as jy dit kan kry, want dis groot geld vir relatief min werk. Jy skop die transaksie aan die brand, en dan masseer jy net tot alles afgehandel is. Die dealmaker in die geval van Gariep-Ingcebo is die legendariese Henry van Eeden.”


    Die naam klink vir hom bekend. “Dit klink wit.”


    “Inderdaad, wit en Afrikaans. Hy was inhuis-regsadviseur vir ConProp, die ouens wat veertig persent van ons winkelsentrums ontwikkel en besit. ConProp was een van die eerste maatskappye wat swart ekonomiese bemagtiging gedoen het, hier in die omgewing van 1997. Henry het dié transaksie omtrent alleen hanteer. Dit was basies pionierswerk, ’n stywe leerkurwe, en baie waardevolle ondervinding. Toe vat hy sy kennis en gaan doen sy eie ding. Regte tyd op die regte plek, hy het seker al tien of twaalf BEE’s bemiddel. Begin nou glo saam met Chinese maatskappye werk wat hier wil kom belê. Ek dink ’n mens kan hom beskryf as ‘uitermate welvarend’. Bly daar in Constantia.”


    “En hy sal weet of die banke geweet het van A.T. Masondo se streke?”


    “As enigiemand weet, sal dit hý wees. En Henry van Eeden sal ook vir jou kan sê of Hanneke Sloet toegang tot dié inligting gehad het.”


    Dit is wanneer Griessel onthou waar hy Van Eeden se naam vir die eerste keer gehoor het. Volgens Tommy Nxesi was die laaste e-pos wat Hanneke Sloet voor haar dood gestuur het, aan Van Eeden. “Official stuff, ’n soort van ’n progress report,” het Tommy dit beskryf.


    * * *


    In die motor bel Griessel vir Cupido en vra dat hy Van Eeden se kontakbesonderhede in die dossier kry.


    “O.K.,” sê Cupido. “And by the way, die baliemaker het ’n lisensie vir ’n Taurus-pistool. Die PT92. Ma’ niks anders nie. Ek check nou die wine estate se mense. Call you back.”


    Griessel lui af. Hy wonder oor Cupido se geesdrif vir Egan Roch – eers as Sloet se moordenaar, nou as die skieter. Daar was iets aan Roch wat vir Cupido laat lont ruik het. Hy verstaan dit, hy is immers ook só, ’n voorgevoel-speurder – kry ’n snuf, volg dit soos ’n bloedhond. Maar Cupido is te wild, hy dink nie alles altyd goed deur nie. En ná die fiasko van die Steyn-saak móét hulle versigtig wees, kan hulle nie bekostig om weer só op ’n enkele verdagte te fokus nie.


    Buitendien, hy deel nie Cupido se agterdog oor die vatmaker nie. Roch het nie die volle waarheid vir Nxesi vertel nie, omdat hy, vermoed Griessel, op ’n manier Hanneke Sloet se reputasie wou bewaar. En omdat hy in elk geval ’n waterdigte alibi het.


    Die probleem met hierdie dossier is dat hy geen instink het nie. Hy hang aan sy vingerpunte oor ’n afgrond van onkunde, van te veel ingewikkelde goed waarvan hy net die breë trekke verstaan. En selfs daaroor is hy nie doodseker nie.


    Hy sal die saak vir Bones moet gee. Voor hy nog ’n keer ’n gat van homself maak. Voor hy verantwoordelik is daarvoor dat nog polisiemense geskiet word. Brig. Manie gaan nie daarvan hou nie. Gister het die Valke met groot trompetgeskal aangekondig dat hy wat Bennie Griessel is, die dossier oorgeneem het. En die media sal van voor af kraai as die ondersoekbeampte binne 24 uur weer verander.


    Laat hulle eers met Henry van Eeden, die groot dealmaker, gaan gesels. Dan sal hy dit gaan aanroer.


    * * *


    “Big money,” sê Bones Boshigo toe hulle voor die groot giet-ysterhek in Hohenhortstraat, Constantia, stilhou. “Very big money.”


    ’n Hoë, gepleisterde wit muur, maar deur die hek kan hulle die geplaveide inrypad sien wat deur uitgestrekte groen grasperke en digte bome kronkel. Die huis is nie van hier af sigbaar nie.


    Boshigo druk ’n knoppie op die interkom langs die bestuurder se deur. ’n Blikkerige stem antwoord ná ’n rukkie. “Ja?”


    “Majoor Benedict Boshigo en kaptein Bennie Griessel vir meneer Van Eeden.”


    “Hy verwag julle. Ry reguit aan tot by die huis, asseblief.” Die groot, sierlike hekke swaai statig en geluidloos oop.


    Hulle ry in. Die landgoed maak oop, die uitsig van Constantiaberg regs agter, en Valsbaai na links. Die huis verskyn agter eikebome, Kaaps-Hollands en massief op die hoogste punt.


    “Eish,” sê Boshigo. Griessel staar net.


    Die paadjie dam uit in ’n ovaal parkeerarea. ’n Wit sportmotor staan buite een van die vier motorhuise, gehurk soos ’n roofdier, skitterend in die son. ’n Swart man in ’n netjiese oorpak is besig om dit te poleer. “Lamborghini Gallardo,” sê Bones. “Tweemiljoen, Bennie. Ag jaar se salaris.”


    Hulle klim uit. Griessel kyk na die swembad wat een vlak ondertoe sprankel, na die roosbome, wit in die blom, die some van veelkleurige somerblomme, na die deining van die grasperke, die perfekte netheid. Hoe sny jy dit alles? Hoeveel mense om hierdie tuin te versorg? Wat is hul waterrekening? Hy stap agter Bones aan, voordeur toe. Meteens, net links van die paadjie, iemand wat agter die rose regop kom – ’n vrou onder ’n ligblou sonhoed, met tuinhandskoene en ’n snoeiskêr in die hand.


    Vir ’n oomblik staan Griessel verstar, want hy dink dit is Alexa Barnard – dieselfde lang blonde hare, groen oë, lang, vol figuur. Maar dan sien hy hierdie vrou is mooier, dalk jonger as Alexa, die elegansie van wangbeen en mond en ken vir hom so mooi dat hy skielik skuldig voel. Haar neus is fyn, die vel plooiloos en perfek, sonder drinkskade. En die glimlag is hartlik, sereen, ’n vrou sonder demone, tevrede met haar wêreld.


    “Goeiemiddag,” sê sy.


    Hy besef hy staar. “Middag, mevrou,” sê hy en stel homself en Bones voor. Sy skud met die handskoene aan hul hande. “Annemarie van Eeden,” sê sy en beduie met die skêr huis se kant toe. “Julle soek seker vir Henry. Klop net, die deur is oop.”


    “Dankie, mevrou.” Hulle stap aan, en al wat hy kan dink, is dat dít is hoe Alexa kon gelyk het as sy nie gedrink het nie. Weer die skuldgevoel – jy kan nie vergelyk nie.


    Op met die breë sandsteentrappies. Elegante tuinmeubels onder sambrele op die lang stoep, die voordeur is wyd en mooi. Bones loop voor, lig sy hand om te klop, maar dan kom iemand uit die koelte van binne. ’n Man in sy veertigs, atleties, energiek, in geel gholfhemp en donkerblou broek, sportskoene. Sy swart hare is kort en netjies, hy het ’n groot horlosie aan die arm. “Majoor Boshigo,” sê hy. “Ek is Henry van Eeden.”


    * * *


    Hulle sit op die stoep en drink Earl Grey-tee uit fyn porselein. Bones en Van Eeden praat ekonomie. “Ons toekoms lê in die hande van die Grieke, van alle nasies,” sê Van Eeden.


    “Go figure,” sê Boshigo.


    Griessel luister met ’n halwe oor. Hy kyk na Valsbaai wat flonker in die verte, en hy wens hy was slim. Dis slim wat ryk maak. Hierdie ou wat so gemaklik met hulle praat, was slim genoeg om vir prokureur te gaan leer. Slim genoeg om ’n swartbemagtigingstransaksie op sy eie te kon doen. Slim genoeg om te kon sien daar’s groot geld in. Dis slim wat maak dat hy en sy mooi vrou hier teen Constantiaberg se hang kan bly. Terwyl hy wat Griessel is, in ’n eenslaapkamer in Tuine, met pandjieswinkel-meubels en sonder ’n vrou, moet regkom. Want hy was skaars slim genoeg om matriek deur te skraap. Met ’n E-simbool vir wiskunde. En houtwerk. Carla het haar ma se verstand geërf, die eerste Griessel in hierdie tak van die familieboom om universiteit toe te gaan. En wat kies sy? Drama. Op grond van een besielende gesprek met sy vriend en oudkollega Mat Joubert se stiefdogter, wat dit ook gaan studeer het. Mat-hulle het geld, Margaret wat so huise restoureer en verkoop, hulle sal kan help as Michele nie werk kan kry nie. Maar wat gaan hý doen? Hy kan skaars Carla se universiteitsgelde bybring. En nou praat Fritz ook van universiteit toe gaan. Vader weet waarvoor hy wil gaan leer. Musikant? Miskien moes hy en Anna, soos Marna Sloet, hul kinders van kleins af geleer het om ambisieus te wees. Honger, vir sukses en rykdom.


    “Waarmee kan ek julle help?” vra Henry van Eeden, sit sy leë koppie neer en sak gemaklik terug in die gestoffeerde stoepstoel.


    “Ons sit met ’n dilemma, nè,” sê Boshigo. “The investigation is at a sensitive stage, ons kan nie vir jou alles vertel nie. Maar daar is vrae oor A.T. Masondo. Moeilikheid met ’n pensioenfonds.”


    “Julle is goed ingelig,” sê Van Eeden geredelik.


    “Ons dink as die banke geweet het van Masondo en die pensioengeld, sou hulle Ingcebo gevra het om hom uit te skop.”


    Die glimlag verbreed. “Majoor, in ’n perfekte wêreld sou dit sekerlik kon gebeur. Maar nie hier nie.”


    “Sê jy hulle het geweet?”


    “Gariep het geweet. Van die begin af. Dit is waarom hulle daarop aangedring het dat Masondo vervang word as besturende direkteur van Ingcebo Bauxite.”


    “En die onderskrywers? SA Merchant Bank? HSBC? Het húlle geweet?”


    “Ek vermoed so. Hulle is baie deeglik as dit by vierbiljoen kom.”


    Griessel se hart begin sink. As hierdie kommunis nie hulle man is nie, waar kry hulle nog een?


    “Maar jy is nie seker nie?” vra Bones.


    “Die banke se due diligence is omvattend, en hulle evaluasieverslae is vertroulik. Hulle deel dit nie eens met mekaar nie. Silberstein Lamarque sal weet of SA Merchant Bank kennis gedra het. Ek sal baie verbaas wees as hulle nie geweet het nie. Maar nee, ek is nie seker nie.”


    “O,” sê Boshigo afgehaal.


    “Majoor, ek lei af julle vermoed Hanneke Sloet se dood het iets met die transaksie te doene.”


    “Dit is een van die moontlikhede.”


    “Ek sal baie graag wil help,” sê Van Eeden met groot opregtheid.


    Bones kyk vir Bennie. Griessel knik, want hy kan nie sien watse kwaad dit kan doen nie.


    “Jy sal dit vertroulik moet hou,” sê Boshigo.


    “Vertroulikheid is my brood en botter, majoor.”


    “Ons het inligting ontvang dat ’n kommunis betrokke is by die moord op Sloet.”


    “ ’n Kommunis,” sê Van Eeden. Dan glimlag hy versigtig, asof hy dink Boshigo trek sy been. “Jy is nie ernstig nie.”


    “Ek is.”


    Van Eeden knik, skielik sober. “Vandaar A.T. Masondo.”


    “Ons het gedink Hanneke Sloet het gehoor van sy vakbond-dinge. Miskien wou sy die lening keer. Of media toe gaan. En Masondo wou haar stilmaak, om op die soustrein te bly.”


    Van Eeden oordink alles, en dan sê hy: “Ek verstaan jul teorie. Maar daar is net een probleem: As Hanneke die transaksie – of vir Masondo – wou benadeel, sou dit in haar en Silberstein Lamarque se gesig ontplof het. Húlle sou die trekpas gekry het.”

    “Die mededinging,” sê Henry van Eeden, “is fenomenaal. Elke groot regspraktyk in die land sal ’n arm en ’n been gee om spelers in die BEE-wêreld te word. En as jy eers in die binnekring toegelaat word, dan wil jy daar bly. Silberstein Lamarque sou vir Hanneke so vinnig afgedank het … En ek is seker dit is die laaste ding wat Hanneke sou wou hê. Die ander vraag is: Die banke se due diligence is al veertien maande gelede afgehandel. Waarom sou sy eers in Januarie vanjaar iets met die inligting wou doen?”


    “Ek weet nie,” sê Boshigo.


    “Meneer Van Eeden …” sê Griessel.


    “Henry, asseblief.”


    “Jy sê jy is seker dit is die laaste ding wat Hanneke sou wou hê.”


    “Ja.”


    “Hoekom?”


    Van Eeden maak sy hande oop asof hy ’n geheim wil loslaat. Hy sit regop, soek vir ’n oomblik na die regte beginpunt. “Ek is al amper vyftien jaar besig met BEE. Ek het al saam met letterlik honderde mense gewerk. Sakemanne, politici en oudpolitici, bankiers, ouditeurs, regsmense. Ek het al alles gesien. Die opregtes, die gieriges, die kansvatters, die professioneles en die onbeholpenes, die luies en die toegewydes. Hanneke was ’n eerste. Uniek. Soveel onwrikbare fokus, soveel harde werk, soveel leergierigheid oor elke detail. Sy wou nie net weet hoe sy haar werk met die Merchant Bank-kontrakte so goed moontlik kon doen nie, sy wou álles weet. Van die hele transaksie. Sy het Januarie verlede jaar gevra of ek sal omgee om my kennis met haar te deel. Toe maak sy ’n afspraak, kom sit met ’n lang lys vrae, en vier ure lank het sy my gebraai. In die fynste besonderhede. In April en September het sy dit weer gedoen, korter sessies, maar met dieselfde intensiteit. Ek het later vir haar gesê dit lyk of sy my werk wil hê.” Hy glimlag met ’n sekere deernis aan die herinnering. “En toe vra sy my wat dink ek is die grootste leemte in haar mondering om my werk te kan doen. Net só. En toe sê ek: die opbou en instandhouding van ’n vertrouensverhouding met die regte mense.”


    “En toe?”


    “Toe skryf sy dit neer. My punt is, A.T. Masondo, ongeag sy verlede, het invloed. ’n Netwerk. Hy’s een van die ‘regte mense’. Hanneke het dit geweet. Sy sou haar prioriteite reg gehad het.”


    * * *


    Voor hulle loop, vra Griessel halfhartige vrae, sy moed in sy skoene. Hy wil by Van Eeden weet of hy nie bekommerd was dat Sloet se ambisie sy eie besigheid sou benadeel nie.


    ’n Skalkse laggie, toe sê hy: “Kaptein, hierdie is bes moontlik my laaste BEE-transaksie. Die Chinese moontlikhede is massief, so baie van hulle wil beleggings hier maak. ’n Braak veld. Dit is waar ek my nou wil toespits.”


    “Het Hanneke Sloet enigsins kontak gehad met Masondo?”


    “Nie regtig nie. Miskien by ’n vergadering of ’n skemerkelk vlugtig ontmoet.”


    “Wat van e-pos? Telefoon?”


    “Ek twyfel sterk,” sê van Eeden. “Sy het eenvoudig nie nodig gehad om met hom te kommunikeer nie.”


    “Is daar ander kommuniste by die hele ding betrokke?” wil Griessel weet.


    “Masondo was die enigste lid van die SA Kommunistiese Party. Die ander het geen teken getoon dat hulle ideologies in daardie rigting leun nie.”


    Dan bedank hulle Van Eeden en hulle ry weg, in stilte.


    Griessel het twee stemboodskappe op sy selfoon. Die eerste is van Cupido. Hy sê daar is twee gewere geregistreer deur die eienaars van die Bonne Espérance-landgoed. ’n Twee-sewe-nul en ’n dertig-nul-ses. Hulle jag soms, veral bo in Limpopo. Verder niks. Egan the Vegan is seker nie die skieter nie.


    Die tweede is Cloete, die media-skakeloffisier. “Bennie, bel my, asseblief.”


    Griessel skakel hom terug.


    “Hulle noem hom nou die Salomo-skieter, Bennie,” sê Cloete met die geduldige stemtoon van ’n ouer wat ’n stout kind se gedrag verduidelik.


    “Oor die versies.”


    “Ja. Oor die versies. Bennie, hulle like die ou. Hulle like sy verwysing na korrupsie, hulle like sy Latyn nog meer. Hulle vra vir kommentaar van die Nasionale Kommissaris en die kabinet, goed soos ‘Is dit nie nog ’n teken dat die SAPD in sy taak faal nie?’ En natuurlik dié ding dat ons eintlik weet wie die moordenaar is.”


    “Dit is nie waar nie,” sê Griessel, moeg.


    “Is ons heeltemal seker, Bennie? Want die Vader weet, dit gaan terugkom om ons te byt …”


    “Dit is nie waar nie, John.”


    “O.K. Het jy vir my enigiets wat ek by Die Kameel kan uitklaar?”


    “Niks.”


    Griessel kan hoor hoe Cloete sigaretrook stadig uitblaas. “O.K.,” sê die mediaskakelman, immer geduldig. “Ons praat weer.”


    Griessel bêre die foon, leun terug teen die kopstut en sê: “Jissis.”


    “I’m sorry, Bennie,” sê Boshigo. “I tried.”


    “Nee, Bones, ek weet nie wat ek sonder jou sou gedoen het nie. Dis net … Dis vyfuur. En hierdie mal bliksem gaan netnou nog een van ons mense skiet, en ons het niks. Heeltemal niks. En nou begin ek dink hy speel ons, Bones. Daar ís nie ’n kommunis nie. Of hy wil hê ons moet vir Masondo verdink, ons moet ons tyd mors. En ek kan aan geen rede dink hoekom hy ons wil speel nie. Behalwe dat hy daarvan hou om die polisie te skiet. En dit beteken hy is mal én uitgeslape, en jy weet hoe moeilik dit is om húlle te vang.”


    “Hulle maak altyd foute.”


    “Die een of ander tyd. Maar ons het nie tyd nie. En ons het nie ’n verdagte nie. Niks. Ek kyk na hierdie hele ding en ek sien niks. Daardie woonstel van haar, die blok was nog nie klaar toe sy ingetrek het nie. Daar was loodgieters, elektrisiëns, werkers … Daar’s die ouens wat haar bokse ingedra het. Een van hulle kon haar spaarsleutel gesteel het … Of ’n storie by haar deur kom verkoop het. Omtrent onmoontlik om só ’n ou te vang, daar’s niks forensies nie, net ’n balhaar in die badkamer en ou vingerafdrukke aan die bokse – wat ons net mooi niks help nie.”


    “Shit, nè.”


    Griessel dink lank en diep. Dan sê hy: “Voetwerk. Voetwerk en ’n groot geluk. Dis al wat ons gaan red.”


    * * *


    In Otto du Plessis-rylaan, vasgevang in die spitsverkeer se slakkegang, kyk die sluipskutter na die SBV-bus wat in sy snelbaan verbyry. Hy voel die afguns.


    Op sy Audi A4 se radio hoor hy die vyfuur-tydsein, en hy draai dit ’n bietjie harder om na die nuus te luister.


    In nog ’n e-pos aan die media het die Kaapse skieter, wat reeds twee polisie-offisiere gewond het, sy optrede vandag geregverdig met die stelling dat ekstreme siektes ekstreme geneesmiddels noodsaak. Dié aanhaling is beroemd gemaak deur die Rooms-Katolieke politieke ekstremis Guy Fawkes, wat die Britse Parlement in 1605 met buskruit wou opblaas.


    Die sluipskutter, na wie sommige in die media nou as die Salomo-skieter verwys, as gevolg van aanhalings uit die Bybelboek Spreuke, beweer in die e-pos dat die Suid-Afrikaanse Polisiediens weet wie die moordenaar van die ontslape handelsprokureur Hanneke Sloet is.


    ’n Woordvoerder van die Direktoraat van Prioriteitsmisdaadondersoeke sê ’n verklaring sal later vandag oor die aangeleentheid uitgereik word.


    Die Salomo-skieter.


    Hy hou daarvan. Die wysheid van Salomo. Die teenoorgestelde van vanoggend se bewerings van onsamehangendheid en godsdiensekstremisme, homofobie en rassisme.


    Die Salomo-skieter. Wat wys genoeg is om te vermoed dat die SAPD sy waaksaamheid by polisiestasies aansienlik opgeskerp het. Wat oor sowat twee uur vir hulle ’n nuwe verrassing gaan hê.


    * * *


    Voor hy vir Manie en Nyathi gaan sê daar was nie kommuniste met motief in Hanneke Sloet se lewe nie, gaan sit Griessel eers in sy kantoor en bel vir Hannes Pruis, die Silberstein Lamarque-direkteur.


    Pruis antwoord nie sy selfoon nie. Griessel skakel die kantoornommer. Die persoonlike assistent antwoord eindelik. “Ek is jammer, meneer Pruis is in ’n vergadering.”


    “Gaan haal hom uit,” sê Griessel.


    “Ek is jammer, kaptein, ek kan nie dit doen nie.”


    “Juffrou, ons het twee keuses. Of jy gaan haal hom uit die vergadering, of ek ry al die pad stad toe en gaan haal hom self daaruit.”


    “Hou aan.”


    Terwyl hy wag, kyk hy op sy skootrekenaar of Fritz al ’n e-pos gestuur het.


    Dit sit heel bo, die enigste wat nie ’n Valke-bulletin is nie. Die onderwerp is Pa se nuwe skoonseun.


    Hy klik daarop.


    Die Skynheilige en die Tatoo Dude, het Fritz boaan getik, spelfout en al. Op die foto staan Carla laggend, gelukkig. Sy kyk direk in die kamera. En langs haar, met ’n tamaai arm besitlik om haar skouers en ’n uitdrukking van volkome verrukking op sy gesig, toring die spiertier, sy oë op haar. Griessel sien die swart vlamme van ’n tatoeëermerk wat van onder die stywe kortmouhemp teen die dik biseps afkrul.


    “Fok,” sê Griessel.


    “Wat?” sê Hannes Pruis oor die telefoon.


    “Meneer Pruis …”


    “Dit beter goed wees, kaptein, ek is in vergadering.”


    “Jy het geweet van Masondo,” sê Griessel.


    “Ekskuus?”


    “Jy het geweet van Masondo wat die vakbond se geld misbruik het. Jy het geweet hy is ’n kommunis. En jy het niks gesê nie.”


    “Want dit het absoluut niks met Hanneke se dood te doene nie,” sê Pruis ergerlik en skerp.


    Die min slaap, die frustrasie van nêrens kom met die ondersoek nie, die man se houding en die spiertier-foto sweer alles saam, sodat Griessel se humeur handuit ruk. “Maar ek het spesifiek vir jou gevra oor kommuniste. En toe is jy baie vaag en jy sê miskien. En jy gee vir my sewe name. Terwyl jy goed geweet het daar is net een kommunis, en hy het moeilikheid gemaak. Sover ek weet, noem ’n mens dit dwarsboming van die gereg.”


    “Nou dreig jy my?”


    “Hoekom het jy niks gesê nie?”


    “Jy moet my nou mooi verstaan. Ek laat my nie afdreig deur ’n kapteintjie nie. As jy wil aantygings maak, gaan maak hulle in ’n hof, laat ons sien.”


    “Ek gaan meer as dit doen. Want ek dreig nie. Ek gaan ’n deursoekingslasbrief kry, en ek gaan dat jou mense alle dokumentasie oor die hele transaksie hier aandra, en ons gaan stukkie vir stukkie daardeur gaan, tot ek bewys het jy het vir my gelieg. En ek gaan vir die media laat weet hoe sleg julle saamwerk om die moord van een van julle mense op te los. En ek sê nou vir jou, as daar enige verband tussen Masondo en Sloet se dood was, gaan ek vir jóú arresteer. Totsiens, meneer Pruis …”


    “Kaptein, wag …”


    “Ek luister,” sê Griessel.


    “Jy moet probeer verstaan …” Die houding is steeds daar, maar nou effens getemper, soos ’n man wat vasklou aan sy hoë grond. “Ons … Silbersteins het ’n vertroulikheidsooreenkoms onderteken. As ons dit skend … Ek kan nie begin rondpraat oor die partye in die transaksie nie. En Masondo … Dis lank terug. Dis gehanteer, hy’s uitgeskuif. Hanneke het geen kontak met hom gehad nie. Niks.”


    “Het Hanneke van alles geweet?”


    “Ons het almal daarvan geweet. Óns het die due diligence vir SA Merchant Bank gedoen, al ’n jaar gelede. Ons was tevrede dat dit geen risiko vir ons kliënt inhou nie. Ek kan nie verstaan hoe jy kan dink daar is ’n verband tussen dié ding en haar dood nie.”


    “Het sy ooit oor hom gepraat?”


    “Ons het as ’n span een keer oor hom gepraat, vroeg verlede jaar. Toe ons die risiko oorweeg het. Verder glad nie. Hy is ’n nonentiteit binne die groter geheel van sake. Hy trek ’n salaris as direkteur en het geen invloed nie. Dis hoekom ek niks vir jou gesê het nie. Want daar ís niks. Absoluut niks.”


    “Jy is doodseker ek gaan nie môre of oormôre iets kry wat wys dat …”


    “Kaptein, ek sê nou vir jou, ek sal nie my maatskappy en my eie professionele reputasie op die spel plaas as ek dink daar was ’n greintjie van ’n moontlikheid nie. As ek gedink het Masondo is betrokke, het ek die bliksem nou self gaan arresteer.”

    “Is jy seker, Bennie?” vra Manie.


    “Ek is seker, brigadier.”


    Griessel kan die verligting op sy bevelvoerder se gesig sien, die groot gewig van die politieke gemors wat wegval. Maar dan frons Manie: “Nou hoekom hou die skieter aan met neuk oor die kommunis?”


    “Hy speel met ons, brigadier. Ek dink hy weet daar is ’n kommunis iewers. Hy wil hê ons moet ons tyd mors. Sodat hy nog poliesmanne kan skiet.”


    “Jy dink hy was deel van die transaksie?”


    “Ek dink hy het haar geken, brigadier. En sy het iets gesê.”


    “Of hy skiet net ’n skoot in die donker … By wyse van spreke. Daar is net te veel moontlikhede, Bennie.” En dan, ingedagte: “Hoekom wil hy ons mense skiet?”


    Griessel skud sy kop, sê dan gelate: “Ek sal verstaan as brigadier die Sloet-saak vir iemand anders wil gee.”


    “Nee, Bennie,” sê hy baie beslis. “Dis jóú saak. Wat ek gaan doen, is om vir jou te wys hoe werk die Valke.”


    * * *


    Hulle vergader in Geweldsmisdaad se paradekamer. Die vertrek is stampvol, met die hele Inligtingsbestuurspan, al die speurders van Geweldsmisdaad, ’n klompie van CATS, Bones Boshigo van Handelsmisdaad, die adjudant-offisier van die TOMS-groep – die Taktiese Operasionele Bestuursdiens wat opsporings doen – Nyathi en Manie wat almal voor hom sit. Dit neem Griessel twintig minute om die breë trekke van die Sloet-dossier en die stand van die ondersoek te verduidelik. Met groot konsentrasie, want hy wil nie ’n gek van homself maak voor dié mense nie. Hy speel oop kaarte. Hy sê hulle het niks nie, behalwe die vermoede dat die slagoffer haar aanvaller op die een of ander manier geken het. Dit kan enigiets beteken, van ’n werker wat iets vir haar moes gaan dra of herstel, tot ’n vriend of kollega. Hy verduidelik van die vermiste voordeursleutel, die vervoermaatskappy wat Sloet met die verhuising gehelp het, die woonstelblok se sekuriteitsmense, bouers en vakmanne, die opset by Silberstein Lamarque, en die bietjie wat hulle van haar privaat lewe weet.


    En dan sê hy enige voorstelle sal welkom wees.


    Musad Manie praat eerste. “Bennie, jy’s die JOC-leier op hierdie een.”


    “Jissie, brigadier …” Hy weet nie hoe om ’n gesamentlike operasionele sentrum te bestuur nie, dis gewoonlik ’n kolonel se werk. En hy het nog baie wat hy self wil doen.


    “Ons staan by jou, Bennie. Philip, sê hom wat julle kan doen.”


    “Ons maak konneksies, Bennie,” sê kapt. Van Wyk van die IMC in sy sagte stem. “Ons vat al haar kontakte – foon, internet, alles, en ons begin die lyne trek. Soos die inligting inkom, kan ons vir jou ’n grafiek gee van almal met wie sy kontak gehad het. En wie hulle is. Misdaadrekords, skuld-swartlyste, verkeersboetes … Gee ons net haar selfoon- en kantoornommers, haar e-posadresse, haar Facebook-ID … O, en haar bankbesonderhede. Ons kan ’n volledige analise doen, kyk na tendense en patrone, enigiets wat eienaardig is.”


    “We’ll have to get all the names and ID numbers of the law firm people, her friends, the builders and the moving company,” sê Nyathi. “The Violent Crimes group will have to do the legwork. Bennie can divide you into groups and allocate responsibilities.”


    “Soos die info inkom, voer ons dit in,” sê Van Wyk.


    “Bennie, would you consider bringing in PCSI? Let them go over the crime scene again?” vra Nyathi.


    Die PCSI is die elite forensiese mense, die Provinsiale Misdaadtoneel-ondersoekeenheid wat feitlik uitsluitlik vir die Valke werk. Griessel het hulle nog nie in aksie gesien nie, nog net gehoor van die gevorderde speelgoed wat hulle gebruik.


    “There has been contamination, sir …”


    “These guys are really good.”


    “Kan nie kwaad doen nie,” moedig Manie hom aan.


    “Kom ons bring hulle in,” sê Griessel. Hy probeer dink wat nog nodig is. “Ons moet na soortgelyke misdade ook kyk,” sê hy. “Die afgelope vyf jaar. Moord en aanrandings op vroue wat alleen bly, veral waar roof nie die motief was nie. Groot steekwonde. Ons sal moet praat met die patoloë, ons sal bulletins na die speurtakke moet uitkry.”


    “Moenie te spesifiek wees nie,” sê Manie. “Ons span ons net eers wyd. Trek parool-rekords ook, kyk of iemand met ’n soortgelyke modus operandi die laaste jaar vrygelaat is.”


    “Daar is die moontlikheid dat die skieter haar geken het …” sê Griessel.


    “Ons sal die databasisse van die twee JOC’s koppel,” sê Philip van Wyk. “Kyk wat daar uitspring.”


    “O.K.,” sê Nyathi, “we’ll manage this thing as it develops. Let’s get cracking.”


    * * *


    Hy probeer selfvertroue put uit die genoegdoening, maar dit versaak hom toe hy die oorpak aantrek, die pruik en die pet opsit en in die Chana klim.


    Dan kom die spanning, dit ontspring hier diep binne, en versprei stadigaan deur hom soos ’n koors, sodat hy dadelik sweet, sy hande klam op die stuurwiel, die naarheid in sy buik en sy gedagtes wat flikker en spring van die een risiko na die ander. Twyfel. Hy het nie die regte stoffasie nie. Hulle gaan hom vang.


    Wilskrag verhoed dat hy dit alles los.


    Hy ry suid in Koebergweg, verby die polisiestasie in Milnerton. Hy kyk nie, hy weet hulle sal waaksaam wees, mense op wag hê. Hy is te bang om ’n u-draai te maak, en gebruik Mansfield- en Massonstraat om wettig van rigting te verander, terug te kom in Koeberg sodat die neus noord wys.


    Milnerton is besig, net voor sewe. Besiger as wat hy gedink het. Dit is voertuigverkeer, paai hy homself, mense haastig op pad huis toe, baie min voetgangers.


    Hy parkeer net anderkant Loxtonstraat, sodat hy ’n onbelemmerde uitsig oor die supermark se ingang het. Hy bespied die omgewing eers, maak baie seker daar is niemand wat aan hom en die paneelwa aandag gee nie. Hy klim oor die sitplek, trek die skerm haastig af. Sit eers. Sy asem jaag. Sweet loop teen sy wang af – dit is die pruik, en die toe vensters in dié Kaapse somerhitte. Hy vee sy hande aan die oorpak af, haal die ou Nokia uit die sak. Hy het die nommer gememoriseer. Hy druk dit in, en bel.


    Dit lui ses, sewe keer. “SAPS Milnerton, can I help you?”


    Hy laat die angstigheid oorneem. “There is a robbery, at the Spar, Milnerton Mall, you have to come quickly!”


    “Sir, I need your name and address, please.”


    “No, no, they will shoot me, please come quickly, it’s a robbery, four men! The Spar in the Milnerton Mall, Millvale Road!” Dan druk hy die oproep dood, skakel die selfoon dadelik af. Sy hande bewe, sodat hy sukkel om die batterydeurtjie oop te kry. Sy vingers glip. Hy vloek sag, en dan kom dit oop. Hy ruk die battery uit, druk dit alles terug in sy sak.


    Dan leun hy af en maak die gereedskapkis oop.


    * * *


    Dit is die ondersteuning van sy kollegas wat Griessel onkant betrap, wat hom die emosie laat terugsluk. Hy weet dit is die moegheid, die min slaap, die intense dag en die stres van die onverwagte nuwe verantwoordelikheid wat so aan hom rem. Hy moet sy dankbaarheid wegsteek. Hy gee vir IMC deel A van die dossier sodat hulle al die inligting kan kopieer, hy deel die speurders in spanne in, ken take toe. Hy sien hul geesdrif, hul fokus en bereidwilligheid. Hy hoor hul aanmoediging (“Ons gaan hom kry, Bennie”) en sien brig. Manie wat eenkant sit en alles met tevredenheid gadeslaan.


    As almal aan die gang is, loop hy na die Valke-bevelvoerder toe. “Brigadier, daar is van die onderhoude wat ek nog self wil doen …”


    “Gaan aan, Bennie, JOC-leier is ’n mobiele pos, ons is almal net ’n oproep ver. Hulle moet jou net op die hoogte hou, en jy vir my en Zola …”


    Griessel se selfoon lui. Hy antwoord. “Dis Faber van PCSI. Ons is reg vir die woonstel, kan jy kom oopsluit?”


    Voor hy kan antwoord, hoor hy Mbali se stem van die deur af. “Brigadier, he has just shot another one. And this time it’s serious.”

    Sy mond is oop in paniek en sy asem jaag. Sy instink is om op die versneller te trap, want hy wil wegkom, wil in die veiligheid van die donker garage gaan wegkruip. Hy moet dit alles onderdruk. Hy maak ’n bulkgeluid uit frustrasie en vrees. Alles het verander.


    Dit is nie sy skuld nie.


    Ná ’n ewigheid het hulle gekom, drie patrollievoertuie met sirenes en ligte het verbygejaag, bande wat om die hoek van Loxtonweg gekerm het. Een het dáár skreeuend tot stilstand gekom, die ander het verbygesnel, in Millvale opgedraai, tot reg voor die supermark. Minder as honderd meter van hom af.


    Vyf uniforms het uitgespring, wapens in die hand.


    Hy het die geweer gereed gehad, die naaste een deur die teleskoop gevolg. Hy het geweet hy moet wag, terwyl hulle hardloop is die skoot te moeilik.


    En toe gaan staan die poliesman, tot sy verbasing en verligting, en hy trek die kruisvisier haastig op die been, dít is sy kans, hy druk die sneller en die man sak op sy hurke in daardie oomblik en die geweer ruk en hy weet, onmiddellik, hy kon deur die lens sien, dit is deur die maag, dit is ’n maagskoot, en ’n uitroep spring op in sy keel, Here, en die paniek ontplof in hom. Nie tyd om die wandelstaf los te draai nie, hy verloor al sy selfbeheersing, hy smyt die geweer op die tapyt, ruk die skerm op, klim ylings oor. Die oorpak wat iewers vashaak, hy ruk, dit skeur, spring oor in die sitplek, skakel die Chana aan en hy ry, sonder om te kyk, skel klank van ’n toeter net langs hom, sy kop ruk, “Here,” hierdie keer hardop. ’n Vrou in ’n Toyota, haar gesig vol woede, hy kyk net voor hom, hy ry. Hy weet hy het ’n groot fout gemaak. Twee. Drie.


    Hy het ’n poliesman doodgeskiet. Die Chana het aandag getrek. En nou lê die geweer hier agter, oop en bloot.


    * * *


    In CATS se paradekamer luister Griessel hoe ’n sigbaar ontstelde Mbali, foon teen die oor, keer op keer vra: “Is the ambulance there yet?” Dan sê sy vir Manie in die verbygaan op pad deur toe: “I’m going, Brig, I have to be there.”


    Speurders op hul selfone wat stasies in Bothasig, Table View en Maitland vra om padblokkades op te stel, hulle stemme hard en dringend. Iemand praat ergerlik met Telkom, gee inligting oor die telefoonoproep wat Milnerton-stasie ontvang het. “Jy verstaan nie. Ek kan nie wag tot môre nie …”


    Hy besef hy kan self iets doen. Hy gebruik die terugbelfunksie, kry vir Faber van die PCSI forensiese span op die lyn. “Julle sal eers moet Milnerton toe. Daar’s nog ’n lid geskiet.”


    “Salomo?”


    “Ons dink so.”


    “Het jy ’n adres?”


    Hy gee dit. Faber sê hulle is op pad, en lui af.


    Griessel staan nog ’n oomblik, kyk en luister, met ’n vae begeerte om nou deel van dié span te wees. Die adrenalien van die jagtog, die verskriklike dringendheid, die tasbaarheid van ’n prooi met ’n naam.


    En dan kom die bewussyn weer, van die groter druk op sy ondersoek. Hy is die een wat sy gat in rat moet kry. Om vir Salomo te laat ophou skiet.


    * * *


    Hy kom eers kwart voor tien weg. Wanneer die nuus gekom het dat konstabel Errol Matthys in die Milnerton Medi-Clinic aan sy wond beswyk het, want die interne bloeding en orgaanskade was net te veel. Wanneer hulle seker is die blokkades was te laat, die skieter het deur die net geglip. Wanneer daar vir hom niks oor is om te doen nie.


    Hy bel Alexa se foon terwyl hy ry. Sy antwoord self. Sy vra: “Hoe gaan dit met jou saak?” Hy hoor sy is nugter en sy verligting is groot.


    “Nie goed nie. Ek is op pad.”


    “Dan sê ek vir Ella sy kan maar gaan slaap.”


    “Ek is nou daar.”


    Toe hy twintig minute later voor haar huis stilhou, gaan die stoeplig aan, sy maak oop en wag vir hom by die deur. “Jy’s moeg,” sê sy en soen hom op die wang. “Ek het vir jou pizza warm gehou. Ella het bestel.”


    Hy sien die diep lyne, haar gelaatskleur en die blink van die sweet op haar gesig. Sy kry swaar. Hy herroep vir ’n oomblik haar alter ego, die littekenlose Annemarie van Eeden, en hy voel ’n oorweldigende deernis vir Alexa.


    “Ek is baie trots op jou,” sê hy en maak die deur agter hom toe.


    Haar skouers sak, asof haar krag hier ophou, en sy huil. Hy sit sy arms om haar. Sy leun teen hom aan.


    Hulle staan lank só, tot sy bedaar.


    * * *


    Hy kom sy ooreenkoms plegtig na. In die kombuis, terwyl hy die pizza eet en ’n glas lemoensap drink, vertel hy haar alles van sy dag.


    Sy lag oor Griessel se beskrywings van Bones Boshigo en die eksentrieke Len de Beer, en sy skud ligweg haar kop oor die rykdom van Henry van Eeden. Wanneer hy vertel van Egan Roch, leun sy met groter konsentrasie vorentoe en knik asof alles vir haar sin maak.


    Sy dra sy bord en eetgerei wasbak toe, en kom sit weer. Hulle steek saam sigarette op. “Ek het baie gedink,” sê sy. “Ek weet nie of dit sal help nie.”


    “Enigiets sal help,” sê hy, want hy is dankbaar vir haar moeite.


    “Simóne, die sangeres met die foto’s … Dit is vir my asof daar in die afgelope paar jaar meer van hulle is. Veral in Afrikaanse musiek. Dit is ’n interessante verskynsel. Vreemd, seker, want ek dink dit is meestal vroue. Dit is asof … hulle is soos motte, Bennie, om die helder lig van die musiek-kollig. Hulle kom nie omdat hulle verslaaf is aan sing nie, hulle kom omdat hulle daardie kollig soek. Hulle wil beroemd wees. Dis al. ”


    Hy hoor die gewigtigheid, die erns, agter haar woorde, en besef sy gee vir hom ’n soort geskenk, ’n soort verskoning. Sy het vandag hieraan gekleef, dit was haar vasklouplek te midde van die vloed.


    Hy wil aan haar vat.


    “Ek kry nie die idee dit gaan oor rykdom nie,” sê sy. “Mans … roem beteken vir hulle geld. En seks. Maar vir hierdie vroue is dit net die konsep van bekendheid. Van spesiaal wees. Ek sukkel om dit te verstaan. Ek het al gewonder of dit iets te doene het met die Afrikaner en waar hy nou is, in hierdie Suid-Afrika? Afrikanermans wat hul mag verloor het, hul dramatiese beeld. Daar is nou so ’n onverskilligheid oor hul lot, daar is net ’n deernis vir die nuwe nasie, die groter eenheid. Is dit vroue se manier om ’n balans te probeer bring? ’n Soort rebellie, ’n instinktiewe manier om die vakuum te vul? Dalk is dit ’n universele verskynsel, te veel mense, daar is nie meer enkelinge of karákters nie, ons is almal net … geleibuise.”


    Haar oë kom terug na hom toe, asof sy besef sy dwaal. “Ek weet nie. Maar hulle is almal dieselfde, Bennie, dié vroue, so verskriklik honger vir roem. Hulle doen eindelose moeite, sang- en elokusielesse, diëte … Hul ouers bestee duisende aan stiliste en fotograwe en musikante en opnameateljees. Die meisies wat voor musiekpromotors se deure gaan wag met ’n CD in die hand … Hulle bemark hulself so onbeskaamd. Hulle het geen lojaliteit nie, hulle is soos vlinders wat wip van blom na blom, op soek na die sterkste nektar om die droom te bewaarheid. En hulle het almal die narsistiese streep, die jaloesie, die afguns, die groot hare, die ure voor die spieël, die promosiefoto’s wat oor en oor geneem word. Daar’s die stywe klere en die cleavage, alles wat skree: ‘Kyk na my, kyk na my, sien my asseblief tog net raak.’ Wat ek probeer sê is dat Hanneke Sloet dieselfde begeerte kon gehad het, dieselfde persoonlikheid. Die regswêreld was haar verhoog, haar kollig. Dit is waar sy haar merk wou gemaak het.”


    Hy onthou sy gesprekke vandag. “Sloet het vir haar ma vertel van die groot geld met BEE-transaksies,” sê hy vir Alexa. “Sy het gedink om op haar eie te gaan. Sy’t vir die grootkop agter dit alles gesê sy soek sy jop.”


    “Die verskriklike honger,” sê sy.


    “Sy het ag jaar gelede ’n affair gehad met een van die senior vennote. Getroude ou, in sy vyftigs.”


    “Sy het seker gedink hy sal haar loopbaan kan aanhelp. En ek dink dis die rede waarom sy met haar kêrel uitgemaak het … Ek dink hy was nie meer nuttig nie.”


    “Dit maak sin,” sê hy.


    Sy glimlag, selfironiserend. “Jy het nie ’n amateur-speurder nodig nie, het jy?”


    “Ek het iemand nodig wat vroue soos sy verstaan.”


    “Wil jy my teorie hoor?”


    “Ek wil.”


    “Haar honger. Vir wie het haar honger die grootste risiko ingehou?”


    Dit is ’n goeie vraag. “Nie vir Van Eeden nie. Hy’s klaar ryk … Dink jy Egan Roch? Dink jy hy het nog gehoop?”


    “Nee,” sê sy. “Die lugwaardin … hy het aanbeweeg. Ek dink haar kollegas. Één van haar kollegas.”

    Hy is kwart voor sewe in die paradekamer vir die JOC-vergadering, vars, want hy het redelik goed geslaap. En Alexa het soveel beter gelyk, die ergste onttrekkingsimptome agter die rug. En sy hoef nie vandag te repeteer nie. Ella kom na haar huis toe, waarna hulle dalk inkopies gaan doen – die spesifieke aard daarvan versluier agter ’n allesomvattende “vrouegoed” wat hy met rus gelaat het.


    Dit is asof sy skuldlas ligter is vanoggend.


    Die spanleiers het nie veel om te rapporteer nie, want die meeste inligting oor die woonstelblok se bouers en sekuriteitsmense sal eers tydens kantoorure beskikbaar wees. Griessel vra Cupido om die misdaadtoneel vir PCSI te gaan oopsluit, en sê hy sal besig wees in gesprekke met Sloet se vriende en kollegas, maar sy selfoon is deurgaans aan.


    Toe hulle verdaag, loop Griessel saam met Van Wyk na die IMC-kantoor.


    Dit is ’n groot vertrek, sewe mense wat in die skemerte van gedempte beligting voor skootrekenaars sit. ’n Videoprojektor werp ’n grafiek teen die muur.


    “Dis die voorlopige kontakgrafiek van Hanneke Sloet vir Januarie,” sê Van Wyk. In die middel van die skerm is ’n klein vierkant, gemerk met die voorletters HS. Van daar strek ’n fyn netwerk van dun lyne wat soos die fasette van ’n diamant na bo en onder getrek is. “Hier bo is die nommers van mense wat haar selfoon in Januarie gebel het – die stippellyne is SMS’e – en hier onder is wie sy gekontak het. Ons sal deur die loop van die dag name by die nommers sit. En by die diensverskaffers data kry van oproepe vir Julie tot Desember verlede jaar. Ons stoot elkeen van die nommers deur die RICA-databasis vir ID’s, en dan weer deur misdaadrekords. Ons behoort teen vanaand ’n vollediger prentjie te hê. En ons sal natuurlik die nuwe skieter-verwikkelinge ook intrek.”


    “Daar’s verwikkelinge?”


    “Die selfoon, en die voertuig.”


    “Ons het ’n voertuig?”


    “Vrou het vanoggend die storie in die koerant gelees, sê sy het gisteraand by die toneel verbygery, omtrent presies die regte tyd, toe jaag ’n hippie in ’n wit afleweringswa voor haar in. Mbali is nou besig met haar in Milnerton.”


    “ ’n Hippie,” sê Griessel skepties. Vroue is gewoonlik beter ooggetuies as mans, hy weet nie hoekom nie, maar ’n hippie?


    “Ja, ons sal maar moet sien. Daar’s darem die selfoon ook. Die skieter het dit gisteraand gebruik om die Milnerton-stasie te bel. Dis nie ge-RICA nie, hy het geen ander oproepe die afgelope maand daarmee gemaak nie, en hy het afgesit. Maar die foon is pay-as-you-go, hy het gereeld ’n top-up gekoop, die laaste was op Saterdag 5 Februarie, lugtyd van R49 gekoop by Clicks in Canal Walk. Ons volg dit nou op. Ons sal natuurlik die nommer kruisverwys teen al die geweereienaars … Ons sit op die oomblik met honderd-sewe-en-veertig mense wat lisensies het vir tripel-twee- en twee-twee-drie-gewere in die Wes-Kaap, wat Remington Accutips gekoop het die afgelope jaar. Drie van hulle se gewere is intussen gesteel, so CATS moet elkeen van daardie sake ook nog opvolg. Dit gaan baie tyd vat. Ons het nog nie daardie databasis met Sloet s’n gekoppel nie, daar is net nie genoeg hande nie. Miskien vanmiddag … as ons meer weet oor die paneelwa ook.”


    * * *


    Mbali staan saam met die vrou op die sypaadjie langs Koebergweg. Sy moet hard praat om bo die geraas van die druk verkeer hoorbaar te wees.


    “How can you be sure about the time?”


    “Because I left the office at exactly ten past seven,” sê die vrou. Sy is in haar laat veertigs, die hare hoog besproei, ’n streng gesig.


    “Down in Rugby.”


    “Yes. It’s five minutes from here. Nothing more.”


    “O.K. Where was he parked?”


    “Right here.”


    Mbali kyk. Dit maak sin. Hy sou ’n perfekte uitsig gehad het van hier af, ’n skoon skoot. Dalk tagtig meter. “And then you came past.”


    “I was in the left lane. I’m always in the left lane, because a lot of traffic turns right up at the Bosmansdam intersection. And then he just came out of the parking area, right here, he just swerved right into my lane.”


    “But he was in front of you?”


    “I wanted to give him the finger. So I came past.”


    “And then you saw him.”


    “Clear as day. I hooted at him, and he looked at me. He had this little baseball cap, like faded red, and the long hair. Blond. Real hippie type, and he had these really crazy eyes, like he was going to kill me. Creepy, really, really creepy.”


    “Did you see what clothes he was wearing?”


    “Not really. I was too furious, the arsehole. If I didn’t look where I was going …”


    “And you said it was a delivery vehicle.”


    Die vrou knik met groot sekerheid. “Light beige, or faded white, and it wasn’t new. A Kia.”


    “A Kia? On the telephone you said you weren’t sure.”


    “Well, afer I called, I remembered that it’s the same as the vans used by the people who deliver our spares. So I called them. They use Kia’s. The K2700, they say,” sê sy met groot selftevredenheid, asof sy die hele saak opgelos het.


    * * *


    Dit neem hom vyftien minute om heen en weer tussen Sloet se twee vriendinne – Aldri de Koker en Samantha Grobler – te bel voordat hy ’n gesamentlike afspraak vir halfdrie kry. Hy skakel vir prof. Phil Pagel, die patoloog, en Hannes Pruis van Silberstein Lamarque. Die regsman is nie opgewonde om van hom te hoor nie, en sug lank en diep toe Griessel vra of hy al die kollegas wat saam met Sloet op die kontrak gewerk het, teen vyfuur kan sien.


    Dan ry hy na Roch toe.


    Deur Stellenbosch dink hy aan sy dogter. Hoe moet hy die ding met die spiertier hanteer? Hoekom het Carla hom nie daarvan gesê nie?


    Hy keer homself. Hy moenie nou dat sy speurdersverbeelding weghardloop met hom nie. Hy het ’n goeie verhouding met sy dogter. Sy sou hom gesê het as daar iets is. En Fritz is desperaat, met die tatoeëer-ding. Dit is tien teen een net ’n foto wat toevallig geneem is, met die Jool. Carla sal in elk geval nie val vir ’n mannetjie met só ’n gesig nie – die voorkop effe swaar, die ogies te naby aan mekaar. En die tatoeëermerk …


    Hy sal haar later bel. Net om seker te maak. As hy weet wat om te sê.


    Oor Helshoogte sien hy die donkergroen wingerde aan weerskante van die pad, die skoonheid van die berge agter. Hy kom te min hier. Hy kom te min enige plek, dis net werk en slaap en so ’n bietjie musiek saam met Roes, en nou en dan inloer by Alexa. Miskien kan hy haar eendag bring na een van hierdie gastehuise toe.


    Miskien. As hy eendag finansieel herstel het.


    Die Bonne Espérance-landgoed is aansienlik stiller op ’n Dinsdagoggend. Hy parkeer weer voor die wynproesentrum, loop dan reguit na die kuiperswinkel toe, want hy wil nie aangekondig wees nie.


    Toe hy die deur oopstoot, ruik hy die houtrook, voel die hitte. Roch staan by een van die werkstafels, ’n waterbottel voor sy mond, hoog gelig. Hy sien vir Griessel en laat dit stadig sak. Hy lyk nie verheug oor die herontmoeting nie.


    “Kaptein,” sê hy stroef en plaas die bottel op die werksbank.


    “Meneer Roch.”


    “Ek hoor julle het toe vir Danielle in die hande gekry. Of glo julle háár ook nie?”


    “Ons glo haar.”


    “Halleluja.”


    “Kan ons gesels?”


    “Het jy nuwe beskuldigings?”


    “Dit hang af of jy weer inligting gaan weerhou.”


    Roch lig sy oë op na die dak. “Ek het nie …” Hy sug. “Kom deur.”


    * * *


    Hierdie keer bied hy nie tee aan nie. Hy sit in sy stoel, sy lyftaal nukkerig. Griessel ignoreer dit. “Jy moes gewonder het wie vir Hanneke vermoor het,” sê hy geredelik.


    “Natuurlik.”


    “Enige teorieë?’


    “Jy kom vir mý vra?”


    “Dis reg.”


    Hy kyk met misnoeë na Griessel. “G’n wonder die skelms vat die land oor nie.”


    “Ek is hier omdat ek jou hulp nodig het,” sê Griessel.


    “Nadat julle my kom beledig het.”


    “Meneer Roch, in meer as tagtig persent van sake soos hierdie is die moordenaar bekend aan die slagoffer, of in ’n verhouding met haar. Jy het ysters teen jou muur wat soortgelyk is aan die moordwapen. En jy het nie die volle waarheid vertel nie …”


    Roch maak ’n handgebaar van onderdrukte frustrasie. “Ek was nie eens hier nie.”


    “Wil jy help?”


    Roch kyk lank na sy hande, eindelik weer op. “O.K.”


    “Dit lyk of daar twee moontlikhede is. Sy het vir iemand wat sy ken die deur oopgemaak, of die moordenaar het haar spaarsleutel gehad. Het jy enige idee vir wie sy dit kon gegee het?”


    “Toe sy nog op Stellenbosch gebly het … sy het haar spaarsleutel daardie tyd vir my gegee. Sy’t nog gesê dit help nie sy bêre dit binne nie …” Die negatiewe houding verminder toe hy stadig regop sit.


    “En die nuwe woonstel se sleutel?”


    “Ek weet nie … Definitief nie vir my nie. Maar … dit was vir haar belangrik dat iemand die spaarsleutel moes hou. Ek het haar daaroor geterg, omdat sy so georganiseerd was, ek het vir haar gesê daar’s geen kans dat sy haar sleutel sal verloor nie. Toe sê sy dis nie waarvoor sy bang is nie. Sy’s bang sy val in die stort, of iets …”


    “So jy dink daar’s ’n goeie kans dat sy dit vir iemand gegee het?”


    “Ja …”


    “Vir wie?”


    “Ek weet nie. Dalk vir een van haar vriendinne. Of … Het jy by haar werk gevra?”


    “Haar assistent sê sy weet ook nie.”


    Roch knik net.


    “Jy’t gedink daar was ’n nuwe ou in haar lewe,” sê Griessel.


    “Ek was verkeerd.”


    “Maar jy het eers so gedink.”


    “Dis seker maar hoe ’n ou reageer …”


    “Is dit al?”


    “Hoekom? Het julle iets gekry?” Met dieselfde subtiele reaksie as gister, die draai van die oë wat sê daar is iets wat hom ongemaklik maak.


    “Meneer Roch, ek sal sover ek kan alles vertroulik hanteer. Ek verstaan dis moeilik, in die omstandighede, om oor persoonlike goed te praat. Maar ek sal bly wees as jy vir my sê hoekom dit jou eerste reaksie was.”


    Roch sit sy elmboë op die stoel se leuning, verstrengel sy vingers, loer peinsend daaroor vir Griessel. “Dit ís moeilik. Ek het nog altyd geglo ’n ou praat nie uit die … jy weet …”


    “Ek verstaan.”


    “Dis net dat Hanneke … Sy was … Hel, kaptein, hierdie is … Dit voel nie reg nie.”


    “Dit kan ons help, meneer Roch.”


    “Ek wonder. Kom ek sê … Sy was baie … fisiek. Van die begin af. Ek bedoel, voor Hanneke, dis nie asof ek verskriklik baie meisies gehad het nie, maar darem, jy weet …” Hy verkleur rosig, en kyk af. “ ’n Ou het darem ’n sekere ervaring, veral met Afrikaanse vrouens. Hulle is mos maar … ingetoë, as jy verstaan wat ek bedoel. Hel, ek het nog nooit só met ’n vreemde ou … Hanneke … Soos ek sê, van die begin af, sy was … fisiék. En sy was nie skaam daaroor nie. Sy het gesê sy hóú van seks. Dis omdat … Sy het laat begin, sy was nog tot die einde van haar swottings ’n … jy weet, ’n virgin. En toe is sy Europa toe vir ’n jaar en sy ontmoet hierdie ou, ’n Aussie …” Die jaloesie slaan deur in sy stem. “En hulle het so ’n maand saam getoer en hy was blykbaar erg. Hy’t aangehou tot sy ingegee het, en toe ontdek sy hierdie hele seks-ding. Jy kan dink, ek wou nie te veel weet nie. Maar sy’t gesê hulle het … jy weet, erg aangegaan, en toe kon sy nie verstaan hoekom sy so lank gewag het nie. En sy sal haarself nie weer só ontneem nie …” Hy kyk terug na Griessel met ’n blik wat sê hy sien nie kans om verder daaroor uit te wei nie.

    “En dit is hoekom jy gedink het daar was iemand anders.”


    “Dis reg.”


    “Het jy vir haar gesê hoekom jy so dink?”


    “Ek het. En ek is spyt daaroor. Ek het goed gesê … Maar toe sê sy dis net nie meer vir haar so ’n prioriteit nie. Dis nóú haar kans by die werk. Om haar merk te maak.”


    “Het jy haar geglo?”


    “Ek het haar eers geglo toe ons mekaar verlede jaar weer gesien het. Hier …” Hy beduie berg se kant toe.


    “Hoekom?”


    “Want sy was … verskriklik intens. Asof sy lanklaas … jy weet …”


    “Seks gehad het?”


    Roch kyk af, en knik.


    “So jy dink nie daar is ’n ander man in haar lewe nie?”


    “Nie ná daardie laaste keer nie. Nee. Ek glo nie.” Roch skuif in die stoel, leun vooroor. “Hanneke het … Dit was iets wat ek van die begin af besef het. Sy was so anders. Dit was asof sy hierdie baie spesifieke, sterk beeld van haarself gehad het. ’n Soort visie. Dís wie sy is, dís wie sy wil wees. Ek is nie so nie. Ek … volg soort van my hart, ek laat die lewe gebeur, kyk waarheen dit gaan. Maar Hanneke … Vir haar het dit nie oor die reis gegaan nie. Dit was die bestemming. Dit was al wat getel het.”


    “Wat was haar bestemming?”


    Hy wys met sy hande hy weet nie regtig nie. “Ek het haar nooit reguit gevra nie. Miskien omdat … Ek weet nie of sy self sou kon sê nie. Ek het eers gedink dis professionele sukses. Baas van die maatskappy. Geld. Toe dink ek dis ’n bewegende teiken, as sy die een ding het, is dit voort na die volgende. Maar later het ek gedink sy het pa-issues gehad. Die oubaas het soort van weggeraak, hier in haar tienerjare. Hy’t maar gesukkel … Sy wou nie regtig daaroor praat nie, maar dit is die idee wat ek gekry het. Sy’t hierdie woede gehad, vir sy swakheid. So, ek dink haar bestemming was om hom uit haar stelsel te kry. Sy gene, soort van.”


    Griessel verteer dit voor hy vra: “Vir wie sou sy die deur oopgemaak het?”


    “Vir baie min mense. Haar ma-hulle, haar vriendinne. Vir my. ’n Paar van haar werk …”


    “Was daar enige van haar kollegas wat nie van haar gehou het nie?”


    “ ’n Mens weet nie, met daardie spul prokureurs. Hulle is so in die geld in, solank iemand vir hulle waarde het, sal hulle van haar hou.”


    “Jy het nie van hulle gehou nie?”


    “Ek het hulle nie eintlik geken nie. Ek was daar met ’n Krismispaartie, ons het een of twee keer by van die direkteure gaan eet, maar dan was dit tien of twintig mense. Hulle is nie regtig my soort nie.”


    “Hét jy ’n teorie gehad? Oor wie haar doodgemaak het?”


    “Ek het maar aangeneem, jy weet… Ek bedoel, dis die land waarin ons leef. Ek het maar aangeneem dit is die een of ander swart ou wat haar agtervolg het, van die straat af, wat gewag het tot sy die deur oopmaak. Haar doodgemaak het omdat hy kon. Dis wat ek gedink het.”


    * * *


    Die sluipskutter het om nege-uur by Melkbos Hardware tien spuitkannetjies rooi verf en twee rolle maskeerband gaan koop. Hy was senuagtig toe hy uit die Audi A4 klim, geteister deur die vae vrees dat iemand skielik, met ’n beskuldigende vinger op hom gerig, sal uitroep: “Dis hy!”


    Daarna het hy by Makro in Montague Gardens nog tien spuitkannetjies en nog twee rolle maskeerband gekoop, en by ’n kafee in Blaaubergweg al die oggendkoerante.


    In die skemerte van die motorhuis was daar twee dinge wat sy denke oorheers het terwyl hy die ruite, chroom en ligte van die Chana toegeplak het met die koerante en maskeerband: Hoe gaan hy verduidelik dat die skoot ’n ongeluk was? Dat hy nie ’n moordenaar is nie. En is die twintig kannetjies genoeg om die hele voertuig te dek?


    In sy kop skryf hy die e-posse aan die polisie en die media oor en oor, maar hy kry net nie die regte aanslag nie.


    Hy sal eers teen twaalfuur besef die verf is nie genoeg nie.


    * * *


    Griessel ry uit onder Bonne Espérance se laning eikebome en hy verwonder hom aan ’n wêreld waar ’n groot, sterk, aantreklike en oënskynlik intelligente man die een oomblik bloedrooi kan bloos omdat hy slaapkamersake met ’n poliesman moet praat. En die volgende oomblik, sonder om ’n oog te knip, ’n rassis-tiese vooropstelling beken.


    Mense is nie eenvoudig nie.


    Soos die lewe.


    En waar kom Roch aan die twak van “g’n wonder die skelms vat die land oor nie”? Hy hoor en sien dit al hoe meer, die publiek wat dink misdaad ruk handuit. En dis eenvoudig nie waar nie, die statistieke wys dit, die SAPD is besig om stadigaan te wen. Maar dis nog ’n ding waaroor hy die media kwalik neem, dié wanpersepsie. Want dit verkoop meer koerante.


    Roch is belese en berese, hy behoort van beter te weet. Dis een ding wat Griessel oor en oor leer: Met mense weet jy net nooit wat jy gaan kry nie.


    Wat hom terugbring by Carla. Sy het nog nie die lewenservaring om dié goed te verstaan nie. Sy kan maklik met die verkeerde tipe deurmekaar raak.


    En die ding van Hanneke Sloet se “pa-issues” het hom ontstem. Die oubaas het soort van weggeraak, hier in haar tienerjare. Hy wat Griessel is het sélf weggeraak in ’n waas van suip toe Carla ’n tiener was. Watse invloed sal dit op sy dogter hê, op haar keuse van mans?


    Help dit dat hy nou rehabiliterend is?


    Toe hy deur Stellenbosch ry, kan hy dit nie meer hou nie. Hy bel haar nommer.


    “Haai, Pappa!” Vreugde en verrassing in haar stem.


    “Ek ry deur jou dorp, toe dog ek ek bel jou.” Wat so min of meer die waarheid is.


    “Kom ons gaan drink koffie!”


    “Ek kan nie, ek moet terug Bellville toe.”


    “Ek sê vir almal dis my pa wat die Sloet-saak moet doen.”


    “Hoe weet jy?”


    “Drama queens lees ook koerante, Pappa.”


    “So, wat is nuut?” ’n Vraag wat hy by Fritz leen, een wat hy nog nooit vir sy dogter gevra het nie. Hy is seker sy gaan snuf in die neus kry.


    “Ag, nie veel nie. Net vrek besig. Maar dis só lekker, Pappa, ek het nou net Teaterstudies gehad, dis só interessant …”


    “Jy moenie te hard werk nie.” Hy wil hengel met “Mens moet uitgaan ook,” maar hy weet dis dalk een tree te ver. “Mens moet ontspan ook,” sê hy.


    “O, moenie worry nie, Pappa, dit doen ons baie.”


    Die sin is uit voor hy kan keer: “Jy en jou vriendinne … ?” Die vraagteken so goed moontlik weggesteek.


    “Nie áltyd nie …” sê sy met terg in haar stem.


    Dit is nie wat hy wil hoor nie. “Sê jy maar net vir daardie studente-ouens jou pa dra ’n Z88 en daar’s baie haelgewere by die magasyn.”


    Carla lag, en hy verbeel hom hy hoor ’n klein bietjie histerie daar. “Ag, hier’s baie nice ouens ook …”


    * * *


    Die Direktoraat vir Prioriteitsmisdaadondersoeke se kantore is in die ou Inkomstediens-gebou in A.J. Weststraat in Bellville. Griessel parkeer die BMW in die kelder, tussen die ander Valke-voertuie – die Golf GTI’s, Isuzu’s, Nissan 4x4’s, Tiida’s, Ford Focus’se en die twee groot gemerkte, toegeruste Ford Everests. Hy draf op met die trappies na die tweede verdieping. SARS se toonbanke en doolhofkantoortjies is nog net só. Daar is gerugte dat Openbare Werke binne weke die hele plek vir die Valke gaan kom inrig. Maar as jy “old school” is, dink hy, dan ken jy die beloftes van Openbare Werke.


    Sy JOC-paradekamer is verlate, by MIC is dit ’n miernes. Al die rekenaarstasies is besig, nege CATS-speurders staan in ’n halfmaan en kyk na die skerm waar Mbali langs ’n navorser sit. Griessel loop om, en loer. Daar is ’n vorderstaaf op die skerm. Search 67% complete.


    “Is daar nuus?” vra Griessel.


    “Ons het ’n voertuigbeskrywing,” sê die speurder langs hom. “Kia-waentjie. Soek nou ’n match in die databasis, Kia-eienaars en tripel-twee-gewere.”


    “Dis definitief ’n tripel-twee?”


    Mbali kyk op, sien vir Bennie. “They recovered enough fragments from the body of constable Matthys last night. It’s definitely triple two. Problem is, most of the Kia’s are registered to companies. But we’re hoping our vehicle is privately owned. You can’t cut holes in your boss’ van …”


    “Watse soort mens skiet polisiemanne met ’n tripel-twee?” vra een van die ander speurders.


    “Gesteel, dis al wat hy het,” sê ’n ander.


    ’n Koor van instemming.


    “Want hy’s ’n doos,” fluister die een langs Griessel, maar baie sag, sodat Mbali nie hoor nie.


    Griessel wil saamstem, maar sy selfoon lui in sy baadjiesak en hy sê: “Sorry,” en loop uit. Hy sien dit is Cupido se nommer.


    “Vaughn?”


    “Benna, jy beter kom. PCSI het ’n weird ding gekry. Baie weird, pappie.”

  


  
    


    34


    Voor die 36-On-Rose-woonstelblok in die Bo-Kaap staan PCSI se bussies. Die vrou by sekuriteit is nors toe Griessel vir toegang vra. Hy vermoed sy moes al vanoggend dikwels op en af.


    In die hysbak sê sy: “The wireless people need to test that flat. When will you be done?”


    “Very soon,” sê hy.


    Voor hy by Sloet se woonstel ingaan, sien hy die geel misdaadtoneelband is tot net binne die deur gespan. Die technici staan saam met Cupido anderkant, by die bank en stoele. Hulle sien hom, en kom nader. “Bennie, dis net hier,” sê Cupido en wys na ’n reeks klam kolle op die vloer. In een staan ’n merker met die syfer 5. “Loop net dáár.”


    Hy kyk, herken die kolle. Griessel buk onder die band deur en trap versigtig. “Luminol,” sê hy.


    “Net so, pappie. Lyk vir my Dik en Dun het nooit gedink om te toets nie – hulle het net die visible bloed gesien, en gedink dis al. Ma’ dit was nie.” Cupido rig hom tot ’n tegnikus met ’n kamera om die nek en sê: “Wys hom die foto’s.”


    Die PCSI forensiese span staan nader. Griessel ken sommige van hulle. Ander is nuut, en stel hulself voor.


    Die een met die kamera is Rabinowitz, jonk, borselkop, in sy ligblou oorpak. Hy draai die Canon 7D só dat Griessel die skermpie agter kan sien. Hy weet wat om te verwag. Die luminoloplossing reageer met bloed, en gee vir net dertig sekondes ’n blou gloed af, daarom dat dit op kamera vasgevang moet word. Wat hy sien is ’n onderbeligte foto, met net enkele lig gloeiende blou smeersels.


    “Die bloed was daar by merk 5,” sê Rabinowitz.


    “Ma’ iemand het dit opgevee,” sê Cupido.


    “Met water en seep,” sê die tegnikus. “Dit is hoekom ons nog die spoorelemente kon kry.”


    Griessel kyk metend heen en weer van die foto na die vloer. Die merker is minder as ’n meter van waar Hanneke Sloet se liggaam gelê het.


    “Dieselfde ding het in die kombuis gebeur. By die basin …” Cupido wys na die opwasbak in die kombuis. Griessel sien die deurtjie daaronder is afgeskroef. Dit staan nou aangeleun teen die kaste, toegemaak in ’n plastieksak. “Ma’ da’s meer trace elements, so da’ was meer bloed by die basin,” sê Cupido.


    “Kyk,” sê die tegnikus, en wys nog ’n foto. Die kombuiswasbak, met dieselfde spookagtige blou gloed, maar aansienlik meer daarvan.


    “Is daar genoeg vir DNS?” vra Griessel.


    “Miskien by die wasbak,” sê die tegnikus.


    “Dis haar bloed. Must be,” sê Cupido. “I mean, there’s nothing else. Nêrens.”


    “Hoekom sal hy die vloer net dáár opvee?” vra Griessel en wys na merk 5.


    “Wollie is ons spatselkenner,” sê die tegnikus en wys na een van sy kollegas, effens ouer, met ’n bokbaardjie.


    Wollie kom staan langs hulle. “Die sigbare bloed is deur die steekwond veroorsaak, en dis baie tipies.” Hy wys eers na die rooibruin waaier van fyn bloedspatsels. “Daardie was met die steekaksie self, die druppels is tussen een punt drie en twee millimeter groot, dit beteken ’n redelik hoë aanvangsnelheid van tussen twee en vyf meter per sekonde, wat ’n mens by skerp trauma van hierdie soort kan verwag. Die vorm en stertjies van die druppels gee ons die hoek en hoogte van die wondtoediening, en die plek waar die slagoffer gestaan het.”


    Griessel knik. Hy het die tegniek al dikwels in die hof gehoor.


    Wollie beduie na die groot poel van droë bloed. “Hierdie een wys geen spatsels nie, dit is waar sy gelê het, met die plas wat vanuit die wond, deur haar klere, tot op die vloer gebloei het. Die kombinasie van dié groot kol en daardie spatsels vertel die volledige storie, dit is presies wat jy verwag met die enkele steekwond. Dit is hoekom die luminol-resultate so snaaks is.”


    “Nou wat dink jy het hy skoongemaak?”


    “Die eerste moontlikheid is sy eie bloed. Sy kón hom gewond het. Die een probleem daarmee is die plek waar ons dit gekry het. Dit wil nie heeltemal inpas by die toneel nie. Vaughn sê ook daar was geen verdedigingwonde of vreemde bloed aan haar klere of hande nie. Die ander probleem is die hoeveelheid en konsentrasie. Dit was relatief min om mee te begin. Hy het dit oor ’n groter area versprei met die opvee, maar ek dink dit was redelik gelokaliseerd. ’n Kol, nie spatsels nie. En omdat daar meer bloed in die wasbak gespoel is, maak dit ook nie sin nie.”


    “O.K.,” sê Griessel.


    “Wat beteken dit kon ’n bloedspoor gewees het. Maar daar is nie enige aanduiding dat hy in dié bloed getrap het nie. Al twee sigbare monsters is ongekontamineerd. Ek dink ook nie dit kon ’n kledingstuk gewees het nie. Sê nou maar ’n baadjie waarop die bloed gespat het, wat hy neergesit het. Klere absorbeer bloed. En ons sigbare spatsels wys ’n volledige patroon van die aanval – geen obstruksie nie. Al wat ek kan dink is dat hy die wapen self neergesit het. Want daar sou bloed aan gewees het.”


    “Onthou, hy’t hierdie moerse yster, nou wil hy buk om te voel of sy nog ’n pulse het,” sê Cupido.


    “Die ander moontlikheid is dat hy haar wou deursoek, of iets by haar wou vat. Toe sit hy die wapen neer, om al twee hande te gebruik.”


    Griessel probeer dit sien. “Het haar rok sakke gehad?”


    “Nee. Ma’ in haar hand. Onthou jy die crime scene foto’s, daai hand wat so óópmaak?” vra Cupido.


    “Ons dink,” sê Wollie die spatselman, “hy wou óf seker maak sy is dood, óf sy kon dalk iets in haar hand vasgeklem het. En hy moes sy wapen neersit, of dalk net die punt daarvan op die vloer laat rus. En toe hy dit weer optel, sien hy die gelokaliseerde bloed wat dit op die vloer gelos het. Toe kry hy ’n lap om dit op te vee, en gaan spoel die lap in die kombuis af. En daarna ook die wapen. Dit sal verklaar waarom daar meer bloed-residu in die wasbak as op die vloer is.”


    “Voilà,” sê Cupido.


    “Wag,” sê Griessel, wat steeds sukkel om dit alles te visualiseer. “Nadat hy haar gesteek het, sit hy die wapen neer …”


    “Yebo, yes,” sê Cupido.


    “En toe doen hy iets, en toe hy weer die wapen optel, toe sien hy daar’s bloed op die vloer.”


    “Like an outline,” sê Cupido. “Toe dink hy, nee, daai’s ’n dead give-away.”


    “Toe gaan soek hy ’n lap. Hier. In die kombuis …”


    “In die kas onder die wasbak,” sê Rabinowitz. “Dis waar haar skoonmaakgoed is. Ons gaan die deurtjie lab toe vat. En die plastieksakkie waarin haar waslappies was.”


    “Superglue fumes, pappie. Vir latent prints, dié manne is hi-tec.”


    “Hy’t die voordeur se handvatsel skoongevee,” sê Griessel, skepties. “Maar miskien raak ons gelukkig.” Hy bedink die moontlikhede. Hy sê: “Toe hy klaar is, toe vat hy die lap saam. En die wapen.”


    “Must be.”


    “Maar wat sou hy by haar gevat het?” Hy staar na die klam luminolkol.


    “The question is,” sê Cupido, “what did she have?”


    * * *


    Hy gaan koop ’n broodjie en koeldrank by die Woolies Food in Millstraat, dan vlug hy na die stilte van sy woonstel, sodat hy kan dink.


    Hy sit by die klein ontbyttoonbank en eet, laat net sy gedagtes los, goed wat daar opgedam het.


    Gisteraand, sy gesprek met Alexa. Toe sy praat van Afrikanermans wat hul mag verloor het, en vroue se rebellie daarteen, was daar ’n klomp goed wat deur sy kop gegaan het. Te vinnig, want hy moes konsentreer op wat sy sê. Hy het in daardie oomblikke weer so ’n bietjie bang geword dat hy té geheg aan haar sal raak, want dié ding tussen hulle kan nie werk nie. Die probleem is, hy weet nie van sulke filosofiese goed nie. Hy wil ook nie. Hy wil nie wonder oor mense se dramatiese beelde en of hulle geleibuise is nie, want die heilige waarheid is hy dink dis ’n pot kak. Hy’s ses-en-twintig jaar in die polisie, en al wat hy sien, is dat mense nog presies dieselfde is as toe hy begin het. Hulle steel en moor vir dieselfde redes. Afrikaans, Engels. Wit, swart, bruin. En hy vermoed dit was nog altyd só, honderde jare lank. Hy dink daar was nog altyd vroue wat meer aandag soek as ander. Sý instinkte sê die lewe, mense se optrede kom eindelik neer op die ou misdaadreël van geneigdheid, agtergrond en geleentheid. Die Nuwe Suid-Afrika verander nie sulke goed nie. Ook nie Facebook en Twitter en Linked Up of In of wat die jongste gier ook al mag wees nie.


    Hy gee nie om dat Alexa oor sulke goed wonder nie, want hy verstaan sy leef in ’n ander wêreld – sy is ’n kunstenaar, hulle dink anders. Maar hy sal oop kaarte met haar moet speel, vir haar moet sê sulke goed is bo sy vuurmaakplek. Die een of ander tyd. Hy kan haar nie voor haar vriende verneder én haar bedrieg oor wie hy is nie.


    En as hy haar sê, gaan hy haar verloor.


    Maar liewer dit, want hy dink aan die foto’s van Hanneke Sloet se pa, Willem. Daardie uitdrukking van … verslaentheid, van ’n man wat die stryd verloor het in sy poging om die mens te wees wat sy vrou wil hê hy moet wees. Hy sien nie kans daarvoor nie, hy’t genoeg moeilikheid soos dit is. Hy moet die bietjie waardigheid wat hy nog het, beskerm en bewaar – die ding wat vir Carla laat sê: “Dis my pa wat die Sloet-saak doen.” Sy speurder-wees. Al sien ’n groot deel van hierdie wêreld daarop neer. Mense soos Roch, en Hannes Pruis wat hom “nie laat dreig deur ’n kapteintjie nie”. En sekerlik iemand soos Hanneke Sloet ook. Hy sien vroue soos sy hier by die Tuinesentrum, mooi en welaf en gesofistikeerd en uitgevat en opgedoen … Wanneer hy verbyloop in sy Mr. Price-kleertjies, met sy goedkoop haarsny en sy drankgevrete gesig, bestaan hy nie vir hulle nie. Al hoekom Alexa met hom deurmekaar is, is oor haar skade, haar swakheid, sy weet nie hoeveel beter sy kan doen nie.


    Die wêreld is ’n plek van rangordes en groeperings en klasse. Die wat het en die wat nie het nie. Sloet het in eersgenoemde geleef, en sy wou, soos hulle almal, meer hê. Meer geld, meer mag, meer status, meer sekuriteit teen die gevaar van teruggetrek word na die sukkelklas. Anni de Waal en Alexa kan sê wat hulle wil, die boob job was deel van dáárdie begeerte: om meer afstand te kry. Hy weet nie mooi hoe om dit te verduidelik nie, dis net ’n gevoel, ’n wete, sy wou haarself meer eksklusief maak, sy wou sê sy pas in ’n sekere liga, en net ouens van daardie liga moet vir haar kyk. Want dit is wat mense doen wat geld het. Hulle sonder hulself al hoe meer af, soos Henry van Eeden met sy hoë mure en sy tweemiljoen-Lamborghini.


    Sloet het so hard aan dié transaksie gewerk, want dit sou deure oopmaak na nuwe geleenthede vir groter afstand kry. Sy het ’n idee gehad, ’n plan. Vir groter mag by die prokureurs, of, as hulle nie wou toegee nie, om op haar eie te gaan. Om ’n speler te word, ’n dealmaker. Hy kon dit nie gisteraand vir Alexa gesê het nie, maar Sloet se honger het in die algemeen eintlik vir niemand risiko ingehou nie, as jy mooi daaroor dink. Silberstein Lamarque kon bloot vir haar gesê het pak jou goedjies, dis nie vir ons nie. En hulle sou bes moontlik die teenoorgestelde reaksie gehad het.


    Wat hom bring by Cupido se: “The question is, what did she have?”


    Dit verander alles. Want tot nou toe het hulle gekyk na “wat het sy gedoen”, nie na “wat het sy gehad” nie.


    En dit is die eerste keer dat iets vir hom begin sin maak. Dit neem die toevalligheid weg, dit gee ’n rede vir die aanvaller om na haar deur toe te kom, ’n motivering om ’n groot steekwapen saam te bring. ’n Tasbare motief: roof. Nie in die steel-haar-selfoon-en-skootrekenaar konvensionele sin nie. Iets spesifieks wat sy besit het. Iets van groot waarde vir iemand. Iemand wat sy geken het, en wat sy toegelaat het om in te kom. Iemand met wie sy dalk wou onderhandel het.


    En die wie en die wat is iewers in Hanneke Sloet se geneigdheid, agtergrond en geleentheid. Dit is wat hom instinktief laat teruggaan het na Roch toe vanoggend, om nog vrae te vra. Dit is hoekom dit op sy skedule is om met die twee groot vriendinne te praat vanmiddag. En met elkeen van die kollegas wat saam aan die groot transaksie gewerk het.

    Tien oor een klop hy aan prof. Phil Pagel se kantoordeur by die Universiteit Stellenbosch se Gesondheidswetenskappe-fakulteit, langs die Tygerberg-hospitaal.


    “Kom in,” roep die gemoduleerde stem.


    Prof. Pagel, met sy lang aristokratiese gesig, sit agter die lessenaar. Soos gewoonlik is hy flambojant aangetrek. Hy is sonbruin en fiks vir sy amper sestig jaar.


    “Nikita,” sê die patoloog asof hy regtig bly is om Griessel te sien. Pagel noem hom al dertien jaar lank “Nikita”. Want hy het destyds een kyk na Griessel se gesig gegee en gesê: “Ek is seker dis hoe ’n jong Chroesjtsjof gelyk het.”


    “Middag, prof.”


    “Kom sit, kom sit. En hoe het die aand saam met die befaamdes verloop?”


    Hy het al vergeet hy het Pagel se raad kom vra vir die musiek-skemerkelk. “Ai, prof,” sê hy nou. “Nie so goed nie.”


    “Maar wat het dan gebeur?”


    Griessel vertel. Die volle waarheid.


    Pagel gooi sy groot kop agteroor en lag. En Bennie, brandend van skaamte, kan net flouweg glimlag, want hy weet dit is seker snaaks, as dit nie jy was nie.


    “Kom ek vertel jou,” sê Pagel nadat hy bedaar het, “van my groot faux pas, Nikita. Jy weet wie Luciano Pavarotti was?”


    “Daai vet ou, prof? Met die sakdoekie?”


    “Einste, Nikita, wat my betref die beste tenoor in die geskiedenis. Fenomenale stem. Ek praat nie van sy later jare, die meer populêre werk nie, ek praat van sy fleur. Perfect pitch. Argeloos gesing. Verstommend. In elk geval, om te sê ek was ’n bewonderaar is ’n eufemisme. Ek het elke opname gehad, ek het die goed oor en oor geluister, dit was ’n lewensideaal om hom net een keer in lewende lywe te hoor. En toe, in 1987, hou hy en Joan Sutherland ’n konsert in die Met in New York. Sutherland, Nikita. La Stupenda. Die sopraan der soprane. En my goeie vriend en kollega James Cabot van Johns Hopkins laat weet hy het nie net kaartjies nie, hy kan vir ons agterna in die kleedkamer inkry. Ek kan vir Pavarotti ontmoet. Lang storie kort, Nikita, ek het vir die eerste keer in my lewe die geld en die tyd, en ons is hier oor, New York toe. Die konsert gesit en luister, oorweldigend, onbeskryflik. Die kwartet uit Rigoletto, manjifiek, sal dit my lewe lank onthou. Elk geval, agterna is ons agter die verhoog in. Nou moet jy weet, ek oefen toe al weke lank aan my bietjie opera-Italiaans, ek wil darem my bewondering vir die man in sy eie taal oordra. Ek wou vir hom sê: ‘Voi siete magnifici. Sono un grande fan.’ U is wonderbaarlik, ek is ’n reuse-aanhanger. Maar toe slaan ek toe, Nikita, nes jy met die pragtige juffrou Beekman. Heeltemal starstruck, oorweldig deur die oomblik, sê ek vir die man wat ek so verskriklik bewonder: ‘Sono magnifici.’ Ék is wonderbaarlik.” En weer lag Phil Pagel sy hartlike lag.


    “Genuine, prof?” vra Griessel in verwondering.


    “Genuine, Nikita. Die man het my ’n verstomde kyk gegee, weggedraai en met iemand anders begin praat. En teen die tyd dat ek die omvang van my faux pas gesnap het, was dit te laat. Vir maande daarna het ek nog gebloos en gewroeg en myself verwyt. Maar al wat jy eindelik kan doen, is om te lag. En te weet die bedoeling was eg. En steeds die vreugde van sy stem te geniet.”


    Griessel voel hoe die verligting stadig deur hom trek. As so iets vir Phil Pagel oorgekom het, hierdie man vir wie hy eindelose bewondering het …


    “ ’n Voupa, prof?”


    “Faux pas,” Pagel spel die woord. “Frans. Vir krater maak. Haal darem die angel so bietjie uit die konsep.”


    “Faux pas,” toets Griessel. Hy hou daarvan.


    “Gebeur met ons almal. Maar jy’s nie hier om na rooigesig-stories te luister nie, Nikita …” Hy trek ’n dik lêer nader. “Ek het na aanleiding van jou oproep weer gaan kyk na my Sloet-notas. Laat my dink aan ons assegaai-saak van ’n paar jaar gelede. Onthou jy? Artemis, die vigilante-moordenaar?”


    “Ek onthou goed, prof.”


    “Dit was die laaste keer dat ek soortgelyke wondpatologie gesien het, Nikita. Nie dieselfde nie. Soortgelyk. Die enkele steekwond by Sloet is problematies, dit bied net soveel minder data. So, enige afleiding is by verstek maar spekulatief. Maar jy is hier omdat jy wil hê ek moet spekuleer.”


    “Asseblief, prof.”


    “Hierdie moordwapen het eienskappe met ’n assegaailem gemeen. Die diamant-geometrie – dus die vorm, as jy die lem van voor af kyk, dit word geskep in die vervaardiging van die lem. Die lengte: Daar is nie kneusing van ’n hef of hefbeskermer nie. Die egalige spitshoek van die steekpunt. Maar dan is daar ’n paar belangrike verskille. En weer moet ek sê, Nikita, dis spekulasie, want ons het net die een steekwond, reg van voor. Tog: Die diamant-geometrie lyk hier meer prominent, die sentrale rif so vyf millimeter dikker. Breedte van die lem is weer ’n sentimeter of wat dunner as die deursnit-assegaai. Dit is afmetings wat by ’n swaard sou kon pas, maar die snykante is té oneweredig, dit lyk of die handewerk haastig en amateuragtig was. Hy wou dit skerp maak, maar nie noodwendig netjies nie. Dit is waarom ek ‘tuisgemaak’ eerste neergeskryf het. Hoe meer ek gekyk en gemeet het, hoe meer het ek die idee gekry dis ’n lem wat in ’n agterplaas gemaak is. ’n Metaalstaaf wat gevyl en geslyp is, van binne na buite, om die diamant te kry, en die vlymskerp lemme. Die spektroskoop-analise was nie deurslaggewend nie, daar was net te min neerslag, maar dit is my gevoel, Nikita.”


    “Prof, hy’t die ding saamgebring. So dit kon nie te groot of te swaar gewees het nie.”


    “Ek kan vir jou sê die lem was definitief langer as twintig sentimeter. Maar kom ons kyk na die wondligging en die steekhoek. ’n Kort wapen gee tipies ’n steekhoek van 130 grade of meer in die bors – die af- of opwaartse steekaksie van ’n mes of ’n dolk, vir maksimum momentum. Die Sloet-steekhoek is net minder as honderd grade. Dus effens van bo. As jy die standaardafwyking vir manlike lengte in ag neem, lyk dit na ’n horisontale aksie. Weer, soos ’n swaard. Wat vir my sê dit was ’n langer wapen. Veertig sentimeter of meer. Selfs as die wapen ses- of sewehonderd sentimeter lank was: Volgens die breedte en dikte en gemiddelde gewig van staal hoef dit nie meer as ’n kilogram te weeg nie …”


    Griessel skud sy kop. “Maar hoekom, prof? Hoekom ’n langerige ding self maak en saambring? Dis baie moeite om te doen. Behalwe as jy wil skrik maak. Maar hierdie ou wou nie skrikmaak nie. Hy wou doodmaak.”


    “Forensies gesproke is dit veilig, Nikita. Slim. Geen ballistiese spoor, geen fisieke kontak met die slagoffer nie …”


    Griessel oordink dit. Dan vertel hy vir Pagel van PCSI se jongste ontdekking vanoggend, en die teorie dat sy iets in haar hand kon vasgehou het.


    “Mmm,” sê Pagel en trek sy leesbril nader. Hy maak sy lêer oop, en praat terwyl hy na iets soek. “Ek twyfel. Een van die groot eienaardighede – dié gebrek aan verdedigingswonde, of kneusings,” sê hy ingedagte. “Dit is soos ’n verrassingsaanval. Van voor. Maar daar was een klein anomalie … A, hier is dit …” Hy kyk op na Griessel. “Patologies is daar geen ondersteuning dat iets uit haar hand gebeur is nie. Die ander moontlikheid, iets wat my opgeval het met die outopsie: Sy het nie ’n broekie aangehad nie, Nikita. Wat op sigself niksseggend is. Dit was ’n warm somersaand, die temperatuur in die hoë twintigs. Soos ek verstaan, vind vroue soms onderklere ongemaklik in die hitte. Sy was immers alleen by die huis, glip gou uit die broekie, die bra dalk net te veel moeite om van ontslae te raak? Nou, na aanleiding van jou nuwe forensiese getuienis kan ’n mens maar net wonder: Het hý dalk die broekie uitgetrek, post mortem? Of losgeknip? Nie ongehoord nie, soos jy weet.”


    “ ’n Aandenking, prof,” sê Griessel onwillig, want dit maak ’n nuwe byenes oop, die wêreld van die reeksmoordenaar, sommige wat iets van elke slagoffer wil hou en bêre.


    “Inderdaad, Nikita. Die memento. Om die broekie te kon uittrek, sou hy die wapen moes neersit.”


    * * *


    Hy wil nie laat wees vir sy halfdrie-afspraak met die twee vriendinne nie, daarom bel hy die DPMO-kantoor terwyl hy stad toe ry en vra om met kapt. Philip van Wyk van IMC te praat. Hy moet die moontlikheid van ’n reeksmoordenaar in die stelsel kry, al is dié getuienis dun. Want die skoon misdaadtoneel en die enkele wond wys in die rigting van ’n georganiseerde, ervare reeksmoordenaar. En sover hy weet word daar nie op die oomblik ’n soortgelyke modus operandi in die Kaap ondersoek nie.


    Hy kry eindelik vir Van Wyk op die lyn. Hy kan hoor die Inligtingsbestuursentrum is besig, en verduidelik haastig wat hy wil hê.


    “Ons sal vir IPS in Pretoria moet vra om nasionaal te kyk,” sê Van Wyk, met verwysing na die Ondersoekgerigde Sielkundeseksie. “Ek dink nie daar is plaaslike verwante sake nie. Kan ’n rukkie vat, maar ek sit solank die wiele aan die rol. Luister, die mense wat jou grafieke doen het op iets afgekom.”


    “O?”


    “Ek gee die foon vir Fanie Fick …”


    “Philip, net ’n oomblik …”


    “Ja?”


    “Julle het Sloet se bankbesonderhede?”


    “Ja.”


    “Kan julle kyk by wie sy haar versekering gedoen het?”


    “Kort- of langtermyn?”


    “Korttermyn.”


    “Dis ’n maklike een.”


    “Ek wil weet of sy enige baie waardevolle goed verseker het. Juwele … ek weet nie, enigiets wat redelik klein en baie geld werd is.”


    “Ons maak so.”


    “Het julle iets oor die Kia gekry?”


    “ ’n Paar moontlikhede sover. CATS volg nou op.”


    “Dankie. Philip, jy kan maar vir Fick gee.”


    “Hier’s hy …”


    “Bennie?” vra Fanie “Gefok” Fick ná ’n oomblik, sy stem sag en apologeties. Dit is hoe hy praat sedert die vernedering van die Steyn-saak.


    “Julle het iets gekry?”


    “Miskien. Jy weet van die SMS wat Sloet die aand van haar dood gestuur het, om 21:52?”


    Hy moet eers mooi dink. “Ja … Aan Henry van Eeden, dink ek.”


    “Dis reg. Ons het Van Eeden se nommer saam met al die ander geplot. En toe kry ons twee oproepe van hom af na Sloet toe, later die aand. Die eerste was om 22:48, die tweede om 23:01. Sy het nie een van hulle beantwoord nie, maar ek sien die patoloog sê die tyd van dood was omtrent 22:00, met twee uur se speling weerskante toe. So, sy kon al dood gewees het …”


    “Van Eeden het vir háár gebel …”


    “Dis reg. Maar nou moet ek bysê, sy eerste oproep het geregistreer op die Vodacom-toring by Somerset-Wes, die een om 22:48. En dertien minute later, om 23:01, toe registreer die tweede oproep op die torings by Nyanga en Gugulethu. Lyk my hy was op pad, op die N2, stad toe.”


    “O.K.,” sê Griessel, terwyl hy dit probeer verstaan.


    “So jy het daarvan geweet?”


    “Nee, ek het nie.”


    “Dis die enigste snaakse ding wat ons sover opgetel het.”


    * * *


    Hy hou stil voor die kantore van Blue Ocean Productions in Prestwichstraat waar hy Sloet se twee vriendinne wil ondervra. Hy sien hy gaan ’n paar minute laat wees, maar hy soek eers Henry van Eeden se nommer op sy selfoon, en bel.


    Dit lui net drie keer voor die man antwoord. Griessel identifiseer homself, Van Eeden se stem is net so hartlik soos gister. “Middag, kaptein. Ek is bly jy bel …”


    “Hoe so?”


    “Gisteraand … Nadat julle gister hier weg is, was daar heeltyd iets wat my gepla het. Iets wat Hanneke gesê het, ek kon dit net nie plaas nie, dit is ook al twee maande gelede. Dis nou na aanleiding van wat julle gesê het oor ’n kommunis wat betrokke kan wees.”


    “Ja?”


    “Gisteraand laat, toe onthou ek wat dit was. Ons het op 22 Desember ’n kort vergadering gehad, met verteenwoordigers van al die groot rolspelers, net voor die Kerstyd. Net nadat ons klaargemaak het, toe kry Hanneke ’n oproep op haar selfoon. Sy het so ’n bietjie ontsteld gelyk, en toe vra ek of alles O.K. is, en toe sê sy, ja, net ’n orige Rus.”


    “ ’n Orige Rus.”


    “Dis reg. Maar die Russe is lank nie meer kommuniste nie, dit is hoekom ek nie dadelik die konneksie gemaak het nie. Miskien is dit irrelevant, maar ek dog net ek sê jou.”


    “Jy weet nie wie dié Rus is nie?”


    “Nee, ek is jammer …”


    “Dankie, meneer Van Eeden, ons sal kyk of ons iets kry. Ek wonder of jy kan help om ’n ander ding op te klaar.”


    “Natuurlik, as ek kan …”


    “Ons rekords sê jy het Hanneke Sloet twee keer gebel, die aand van haar dood.”


    “Dis reg. Ek het vir sersant Nxesi daaroor ingelig.” Van Eeden se tongklap-uitspraak van die Xhosa-van is nét reg.


    “Ek kry nie die verwysings in die dossier nie. Kan jy vir my sê hoekom jy haar gebel het?”


    “Natuurlik. Oor haar SMS.”


    “Maar sy het die SMS al voor tien gestuur. Jy het net voor elf eers gebel …”


    “Ek het dit eers omtrent kwart voor elf ontvang. Ek was ’n spreker by die BEE-kongres in die Lord Charles …”


    “By Somerset-Wes.”


    “Dis reg. Jy weet hoe dit is, jy sit jou selfoon af as jy praat. Ek het hier teen halfelf klaargemaak, en my selfoon aangesit toe ek kar toe loop. Toe kry ek haar SMS. En toe bel ek haar terug.”


    “Wat het haar SMS gesê?”


    “Ek kan nie die presiese woorde onthou nie, maar dit was oor die verslag wat sy gestuur het. Per e-pos. Sy wou hê ek moet dringend daarna kyk.”


    “Hoekom het jy haar gebel?”


    “Ek wou vir haar sê ek sou eers die volgende dag daarna kon kyk.”


    “Toe antwoord sy nie?”


    “Dis reg. Ek het gedink sy is miskien in die bad. Toe bel ek weer, op pad huis toe.”


    “Jy’t nie ’n boodskap gelos nie.”


    “Ek het nie gedink dis nodig nie. Sy sou die missed calls gesien het.”

    Aldri de Koker is mollig, sag en effens moederlik. Sy sê: “Ek en Hanneke was kammies op universiteit.”


    “Ons het in ons tweede jaar saam Privaatreg gedoen,” sê Samantha (“noem my Sam”) Grobler, die filmvervaardiger. Hulle sit in Blue Ocean Productions se onthaallokaal, vol swart leer en glas, geraamde fliekplakkate teen die muur. Grobler is lank en baie skraal, met hoë, prominente wangbene. Die noupassende bloes wys ’n borsmaat wat glad nie by die slankheid pas nie. Griessel wonder of sy óók ’n boob job gehad het.


    “Dit voel of ons mekaar nog altyd geken het,” sê De Koker.


    “Ons mis haar elke dag.”


    “Ek kan nie glo sy is nie meer hier nie.”


    “Sy’s op ’n beter plek …”


    “Ek weet …”


    “Julle het al twee met Hanneke gepraat op die agtiende?” vra Griessel.


    “Ons het elke dag gepraat,” sê Grobler.


    “Al is dit net ’n minuut of twee,” sê De Koker.


    “Watse werk doen jy?” vra Griessel vir haar.


    “PR. Ek het my eie boetiek-agency.”


    “En sy maak geld soos bossies,” sê Grobler. Deur die glas van die groot koffietafel kan Griessel die lang, dun bene in die stywe, gebleikte denim sien. En die hoëhak-sandale. Hy sukkel om dié twee met mekaar te vereenselwig – die plompe De Koker in haar wye rooi romp, los wit bloes en plat skoene, en haar vriendin met die geaksentueerde, sensuele slankheid.


    “Waaroor het julle daardie dag gepraat?”


    “Boo Radley’s,” sê hulle saam, kyk vir mekaar en deel ’n empatiese glimlag.


    “Boo Radley’s?”


    “Dis ’n pub en bistro,” sê Grobler. “In Houtstraat.”


    “Ons het elke Woensdagaand gegaan,” sê De Koker.


    “Girls’ night out. Live music.”


    “Ek en Sam gaan nog steeds.”


    “Ons bestel nou nog ’n Corona vir Hanneke …” Hulle praat vinnig, sonder pouses tussen mekaar se sinne, asof die een weet wat die ander gaan sê. Griessel moet fokus om by te bly.


    “Met ’n skyfie suurlemoen …”


    “In herinnering …”


    “Maar dit was ’n Dinsdag,” sê Griessel.


    “Beplanning,” sê Grobler.


    “Dit was net wat ons gedoen het, op ’n Dinsdag,” sê De Koker. “Woensdag se afspraak bevestig.”


    “Julle het haar die vorige Woensdag gesien?”


    “Ons het.”


    “Dit was groot. Hanneke se eerste Boo-aand nadat sy ingetrek het.”


    “En haar laaste,” sê De Koker sag.


    “Sy sal nie wil hê ons moet só daaroor dink nie,” sê Grobler.


    “Ek weet …”


    “Het sy enigiets gesê oor die woonstel? Oor die intrek, of die bouers… ?”


    “Sy het net gesê sy weet nie hoekom sy so lank gewag het voor sy stad toe getrek het nie.”


    “Dit was vir haar baie lekker in die stad …”


    “En sy’t gesê die woonstel was fabulous …”


    “En ons het nog gepraat oor wie sy gaan nooi vir die daknatmaak…”


    “Sy wou dit in Februarie hou …”


    “As haar werk dit toegelaat het …”


    “Sy het verskriklik baie ure ingesit …”


    “Niks oor probleme met die bouers nie?” vra Griessel.


    “Nee.”


    “Iemand wat haar kwaad gemaak het?”


    “Net die agente.”


    “Watter agente?”


    “Die eiendomsagente. Hulle het belowe sy sal wireless hê as sy intrek, maar toe is dit nog nie in nie.”


    “Sy het hulle hel gegee.”


    “Is dit al?”


    “Ja.”


    “Niemand wat haar gepla het nie?”


    “Nee.”


    “Die mense wat vir haar getrek het?”


    “Nee.”


    “Die sekuriteitsmense?”


    “Nee.”


    “Probleme by die werk?”


    “Net die lang ure …”


    “Geen rusies nie?”


    “Nee.”


    “Hoe veiligheidsbewus was sy?”


    “Baie.”


    “Haar deur altyd gegrendel?”


    “Natuurlik.”


    “Het sy enige baie duur besittings in die woonstel gehad? Juwele, so iets …?”


    “Nie regtig nie.”


    “Wat van die Aalbers?” vra De Koker.


    “Dit kan wees. Sy’t vyftienduisend betaal …” sê Grobler.


    “Die wat?” vra Griessel.


    “Die skildery. In haar sitkamer. Dis ’n Aalbers.”


    “Die een met die strepe?” vra hy.


    “Dit is veronderstel om die voue van die brein te wees. Die titel was Geheue.”


    “Sy’t vyftienduisend daarvoor betaal?”


    “Dis ’n Aalbers,” sê De Koker weer, asof dit alles verduidelik.


    “Niks anders nie?”


    “Nee,” sê hulle saam.


    “Het sy iets gesê oor sleutels wat weggeraak het?”


    “Nee …”


    “Iets oor haar spaarsleutel? Vir wie sy dit gegee het?”


    “Haar woonstel se spaarsleutel?” vra De Koker.


    “Dis reg.”


    “Vir my.”


    “Sy’t vir jou gesê … ?”


    “Nee, sy het vir my die sleutel gegee.”


    “Die spaarsleutel?”


    “Ja.”


    “Vir die nuwe woonstel?” Oorbluf.


    “Ja …”


    “Wat het jy daarmee gedoen?”


    De Koker lig ’n groot raffia-handsak van die vloer af op, plaas dit op haar skoot, steek haar hand in en bring feitlik dadelik ’n sleutelhouer te voorskyn – ’n klein pienk beertjie, aan ’n ring met ’n enkele sleutel. “Hier is dit.”


    “Fok” kom sit op sy tong. Hy kry net betyds ’n nuwe plaasvervanger: “Faux pas,” sê hy.


    “Wat?” vra De Koker. “Niemand het vir my enigiets daaroor gevra nie.”


    “Wanneer het sy dit vir jou gegee?”


    “Die vierde. Die dag nadat sy ingetrek het. Sy’t my gebel en gevra of ek ’n draai wil kom maak. Sam was nog on location …”


    “In Mosambiek,” sê Grobler. “Verskriklik warm …”


    “Toe vra sy of ek die sleutel sal hou. Sy’t dit altyd vir Mister Big gegee …”


    “Maar hulle was uit,” sê Grobler.


    “Behalwe vir Desember se quickie …” sê De Koker.


    “Dis waar,” sê Grobler.


    “Wag, asseblief,” sê Griessel, sy hande in die lug. “Mister Big?”


    “Egan,” sê Grobler.


    “Roch,” sê De Koker.


    “Hoekom Mister Big?” vra hy.


    “Sex and the City?” sê Grobler.


    “Die TV show?” sê De Koker.


    “Ek ken dit nie,” sê Griessel.


    Hy sien hoe die vroue weer betekenisvol vir mekaar kyk, asof hy ’n toets gedop het. “Ons het van Egan gepraat as Mister Big,” sê De Koker.


    “En blykbaar nie sonder rede nie,” sê Grobler suggestief. Hy vermoed sy flirteer in die algemeen so ’n bietjie met mans.


    “En sy het vir julle gesê van haar en Roch, in Desember?”


    “Natuurlik,” sê Grobler. “Ons het nie geheime vir mekaar gehad nie.”


    “Wat het sy gesê?”


    “A girl has to do what a girl has to do.”


    “If you have a new set of puppies, you have to take them out for a walk,” sê De Koker en sit ’n hand voor haar mond, asof sy nie kan glo sy het dit gesê nie. “Dit was jý wat daarmee begin het,” wys sy ’n beskuldigende vinger na Grobler.


    Griessel se selfoon lui. Hy wil vir hulle verduidelik hy is JOC-leier, hy sal moet antwoord, maar dan besef hy dit gaan vreeslik windgat klink en hy sê net: “Verskoon my,” staan op, haal die selfoon uit en loop deur toe.


    “Griessel,” sê hy terwyl hy uitgaan in die gang en die deur agter hom toemaak, sy kop nog daar binne.


    “Hannes Pruis het gesê ek moet vir jou Sloet se dagboek e-mail,” sê ’n manstem, haastig, hees en effens dof. “Maar ons het nie jou adres nie.”


    “Ek sien julle oor ’n uur,” sê Griessel. Hy kan nie onthou dat hy vir Pruis gevra het om haar dagboek te stuur nie …


    “Dis baie om uit te druk, ons wil dit liewer stuur.”


    “O.K.,” sê hy en gee sy e-posadres.


    “Dankie.” En dan is die lyn dood.


    Griessel skud sy kop, bêre die selfoon, en gaan weer in. “Ekskuus,” sê hy vir die twee vroue. “Waar was ons?”


    “Mister Big,” sê Grobler.


    “O. Ja. So sy het vir julle gesê van haar en Egan. In Desember.”


    “Alles,” sê Grobler.


    “En dit was wat haar betref net ’n eenmalige …”


    “Quickie,” sê Grobler.


    “… voorval,” sê Griessel.


    “Ja,” sê De Koker.


    “En daar was geen ander ouens in haar lewe nie?”


    “Daar was,” sê De Koker.


    “Hannes Pruis,” sê Grobler.


    “Die vark,” sê De Koker.


    “Hannes Pr– … ?” Dan lui sy selfoon weer.


    Hy kry dit reg om die instinktiewe frikatief weer na “faux pas” te verander, haal die selfoon uit sy sak en staan op.


    “Jy hoef nie uit te gaan nie, ons verstaan,” sê Grobler.


    “Met die ondersoek en alles,” sê De Koker.


    Hy sien op die skermpie dis die DPMO. Hy wil nie nou ’n oproep hê nie, hy wil hoor van Hannes Pruis, sy reddingsboei nadat hul stortvloed woorde sy spaarsleutel-teorie weggesleur het. Maar hy sal moet antwoord. “Ekskuus,” sê hy vir die vroue. “Griessel,” sê hy in die instrument, halfpad tussen sy stoel en die deur.


    “Bennie, dis Fanie Fick van IMC. Het jy nou net ’n selfoonoproep ontvang?”


    “Ja,” sê Griessel.


    “Dit was die skieter,” sê Fick.


    “Ekskuus?”


    “Salomo. Die skieter, dis dieselfde foon waarmee hy gisteraand Milnerton-stasie gebel het.”


    “Fok,” sê Griessel voor hy kan keer.


    En dan kyk hy skuldig op in die oë van die mollige, moederlike Aldri de Koker.

    “Hy het eers provinsiale kantoor toe gebel, vyftien minute gelede,” sê Fick. “Ons was aan die slaap, dit was baie onverwags, maar toe weet ons hy is weer op die lug. Wat het hy vir jou gesê?”


    “Hy wou my e-mail adres hê. Hy’t gesê Hannes Pruis wil Sloet se dagboek stuur.” Griessel besef die skieter weet van Pruis.


    “Wil jy hê ons moet na jou e-pos kyk?”


    “Ja, asse– …” Hy onthou van die foto van Carla en die spiertier wat Fritz aangestuur het. Dit sit nog in sy inboks. “Nee, wag,” sê hy, “ek kom.”


    “Hy het uit die stad uit gebel, Bennie. Die oproep was te kort om te triangulate. As hy weer bel, probeer hom op die lyn hou.”


    “Sy foon is nou af?”


    “Heeltemal.”


    “O.K. Ek kom. Gee my …” Hy wil nog eers die storie van Hannes Pruis en Hanneke Sloet hoor. “ … veertig minute.”


    Hy bêre die foon. Die twee vroue sit stip na hom en kyk. Dit neem hom ’n oomblik om sy gedagtes agtermekaar te kry. “Hannes Pruis?” sê hy vir Grobler en De Koker. “Hy en Hanneke het ’n affair gehad?”


    “ ’n Affair?” vra De Koker, effens uit die veld geslaan.


    “Nooit!” sê Grobler. “Mister Small.”


    “Maar julle het nou net gesê hulle het …”


    “Jy’t gevra of daar ’n man in haar lewe was,” sê De Koker.


    “Hannes Pruis het gesorg dat hy die enigste man in haar lewe was,” sê Grobler.


    “Slawedrywer,” sê De Koker. “Kort mannetjie. Jaloers op Mister Big, toe maak hy seker hulle het nie meer tyd vir mekaar nie.”


    “So Pruis het ’n ding gehad vir Hanneke?”


    “Alle mans het ’n ding gehad vir Hanneke.”


    “Maar hy was jaloers op Roch?”


    “Sou jy nie ook gewees het nie?”


    “Maar het hy iets gedoen? Ek bedoel, het hy haar geteister?”


    “Hy het haar laat wérk.”


    “Sy het haar afgesloof vir hom.”


    “So julle praat van ’n professionele verhouding.”


    “ ’n Verstandhouding,” sê Grobler. “Hanneke het die verstand gehad …”


    “En Pruis het nog steeds die houding,” sê De Koker.


    “Jy moes hom by die roudiens gehoor het.”


    “Asof hy haar regtig geken het.”


    “Gebruik, ja. Hy het haar gebruik.”


    “Van haar voete af gewerk.”


    “Selfs naweke …”


    “En ons moes daaronder ly. En Mister Big. Dis hoekom hulle uit is.”


    “Behalwe vir die quickie.”


    “Ons het haar skaars gesien, daardie laaste maande.”


    “Asseblief,” sê Griessel. “Net ’n oomblik.”


    Hulle kyk afwagtend na hom.


    “Sy het glad nie ’n verhouding met Hannes Pruis gehad nie?”


    “Nie in die Mister Big sin van die woord nie,” sê Grobler.


    “Dit beteken ’nee, glad nie’,” verduidelik De Koker. “Behalwe dat hy haar te hard laat werk het.”


    “Daar was geen ander man in haar lewe nie?”


    “Nee,” sê Grobler. “Waar moes sy tyd kry?”


    Griessel blaas sy asem uit, asof hy ’n naelloop oorleef het. “Dankie,” sê hy.


    “Faux pas?” vra Grobler. “Is dit ’n soort polisiekode?”


    * * *


    Hy weet alles gebeur nou te vinnig, hy moet kophou. In die BMW bel hy eers vir Cupido en vra of hy solank na die prokureursfirma toe sal gaan om die ondervraging van personeel waar te neem.


    “Sure, Benna.”


    “Ek het die spaarsleutel gekry, Vaughn. Sy het dit vir een van haar vriendinne gegee. Aldri de Koker.”


    “Slaan my met ’n snotsnoek … Aldri? Watse naam is Aldri? Kyk, ons coloureds kan seker nie praat nie, maar fok weet, julle whiteys kan kak name uitdink. Wat is ons approach nou met die lawyers?”


    Hy dink aan die skieter wat van Pruis weet. “Alibi’s, Vaughn. Vir die agtiende Januarie, én vir die skieter.”


    “You think?”


    “Kom ons maak seker. Vra oor rusies, jaloesie, kantoorpolitiek, affairs … Wie sou kwaad gewees het as sy haar eie ding wou gaan doen? O, en: Het sy iets waardevols in haar woonstel gehad, iets wat dalk aan die prokureurs behoort het? Enigiets. Dokumente … ek weet nie, Vaughn, iets wat vir iemand groot waarde kon hê.”


    “O.K. The whole shebang,” sê Cupido. “I’m on my way.”


    Griessel sit die BMW se ligte en sirene aan en hy ry Bellville toe.


    Die fokker het hom gebel. Jissis, en sy kop was nie by nie. Hy herspeel die gesprek met Salomo. Die hees stem, half dof, hy moes iets oor die gehoorstuk gehou het. Die haas van sy woorde. Hy wou gou maak, hy het geweet hy kan opgespoor word.


    Maar hy was kalm. Gisteraand ’n poliesman doodgeskiet, vandag is hy kalm. En astrant.


    Vir die eerste keer voel hy die woede vir dié besete bliksem. Maar ook die wete: Hierdie is nie jou gewone mal haas nie.


    Wat wil hy stuur? Hoekom nou? Hy het nog net John Afrika se e-posadres gebruik.


    Daar was nog iets, ’n nota wat hy wou neerskryf. En nou kry hy dit nie in sy kop nie, die vrouens het hom dronk gepraat.


    Was dit iets wat hy vergeet het om vir hulle te vra?


    Sy selfoon lui weer. Dis kol. Nyathi. “Bennie, we’re having a meeting in half an hour, in the Brig’s office.”


    * * *


    Daar is nie ’n nuwe e-pos nie.


    Hy wis eers die een van Fritz uit nadat hy ’n laaste keer na die foto van Carla en Etzebeth kyk. Dan dra hy die skootrekenaar af na IMC toe.


    Daar is nie die frenetiese gewerskaf van vanoggend nie, net die IMC-personeel wat agter werkstasies sit, in groot konsentrasie. Hy plaas sy rekenaar op Fanie Fick se tafel. “Hy’t nog niks gestuur nie,” sê Griessel.


    “Ek weet. Ons hou die mail server dop. Sit jou laptop hier en log in. Ek sal dophou.” Met sy verskonende houding en treurige oë, soos ’n ou bloedhond.


    “Dankie,” sê Griessel en soek na ’n muurprop. Dis vir hom moeilik om na Fanie Gefok te kyk. Asof hy sy eie einde sien.


    “Ons het nou min of meer al die name en nommers van 36-On-Rose se destydse boupersoneel,” sê Fick. “Plus die trek-mense, en die sekuriteit. Haar Vodacom-rekords vir die laaste ses maande van verlede jaar kom netnou.” Hy kyk na sy horlosie. “Ek behoort teen aguur die match te kan begin loop.”


    “Jy sal my bel …”


    “Ek sal.”


    “Enigiets oor die skieter se paneelwa?”


    Fick skud sy kop. “Kans is goed dat hy die Kia gesteel het. Hulle kry niks.”


    “Hy’s slim,” sê Griessel.


    “Ons sal hom kry,” sê Fick.


    Griessel maak sy e-pos oop, en skuif die skerm sodat Fick kan sien. “Ons het nog nie Sloet se selfoonrekords vir Desember nie?


    “Dit behoort netnou hier te wees.”


    “Kan julle kyk of daar iemand met ’n Russiese van is wat haar op die twee-en-twintigste gebel het?”


    “Sure.”


    “Ek moet vergadering toe …” Hy haal sy notaboek en pen uit. “As jy ’n kans kry – ek wil net seker maak van ’n ou se misdaadrekord …”


    “Sure,” sê Fick. Gretig om te help. Om weer deel van ’n saak te wees.


    “Dis glad nie haastig nie …” Griessel skryf die naam en van neer, skeur die blaadjie uit.


    Fick lees. “Calla Etzebeth. Waar pas hy in?”


    “Ek weet nog nie.”


    “O.K.”


    “Dankie, Fanie.” Hy moet keer om die simpatie uit sy stem te hou.


    * * *


    Daar was ’n stadium vanoggend, met die siek reuk van die rooi spuitverf in sy neus en die onsekerheid wat aan hom vreet soos ’n stadige kanker, dat die sluipskutter reg was om alles te los.


    Daar was ontsaglike verligting in die moontlikheid. Loop net weg. Ry met die Chana en vat die geweer en die selfoon en die pruik en die klere en gaan gooi petrol op alles en steek dit aan die brand en loop weg.


    Hy het die spuitblikkie neergesit, die doek voor sy mond afgehaal, die handskoene uitgetrek en op die motorhuis se vloer gaan sit, sy kop tussen sy knieë.


    En ná ’n rukkie hy het homself só gesien, verslaan en verslae, en dit was te veel om te dra. Hy kon dit nie hier laat eindig nie, want dan het hulle gewen.


    Dit was die ommekeer, dié wete: Sy lewe hang daarvan af.


    Hy het stadigaan teen die steilte van wanhoop teruggeklim, sy hande by die gloeiende kole van ou vure gaan warm maak. En toe kom die plan, die strategie, die wete dat die beste manier van verdediging in aanval lê. Dat hy troefkaarte het. Dat hy hulle net reg moet speel.


    Hy het opgestaan, sy rekenaar aangeskakel en op Google soektogte gedoen vir “Bennie Griessel, SAPD” en “Bennie Griessel, SAPS”. In Media24 en iol.co.za se nuus-databasisse het hy genoeg oor die speurder se loopbaan gekry om mee te werk: Griessel was die vorige twee jaar verbonde aan die kantoor van genl. John Afrika, Wes-Kaapse hoof van Speurdienste en Misdaadintelligensie, voor hy, vermoedelik redelik onlangs, na die Valke oorgeplaas is.


    Dit het nuwe insigte gebring.


    Hy het die Skiereiland-telefoongids geraadpleeg, en die moontlike nommers neergeskryf.


    Hy het sy tydsberekening oorweeg, en die feit dat selfoonoproepe se ligging bepaal kan word. Hy het met die Audi stad toe gery, na die Waterfront se wye parkeerterrein. Daar het hy diep asemgehaal, pen en papier op sy knie reggeskuif, en eers die SAPD se Provinsiale Kantoor gebel. Vir die Administratiewe Afdeling gevra. ’n Vrou met ’n bruin aksent het geantwoord.


    “Met wie praat ek nou?” het hy vol ergernis gevra.


    “Sersant April.”


    “Dis kolonel Botha, Direktoraat vir Prioriteitsmisdade.” Doelbewus ’n hoë rang om te intimideer. Met frustrasie en verwyt in sy stem het hy voortgegaan: “Het julle die regte huisadres vir kaptein Bennie Griessel aangestuur? Want sy pos hou aan met terugkom.”


    “Kolonel weet ek mag dit nie oor die telefoon gee nie.”


    “Sersant, hoe wil jy hê moet ek maak? As ek nie die regte inligting het nie, word die kaptein nie die einde van die maand betaal nie. Is dít wat jy wil hê?”


    “Nee, kolonel.”


    “En dit is júlle fout. Ek is lus en bel vir John Afrika, dit kan nie só aangaan nie.”


    “Kan kolonel nie vir die kaptein self vra nie?” het sy probeer skerm.


    “Wat’s jou naam?”


    “Veronica …” Baie bedreig.


    “Bennie is besig met die Sloet-saak, Veronica. Wil jy nou regtig hê ek moet hom met sulke nonsens pla?”


    “Nee, kolonel.”


    “Kom ek gee jou die adres wat ek het, dan sê jy of dit die een is wat jy het.”


    Hy het asem opgehou, onseker of sy dobbelspel gaan werk, bewus daarvan dat die horlosie tik, dat die lengte van die oproep beperk moet word. Sy het getalm, en hy het ’n ander aanslag probeer.


    “Sersant, ek verstaan dis nie jou skuld nie. Maar help my asseblief – jy weet hoe dit is as iemand nie salaris kry nie.”


    Sy het eindelik gesug, en gelate gevra: “Wat is die lidnommer, kolonel?”


    Sy kop het stilgestaan, hy het homself verwens, hy moes gedink het. Dan ’n ingewing: “Dit is óók nie hier nie.”


    “Bennie Griessel?”


    “Dis reg.”


    “Hou aan,” het sy verskonend gesê.


    Toe hoor hy hoe sy op ’n sleutelbord tik. En sy sê: “Hier is net een Benjamin Griessel. Nommer 128, Nelson’s Mansions, Vriendestraat, Tuine?”


    “Dis nie wat ons het nie.” Hy het haastig neergeskryf, selfvoldaan oor die sukses van sy klein bedrog. Toe maak hy nog ’n fout. “En sy e-posadres?”


    “Kolonel, hy sal nou ’n DPMO-e-pos hê …”


    Hy het geskarrel vir ’n antwoord. “Ons moet die ou een laat afhaal.”


    “O. Ja.”


    Verligting. Maar hy móés die e-posadres bekom.


    Hoe?


    ’n Moontlikheid het in sy kop gevorm, nog ’n waagstuk, maar met ’n onweerstaanbare beloning: Hy kan met Griessel self praat. Hy kan sy jagter tart.


    “Is hierdie die regte selnommer?” Hy het haar ’n fiktiewe een gegee.


    “Nee,” het sy gesê, en die regte een stadig teruggelees.


    Hy het die oproep beëindig, sy foon afgesit en met die gloed van sukses in hom weer gery, Seepunt toe, om sy ligging te verander. Hy het anderkant die swembad gaan stilhou, in die terrein wat uitkyk op die plat, windlose somersee. Hy het die speurder gebel. Daar was op daardie oomblik, toe die man antwoord, ’n verwydering van die werklikheid, en hy was nuuskierig om sy eie stem te hoor. Sal dit bewe, sal dit huiwer?


    Dit het nie.


    Die speurder, die Bennie Griessel wat hy op nuusfoto’s gesien het, het vervaard geklink. Afwesig. En daarin was genoegdoening – dit was die resultaat van die druk wat hy gebring het, sy aksies, sy veldtog. Hy het die e-posadres neergeskryf, die selfoon afgesit, die battery uitgehaal. Hy het alles in die paneelkissie geplaas en huis toe gery voor die spitsverkeer hom kon ophou. Om die e-pos te gaan skryf. En hy het geweet hierdie kalmte wat hy nou gekry het, sal by hom bly.


    Vanaand, in die donker, sal hy die omgewing van Vriendestraat en Nelson’s Mansions gaan verken. In die Audi, en te voet.


    Want dit is waar hy sy volgende skoot wil skiet.

    Hulle sit almal om die groot tafel in Musad Manie se kantoor – die brigadier self, Zola Nyathi, Werner du Preez van CATS, Philip van Wyk van IMC, Cloete van Openbare Betrekkinge, Mbali en Griessel.


    Die stem van kapt. Ilse Brody, die kriminele gedragsanalis van die Ondersoekgerigde Sielkundeseksie in Pretoria, is helder oor die konferensiefoon in die middel van die tafel. “Julle weet almal ’n profiel is ’n bewegende teiken,” sê sy. “Maar dit is wat ek het: manlik, wit, en Afrikaans. Sy terminologie en ideologie verraai dit, én sy ouderdom. Hy is baie lief vir die woord ‘kommunis’. Hy gebruik ook ‘kommunistiese bedmaats’. Dit dui vir my sterk op iemand wat in die vorige bedeling grootgeword het. Hy kan dus enigiets tussen veertig en sewentig jaar oud wees. Maar dit verg ’n sekere fisieke vermoë om te doen wat hy doen, so hy sal bes moontlik in die spektrum van veertig tot middel vyftigs val. As ek alles in ag neem, is my beste raai-skoot dat hy in sy middel tot laat veertigs is.


    “Hy beskik oor ’n jagwapen, teleskoop en ammunisie, en dus bes moontlik ’n wapenlisensie. Hy het die middele en ruimte om ’n voertuig aan te pas vir sy spesifieke doel. Hy het toegang tot die internet, kennis van anonieme e-posbedieners, gebruik Latynse aanhalings, en beskik oor relatief goeie taalvaardigheid. Dit alles, tesame met die tydsberekening van die polisie-aanvalle, dui vir my op ’n witboordjiewerker wat nie werkloos is nie.


    “Ek kom later terug na tydsberekening, want dit het nog interessante implikasies. Maar kom ons kyk eers na die godsdienstige en politieke verwysings: Daar is ’n mate van selfregverdiging daarin, maar my instink sê dat ons hier met iemand werk wat regs op die politieke spektrum is. Dalk nie verregs nie, hy is nie fanaties genoeg vir die Boeremag nie, maar hy sal simpatie met hulle hê. En laat ek myself net vir ’n oomblik hier in die rede val: Die lang hare wat die ooggetuie beskryf het, pas nie vir my by dié prentjie nie. Die anti-kommunis, die godsdienstige regse sal kort hare hê, bes moontlik ’n snor, baard, of al twee. Die kanse is dus goed dat hy ’n pruik dra.


    “Hy is godsdienstig, maar ek dink nie hy behoort aan ’n ekstremistiese of charismatiese groep nie. Om die waarheid te sê, ek dink nie hy is enigsins ’n gemeente- of groepsmens nie. Hy sien homself as die ridder op die wit perd, die lone wolf, die eensame beskermer van morele waardes en geregtigheid. Daar is nie psigoses nie, maar bes moontlik ’n persoonlikheidsversteuring – dalk ’n soort Messias-kompleks.”


    Hulle kan die ritsel van papiere oor die lyn hoor. Dan gaan sy voort: “Dit gee vir ons sekere moontlikhede. Hy’s ’n sosiale en professionele randfiguur, nie die kom-braai-vanaand-by-my-tipe nie. ’n Introvert, lewe so ’n bietjie in die geheim, baie erns-tig oor homself en die lewe. Hy kan getroud wees, maar sal nie liefdevol en betrokke teenoor sy vrou wees nie, eerder koud en afsydig. Die soort wat glo hy is die hoof van die huis, hy neem die besluite.


    “Die interessantste ding vir my is die tydelike regressie van sy korrespondensie. Sy eerste e-posse is kort en kragtig, noukeurig, vol selfvertroue, en sonder spel- of taalfoute. Dit lyk of hy tyd spandeer het, moeite gedoen het. Hy weet hy het die hef in die hand, hy skryf dit uit ’n posisie van mag. Hy is besig om homself te posisioneer en te regverdig, asof hy die verhoog voorberei vir die media-aandag wat gaan kom. Dit bring my terug na die grootheidswaan en die Messias-kompleks. Moenie ’n fout maak nie, dit is hoe hy homself sien: Hy besit die morele hoë grond, die SAPD nie. Maar dan, in die e-pos van 27 Februarie aan die media, verander dit. Nie spelfoute nie, maar tikfoute. Hy was skielik haastig en op sy senuwees, asof dié oomblik groter is as wat hy gedink het.


    “Ek dink die e-pos van 27 Februarie is belangrik, want dit sê hy het druk en spanning ervaar. Ek kan spekuleer en sê dit was omdat hy met daardie e-pos homself aan die media moes aankondig, maar dinge het nie heeltemal verloop soos hy verwag het nie. Hy het mis geskiet, maar dit kan ook wees dat hy amper betrap is, dat hy die een of ander noue ontkoming gehad het. Julle kan gerus kyk daarna. ’n Spoedboete? Oor ’n rooi lig gery? Of miskien was dit net ’n geval dat sy aanvanklike motivering minder was, dat hy begin wonder het oor die morele regverdiging agter dit alles. Hy ken duidelik die verskil tussen reg en verkeerd – die Bybelversies is ’n goeie bewys – maar om iemand regtig te skiet is ’n traumatiese ervaring. Wat ek probeer sê, is dat hy nie heeltemal stabiel is nie. Maar baie gemotiveerd – dit verg ontsaglike geloof in jou saak om ’n voertuig en ’n wapen voor te berei, om in ’n lokval te gaan lê en ’n polisieman te skiet. En dié kombinasie maak hom gevaarlik. Die dilemma is, hoe meer polisiemense hy skiet, hoe minder het hy om te verloor. Mbali, jy het vanoggend gevra dat ek die kaliber en die gemiste skote ook in ag moet neem …”


    “Yes, please,” sê Mbali.


    “As jy die kaliber saam met die gemiste skoot en die stres van die e-pos lees, kan jy aflei dat hy nie gespesialiseerde militêre opleiding gehad het nie. Ons weet mans uit die apartheidsera het almal militêre diens gedoen, maar hierdie ou was bes moontlik in ’n ondersteuningseenheid, en het nie gevegservaring nie.”


    “Thank you,” sê Mbali terwyl sy notas maak.


    “For what it’s worth,” sê die sielkundige. “Nou, ek het belowe om nog iets oor tydsberekening te sê: Die afleiding dat hy ’n witboordjie-nege-tot-vywer is, is natuurlik maklik. Maar dit kan ook beteken dat hy sy werk tussen ander mense moet verrig, dat hy dus nie alleen in ’n kantoor sit, met ’n deur wat kan sluit nie. Gegewe die randfiguurprofiel, wil ek glo hy is nie gewild by die werk nie, hoogstens in ’n middelbestuurspos, maar bes moontlik op ’n laer posvlak. Vir ’n man van sy ouderdom en intellektuele vermoë moet dit ’n frustrasie en ’n belediging wees, en kan ’n deel van sy motivering wees om op dié manier mag en selfrespek te herwin.


    “Maar daar is ook ’n ander moontlikheid. Ons weet dat ’n misdaad wat ná 17:00 in die middag gepleeg word, meestal sorg vir minder akkurate ooggetuie-verslae. Mense is moeg, hulle is haastig huis toe, hulle is onwillig om betrokke te raak. Nou, die vraag is: Weet Salomo dit?”


    “What are you saying?”


    “You know it’s all conjecture, Mbali, but it could mean that he has knowledge of the nature of police investigations. He may have worked for or with the SAPS. There is also the fact that he is specifically shooting members of the Service. It could be that he has a grudge. Probably not a policeman, if we look at the calibre and the bad shooting, but you never know. I would look at dishonourable discharges of administrative personnel or reservists, people who were arrested or investigated for misconduct.”


    “In the past year or so?”


    “In the past ten years.”


    Kol. Werner du Preez van CATS sug hoorbaar.


    “Ek is jammer, maar dit is die werklikheid,” sê die forensiese sielkundige. “As hy ’n wrok het, kon dit jare neem om tot hier te vorder.”


    “Ilse, dis Musad Manie. Die skieter het vanmiddag vir kaptein Bennie Griessel direk gebel om sy e-posadres te kry …”


    “Hoe laat, brigadier?” vra kapt. Brody.


    Manie kyk na Griessel. “So halfvier,” sê hy. “Iewers uit die stad uit.”


    “Interessant. Het hy al iets gestuur?”


    “Nog niks.”


    “Die vraag wat ek het,” sê Manie, “is of ons deur Bennie moet probeer om met hom ’n gesprek aan te knoop?”


    Daar is ’n lang stilte op die lyn voor sy antwoord. “Dit is ’n baie moeilike een, brigadier. Al die gewone ondervragingsreëls geld. Jy wil hê hy moet al die praatwerk doen, so jou kommunikasie moet baie kort en kripties wees. Dit is amper soos gyselaar-onderhandeling, jy wil dit wat hy sê voortdurend herfraseer om hom uit te lok. Maar in hierdie geval sit hy veilig agter sy anonimiteit, hy het tyd om alles te deurdink voor hy ’n e-pos antwoord.”


    “So jy beveel dit nie aan nie?”


    “Dit is dun ys. Dalk té dun.”


    “Ilse, Werner du Preez van CATS. Dit lyk nie of ons soektog na die Kia iets gaan oplewer nie. Ons sal moet aanvaar dat dit een van drie is wat in die laaste paar maande gesteel is en nog nie teruggevind is nie …”


    “Kolonel, met respek, ek sal baie verbaas wees. Middeljarige witboordjiewerkers is feitlik nooit motordiewe nie. Hulle het net nie die kennis nie …”


    “But there is a very good chance that the rifle was also stolen,” sê Mbali. “We have eliminated almost all the legal owners.”


    “Let me think a minute …” sê Ilse Brody. Stilte in die vertrek terwyl hulle vir haar reaksie wag. Dan sê sy: “As we all know, nothing is impossible. But it really does not fit with anything else. My best guess would be someone close to law enforcement. Perhaps a rifle that was handed in to the police? An impounded van? I don’t know …”


    “Wat gaan hy maak as ons media toe gaan met die beskrywing van die voertuig?” vra Du Preez.


    “Kolonel, weet hy ons weet van die Kia?”


    “Hy kan dalk vermoed.”


    “Ek sal dit nie aanbeveel nie. Hy sal net van voertuig verander. En dit sal natuurlik die publiek op hol jaag met elke Kia op die pad …”


    “Dis wat ons gedink het. En dan is daar nog die moontlikheid van copycats …”


    “Ek dink nie copycats is in hierdie geval so ’n groot moontlikheid nie. Soos kolonel weet, hier by ons gebeur dit meestal met ekonomiese misdaad.”


    “Enige raad, Ilse?” vra Manie.


    “Brigadier, die sleutel lê in daardie e-pos van 27 Februarie. Ná gisteraand is hy ’n moordenaar. Hy sal die druk voel, en ek dink hy sukkel met druk. Hy sal met die volgende kommunikasie dit probeer regverdig, hy sal nog Bybelversies aanbied. Ek dink veral aan ‘’n tyd om ’n lewe te neem’ en ‘’n tyd vir oorlog’. Hy sal almal behalwe homself probeer blameer, ’n geval van ‘die polisie laat my dit doen’. Ons boodskap aan die media moet konsekwent bly: Hy’s psigies onstabiel, hy is ’n ekstremis en ’n moordenaar. Ons moet aanhou om sy morele hoë grond aan te val, die Messias-ding. Dit is hoe ons die druk op hom verhoog. Sodat hy nog foute maak. Dit is al hoe ons hom gaan kry.”


    * * *


    Nadat die vergadering geëindig het, loop Griessel na sy kantoor toe en bel vir Cupido.


    “Hoe lyk dit, Vaughn?”


    “Omtrent klaar, ma’ dis die three wise monkeys, Benna. Hear en speak en see no evil, hulle was hierie happy band of lawyer brothers and sisters working in paradise.”


    Dit is hoe dit gewoonlik gaan. Hy vertel Cupido van sy kort foongesprek met die skieter, en kapt. Ilse Brody se teorie van ’n professionele randfiguur. “Hy het haar geken, Vaughn, en hy het vir Pruis geken. Ek dink net al hoe meer hy is daar iewers in ’n hoekie by Silbersteins. Vra of hulle weet van só ’n ou, in sy laat veertigs. Eenkant. ’n Sluiper, nors en stil en windgat, hierdie houding van hy’s beter as hulle.”


    “Dis lawyers, Benna, hulle dink almal hulle is beter as die res. But I get the picture. Ek sal vra.”


    “Ek wil sesuur ’n JOC-vergadering hou. Sal jy dit kan maak?”


    “Maak dit quarter past en ek’s daar.”


    * * *


    Hy bel vir Alexa. Sy antwoord dadelik, effe benoud. “Moenie vir my sê jy is al op pad nie.”


    “Nee,” sê hy. “Hoekom?”


    “Ek mag nie sê nie.” Daar is ’n stuitigheid in haar stem. “Sal jy bel voor jy kom?”


    “Ek sal, maar dit kan laat raak vanaand.”


    “Dit maak nie saak nie, solank jy bel.”


    “Ek sal. Is Ella nog daar?”


    “Sy is, en sy gaan bly tot net voor jy kom.”


    Hy hoor Ella wat iets in die agtergrond sê, en dan lag al twee vroue sameswerend. Maar voor hy kan vra wat dit was, verskyn Fick in die deur, sy bloedhond-gesig vir die eerste keer in maande opgewonde.


    “Bennie, jy sal moet kom. Die skieter het vir jou e-mail gestuur …”

  


  
    


    39


    762a89z012@anonimail.com


    Sent: Tuesday 1 March. 16:57


    To: jannie.erlank@dieburger.com


    CC: j.afrika@saps.gov.za; b.griessel@dpmo.saps.gov.za


    Re: Kollaterale skade


    Ek wil graag my opregte simpatie aanbied aan die naasbestaandes van konstabel Errol Matthys. Sy dood was nooit my bedoeling nie en ek wil opreg om verskoning vra vir hierdie tragiese insident. As die SAPD nie die moordenaars van Hanneke Sloet beskerm het nie, sou dit nie vir my nodig gewees het om extrema remedia te gebruik nie. Ongelukkig is Errol Matthys deel van die SAPD en deel van hierdie land se regering, en hulle doen nie wat reg is nie: Deuteronomium 16, vers 20: “Jy moet alleen laat geld wat reg is. Dan sal jy bly lewe en die land wat die Here jou God vir jou gee, in besit neem.”


    Ná hierdie tragiese insident sal ek die SAPD een dag grasie gee om die waarheid te vertel: 1 Konings 22:16: “Hoeveel keer moet ek nog by jou daarop aandring dat jy vir my niks anders as die waarheid in die Naam van die Here moet sê nie!”


    Ek sal vandag nie ’n polisieman skiet nie. Prediker 3, vers 8: ’n tyd vir vrede.


    As die SAPD teen more middag 16:00 nog geen aankondiging gedoen het oor die arrestasie van Hanneke Sloet se moordenaars nie, sal dit weer tyd vir oorlog wees. As daar nog kollaterale skade is is dit nie my skuld nie.


    Ek het geen ander keuse nie. Ek het hulle veertig dae gelede al gewaarsku.


    Salomo.


    * * *


    Hulle staan die skerm toe om te lees. Griessel sien die aandag en fokus. Hy dink, die skieter-doos het hulle net waar hy hulle wil hê.


    “He is pretty desperate to regain the moral high ground,” sê Mbali.


    “Nuwe versies,” sê brig. Manie. “Nou wil hy die land in besit neem.”


    “And a few old ones,” sê Nyathi.


    “En dieselfde Latyn,” sê Manie. “Dis al wat hy ken. Maar Ilse was reg. Hy blameer almal behalwe homself.”


    “And he likes his media name,” sê Mbali.


    “Bennie, jy sê niks?” vra Manie.


    Die woede vir die skieter groei in hom. As hy sê wat hy wil sê, gaan hy Mbali diep teleurstel. “Brigadier, vir wat het hy al die moeite gedoen om my e-posadres in die hande te kry? Vir dié klomp twak? Dit maak nie sin nie.”


    * * *


    Hulle is sewe-en-dertig mense in die groot paradekamer op die grondverdieping.


    Griessel staan voor by die tafel en begin met ’n opsomming van die nuwe inligting waaroor hy beskik: Roch en Sloet se twee vriendinne wat sê sy het omtrent al haar tyd aan werk bestee. Die nuutontdekte bloedkolle, waarskynlik gelaat deur die wapen wat op die vloer gesit is. Prof. Phil Pagel se teorieë oor ’n tuisgemaakte wapen, die grootte en die omvang daarvan, en die buitekans van ’n goedgeorganiseerde reeksmoordenaar wat haar onderklere as ’n aandenking kon vat. Die sterkste moontlikheid is dat dit bloot roof was, iets relatief klein en kosbaar wat in Sloet se besit was.


    Een van die Geweldsmisdaadgroep-speurders staan op. “Bennie, roof is ons beste kans. Ons het vier ouens gekry wat by die woonstelblok gewerk het én wat vorige veroordelings het.”


    “Good work,” sê Nyathi terwyl die vertrek gons.


    “ ’n Ou wat vir die trekmaatskappy gewerk het, was gebêre vir roof,” sê die speurder. “Drie van die bouers en loodgieters se mense het ook rekords. Huisbraak, aanranding en diefstal. Hulle word nou bymekaar gemaak. Maar ons sal moet weet wat uit haar woonstel gesteel is.”


    “Het ons al nuus, Philip?” vra Griessel vir kapt. Van Wyk van IMC.


    Van Wyk skud sy kop. “Ons het na Sloet se korttermyn-versekeringspolis gekyk. Daar was geen waardevolle items gespesifiseer nie. Net die gewone. Huisinhoud en motor.”


    “Haar vriendinne sê dieselfde ding,” sê Griessel. “En Sloet het haar woonstel se spaarsleutel vir een van hulle gegee. Dit los ons met net twee moonlikhede: Sy het vergeet om haar deur te sluit en te grendel, die veiligheidsketting op te sit. Of sy het die verdagte geken.”


    “En dwelms?” vra die Geweldsmisdaad-speurder.


    “Niks in haar woonstel nie, niks in haar bloed nie,” sê Griessel.


    “People neglect to specify valuables,” sê Nytahi. “Grill the four with criminal records, really turn up the heat. If an alibi looks just a little shaky, you come to me right away, and we’ll get a search warrant. Are we posting people at their homes, to make sure they don’t get their buddies to offload evidence?”


    “We’re working with the uniform branches, sir,” sê die Geweldsmisdaad-speurder. “All the premises are secure.”


    “O.K.,” sê Nyathi. “What else?”


    Kapt. Philip van Wyk staan weer op. “Sloet se selfoonrekords vir Julie tot Desember verlede jaar het gekom, ons is besig om dit in die stelsel in te sit. Daar is baie nuwe data, saam met die woonstelgebou se mense. Ons gaan deurnag werk, so ons behoort teen vroeg môreoggend alles geplot te hê. Dan het ons gekyk na reeksmoorde met ’n soortgelyke modus operandi, en daar is niks. Nie plaaslik of nasionaal nie. En net een ander saak, dalk beteken dit niks: Ek het een van my mense gevra om Sloet se geldsake deur ons analiseprogram te stoot. Dit lyk of sy sedert Januarie verlede jaar al hoe minder per maand spandeer het, veral op haar kredietkaart. Die afname was eers redelik klein, tussen drie en vyf persent in Januarie en Februarie, maar dan word dit al hoe groter. Teen Desember was dit ’n twaalf persent afname op ’n jaar-tot-jaar grondslag, terwyl haar besteebare inkomste in dié tydperk toegeneem het.”


    “Dit kan die werk wees,” sê Griessel. “Haar vriendinne sê sy het die laaste jaar baie minder vrye tyd gehad.”


    Hy bedank Van Wyk, en vra Cupido of die ondervragings by Silbersteins iets opgelewer het. Vaughn steel die kalklig met sy gewone kwinkslae oor die prag, praal en karakter van prokureurs. Hy sê hulle het na alles gekyk – selfs Sloet se toegangskaart en sleutels vir die kantoorgebou – en daar is niks waardevol wat vermis word nie. “En die shrink se profile van ’n obnoxious recluse het nie uitgepan nie. Pruis die Muis tune my hulle appoint nie sulke mense nie.”


    * * *


    Toe hy uit die vergadering kom en sy foon aanskakel, is daar ’n stemboodskap. Hy luister. Dit is genl. Afrika. “Bennie, ek sien die maaifoedie het nou jou e-pos ook. Wou maar net hoor of hy vir jou iets anders gestuur het.”


    Voor hy kan terugbel, bring die Geweldsmisdaadgroep die eerste van die vier verdagtes met ’n kriminele rekord in – die loodgietershandlanger. Kort daarna daag die pakker van die vervoermaatskappy en die twee konstruksiewerkers op.


    ’n Duet van gesoute speurders ondervra elkeen afsonderlik in ’n DPMO-kantoor, terwyl nog twee bystaan om oproepe te maak en alibi’s in samewerking met SAPD-stasies na te gaan. Nyathi ry self KFC toe om koeldranke en ’n paar emmers hoender te gaan koop. Hulle eet en werk sonder ophou.


    Griessel loop van vertrek na vertrek om te luister. Sy moed sak stelselmatig soos die een ná die ander verdagte se onskuld gestaaf word.


    Kwart voor elf loop hy na Manie se kantoor. Die bevelvoerder is op die telefoon besig, maar wink vir Griessel om in te kom. Bennie sit en luister hoe Manie paaiend vir die luitenant-generaal in Pretoria op hoogte bring van verwikkelinge.


    “Ek weet die media baljaar, generaal … Nee, ek het nie die TV-nuus gesien nie … Ek verstaan, generaal. Die hele eenheid is betrokke, maar … Nee, generaal, ons het nie verskonings nie … Ek verseker u, ons doen ons absolute bes …” Alles gesê met stoïsynse geduld, tot hy eindelik die instrument sag en versigtig op die mikkie terugplaas.


    “Ek is jammer, brigadier,” sê Griessel.


    “Jy het niks om oor jammer te wees nie, Bennie.” Manie vee moeg oor sy voorkop, die eerste teken wat Griessel sien dat die druk hom begin vang.


    “Die ouens met die rekords, brigadier … Ons het niks gekry nie. Hulle is almal skoon.”


    “Jy het dit verwag, Bennie.”


    “Ja, brigadier. Sy sou nie vir een van hulle die deur oopgemaak het nie.”


    “En sy sou die deur gesluit het. In daardie halfleë gebou.”


    “Ja, brigadier.”


    Manie staan op en vat sy baadjie. “Met ander woorde, IMC is ons laaste hoop,” sê hy.


    “Ja, brigadier.”


    Weer die hand wat van die voorkop af agtertoe vee. “Ek wil hê jy moet weet ek dink julle het uitstekende werk sover gedoen, Bennie. Maak nie saak wat die generaal sê nie.”


    “Nie uitstekend genoeg nie, brigadier.”


    Manie kom vat aan sy arm. “Kom, ons gaan huis toe. Môre is nog ’n dag.”


    * * *


    Griessel gaan haal die dossier en sy baadjie in sy kantoor, stap in die stil gang af na die hysbak toe. Hy hoor haastige voetstappe van die trappe se kant af.


    “Kaptein!”


    Hy draai om. Fick kom aangedraf. “Daar is weer ’n e-pos, Bennie. Van die skieter af.”


    “Het jy gelees?”


    “Dis die ding. Hy skryf niks. Dis net ’n foto.”


    “Van wat?


    “Van ’n man.”


    “Wie?


    “Ek het nie die vaagste idee nie.”


    * * *


    Dit is ’n swart-en-wit foto, net die kop en skouers van ’n wit man in ’n swart baadjie van perfekte snit, wit hemp en das. Sy gesig is effens na regs gedraai, sy oë weg van die kamera af. Hy grynslag met klein, skerp tande, soos ’n haai. Daar is plooie om sy mond en oë, hy lyk na iets in die vyftig. Die hare is reguit teruggekam, miskien met behulp van jel of haarolie, sodat sy voorkop lank bo die donker wenkbroue strek. Hy is skoongeskeer.


    “Ken kaptein hom?”


    “Nog nooit gesien nie,” sê Griessel. “Hy’t niks bygeskryf nie?”


    “Niks. Hy het dit vir kaptein en vir generaal Afrika gestuur. En hy het die foto ge-save as ‘MK’.”


    “Hoe bedoel jy?”


    “Dit lyk of dit uit ’n koerant of iets ge-scan is, en toe save hy dit as ’n jpeg file met die naam ‘MK’.”


    “MK,” sê Griessel.


    “Dit kan tog nie Umkhonto we Sizwe wees nie. Dié ou is wit.”


    “Daar was wit ouens in Umkhonto,” sê Griessel.


    “Waar begin ons, kaptein? Dit kan enigiemand wees.”


    Hy dink ’n oomblik na. Kan dit ’n bankier of ’n sakeman wees in dié baadjie? Miskien ken Boshigo hom. “Kom ons e-mail die foto vir Bones.”


    “Ek kan dit MMS,” sê Fick, gaan sit en werk met die muis en die sleutelbord.


    “Ek bel hom solank,” sê Griessel en skakel Boshigo se nommer.


    “The man who never sleeps,” sê Bones toe hy antwoord, die klank van ’n TV-program op die agtergrond.


    “Ek is jammer, Bones …”


    “Moenie worry nie, Bennie. Wat kan ek doen?”


    Griessel verduidelik van die foto.


    “Hy speel games, nè,” sê Bones. “Wag, hier kom dit nou net deur …” Ná ’n paar oomblikke: “Sorry, Bennie, ek ken hom nie.”


    “Dankie, Bones. Ek wou net seker maak.”


    “Looks like a con man from the fifties,” sê Bones. “Or a loan shark …”

  


  
    


    40


    Hy kyk weer stip na die foto. Bones is reg. Daar is iets wat herinner aan ’n vorige era. Is dit die haarstyl?


    Dit is aan hom én John Afrika gestuur. Miskien weet die generaal wie dit is. Hy bel Afrika se nommer. Dit gaan direk na stempos. Hy laat nie ’n boodskap nie, hy sal môreoggend weer probeer. Dan bel hy vir Nyathi en Manie, om vir hulle oor die jongste verwikkelinge in te lig.


    Toe hy klaar is, vra hy vir Fanie Fick: “Sal jy my laat weet as daar nog iets inkom?”


    “Ek sal. O, en daardie naam wat kaptein gegee het: Ek het drie moontlike Calla Etzebeths op die NBR gekry …”


    “O. Ja … Die een na wie ek kyk, is so twintig,” sê Griessel.


    “O.K. Dit sal Carel Ignatius Etzebeth wees. En hy’s skoon. Geen rekord nie.”


    “Baie dankie,” sê Griessel en moet sy verligting wegsteek.


    “Sy selfoonnommer is ge-RICA. Moet ek dit plot?”


    Dit is die enigste manier hoe hy gaan uitvind hoe ernstig Carla met die Neanderdalman deurmekaar is. Maar dit is ’n misbruik van die Valke se tyd en mannekrag. “Julle is besig, dis seker nie die moeite werd nie,” sê hy.


    “Dis nie moeite nie, kaptein. Ek moet in elk geval sit en wag vir die ander data om deurgestoot te word.”


    * * *


    In die kelder, langs die BMW, kyk hy na sy horlosie. Dis half-twaalf. Hy bel vir Alexa om te sê hy is op pad.


    “Hallo, Bennie …” antwoord Ella in ’n fluisterstem.


    “Is alles O.K.?”


    “Ja, Alexa is fine. Maar sy het aan die slaap geraak. Moenie daaroor worry nie, sy was lekker moeg ná die dag se shop en alles. Ek dink nie ons moet haar wakker maak nie.”


    “Ek is jammer, dit was …”


    “Dis O.K. Ons het die nuus gekyk, ons weet julle kry swaar. Net tussen my en jou, sy het hierdie baie sexy rok gaan koop, en toe moes ons vir jou ’n ete maak, met kerse en alles. En Alexa kan glad nie kook nie – die eend is so taai, ’n mens kan dit omtrent nie kou nie. Maar sy wou dit vir jou doen, om dankie te sê. Ek dink sy het ook gehoop om vanaand … jy weet …” ’n Sameswerende suggestie in haar stem.


    Hy weet nie. “Hoe bedoel jy?”


    “Gebruik jou verbeelding, Bennie. Anyway, ek gaan hier by haar slaap, vanaand, ons praat weer môre … Sterkte, Bennie.”


    “Ek is …” sê hy, maar dan is die lyn al dood.


    Hy staan daar en hy sê, baie sag en met groot frustrasie: “Faux pas.”


    * * *


    Hy lê op sy rug in die donker, die lakens en komberse afgeskop in die hitte. Hy weet hy gaan sukkel om te slaap, al is hy terug in sy woonstel, al is die geluide sussend en bekend – sy pandjieswinkel-yskas onder, sy buurvrou se TV, en die verkeer se geruis in Annandalestraat. Want noudat die mal dag verby is, oorrompel sy woede vir die skieter hom, stadigaan, soos ’n gety wat inkom.


    Dit was eers met die lees van die laaste brief, saam met sy kollegas voor daardie skerm, dat hy die fokker regtig begin haat het. Die doos wat hom gebel het, wat aan die ander kant van die foon gesit en hom bedrieg het terwyl hy spartel en spook en skarrel en hardloop van die een vals hoop na die ander. Nie net hy nie. Mbali Kaleni het vanaand verlore gelyk, doodmoeg en wanhopig, want niks wil werk nie. En Musad Manie se stem toe hy met die generaal in Pretoria praat … Daar was vir die eerste keer ’n moedeloosheid daar, asof hy geweet het hulle is gedaan. Terwyl dié ding nog skaars begin het.


    En toe stuur hy daardie niksseggende, selfverheerlikende, verontskuldigende e-pos waarin hy die SAPD “grasie gee”. Soos ’n fokken lord.


    Watse soort mens doen dit?


    Watse soort mens bel die polisie om ’n rooftog te kom keer, en skiet dan een van hulle dood? Dis die laagste vorm van lafhartigheid.


    As hy regtig dink die SAPD beskerm iemand, hoekom sê hy dit nie vir die media nie? Hoekom gee hy nie sy inligting en sy suspisies en sy aantygings vir die koerante nie? Hy moet tog weet hulle sal daarop toesak soos aasvoëls en weer probeer om die karkas van die SAPD te verskeur.


    Jissis.


    Hy weet dis nie net die skieter nie, dis die hele Sloet-saak, die frustrasie, die druk, die alles probeer en nêrens kom nie, die hardloop in sirkels, die magteloosheid. Hy haat dié soort sake waar daar net niks is nie – jy werk soos ’n blinde in die donker.


    En dan kom die skieter en hy maak alles nóg moeiliker, die skreiende onregverdigheid wat deur hom brand, wat sy haat stook.


    As dit sy keuse was, het hy hom afgevee aan die forensiese sielkundige se raad en het hy vir die gemors teruggeskryf. “Jou lafaard, jy speel speletjies, jy lieg, jy kruip weg agter naamlose e-posse en raaisel-foto’tjies, jy sluip rond in ’n fokken Kia en skiet polisiemense wat hulle ondankbare werk probeer doen. Omdat jy die een of ander ding het met kommuniste en Hanneke Sloet se dood. Jy dink jy’s hierdie moerse hero, maar jy het nie die guts om hier voor ons te kom staan en te sê dís wie ek dink vir Sloet doodgemaak het nie. Vir wat? Omdat jy ’n siek fok is wat dink jy’s die Messias, omdat jy weet die fokken media geniet elke oomblik. Laat ek nou vir jou sê, jy is niks, jy is ’n lamsak, ’n papbroek, jy is ’n volslae en algehele doos en ek gaan vir jou so diep en so lank bêre, tussen mense wat jou só gaan opfok dat jy gaan wens jy het jou fokken tripel-twee-moffie-geweertjie gevat en jou breins oor jou pruikie uitgeblaas.”


    So sterk voel hy die woede dat hy wil opstaan en sy ou skootrekenaartjie wat hy destyds op ’n polisieveiling gekoop het, wil gaan uithaal en op die sleutelbord wil gaan slaan tot hy die e-pos wegstuur, en hy wonder skielik, waar kom dit nou vandaan, hierdie kwaad?


    Maar hy weet.


    Hy sug, skuif die kussing, draai op sy sy.


    Dit kom al van gisteraand af. Toe hy vir Alexa sit en vertel het van sy dag.


    Die eerste keer in sy lewe. Hy’t dit nooit gedoen toe hy met Anna getroud was nie. Hy wou die moord en die doodslag van haar en die kinders weghou, wou net een plek gehad het wat normaal en onbesoedeld is.


    En gisteraand, toe besef hy – vlietend en teësinnig – dit is ’n soort uitkoms, dié aflaai van ervarings en frustrasies. ’n Soort verligting, om vir iemand te vertel. Hy het vir die eerste keer regtig besef wat Dok Barkhuizen bedoel het met “moenie jou werk so internaliseer nie”.


    En die ding wat in daardie oomblik, in sy gesprek met Alexa, op hom kom lê het, was hoe anders sy lewe kon gewees het as hy nie van die begin af so stomdom was nie. Hy het die hele dag daarvan weggeskram, maar nou moet hy erken: Anna sou geluister het. Anna sou gesimpatiseer het, Anna sou verstaan het as hy saans by die huis gekom het en vir haar vertel het van alles: die dood, en hoe bang dit hom maak. Die bloed en die reuk en die lewelose, weerlose liggame van kinders en vroue en ou mense, en die wete dat dit is wat mense aan mense kan doen. Die druk. Die spanning van alles – die min geld, die lang ure, die verwagtinge van slagoffers se naasbestaandes, en base. En die smaad van die publiek en die media.


    En as hy dit alles met Anna kon deel, het hy tien teen een nooit begin suip nie, en Anna sou hom tien teen een nie gelos het nie, en hy sou vanaand agter haar blad in hul huweliksbed kon gelê het, sonder hierdie frustrasie en haat wat hy voel.


    En hy het gedink hy is oor die hele egskeiding-ding.


    Die lewe is nie eenvoudig nie. En dit help hom niks om só te redeneer nie. Veral nie vandag nie, want hy is gatvol.


    Vandag, in Manie se kantoor, ná die konferensiegesprek met Ilse Brody, die sielkundige, het Cloete vir hulle goed voorgelees wat van die internet af kom. Mense wat op skieter-nuusberigte reageer, wat Tweet en Facebook, en hulle het almal daar gesit en die skreiende onregverdigheid gevoel, want daar was net hoon.


    En hy wat Griessel is, het gesit en dink, dit is hoe dit by die Valke gaan wees: groot sake, groot publisiteit, groot druk. En net mooi fokkol waardering. Die SAPD kan doen wat hulle wil, hulle kan die een saak ná die ander oplos, hulle kan die misdaadstatistieke stadig maar seker begin afwaarts druk, maar hulle gaan nie in sy leeftyd dank of respek kry nie.


    En hy het nie ’n keuse nie, hy sal dit moet vat. Want dis al wat hy is. ’n Poliesman. Hy kan niks anders doen nie. En hy wil ook nie. Maar die fok weet, as jy vorentoe kyk en net moeilikheid sien, dan wonder jy, is dit alles die moeite werd?


    En hy het gedink miskien kan hy vanaand met Alexa daaroor praat. Miskien sou dit help om van die goed uit sy kop uit te kry.


    Alexa, wat ’n sexy rok gaan koop het en ’n ete gekook het en kerse aangesteek het.


    En toe aan die slaap geraak het, want die skieter het sy hele aand opgefok.


    Ek dink sy het ook gehoop om vanaand … jy weet …


    As Ella bedoel het wat hy dink sy bedoel het …


    Jissis. Hy’t amper ’n jaar laas ’n knippie gehad, twee weke gelede toe word hy op hierdie selfde bed wakker van’n droom waar hy en Alexa kaal lê en vry, sy hande oral oor haar, en alles voel net reg.


    Vanaand kon daardie droom werklikheid geword het. As dit nie vir die skieter was nie.


    Die doos.

    Die eerste wending kom halfses in die oggend, toe hulle vir Griessel bel.


    Hy kom skielik uit die diep slaap, vat en vervat na die selfoon op sy bedkassie, stamp dit tot op die vloer. Hy kry dit eindelik, hande-viervoet op die mat, in die hande. “Hallo?” Sy mond is droog en sy stem hees.


    “Bennie, ek is baie jammer om jou wakker te bel …” sê Van Wyk van IMC.


    Griessel kom orent, gaan sit op die bed. “Het julle iets gekry?”


    “Die ou op die foto. Hy’s ’n Rus. En hy het vir Sloet geken.”


    “ ’n Rus.” Henry van Eeden was reg. “Wie is hy?”


    “Makar Kotko. Soos in ‘MK’.”


    “Makar Kotko,” proe hy aan die vreemde naam. “Waar pas hy in?”


    “Bennie, die brigadier en Nyathi is ook op pad. Die ding is ’n bietjie sensitief. Ek wil nie te veel oor die foon sê nie …”


    Hy het nie lus vir “sensitief” nie. Nie dié tyd van die oggend nie. Hy onderdruk ’n sug en sê: “Ek is nou daar.”


    * * *


    “Uyesu,” sê Nyathi.


    Hulle kyk in ongeloof na die foto, uitgedruk op gewone A4-papier. Die resolusie is nie baie goed nie. Makar Kotko, net soos hy op die skieter se foto verskyn, maar nou in die wyer konteks van drie ander mense. Kotko is in die middel, skud die hand van die man langs hom. Twee ander, op die punte, kyk glimlaggend toe.


    Manie vee net met sy hand oor sy voorkop.


    “That’s why I called you so early,” sê Van Wyk.


    “Dit was die regte ding,” sê Manie. Hy lyk oud, die lyne op sy gesig is vanoggend diep.


    “Dis die Jeugliga-ou?” vra Griessel en wys na die man met wie Kotko bladskud, want hy is nie doodseker nie.


    “Dis reg,” sê Van Wyk.


    “Edwin Baloyi,” sê Manie verwytend.


    “Secretary-general of the ANC Youth League,” sê Nyathi verstom. “The motormouth …”


    “Nou wie is Kotko?” vra Manie, en hou dan sy hand in die lug. “Nee, vertel my eers mooi hoe julle by dié foto uitgekom het.”


    Griessel weet wat hy bedoel. Dit is voorsorg, sodat Manie hoër op kan verduidelik wanneer dié sirkus begin.


    “Ons het laas nag Sloet se selfoonrekords van verlede jaar deur die stelsel gesit,” sê Van Wyk. “Ons het by Desember begin, en van daar af teruggewerk, want ons redenasie was dat die maande nader aan haar dood belangriker is. En dit was ook so. In Desember was daar sestien nommers wat nie gepas het by wat ons op rekord het van haar familie, haar kollegas, haar vriende of haar werksverpligtinge nie. Toe vat ons hulle van ’n kant af, en vergelyk dit ook met haar bankstate en kredietkaartrekening om goed op te klaar. Vyftien van hulle het sin gemaak. Eiendomsagente, oordragprokureurs, haar bankbestuurder, die verhuisingsmaatskappy, die munisipale kantore, ensovoorts, ensovoorts. Maar een nommer, ’n selfoon, wou nêrens pas nie. Iemand wat haar gebel het, op Saterdag agtien Desember, Maandag twintig Desember, en Woensdag twee-en-twintig Desember. Bennie het vir ons gesê ons moet spesifiek na die twee-en-twintigste kyk, dalk ’n Russiese persoon wat haar gebel het. Dié ou het haar drie keer gebel op die twee-en-twintigste. Om kwart voor ses die middag, die gesprek het sewentig sekondes geduur. Toe bel hy weer om ag-dertig, sy het nie geantwoord nie en hy het stempos gelos, en die laaste een was tien-een-en-veertig, ook onbeantwood, ook na stempos toe. En toe ons die naam sien, toe begin ons wonder, want dit klink Russies en die voorletters is MK. En toe ons hom google, toe kom ons op die foto af.” Van Wyk beduie na die afdruk wat voor hulle lê. “Dis dieselfde een wat die skieter gestuur het, behalwe dat hy dit ge-crop het om net vir Kotko te wys.”


    “Wie is hy?” vra Manie.


    “Brigadier, ons het hom so net ná vyf vanoggend eers begin navors, so daar is nog nie baie nie. Sy volle name is Makar Vladovich Kotko. Hy is ’n Russiese burger, en ’n direkteur van ZIC. Zoloto Investment Corporation. Dis ’n Suid-Afrikaanse maatskappy – hulle het baie min inligting op hulle website, dit lyk of hulle konsultante is. Maar ZIC is ’n volfiliaal van MZ. Dit staan vir Magadan Zoloto, of Magadan Gold, ’n Russiese mynmaatskappy.”


    “Wat soek hy op dié foto saam met Baloyi?” vra Manie met ’n stemtoon wat sê hy wil nie regtig die antwoord hoor nie.


    “Die foto het in Augustus verlede jaar in Hlomelang verskyn, die amptelike internetkoerant van die Jeugliga. Kotko het hulle kantore besoek om ’n skenking te maak. Namens ZIC. Vyfhonderdduisend rand.”


    “Uyesu,” sê Nyathi weer.


    “Dis nie al nie, brigadier,” sê Van Wyk. Hy sit nog ’n uitdruk tussen hulle neer – ’n nuusberig. Die opskrif lees Russian interest in SA mining? “Dit kom uit Mining Weekly van November verlede jaar. Blykbaar is Kotko se ZIC besig om te kyk na beleggings in van ons mynmaatskappye. En Gariep Minerals is een van hulle.”


    Manie kyk na Griessel. “Gariep is deel van die hele BEE-ding?”


    “Dis hoe hy vir Sloet kon ontmoet het, brigadier.”


    Brig. Manie lees die nuusberig, dan kyk hy weer na die foto, lank en uitdrukkingloos. “Hoe weet ons die skieter neuk nie al weer met ons nie?” vra hy eindelik.


    “Ons weet nie. Maar dit lyk of Kotko hier in die omgewing van vyftig jaar oud is. Hy kom definitief uit die Russe se kommunistiese era,” sê Van Wyk.


    “En hy het Sloet goed genoeg geken om haar selfoonnommer te hê,” sê Griessel. “Sy was nie die soort vrou wat dit sou uitdeel nie.”


    “Is Kotko in die Kaap?”


    “ZIC se kantore is in Sandton. Volgens hulle website. Ons het Kotko se selfoonrekords aangevra, brigadier. Ons sal moet kyk of hy in die Kaap was ten tyde van Sloet se dood.”


    “What worries me,” sê Nyathi, “is why the shooter says the SAPS is protecting Kotko. And then sends us a photo cropped from a Youth League meeting.”


    Manie sug. “Dis ’n mynveld, en ons sal baie versigtig moet trap. Bennie, kry vir Bones. Hy sal moet kom help.”


    “Ons sal vir Mbali ook moet sê, brigadier. Want iewers tussen die Rus en Sloet staan die skieter.”


    * * *


    Die tweede wending kom teen halfsewe, toe Van Wyk in Griessel se kantoor instap. Sy oë is rooi van die min slaap. Hy plaas ’n paar velle papier op die lessenaar en sê: “Kotko het dalk bande met die Russiese mafia.”


    “Faux pas,” sê Griessel en skryf vervaard notas in sy boekie.


    “Dis alles hierin,” sê Van Wyk en tik op die uitdrukstukke. “Magadan Gold behoort aan Arseny Egorov. Egorov is wat hulle ’n oligarg noem, ’n biljoenêr wat sy geld gemaak het ná die val van kommunisme. Niemand weet mooi hoe hy begin het nie, maar hy het later ’n mediamaatskappy gekoop, en toe mynwese, en olie. Hy het verlede jaar uit Rusland padgegee, want Putin se mense ondersoek hom vir ‘onreëlmatighede’. Nou bly hy in Engeland, maar daar is ’n hele paar stories in die Wall Street Journal en Fortune oor sy bande met die Solntsevo Broederskap. En dis georganiseerde misdaad. Moeilike ouens …”


    Griessel sê: “Ons moet dit na oom Skip toe vat.” Want kol. Skip Scheepers van die Valke se Georganiseerde Misdaadgroep is al verby aftree-ouderdom, maar die DPMO het hom gevra om aan te bly weens sy ensiklopediese kennis van internasionale bendes.


    “Ek het oom Skip klaar laat bel. Hy en Bones gaan na alles kyk.”


    * * *


    Die derde wending is elf minute later.


    Kol. Zola Nyathi, met ’n streng gesig en ’n kortaf “Please come with me,” kom haal vir Griessel en loop na brig. Manie se kantoor toe.


    Toe hulle instap, kyk genl. Afrika op van waar hy sit. Griessel kan die afkeer en teleurstelling sien, asof Afrika hom nie daar wil hê nie. Die eerste ding wat hy wonder, na aanleiding van Nyathi en Afrika se houdings, is of hulle uitgevind het van sy misbruik van die IMC se stelsels om die Neanderdalman te bekyk. Sy moed sak.


    “Bennie,” groet Afrika stug.


    Nyathi maak die deur agter hulle toe. Brig. Manie sê: “Kom sit.”


    Griessel groet, en probeer aan verskonings dink. Hy en Nyathi neem hul plekke in, weerskante van Afrika.


    “Generaal, herhaal asseblief wat jy vir my en kol. Nyathi gesê het,” sê Manie.


    Dit neem ’n rukkie voor Afrika reageer. Met sy oë op die vloer gerig sê hy: “Ek ken vir Kotko.”


    Dié woorde is glad nie wat hy verwag het nie. Griessel sê amper: “Ekskuus?”


    Afrika maak ’n klein handegebaar. “Ek wil dit op rekord hê dat ek nie geweet het Kotko het enige kontak met Sloet gehad nie. Ek wil dit op rekord hê dat ek nie geweet het hy is die kommunis waarvan die skieter geskryf het nie. En ek wil dit op rekord hê dat ek uit my eie uit hierdie inligting kom oordra.”


    “Dis goed so, generaal. Vertel ons asseblief hoe jy vir Kotko ken.”


    Emosies kom en gaan oor John Afrika se gesig. “ ’n Mens maak foute, Musad,” sê hy. “Ons maak almal foute …”

    Afrika steek sy hand in sy baadjie en haal ’n toegevoude papier uit. Hy maak dit oop, kyk daarna, haal diep asem en sê plegtig, asof hy in die hof getuig: “Op die oggend van Donderdag 23 September verlede jaar het ek ’n oproep ontvang van ’n lid van die Ministeriële Komitee. Die persoon het my …”


    “Die Polisie se Ministeriële Komitee?”


    “Ja. Die persoon het my gevra om behulpsaam te wees met ’n versoek van ’n meneer Makar Kotko …”


    “Wie is die persoon, generaal?”


    “Musad, ek gaan nie nou vir jou sê nie.”


    Manie sit net, versteen en emosieloos.


    “Die persoon het my gevra om te help met ’n versoek van dié Kotko, wat in daardie stadium heeltemal onbekend was aan my. Ek het kort daarna ’n oproep van Kotko ontvang, wat my genooi het om die middag saam met hom te gaan eet. Ek het dit gedoen. Kotko het vir my gesê hoeveel van die mense in die regering hy ken, sedert die struggle-dae. En dat hy ’n sakeman is wat nou in Johannesburg bly, en in die ekonomie belê. En toe vra hy my om te help met twee van sy vriende. Die twee …” Afrika raadpleeg die papier in sy hand “ … was Fedor Vazov en Lev Grigoryev, wat die vorige aand, 22 September, deur die Table View-stasie gearresteer is ná ’n klag van aanranding in ’n nagklub. Hulle was nog steeds in aanhouding. Kotko het gesê hy glo die hele ding is ’n misverstand, een van daardie goed waar al die betrokkenes so ’n bietjie te veel gedrink het. En hy en die lid van die Ministeriële Komitee sou dit baie waardeer as ek dit kan oplos. Ek het ná die ete die stasie gebel. Die SB het bevestig dat dit ’n kroeggeveg was, en dat dit moeilik sou wees om ’n saak teen die verdagtes te maak. Ek het hom gevra om hulle vry te laat, en die saak te laat vaar. Dit is toe gedoen.”


    “That’s all, general?” vra Nyathi met verligting in sy stem.


    Afrika skud sy kop stadig. “No, Zola, that is not all.” Hy kyk weer na die notas. “Ek het op 29 September verlede jaar geld gaan trek by ’n ATM in Langstraat. Ek het opgemerk dat die saldo op my tjekrekening groter is as wat ek gedink het. Ek het by die bank ingegaan, en ’n staat getrek. Toe sien ek daar is ’n bedrag van vyf-en-twintigduisend rand inbetaal op die sewe-en-twintigste. Ek het navraag gedoen oor waar die geld vandaan kom, en die bank het vir my gesê dit kom van die Isando Friendship Trust af. Ek het gesê dit moet ’n fout wees, en toe sê die bank ek moet die Trust kontak. Maar ek kon hulle nêrens opspoor nie.”


    Afrika vou die papier stadig op. “Ek het vir Kotko gebel, want ek het vermoed dat hy agter die geld gesit het. Toe sê hy dis net ’n dankie. Vir my hulp. Toe sê ek, ek kan dit nie aanvaar nie, hy moet asseblief reël dat dit teruggevat word, of hy moet vir my die Trust se rekening gee dat ek dit kan oorbetaal. Toe lag hy net en sê hy weet nie of dit gedoen kan word nie, hy sal moet uitvind. Hy het nie na my toe teruggekom nie.”


    Stilte daal neer. Buite fladder ’n duif by die venster, en gaan sit op die vensterbank.


    Nyathi sug diep. “Do you know what ‘isando’ means, general?”


    “No, Zola.”


    “It means ‘hammer’ in Xhosa. And Zulu.”


    “I see.”


    “General, you had no idea that Kotko was the communist the shooter was referring to?”


    “No. Not at all.”


    “I have to ask, when you brought the Sloet case to us, and the e-mails, why did you specifically ask for Bennie and Mbali to work on the investigations?”


    “Because I know how brilliant they are.”


    “It’s not because you recommended Bennie to us in December? And you thought he owed you?”


    “Look, Zola, I understand that you have to ask these questions, but I’m telling you that is not true.”


    “And you are the only one who knows what happened to Mbali in Amsterdam. You got her on the Dutch training programme when she was still working at Bellville, and the Dutch reported back to you.”


    Afrika gooi sy hande in die lug. “Ek weet hoe dit lyk. Maar ek sê nou vir julle, dis nie hoe dit is nie.” Hy kyk vir die eerste keer vir Griessel. “Bennie, jy ken my … Musad, ek en jy kom al ’n lang pad. Jy weet ek sal nie so iets doen nie. Sê vir hulle.”


    Manie vou sy groot hande saam. “Generaal, hoe weet ’n wit Afrikaanse regse van jou band met Kotko?”


    “Ek het nie ’n band met die man nie …”


    “Hoe weet hy, generaal?”


    “Ek wéét nie. Ek meen, ons het saam gaan eet by Balducci’s. Die wêreld loop daar verby. En ek sal nie weet met wie Table View se SB gepraat het nie.”


    Manie knik nadenkend. “Was daar enige kontak tussen jou en Kotko sedert die skieter begin e-posse stuur het?’


    “Ek het sedert September nog nooit weer met hom enige kontak gehad nie.” Beswaard.


    “Weet die persoon in die Ministeriële Komitee van die skieter se e-posse?”


    “Nee.”


    “Wat gaan gebeur as ons vir Kotko wil arresteer?”


    Afrika kyk na die duif op die vensterbank, en skud sy kop. “Here, Musad, dit gaan ’n gemors afgee. Hy’t konneksies …”


    “Dink vir ’n oomblik aan die gemors waarin ons is, generaal. As ons hom arresteer, is dit ’n see van politiek en drama. En nog ’n mediasirkus, want die hele wêreld gaan daardie foto van hom en Baloyi kan sien. As ons dit nie voor vieruur doen nie, skiet die mal blikskottel vanaand nog een van ons mense.”


    * * *


    Nadat die generaal uit is, laat Manie vir Mbali kom en dra die nuus aan haar oor.


    “Hayi,” fluister sy in ongeloof en teleurstelling.


    “Ewe,” sê Nyathi en sit sy hand op haar skouer.


    “Of ons dit nou wil weet of nie, ons werk teen die tyd,” sê Manie. “Bennie, jy sal moet opvlieg Gauteng toe, ek sal dat Mavis uitvind hoe gou jy op ’n vlug kan kom, maar ek dink jy moet solank ’n tas gaan pak. Ek gaan met die DPMO in Johannesburg praat, dat hulle vir Kotko kan opspoor en dophou. Vaughn kan hierdie kant koördineer, ons moet genoeg skietgoed hê as jy hom ondervra, daardie foonoproepe in Desember is nie genoeg nie.”


    “Dis reg, brigadier.”


    “Mbali, alles dui daarop dat die skieter geweet het van John Afrika en Kotko se dinge, dit is ons beste kans om hom vas te trap. Jy en Vaughn sal moet bymekaar bly, want die twee goed loop nou saam. Maar begin by Table View-stasie. Kyk na mense wat in September verlede jaar daar was, wat intussen oneervol ontslaan is, of ondersoek word.”


    Sy knik plegtig.


    Die brigadier kyk na sy horlosie. “Ons sal teen twee-uur, halfdrie ’n mediavrystelling oor Kotko moet uitkry, dat dit op die radio en die internet kan kom. Daar sal nie vandag ’n poliesman geskiet word nie.”


    * * *


    Toe Griessel klaar vir Cupido op die hoogte gebring het, sê hy: “Vaughn, my selfoon het nie ’n luidspreker-ding nie. Kan jy vir Hannes Pruis bel dat ons al twee kan hoor wat hy sê?”


    “No problem. Het jy die nommer?”


    Griessel gee dit vir hom.


    Cupido bel, draai die foon om en sit dit onderstebo op sy lessenaar. Die lui is duidelik hoorbaar.


    “Sal hy kan hoor as ek praat?”


    “Easy.”


    “Hallo?” antwoord die prokureur ergerlik, waarskynlik omdat dit net ná sewe in die oggend is.


    “Meneer Pruis, dis Bennie Griessel van die Valke …”


    “Ja, kaptein,” sê hy sonder enige geesdrif.


    “Ons wil graag meer weet van Silbersteins se konneksie met ’n meneer Makar Kotko van ZIC …”


    Die stilte op die lyn bevestig Griessel se vermoede.


    “Meneer Pruis, jy weet van wie ek praat?”


    “Ek … die naam klink bekend …”


    “Meneer Pruis, jy sal vir ons moet kom verduidelik hoekom jy inligting oor Kotko en sy verhouding met Hanneke Sloet van ons weerhou het.”


    “Ek het niks weerhou nie, kaptein. Hoe moes ek geweet het hy is relevant?” Maar Pruis is op die verdediging.


    “Julle doen so baie navorsing, julle het seker geweet Kotko is deurmekaar met georganiseerde misdaad?”


    Pruis antwoord nie.


    “Jy het veertig minute om by ons kantore te kom aanmeld,” sê Griessel. “Of ek bring ’n lasbrief, en die hele span van die Valke se Georganiseerde Misdaadgroep.”


    Griessel en Cupido staan vir die onderstebo selfoon en kyk. Dit neem ’n rukkie voor Pruis antwoord: “Wat is julle adres?”


    “Ons is in die boek. Vra vir kaptein Vaughn Cupido as jy aankom.” Dan beduie hy vir Cupido om die oproep te beëindig.


    Cupido grynslag, tel die foon op, en skakel dit af.


    “Jy gee hom hel, Vaughn. Hy het geweet, van die begin af, en hy het niks gesê nie.”


    “Ek kan hom nie die Cupido treatment gee as Mbali by is nie, Benna.”


    Griessel snap. “Dan laat jy haar eers inkom nadat jy die fokker klaar laat praat het.”

    Om halfag ry hy na sy woonstel om sy tas te gaan pak. Die verkeer op die N1 stad toe is druk en stadig.


    Hy dink aan John Afrika, Hy het hom jammer gekry daar in Manie se kantoor. Afrika was nog altyd net goed vir hom. Reguit. Regverdig. Afrika het in hom geglo toe die res van die SAPD hom as ’n dronklap afgeskryf het. Afrika en Mat Joubert. En Mat is uit die Diens uit.


    Die ding is, hy weet nie of hy vir Afrika kan kwalik neem nie. Wat doen jy as ’n parlementslid jou bel en sê, help ’n bietjie? Jy’s bruin en aan die verkeerde kant van regstellende aksie, jy’t ’n vrou en kinders, ’n huispaaiement. Jy is in jou vyftigs, dalk nog vyf, ses jaar se diens oor, jy hoop op miskien nog een laaste bevordering om die pensioen nog so ’n hupstootjie te gee …


    Afrika het probeer om die geld terug te gee. En die Russe se dronk-en-baklei-ding was ’n niksseggende klag.


    Wat sou hý gedoen het as iemand vyf-en-twintigduisend in sy rekening inbetaal en dis ’n helse adminstratiewe rompslomp om dit te wil teruggee? Terwyl Carla se studiegeld en Fritz se skoolgeld en Anna se onderhoud en sy nuwe duur kleertjies betaal moet word. Hoe lank en hoe hard sal hý aanhou sukkel om die terugbetaling te maak?


    Het Afrika die volle waarheid vertel? En wat het Manie en Nyathi vermoed, Saterdagaand al, toe Die Giraffe in sy kantoor gesê het: “You find any monkey business anywhere, you come to us …”? Mbali het Sondag by Groentemarkplein vir hom gevra waarom hulle háár op die skieter-saak gesit het. Almal het vermoedens gehad, behalwe hy.


    Die Valke is ’n ander wêreld. En hy staan nog so half buite.


    Wat gaan hulle nog oopkrap? Vir wie op die Ministeriële Komitee beskerm Afrika?


    Dis sy eerste proesel groot politiek, sy eerste smaak van in die knyptang wees.


    Hierdie land is nie eenvoudig nie.


    Laat hy hom by die saak bepaal. Henry van Eeden se woorde: “Toe vra ek of alles O.K. is, en toe sê sy, ja, net ’n orige Rus.”


    En Sloet se vriendin, Sam Grobler: “Alle mans het ’n ding gehad vir Hanneke.” En Griessel kan dit verstaan, as jy na daardie foto’s kyk, die smeulende sensualiteit.


    Makar Kotko het Sloet iewers ontmoet. En toe soek hy haar lyf, en hy bel haar. Oor en oor. Maar hy was nie wat sy wou gehad het nie. Toe sê sy “nee”.


    Of het sy? As hy dink aan daardie vibrator, die pornografiese flieks, Roch wat vertel het van haar drifte: As sy geweet het van Kotko se verbintenis met georganiseerde misdaad, as sy gehou het van die risiko …


    Nee. As hy die middeljarige Rus met daardie klein tandjies en die teruggekamde hare vergelyk met Egan Roch. Dit kan nie wees nie.


    As sy vir Kotko “nee” gesê het, is dit motief vir moord?


    Sou sy vir hom die deur oopgemaak het?


    Dis die groot vraag.


    Miskien. As hy vir haar van ekonomiese waarde was. Of vir Silberstein Lamarque.


    In Roelandstraat op word sy gedagtes onderbreek toe Nyathi bel.


    “Bennie, we’re sending Bones with you to Jo’burg.”


    En hy verstaan dadelik. Dit is beter so. ’n Swart speurder is in die omstandighede veel meer polities korrek.


    * * *


    Sy klere-opsies is beperk. Hy het verlede week laas wasgoed gedoen, danksy die ondersoek en sy oorslapery by Alexa. Sy hele lewe is deurmekaar. En vir hoe lank moet hy pak?


    Hy haal sy verslete tas uit. Hy haat die ding, te veel slegte herinneringe – dis die een wat hy gepak het toe Anna hom destyds uit die huis gejaag het. Sy lewe wat so onstellend maklik in ’n koffer gepas het. Dit was die donkerste van tye: die onttrekkingsimptome ná meer as ’n dekade se drink. Huisloos, haweloos, gesinloos, moedeloos.


    Maar darem nie reddeloos nie.


    En kyk waar is hy nou. Nog staande.


    Hy pak al sy skoon klere in. Trek sy nuwe baadjie aan, sodat hy nie sy Kaapse kollegas by die Valke daar bo in Gauteng in die skande sal steek nie.


    Dan bel hy vir Alexa om haar te sê.


    * * *


    “Wat is jou moeilikheid?” vra Cupido vir Hannes Pruis.


    Hulle sit in die kleinste DPMO-kantoor wat Cupido kon kry, in verslete stoele. Pruis sit met sy rug deur toe, Cupido net ’n halwe meter weg, sy gesig so naby moontlik aan die prokureur.


    “My moeilikheid?” vra Pruis gegrief, maar die meerderwaardigheid van gister is afwesig. Daar is spanning in die man.


    “Ja. Jou moeilikheid. Kaptein Griessel het jou loop vra oor die kommuniste. Gister toe vra ek weer, vir jou en jou lawyer-maatjies, ma’ toe weet julle niks. Seker gedink ons is ’n klomp fokken moroon-poelieste, sal nie uitvind van Kotko nie.”


    “Dit is regtig nie nodig om te vloek nie.”


    “Nou besluit jy wat nodig is? Jy, wat oopoog staan en lieg, terwyl dit een van jou mense is wat met ’n moerse yster gesteek is? Wa’s jou morality? Wa’s jou conscience? Of ruil jy dit in as jy jou lawyer-liksens kry?”


    “Kotko is nie ’n kommunis nie.”


    “Daai’s jou defence? The best you can do?”


    Pruis se hande beweeg moedeloos. “Maar hy ís nie. Hy’s ’n sakeman. ’n Kapitalis … ”


    “Jy’s pretty pathetic. Wa’ het hulle ontmoet, Kotko en Sloet?”


    “In Johannesburg.”


    “When?”


    “Vrydag sewentien Desember.”


    “Go on.”


    “Ek en Hanneke het ’n Ingcebo-vergadering bygewoon in Johannesburg. Daar was ’n skemerkelk, agterna, in die Radisson Blu in Sandton.”


    “Dis ’n hotel?”


    “Ja.”


    “Wie was almal daar?”


    “Mense van al die betrokke partye. Ingcebo, Gariep, SA Merchant Bank, die ander regsfirmas …”


    “En toe?”


    “Toe is Kotko ook daar. Saam met ’n paar politici.”


    “Watter politicians?”


    “Jeugliga-mense. Edwin Baloyi. ’n Paar ander.”


    “En toe?”


    “Toe sien Kotko vir Hanneke. Toe kom praat hy met haar. En …”


    “Hoekom?”


    Pruis haal sy skouers op. “Hoekom dink jy? Hanneke was ’n aantreklike vrou.”


    “So hy wou haar opchat?”


    “Dis hoe dit gelyk het.”


    “Wa’ was jy?”


    “Ek het by Hanneke gestaan.”


    “En toe?”


    “Toe hy hoor wat sy doen, toe sê hy hy wil namens ’n kliënt ’n aandeel in Gariep koop, en of ons belang sal stel om die kontrak te hanteer.”


    “And you obviously said: Yes, please.”


    “Dit is wat ons doen, kaptein. Ons hanteer kontrakte.”


    “Wie was sy kliënt?”


    “Magadan Zoloto. Die Russiese mynhuis.”


    “Wanneer het jy uitgevind Kotko is ’n Russian?’


    “Daardie aand.”


    “In Johannesburg.”


    “Sandton.”


    “Now there’s a difference?”


    Pruis reageer nie.


    “En wanneer het jy uitgevind hy’s organised crime?”


    “Volgens ons due diligence was ZIC skoon.”


    “En Magadan?”


    “Die bewerings teen meneer Arseny Egorov is net dit. Bewerings.”


    “O. Dis ménéér Egorov. Wanneer het julle van die bewerings teen hom gehoor?”


    “Die Maandag.”


    “Watter Maandag?”


    “Die twintigste Desember.”


    “Het Hanneke Sloet vir jou gesê Kotko het haar op daardie Saterdag gebel?”


    “Ja.”


    “En op die Maandag?”


    “Ja.”


    “Wat het hy vir haar gesê?”


    “Hy het gesê hy kom Kaap toe, hy wil haar uitneem vir ete.”


    “En wat het sy gesê?”


    “Sy het gesê haar skedule is vol. Sy was besig om te pak. Vir die trek. En vir Kersfees by haar ouers.”


    “Sy’t vir jou alles kom vertel?”


    “Ja. Sy het vermoed Kotko se belangstelling was … nie noodwendig sakegedrewe nie.”


    “Sakegedrewe. Fuck sakes. En toe?”


    “Toe nooi ons hom na ons kantore toe. Op Woensdag 22 Desember.”


    “What time?”


    “In die oggend. Tien tot twaalf.”


    “Despite the fact dat julle toe al weet van die organised crime connections.”


    Pruis knik effens.


    “Toe kom hy?”


    “Ja.”


    “What happened?”


    “Hy het ons opdrag gegee om ZIC te verteenwoordig in verkryging van ’n aandeel in Gariep Minerals. Ons het die opdrag aanvaar, en die kostestruktuur bespreek.”


    “And how much was in it for you?”


    Pruis kyk anderpad.


    “How much?”


    “Vyftien.” Onwillig.


    “Miljoen?’


    “Ja.”


    “Sweet Jesus. Het jy geweet hy’t daai middag en aand vir haar drie keer gebel.”


    “Ja.”


    “The man was basically stalking her.”


    “Ja.”


    “And yet you never thought of telling us? Want julle werk nou nog op die groot Kotko-kontrak, en dis vyftienmiljoen in julle sakke, en jy sal liewer dat ’n moordenaar vry loop as wat julle ’n fokken sent verloor. You disgust me, you know that? Was Kotko in die Kaap die dag van Sloet se dood? Die agtiende Januarie?”


    Pruis se lippe raak dun. Hy kyk anderpad.


    Cupido weet wat die antwoord gaan wees.

    Cupido maak die klein kantoortjie se deur agter hom toe en bel vir Griessel.


    “Wa’s jy, Benna?”


    “Op die N1. Ek is oor tien minute daar.”


    “Kotko was in die Kaap op die agtiende, die dag van haar dood. Hy’t ’n vergadering gehad met Silbersteins en Sloet, net voor lunch. ’Cause they had to discuss his contract. Ma’ hy het die hots gehad vir haar, big time.”


    “Jissis,” sê Griessel.


    “Hy’s ons man, Benna.”


    “Maar wat was sy motief?”


    “Again, I think it’s rejection, Benna. Sy wou hom nie njaps nie.”


    “Wat van die wapen wat hy op die vloer neergesit het? Wat wou hy by haar vat? Jy het gister gevra: What did she have?”


    “Maybe wou hy net check of sy dood is …”


    “Ons gaan in die omstandighede meer as dit nodig hê.”


    “True. O.K. Leave it to Beaver. Kom loer in as jy hier is.”


    Cupido bêre die foon en maak weer die deur oop. Pruis sit met sy selfoon, besig om ’n SMS te tik.


    “Wat maak jy?”


    “Ek laat my kollegas weet waar ek is.”


    “As ek jou vang dat jy een fokken woord oor dié investigation laat slip, sluit ek jou fokken toe.”


    “Wil jy lees?” Hy hou die foon dat Cupido kan sien.


    By Valke. Kanselleer alles vir vandag.


    “O.K.”


    Pruis stuur die SMS.


    Cupido sê: “Why did he kill her?”


    “Hoekom dink julle dit was hý?”


    “Because a lot of things fit. Wat het sy op hom gehad?”


    “Hoe bedoel jy?”


    “Jy’t gesê julle het uitgevind hy was organised crime. Het julle dit, like, as leverage gebruik? ’n Groter slice van die pie?”


    “Nee. Ons doen dit nie.”


    “Ja, sure.”


    “Ons doen dit nie.”


    “So why did he kill her?”


    “Ek weet nie.” Maar hy oortuig nie vir Cupido nie.


    “I’m telling you, ek gaan ’n court order kry vir daai due diligence, en as ek iets da’ kry wat jy nie met my share nie, ek sweer, ons prosecute jou vir obstruction, I’ll fucking destroy you.”


    Pruis sit, maar die oë flikker tussen tafel en muur. Hy sê niks.


    Cupido haal sy selfoon uit. “O.K. If that’s the way you want to play it.”


    Hy bel.


    “Wag,” sê Pruis.


    “Wat?”


    “Die due diligence het nie veel gewys nie.”


    “Maar?”


    “Ons was … versigtig. Toe vra ons vir Hanneke om verdere ondersoek in te stel.”


    “Verdere ondersoek?”


    “Sy het ’n privaat maatskappy gekry om na Kotko te kyk, in Januarie …”


    “Wie?”


    “Jack Fischer en Genote.”


    “Daai dose? En toe?”


    “Toe vind hulle uit hy was KGB.”


    “Kotko?”


    “Ja.”


    “Like in Russian Secret Service? Daai KGB?”


    “Ja. Hy was hoof van die KGB se Afrika-buro. In die tagtigs. Voor die Muur geval het.”


    “Jissis.”


    “Dis hoe hy so baie van ons regeringmense leer ken het. En toe word hy Arseny Egorov se sekuriteit. In die negentigs.”


    “Sy enforcer.”


    “So iets.”


    “And that’s it?”


    “Nee.”


    “So talk to me.”


    “Hy het blykbaar daarvan gehou om mense te martel. destyds.”


    “Te martel?”


    “Dis reg. As hy hulle ondervra het.”


    “Hoe?”


    “Met ’n bajonet. In die anus.”


    * * *


    In brig. Manie se kantoor bring Cupido hulle op die hoogte van die jongste inligting.


    Vir die eerste keer sedert die ondersoek begin het voel Griessel die ou roering, sy instink wat inskop. Dis die een.


    “Die lawyer sê Sloet het geweet van die KGB background,” sê Cupido. “Hy sê Sloet het die investigation gedoen, sy het die report van Jack Fischer-hulle gekry. Ma’ hy kan nie sien hoekom Sloet vir Kotko daarmee sou wou blackmail nie. She was the kingpin of the whole contract, Kotko het sy besigheid vir Silbersteins gegee omdat hy haar so gefancy het.”


    “Dit is in ek geval alles omstandigheidsgetuienis,” sê Manie. “Daar’s niks wat in die hof gebruik kan word nie.”


    “Jack Fischer-hulle moes die inligting oor die bajonet by ’n bron gekry het, brigadier,” sê Griessel. “Ons sal moet uitvind wie dit was.”


    “Jack Fischer is nie meer ’n vriend van die SAPD nie,” sê Manie nadenkend.


    “Daar is ander maniere ook,” sê Griessel. “As Kotko van lemme hou, gaan daar iewers in Johannesburg iemand wees wat weet. Hy sal ’n patroon hê.”


    “You will have to put him through the grinder, Bennie,” sê Nyathi.


    “Yes, sir.”


    Manie bly skepties. “Hy was KGB. Hy skrik nie vir ondervraging nie. En hy het konneksies. Ons sal hom op die moordtoneel moet plaas. Forensies.”


    Hulle weet almal daar is niks waarmee hulle dit op die oomblik kan doen nie.


    “Do we have enough for a search warrant?” vra Nyathi. “For his house and his office?”


    “Nog nie,” sê Manie. “Kom ons kyk wat in die volgende paar uur gebeur. Wat ons bring by die skieter. Werner, hoeveel mense het jy beskikbaar?”


    “Die helfte van die span is by Table View, brigadier,” sê Du Preez.


    “Ek het net ’n gevoel …” sê Manie. “Daar sit ’n klomp oudspeurders by Jack Fischer en Genote. Dalk met ’n wrok teen die SAPD. Hulle het vir Kotko ondersoek, hulle kon op bewyse van die betalings aan John Afrika afgekom het. Kry ’n Fischer-personeellys en gee dit vir IMC, laat hulle kruisverwys na tripel-twee geweereienaars, Kia-bussies. Enigiets.”


    “I want IMC to look at Fischer’s internet records. It would have logged if someone used an anonimail account. And I will go talk to Jack Fischer, after I’ve questioned Pruis,” sê Mbali met veglustige geesdrif.


    “I think we should send oom Skip Scheepers,” sê Manie.


    “Why, sir?” vra sy verontwaardig.


    “Because he was Jack Fischer’s commanding officer, years ago. We will have to use honey, Mbali. We’re working against the clock, we don’t have time for vinegar.”


    Sy knik, maar is nie gelukkig nie.


    “Brigadier, ek wil vir Pruis boek. Vir obstruction,” sê Cupido.


    “Gee die hond wind,” sê Manie. “Dis beter om dit as ’n hefboom te gebruik. Vir nou.”


    “Ons sal moet ry, brigadier,” sê Griessel. “Ons vlug is tienuur.”


    Manie knik. “Ek praat deurentyd met die manne daar bo, Bennie, om dié ding se tydsberekening reg te kry. Dit gaan fyn voetwerk kos. Hopelik het ons iets op die tafel as julle daar aangekom het. Maar sterkte. Baie sterkte.”


    * * *


    Mbali en Du Preez vra vir Hannes Pruis om hulle te vergesel na CATS se ondervragingskamer. Hulle stap in die koel gange af, maar Pruis het sy baadjie uitgetrek. Daar is sweetkolle onder sy arms en teen sy rug.


    Hulle gaan sit. Pruis vra vir water. Mbali gaan haal ’n fles en ’n glas. Pruis drink diep, vee die sweet van sy voorkop af, en sê hy besef dit lyk asof hy vir Kotko beskerm het. Maar hy wil dit duidelik stel dat hy nie voor vanoggend, en kaptein Griessel se oproep, die verbintenis tussen Kotko en kommunisme gemaak het nie. Dit is twintig jaar ná kommunisme in Rusland. Twintig jaar. As hulle hom kom vra het oor ’n Rus, was dit ’n ander saak … En hy het nooit maar nooit vir Kotko met Hanneke Sloet se moord verbind nie. Daar is net geen manier, geen motief, wat vir hom sin maak nie …


    “But you knew about the bayonet?” vra Mbali in totale ongeloof.


    “But Hanneke was never tortured … I swear, it never crossed my mind.”


    “Hayi,” sê Mbali, haar renons in die man duidelik.


    Du Preez wys na die videokamera langs die tafel. “Ons gaan die ondervraging opneem, meneer Pruis.”


    Die prokureur knik.


    Du Preez sakel die kamera aan, en knik vir Mbali.


    Sy vra: “Did you know about Makar Kotko’s ties to senior members of the South African Police Services?”


    Pruis se oë rek effens. “No.”


    “Are you absolutely sure?”


    “Yes. We knew he was connected to people in government. And the Youth League.”


    “But no SAPS people?”


    “No.”


    “You had Sloet contract Jack Fischer and Associates to investigate Kotko.”


    “Yes.”


    “Do you have the Fischer report?”


    “Yes. In my office.”


    “Will you make it available to us?”


    Hy huiwer net ’n oomblik. “Yes.”


    “And there is nothing in the report about an SAPS member?”


    “Not that I know of.”


    “Did you do any other research, or have any other research done on Kotko?”


    “We did due diligence on ZIC. His company.”


    “And you found nothing about any SAPS members?”


    “No.”


    “Do you know about the trust Kotko controls?”


    “What trust?”


    “The Isando Friendship Trust.”


    Pruis skud sy kop. “I’ve never heard of it.”


    “Are you absolutely sure?”


    “Yes.”


    “Who knew about Kotko’s interest in Sloet?”


    “How would I know how many people she told?”


    “Who at your law firm knew about it?”


    “The romantic interest?”


    “Yes.”


    “Just me. It’s not the sort of thing Hanneke or I wanted to advertise.”


    “On the eighteenth of January you and Sloet had a meeting with Kotko at your offices.”


    “Yes.”


    “Did you indicate to Kotko in any way that you knew about his KGB background?”


    “No, of course not.”


    “And his history with bayonets?”


    “No.”


    “Was there any way Kotko could have known about the Fischer investigation?”


    “We pay them to be discreet.”


    “Could he have known?”


    “I really don’t think so.”


    “But it’s not impossible?”


    “Nothing is impossible. It’s just very unlikely.”


    “Meneer Pruis,” sê Du Preez, “as daar vandag nog ’n lid van die SAPD geskiet word, en ons kry enige bewyse dat jy nie hier die volle waarheid gepraat het nie, gaan ek dit my persoonlike nommer-een-prioriteit maak om jou krimineel te vervolg. Op enige manier waaraan ek kan dink. Verstaan jy dit?”


    “Ja.”


    “Is daar enigiets wat jy vir ons wil sê?”


    “Ek is jammer. Maar ek sê vir julle, daar is niks.”


    Mbali staan op. “We’d better share all of this with Bennie,” sê sy.

    Nadat hulle opgestyg het, kyk Bones na Griessel se hande wat die armleuning vasklem: “Is jy O.K., Bennie?”


    “Ek hou nie van vlieg nie.”


    “Dis veiliger as met die kar, nè.”


    “Hulle val, Bones. Kort-kort.”


    Boshigo lag.


    Later, toe hulle die ligte ete geniet met die geesdrif van speurders wat nie tyd vir ontbyt gehad het nie, sê hy: “Jy weet ek is net window dressing op dié trip? The black face to appease the gods …”


    Griessel se mond is vol kos. Hy haal net sy skouers op.


    “So, wat sê jy van al dié goed, Bennie? Die politics, die intimations of corruption …”


    Hy kou eers klaar voor hy antwoord: “Wat kan ’n ou nou sê, Bones? Dis hoe dit is. Dit kom al ’n lang pad. Toe ek by Moord en Roof was, in die ou dae … Die goed wat ons moes doen. Vir politiek. Toesmeer. Anderpad kyk. Daardie tyd het jy niks in die koerante gesien nie. Hulle het met baie meer weggekom.”


    “Nothing changes,” sê Boshigo nadenkend.


    Wanneer die lugwaardin hul leë borde en plastiekeetgerei verwyder het, sê Bones: “Gisteraand, toe jy bel, toe kyk ek na ’n movie. In the Shadow of the Moon, ’n documentary oor die astronauts wat maan toe gegaan het. And at the end of the movie sê die een astronaut, toe hulle daar in die shadow of the moon is, toe kyk hy so na die aarde en hy sê, dis so klein en so fragile. Maar almal wat hy ken is dáár, nè. And after they came back down, they went on this world tour, en in elke land sê die mense vir hulle: ‘We did it.’ Not: ‘You Americans did it.’ Nee. ‘We did it.’ I got all emotional, nè. Ek het daar by Fort Beaufort opgegroei. Toe ek só groot is, toe vat my pa my buitetoe een aand, hy wys my die maan. Hy sê, Benedict, mense het al dáár geloop. Hoekom? Because they dreamed, nè. Hy sê, jy moet hierdie wêreld ingaan, ukuphupha, met ’n droom. En jy moet agter daardie droom loop, tot jy hom gevang het. Vanoggend, toe ek so hoor van al die shenanigans, toe dink ek: Wat word van ons? Madiba het hierdie dream gehad, Bennie. Die Groot Ukuphupha for South Africa. Maar ons verloor nou daardie droom. Toe verlang ek na my pa, nè, hy’s dood in two-thousand-and-five, toe dink ek, hoekom kan ons nie weer ‘we’ wees nie? In this country. In die hele wêreld. Because we are all on this one small planet.”


    * * *


    “Volgens Kotko se kredietkaartstaat het hy op die aand van 18 Januarie by die Southern Sun Cullinan Hotel in die Strandgebied vir twee kamers betaal,” sê kapt. Philip van Wyk.


    “Twee?” vra Manie.


    “Dis reg, brigadier. Ons wag nou om van die hotel te hoor wie ingeteken het. Maar daar was nog twee betalings op die kaart gewees. Die een was vir ete, ’n bedrag van R1 232.45 by die Buena Vista Social Cafe in die Waterfront. Die ander een was vir R3 000 aan Midnite Moves.”


    “Die escort agency?” vra Cupido.


    “Ja,” sê Van Wyk. “Sy selfoonrekords wys hy het Midnite Moves om 18:32 en 18:51 gebel. Ek het gedink julle sal dit wil weet.”


    “Dankie, Philip,” sê Manie.


    “Sounds like a man setting up an alibi,” sê Cupido.


    “Presies,” sê brig. Manie. “Jy sal moet gaan uitvind, Vaughn.”


    * * *


    Griessel staar uit na die wydheid van die Karoo wat onder hulle verbyskuif, en hy wonder hoekom dink hy nooit oor sulke goed nie? Drome vir ’n land. En ’n planeet wat één is. Diep goed. Soos Alexa en haar “mense se dramatiese beelde en geleibuise”. Die probleem is, as hy nie skarrel met dossiere nie, dink hy aan sy bankrekening en sy drankprobleem en sy egskeiding, aan Carla se boyfriend en Fritz se tatoeëermerk. En hoe om nie ’n gat van homself te maak nie. As hy droom, is dit van seks. Met Alexa.


    Hoe kry jy jou kop bo dit alles uit om jou oor die planeet te bekommer?


    * * *


    Mbali is op die punt om by die vrouetoilet op die tweede verdieping van die DPMO-gebou uit te stap toe die twee Valke-speurders verbyloop.


    “Nou weet jy hoekom Afrika vir háár gekry het om JOC te wees op die skieter,” hoor sy die een sê.


    “Oor Amsterdam?” vra die ander.


    “Dis reg.”


    Dit brand deur haar.


    In haar kantoor lui haar telefoon. Sy antwoord. Dit is die Valke se CATS wat sê daar is geen verdagtes wat in September by Table View-stasie gewerk het en sedertdien ontslaan is nie. En die stasiebevelvoerder beweer hy het genl. Afrika se oproep, om die twee Russiese burgers vry te laat, met geen ander siel bespreek nie.


    Sy doen wat sy altyd doen wanneer iets haar ontstel. Sy staan op van agter haar pynlik netjiese lessenaar, neem haar groot swart handsak en hang dit oor haar skouer. Sy maak die kantoordeur agter haar toe, loop na die hysbak, en ry na die grondverdieping. Sy stap uit by die voordeur, op in Markstraat, tot by Voortrekker. By die verkeerslig wag sy tot sy kan oorstap, en draai dan links, verby die ingang na Binnelandse Sake, waar paspoortfoto-smouse en verkopers van penne en ID-boekomhulsels woeker. Verby die Tote. Vandag kyk sy nie met weersin na die niksnutte wat daar rondhang nie. Verby K’s Hair Design, en in by Catch of the Day.


    Die gryskopvroutjie groet haar. “The usual?” vra sy vir Mbali.


    “Yes, please.”


    Sy hou die vrou dop terwyl sy die skyfies met ’n staalgrafie opskep en in die wit papiersakkie laat gly tot dit vol is, dan die sout en asyn byvoeg en alles in ’n vel bruin papier toedraai. Sy plaas dit langs die kasregister neer.


    “You should eet feesh.”


    “Maybe next time.”


    “One medium chips. One Coke. Twenty-six seventy-five.”


    Mbali het die geld reg. Sy gee dit aan, neem die skyfies en blikkie koeldrank en plaas dit sorgvuldig in haar handsak. Sodat haar kollegas dit nie sal sien nie.


    “Thank you.”


    “See you tomorrow. Catch the bad people.”


    “Bye.” Sy stap uit. Eers dan, met haar vertroosting veilig in haar handsak, oordink sy die kommer en die spanning.


    Dit is wat almal dink: John Afrika het gevra dat sy die skieter-saak lei omdat hy gedink het hy kan haar manipuleer.


    Dit is ’n driedubbele klap. Sy maak geen vordering nie. Die toekenning van dié dossier was nie op meriete nie. En Afrika het geglo hy sou haar kon beheer met sy kennis van die Amsterdam-fiasko – die grootste, verskriklikste vernedering van haar lewe. Wat gebeur het net omdat sy haar land nie in die steek wou laat nie.


    Haar ongemak en vermoedens van Sondag is nou bevestig.


    Hoe gaan sy maak?


    Terug in haar kantoor maak sy die deur toe, gaan sit, haal die Coke en skyfies uit en plaas dit op die lessenaar.


    Sy vou die papier oop. Die geur is sterk.


    Sy trek met haar vingers die eerste skyfie uit, en plaas dit in haar mond.


    Sy sal vir John Afrika wys. En al die ander, soos Vaughn Cupido en sy trawante, wat agteraf skinder en lag en insinueer oor haar puntenerigheid, haar postuur, haar seksuele oriëntering. Musad Manie, wat nie haar “vinegar” na Jack Fischer toe wil stuur nie. Sy sal hulle wys, sy sal hierdie skieter vang. Op haar eie. Op haar stadige, deeglike, volgens-die-boek-manier wat, weet sy, haar kollegas so irriteer.


    Sy eet die skyfies klaar, plegtig, een-vir-een. Voor hulle koud kan word. Sy frommel die sakkie en die omhulsel op, en gaan raak daarvan ontslae in die asblik van die vrouetoilet. Want anders laat dit ’n reuk in haar kantoor, waaroor hulle ook skinder.


    Sy was haar hande.


    Sy loop terug, gaan sit voor haar skootrekenaar en maak ’n nuwe Word-lêer op die rekenaar oop. Sy begin tik.


    1. The shooter knows about Kotko’s payment to Afrika.


    2. Afrika’s bank? (Where does the Isando Friendship Trust bank?)


    3. The shooter had to know Kotko is behind the Isando Friendship Trust.


    4. Who runs the Trust?


    5. How does it work?


    6. The shooter knows that Kotko knew Sloet.


    7. Did Kotko tell a white, Afrikaans, middle-aged man? (Unlikely.)


    8. Who did Sloet tell? (Ask Bennie.)


    9. The shooter must have known Sloet.


    10. The shooter cares so much about justice in the Sloet case that he is willing to shoot officers of the law. Why? Family? (Ask Bennie.)


    Sy bewaar die dokument. Sluit weer die laai oop, en haal ’n sjokolade uit.


    * * *


    Om kwart oor twaalf wag kaptein Moses Zondi van die Valke in Johannesburg vir hulle in die aankomssaal. Hy is ’n groot man met ’n kort messteek-litteken teen sy nek. Hy en Boshigo groet mekaar soos ou vriende.


    Buite steek Bennie ’n sigaret aan.


    “That stuff will kill you,” sê die fikse Boshigo.


    Toe hulle kar toe stap, sê Moses Zondi: “Kotko is at his office in Sandton. We have full surveillance, and the Task Team standing by. If he moves, we will know. We have another team outside his house in Magaliesview, near Montecasino in Fourways. The moment we have the search warrant, we’ll go in. Task team, forensics, the works.”


    “You have the right address this time, bro’?” vra Bones Bo-shigo. Want amper ’n jaar gelede het die Valke in Gauteng ’n klopjag by die verkeerde adres uitgevoer toe hulle die Tsjeggiese voortvlugtige Radovan Krejcir vir bedrog in hegtenis wou neem. En hulle moes baie spot van hul kollegas verduur.


    “Not funny,” sê Zondi. En dan kap hy terug: “There’s this rumour about one of the Slaapstad Hawks doing something really stupid in Amsterdam. What happened?”


    “The boss isn’t talking.”


    “Which reminds me, you have to call your C.O., right away.”


    “Not me,” sê Boshigo. “Bennie is running this one. I’m just the pretty black face, nè.”


    Griessel trek diep aan die sigaret, hou dit tussen sy lippe en haal sy selfoon uit. Hy bel vir Manie.


    “Eers die goeie nuus, Bennie,” sê die brigadier. “Skip Scheepers het ’n halfuur gelede by Jack Fischer-hulle die naam gekry van hulle bron, die een wat weet van Kotko en bajonette in sy KGB-dae. Die bron is ’n lid van die Uitvoerende Komitee van die COPE, die opposisieparty. Hy was in die negentigs nog by die ANC se Intelligensie-vleuel, hy het vir Kotko in Lusaka leer ken. Kolonel Nyathi het met die bron gepraat, en hy is bereid om op rekord te gaan. Ek dink die bron speel politiek, hy wil die regering in ’n slegte lig stel, maar vir nou is dit in ons guns.


    “Die tweede ding is, Fischer-hulle se navorsing sê Kotko en sy ZIC-maatskappy het beleggings gedoen om geld te was, vir sy baas, Arseny Egorov. Hulle sê as ons diep genoeg krap, is daar genoeg bewyse om hom aan te kla. En die derde ding: Kotko was die aand van Sloet se moord in Kaapstad. Sy kredietkaart-rekords bevestig dit. En ons het sy selfoonrekords vir Januarie geplot. Hy het vier oproepe gemaak, wat almal op die Dock Road-toring by die Waterfront geregistreer het.”


    Dit is net ’n paar blokke van Sloet se woonstelgebou af, en Griessel onderdruk die “jissis”.


    “Was enige van die oproepe aan Sloet, brigadier?”


    “Nee. Maar twee was aan ’n escort agency. Ons is nou besig om uit te vind hoe lank dié meisies by hom was. Dit alles gee ons genoeg vir ’n deursoekingslasbrief, Bennie. Die ouens in Gauteng het die aansoek ingesit, ons behoort binne die volgende vyftien minute te weet. Maar nou vir die slegte nuus: As ons iets op die radio wil hê teen vieruur, sal ons teen drie-uur ’n paar groot besluite moet maak …”


    Griessel kyk na sy horlosie. Dit is vyf-en-twintig oor twaalf. Hy sal die ondervraging eers teen eenuur kan begin.


    Baie min tyd.


    “Eerste prys is dat ons kan aankondig ons het Kotko in hegtenis geneem,” sê Manie. “Maar jy sal doodseker moet maak ons het ’n waterdigte saak. Want die hel gaan losbreek, Bennie. Hierdie ou het konneksies. Ons praat van regeringsmense, Ministeriële Komitee, die Jeugliga. Ons praat van ontsaglike druk, ons praat van weke se mediahisterie. Ons almal se jobs is op die lyn. Myne, joune, die bevelvoerder daar bo. Verstaan jy dit?”


    “Ja, brigadier.” Hulle is by Moses Zondi se Valke-voertuig, ’n silwer BMW 3-reeks sedan.


    “Tweede prys is dat ons laat lek dat hy aangehou word vir ondervraging. Ek weet nie of dit genoeg is om die skieter te paai nie, maar ons sal moet probeer. Dieselfde drama, dieselfde politieke implikasies, so jy sal moet besluit wat die kanse is.”


    “Ja, brigadier.” Zondi vat Griessel se tas, sit dit in die BMW se kattebak, beduie hulle moet inklim. Griessel klim agterin.


    “Die plan werk nou só,” sê Manie oor die foon. “Julle gaan reguit na Kotko se kantore toe. Sover ons weet is dit net hy en ’n sekretaresse. Jy begin dadelik met ondervraging, die DPMO-span sal seker maak die sekretaresse bel vir niemand nie, en lol nie met haar rekenaar of enige dokumentasie nie.”


    “Buckle up,” sê kaptein Moses Zondi, en plak ’n blou lig aan die voorruit vas. Griessel knyp die selfoon teen sy oor en knip die veiligheidsgordel in.


    “Die oomblik wat die lasbrief uitgereik word,” sê Manie, “stuur ons spanne in om sy kantoor en sy huis te deursoek. Die span-leiers sal met Bones praat, sodat jy nie onderbreek word nie.”


    “Dis reg, brigadier.”


    Zondi trek met skreeuende bande weg.


    “Bones moet jou inlig as daar enigiets gekry word wat jou besluit kan beïnvloed.”


    “Ek sal vir hom sê, brigadier.”


    “Tien voor drie bel jy my, Bennie. Op die laatste. En dan sê jy my wat ons gaan doen.”


    Hulle ry by die O.R. Tambo-lughawegebou uit en die Gautengse somerlig is verblindend skerp. Zondi sit ’n donkerbril op en skakel die sirene aan.

    Ses-en-twintig minute voor een.


    Die verkeer maak oop voor die geloei van die sirene. Griessel moet hard praat bo die lawaai. Hy vertel vir Boshigo wat brig. Manie vir hom gesê het.


    “It’s like old times,” sê Bones.


    “When you worked with Vusi?” vra Zondi en knipoog agtertoe vir Bennie.


    “Exactly,” sê Boshigo doodernstig.


    * * *


    Cupido kry drie patrollievoertuie van Caledonpleinstasie om te help. Want hy het nie ’n deursoekingsbevel nie, hy sal moet staatmaak op effek. En houding.


    Hulle hou met skreeuende bande voor die ou witgekalkte eenverdieping bo in Breestraat stil. Almal spring uit, draf tot voor die swartgeverfde veiligheidshek. Net regs daarvan, teen die muur, is ’n reklamebord wat lees Midnite Moves Private Club, met die silhoeët van ’n huilende wolf se kop, afgeëets teen ’n geel volmaan. Cupido pluk aan die staal van die deur. Dis gesluit. Hy kyk na die skemerte binne. Iemand beweeg teen ’n agtergrond van drankbottels. “SAPD,” roep hy. “Maak oop.”


    Dit neem ’n oomblik voor ’n gonser opklink en die slot oopspring.


    Cupido stap alleen in.


    Gedempte beligting, goedkoop rooi tapyt en roomkleurige rusbanke, ’n dennehoutkroegie teen die verste muur. Daaragter staan ’n skraal, soel man met ’n sigaret tussen sy vingers, en ’n yl swart snorretjie waaroor hy senuagtig met ’n voorvinger vryf. Sy oë flits onrustig van Cupido na die uniforms buite.


    Cupido haal sy eieningskaart uit sy sak, plak dit op die kroeg neer en sê: “Read it and weep.”


    Die man leun versigtig vorentoe en lees.


    “Wat’s jou naam?” vra Cupido.


    “Affonso?” sê hy met ’n vreemde vertwyfeling, sy smal skouers geboë.


    “Affonso wie?”


    “Affonso Britos?”


    “Vra jy, of sê jy?”


    “Ek sê?”


    Cupido kyk skerp na die man. Hy vermoed dis senuwees wat die vraagtekens veroorsaak. “Captain Vaughn Cupido. Ken jy die Directorate of Priority Crime Investigations, Affonso Britos?”


    “Sorry. Ek is nou nie doodseker nie,” kom dit respekvol-apologeties.


    “Die Valke.”


    “O.K. Ek ken die Valke.”


    “Great stuff, Affonso. Wat weet jy van die Valke?”


    “Hulle is kwaai.”


    “That’s the right answer. Ons is mean motherfuckers, Affonso. Ons kan jou hoerhuisie toemaak in five minutes flat, verstaan jy dit?”


    “Dis ’n private klub?” sê Britos met versigtige beswaar.


    “Nou verloor jy my. Ons wil nie verbal gymnastics hê nie.”


    “O.K.?”


    “Ek kan jou vra vir jou liquor licence, Affonso. Ek kan laat daai manne daar buite kom kyk na fire safety violations. Ek kan jou slaan met die hele Sexual Offences Act 23, if I had the inclination …”


    “O.K.?”


    “Maar ons gaan nie ons tyd mors met trivialities nie, O.K.?”


    “O.K.?”


    “Dis ’n murder docket dié.”


    “Genuine?”


    “Genuine. Serious stuff, so ons gaan mekaar nie rondfok nie. O.K.?”


    “Wie’s dood?”


    “Affonso, die ding werk só: I ask the questions, you give the answers. Verstaan jy?”


    “Ek verstaan?”


    “O.K. So let’s talk about the eighteenth of January. En Makar Kotko.”


    “Jirre,” sê Britos. “Kotko. Hy’s kwaaier as die Valke.”


    “Bad answer. And let me tell you, hy’s yesterday’s news. Vandag sluit ons vir hom toe.”


    “Genuine?”


    * * *


    Sewentien minute voor een.


    Hy voel die druk, probeer dit ontduik deur by die venster uit te kyk. Hy was vier jaar laas hier. Alles lyk anders – die lughawe, die snelweë, die woonbuurte en sakegebiede. Oral bouwerk.


    Maar dit is Johannesburg. Dit lyk altyd anders. Hulle hou nooit op met bou en beweeg nie. Dit is wat hy van dié plek hou. Daar is ’n energie hier, jy voel dit, jy sien dit, jy hoor dit. Almal haastig, vasberade, steeds op soek na goud.


    Lang, groen gras langs die paaie, hier en daar die rooi aarde. So anders as die Kaap.


    Hoe ondervra jy ’n voormalige senior offisier van die KGB? Uitgeslape, ervare, het al alles gesien, ken elke tegniek in die boek.


    Hulle gaan daar inkom en Kotko gaan agter sy lessenaar sit, sekerlik met sy gesig na die deur toe, sekerlik met ’n helder venster agter hom. Al die voordele aan sy kant.


    Dit gaan nie werk nie.


    Daar is iets aan die snyersbaadjie op Kotko se foto, en die hare wat so perfek gekam is. Die feit dat hy gedink het hy het ’n kans met Hanneke Sloet. Pel van regeringsmense, dik in die geld. As Kotko net ’n gesant is van die Russiese mafiabaas-biljoenêr, eindig sy effektiwiteit met sy ontmaskering. Hy sal dit ten alle koste wil verhoed.


    Dis wat hy moet gebruik. Slaan Kotko waar dit die seerste maak. Vat alles weg – sy werksekerheid, sy gevoel van onaantasbaarheid, sy politieke veiligheidsnet, sy waardigheid, sy tawwe manlikheid.


    Speel so rof as wat jy kan.


    Fok. As dit nie werk nie, loop hy volgende week met ’n heupradio by Canal Walk as ’n winkelwag.


    Hy haal diep asem, trek sy foon uit en bel vir brig. Musad Manie.


    “Bennie?”


    Hy sê vir sy bevelvoerder wat hy wil doen.


    Manie bly baie lank stil. “Here, Bennie. Ons gaan pyn vat as hy nie skuldig is nie,” sê hy. “O.K. Julle sal baie vinnig moet werk. Ek bel solank die bevelvoerder daar bo.”


    “Dankie, brigadier.” Hy beëindig die oproep en skree vir Zondi: “What’s the nearest police station to Kotko’s office?”


    “Sandton, in Summit Road.”


    “Do they have a very small interrogation room?”


    “They have these really grotty holding cells …”


    * * *


    Mbali se telefoongesprek met genl. Afrika is ongemaklik.


    Sy sê sy moet die bank oorweeg as die potensiële plek waar iemand sy verbintenis met Kotko kon vasgestel het.


    Ek het nie ’n verbintenis met Kotko nie, sê Afrika saaklik.


    Maar is dit moontlik? vra sy.


    Nee. Want hy bank by ABSA, en die Isando Friendship Trust se rekening was by FNB. Dit was waar sy groot probleme begin het.


    Sy bedank hom en stap af na die Valke se handelsmisdaadgroep wat op die grondvloer in die suidelike hoek van die DPMO-gebou sit.


    Die hele span is in een kantoor saamgetrek, besig om die finansiële state van Kotko se ZIC-konsultasiegroep – wat oom Skip Scheepers by Jack Fischer en Genote gekry het – te analiseer vir geldwassery.


    Sy sê sy is jammer vir die onderbreking, maar moet vra of iemand vir haar kan verduidelik hoe jy insae in ’n trust se uitbetalings kan kry.


    Daar is ’n paar moontlikhede, sê hulle. Die bank waar die trust se rekening is, die ouditeurs wat die trust se state moet versorg, en die Ontvanger van Inkomste, wat die state moet nagaan.


    Sy bedank hulle en stap terug na haar kantoor toe. Sy sal by FNB moet begin. En banke, weet sy, is die stadigste van alle ondernemings om te reageer.


    * * *


    Hulle name is Nika en Natalya. Vinkel en koljander, twee platinum-blondines. Met uitgestalde lywe en swaar aksente. Hulle sit langs mekaar op Midnite Moves se roomkleurige rusbank, die lang, kaal bene wat eindig in hoë spykerhakke. Sigarette tussen die vingers.


    “You are Russian?” vra Cupido verbaas, en beduie vir die gefassineerde uniforms om weg te staan van die deur af. Hy is nie doodseker watter een Nika en watter een Natalya is nie.


    “Ukranian,” sê die een links. Dalk Nika. “But we speak Russian.”


    “So, Makar asks for you both every time?”


    “Yes.”


    “Because he wants to speak Russian while he makes hanky panky?”


    “Because we are good.”


    “And he asked for you on the eighteenth.”


    “Yes.”


    “What time did you get there?”


    “Long time ago. We cannot remember.”


    Cupido raadpleeg sy notas. “That night he called here twice, just before six.”


    “Then it must have been about seven.”


    “And you went to the Cullinan Hotel.”


    “No. Restaurant first. Makar likes dinner.”


    “Which restaurant?”


    “Long time ago. Different one every time.”


    “Was it the Buena Vista Social Cafe? In the Waterfront?”


    “Maybe. Long time ago.”


    “It’s just more than a month.”


    “Month is a long time.”


    “And then you went to the hotel?”


    “Yes.”


    “What time?”


    “Maybe nine,” sê die een aan die regterkant skouerophalend.


    Links sê: “Nine-thirty?”


    Hulle kyk vir mekaar, haal die skouers saam op, asof hulle nie regtig omgee nie.


    “What room?”


    “Long time ago.”


    “Was he alone?”


    “Yes.”


    “So what happened?”


    “What you think? Love happened.”


    “With both of you?”


    Hulle doen weer die skouers-ding, in gelid. Cupido wonder of dit ’n Oekraïnse gewoonte is.


    “What does that mean?”


    “Threesome.”


    “I see. When did you leave?”


    “Next morning.”


    “You were with him the whole night.”


    “Yes.”


    “Come on. He’s in his fifties.”


    “Makar likes cuddle. After love.”


    “So you cuddled until the next morning?”


    “Love. Cuddle. Sleep.”


    “And he never left the room?”


    “No.”


    “The whole night?”


    “Yes.”


    “How much did he pay you?”


    “One five,” sê Links.


    “Each,” sê Regs.


    Cupido fluit deur sy tande, beïndruk.


    “Affonso take thirty percent,” sê Links.


    “Bastard,” fluister Regs.


    “And how much did Makar pay you to give him an alibi?”


    “Alibi? What’s that?”

    Nege minute ná een. Hulle is op die sesde verdieping van die luuksekantoorgebou in Weststraat in Sandton, buite die deur van ZIC.


    Griessel kyk na die ag lede van die taakspan, gestewel en gespoor in die koeëlvaste baadjies, die helms, stewels, aanvalsgewere. Hy weet hulle is cowboys, net soos hulle Kaapse eweknieë, fiks en gespierd, die lig van oorgretigheid om sy wense uit te voer in hul oë.


    Griessel knik vir die taakspanleier, wat op sy beurt ’n handsein gee vir die heel voorste lid, die een met die groot, silindriese voorhamer.


    Hy swaai die hamer terug en slaan dit met geweld teen die toe kantoordeur van duur Skandinawiese hout.


    Dit breek en splinter dawerend.


    Die taakspan storm in, met al die luide uitroepe en lawaai waarvoor Griessel gevra het.


    Hy loop agterna, sy dienspistool in sy hand.


    Hy sien hoe die sekretaresse, ’n middeljarige vrou wat lyk soos iemand se ma, halforent agter haar lessenaar staan, haar hande voor haar mond, haar oë groot en verskrik.


    Die hamer word weer teruggeswaai en die enkele ander kantoordeur word oopgebreek.


    Kotko sit ver terug in sy stoel, sy mond halfoop, sy hande instinktief plat op die blad voor hom.


    Hy lyk so ’n bietjie ouer as op die foto, in ’n duur, donker pak, ’n spierwit hemp en ’n diepblou das. Die geoliede hare is teruggekam.


    Die taakspan is by hom, ruk hom uit die stoel uit, net soos Griessel gevra het. Druk hom op die tapyt vas, klik die boeie om sy polse, dan die klingelende voetboeie om sy enkels.


    Griessel loop tot by Kotko, buk af, druk die Z88 se loop teen die Rus se wang. “You are in very deep trouble, arsehole.”


    “You cannot do this!” skree Kotko. Speeksel spat.


    “Fuck you,” sê Griessel. Hy voel-voel deur die Rus se baadjiesakke, kry sy selfoon en haal dit uit.


    “Vat hom,” sê hy vir die taakspanleier. “Vinnig.”


    Bones Boshigo kom ingestap, grootoog vir die aksie. “Die Kameel het gebel, Bennie. Ons het ’n lasbrief gekry.”


    * * *


    Die mooi, jong bruin vrou by die Southern Sun Cullinan-hotel in die Strandgebied sê vir Cupido die tweede kamer waarvoor Makar Kotko op die aand van die agtiende Januarie betaal het, was vir twee van sy “vriende”. Fedor Vazov en Lev Grigoryev.


    Hy herken die name. Dis dieselfde twee wat Afrika in Table View losgekry het op die kroeggeveg-aanklag.


    “Thank you, sister,” sê hy, met spyt dat hy nie meer tyd het om aandag aan haar te gee nie.


    Hy vra vir die hotel se sekuriteitshoof. Toe die man opdaag, ’n oudpolisieman met ’n bonkige bierpensie, sê Cupido: “Ek sien julle het CCTV-kameras oral. Hoe lank hou julle die video?”


    “Ag weke,” sê die sekuriteitshoof.


    “Fucking excellent,” sê Cupido.


    * * *


    Die bestuurder van Sandton se FNB-tak bel vir Mbali binne twintig minute nadat sy die inligting aangevra het.


    “Thank you for your prompt response,” sê Mbali.


    “Head office says it can save some police lives,” sê die vrou. “All I can tell you is that the Isando Friendship Trust is mostly an internet account. There is no designated bank officer who takes care of it. We have systems in place to alert us when the account gets overdrawn, or about POCA violations.”


    “Do you have any white, Afrikaans, middle-aged men with access to the account details?”


    “Yes. One or two.”


    “Is it possible to see if they have looked at the account since last September?”


    “Yes, but it’s going to take a while.”


    “How long?”


    “About fifteen minutes.”


    * * *


    Een-en-twintig minute ná een.


    Griessel sit agter in die BMW, saam met twee bonkige taakspanlede. Hulle volg die voortsnellende vangwa, al twee voertuie se sirenes aan.


    “So how are the wedding plans coming along?” roep Zondi na Boshigo.


    “Eish, brother, I’m still negotiating with her parents.”


    “Jy staan op trou, Bones?” vra Griessel wat nie daarvan geweet het nie.


    “Ja, Bennie. Miskien volgende jaar.”


    “So, how much are you in for?” vra Zondi.


    “Hundred thousand.”


    “Jeez.”


    “She’ll have a degree in December.”


    “Is dit wat jou troue gaan kos?” vra Griessel benoud.


    “Nee, Bennie, dis die lobola, nè,” skree Bones agtertoe.


    “Jy moet ’n honderdduisend betaal om met haar te trou?”


    “Yebo. Sy is ’n geleerde vrou.”


    “Faux pas,” sê Giessel.


    “Jy het ’n dogter, nè?”


    “Ja.”


    “Dis wat die reception jou gaan kos. We guys all pay, one way or another.”


    * * *


    Sewe-en-twintig minute voor twee.


    Die Sandton-polisiestasie is ’n lelike tweeverdiepinggebou van kakie-baksteen, met staalhortjies voor die vensters en ’n rooi sinkdak.


    Hulle moet wag voor die valhek, ry dan tot agter in die binnehof. Die uniforms spring uit, sluit die vangwa agter oop. Hulle volg Griessel se instruksies, pluk vir Kotko uit en marsjeer hom na die selblok agter.


    Hy kyk vir Bennie, haat op sy gesig terwyl hy haastige skuifelpassies in die voetboeie maak. “You are finished,” sê hy, sy aksent prominent. “Tomorrow you will have no job.”


    Griessel grinnik vir hom en loop agterna. Die selblok stink na urine, braaksel en ontsmettingsmiddel.


    Hulle trek Kotko na die laaste sel, regs, en stamp hom in die enkele, gehawende plastiek-en-staalstoel wat met sy rugkant na die deur toe staan. Griessel en die twee taakspanlede loop agterna. Hy wys vir die uniforms om die deur toe te maak. Hulle slaan dit met ’n luide metaalklank toe.


    Griessel gaan sit op die kaal matras wat op die betonbed lê. Die taakspanlede staan weerskante van Bennie, hulle aanvalsgewere op Kotko gerig.


    “You are in deep shit,” sê Griessel.


    “Fuck you,” sê Kotko en die woede-grimas ontbloot sy skerp tandjies. Met sy hande agter hom vasgeboei, sit hy ongemaklik vooroor, net soos Griessel gehoop het.


    Hy haal Kotko se selfoon uit, hou dit in sy hande. “Who are you going to call now, Makar?” vra hy met soveel minagting as wat hy kan. “You think you are this important person. You think if you pay people money, if you corrupt policemen and politicians, we can’t touch you. But you’re making a big mistake. Let me tell you what I’m going to do. I am going to have a press conference in exactly …” Hy kyk na sy horlosie. Hy sien dit is negentien minute voor twee. “… forty-five minutes. And I am going to tell the media I have arrested you. And then I am going to tell them who you really are. This sick fuck who tortures people with a bayonet …”


    Hy sien Kotko se oë wat net vir ’n klein oomblik vernou in verbasing.


    “This cheap Russian gangster who is too disgusting to be liked by women, so he has to pay prostitutes …”


    “Fuck you!” Kotko probeer van sy stoel af vorentoe spring na Griessel toe. Die man se arms beur teen die boeie en sy gesig is bloedrooi. Die taakspanlede druk die lope van hul vuurwapens teen sy bors, dwing hom hardhandig terug.


    Griessel weet hy is op die regte pad.


    “You don’t want people to know you are a loser. A pervert. I will tell the media you are a sad, middle-aged wacko who stalks women … who kept calling a woman because he hired her law firm. You know what she told her friends about you, Makar? That you are a pathetic Russian. That is what I will tell the media.”


    Kotko spoeg na hom. Die speeksel gaan sit aan Griessel se nuwe baadjielapel. Hy ignoreer dit.


    “And I will tell them that’s why you killed her. Because your ego is so small that you could not take the rejection. I know what happened, Makar. You called an escort agency for a whore that night. And then you got all worked up, and decided you wanted the real thing. So you went to Hanneke Sloet’s flat and you took out your little penis, and she laughed at you, because you could not get it up. Too old. Too pathetic. So you stabbed her. That’s what I will tell the media, and then we will see how many political friends you have left, you sick fucking pervert.”


    “I did not kill her!” skree Kotko buite beheer.


    “Or was it something else, Makar? Did she blackmail you? For a bigger commission? Or cash? Did she say she will talk to all your political friends about your bayonet days? Or to the media? Is that why you killed her?”


    “I did not kill her,” herhaal hy, maar effens kalmer.


    Griessel staan op, vat Kotko se daspunt en vee die speeksel aan sy baadjielapel daarmee af. “You can tell that to the judge, you bastard.” Hy loop deur toe en slaan daarteen.


    Die uniforms maak van buite af oop. Griessel beduie vir die taakspan-manne hulle moet uitgaan. Hy loop agterna, slaan die deur agter hom toe, loop in die gang af, verby die res van die taakspan, en die uniforms en Bones Boshigo wat by die uitgang staan, tot in die son.


    Hy haal sy sigarette uit, steek een aan. Sien sy vingers bewe effens. Here, hy sal wat gee vir ’n Jack Daniel’s, skoon, op hierdie oomblik.


    “How did it go?” vra Bones met groot respek in sy stem.


    “Ek dink dit het redelik goed gegaan.” Hy trek aan die sigaret. “Groot ego. Dit help.”


    “Wat nou?”


    Griessel raadpleeg sy horlosie. Kwart voor twee. “Ons gee hom vyf minute. Om mooi na die sel te kyk.”


    “Bennie, jy’s ’n ou jakkals,” sê Boshigo.


    “Ons sal sien.”


    “Mbali het gebel,” sê Bones. “Sy sê Table View se bad apples are all accounted for, en die Fischer private eyes lyk ook skoon. Sy sê jy moet dié ou vra wie sou geweet het van die betaling aan John Afrika. En die Isando Friendship Trust.”


    “O.K.,” sê hy.


    * * *


    Die FNB-bankbestuurder bel vir Mbali Kaleni terug.


    “Our two white, Afrikaans employees did not access the account of the Isando Friendship Trust in any way over the past nine months,” sê sy.


    “You are absolutely sure?”


    “Yes. As a matter of fact, none of our personnel accessed the files since September. The log shows only routine system maintenance.”


    “O.K.,” sê Mbali. “Thank you very much.”


    Sy sug lank en diep toe sy die telefoon neersit. Dan posisioneer sy haar klein pofferhandjies oor die skootrekenaar se sleutelbord om die Suid-Afrikaanse Inkomstediens se telefoonnommer te google.


    * * *


    Die Cullinan-hotel se sekuriteitshoof speel die digitale video’s op ’n rekenaarskerm vir Cupido terug. Teen twee keer die gewone spoed, want daar is nie tyd nie.


    Die eerste kamera wys die hotel se voorportaal vir die aand van die agtiende Januarie. Dit wys hoe Makar Kotko en twee ander mans saam by die hysbakke uitkom, deur die portaal stap, en uit by die deur. Die tydlyn wys dit is 19:02.


    Cupido vemoed dit kan sy trawante, Vazov en Grigoryev, wees.


    Hy vra dat die video vinnig vorentoe gespeel word tot 21:00. Op die tydkode 21:26 kom Kotko weer by die voordeur ingestap. Met Natalya en Nika weerskante van hom. Hy het ’n arm om elkeen.


    Die trawante is nie by nie.

    Veertien minute voor twee. Griessel gaan alleen terug na die sel. Met die wete dat hy nog een hand het om te speel. En daar’s niks daarin nie, net ’n waagstuk.


    Hy maak die deur oop en sê: “You are under arrest for the murder of Hanneke Sloet. You are under arrest for money laundering, and for corruption. We are going to put you away for a long time, Makar.” Dan slaan hy die deur agter hom toe.


    “You have to understand, I did not kill her,” sê Kotko, sy gesig na Griessel gedraai. Hy het kalmeer. Daar is nou ’n pleidooi daar, asof hy staatmaak op Griessel se ewewigtigheid.


    Bennie gaan tydsaam sit, skud sy kop. “I know you did it. We have your cell phone records. They place you at her apartment that night. They show how you stalked her in December. You wiped the door handle, Makar. But we have stuff that can get latent prints from any surface. We have forensic evidence. Hair. We will match it to your hair. And you have a history of sticking blades into people. We have a witness for that. That’s all we need to convict you.”


    “No prints. No hair. Impossible.”


    “Maybe I don’t need that.”


    “But I have an alibi. There were two girls. From the escort agency. You can call them now.”


    “You paid two junkie prostitutes to say they were with you? That’s your alibi?”


    Kotko se gesig verkleur weer. “They are not junkies. I did not fucking kill her.”


    “You can try your luck in court,” sê Griessel skouerophalend.


    “Call the girls.” En dan, met moeite: “Please.”


    “I don’t have time. The press conference is in twenty minutes.” Hy staan op. “You will stay here for a few nights.”


    “You cannot do this. I have the right to call my lawyer,” sê Kotko.


    “No, you have the right to legal representation. Section thirty-five-one D of the Constitution. It says I can detain you for forty-eight hours before I take you to court. You can call your lawyer tomorrow. Maybe.”


    Hy loop deur toe. Kotko kyk indringend na hom. “Please,” sê hy.


    “See you tomorrow.” Hy maak die deur oop, steek dan vas en maak of hy nadink.


    “Please,” sê Kotko weer, ’n man wat alles kan verloor.


    “You are not giving me anything, Makar.”


    “What can I give you? Money?” vra hy hoopvol.


    “Are you trying to corrupt me?”


    “No, no, you said I must give you …”


    “I was thinking about information.”


    “What information?”


    “Who knew about your payments to John Afrika.”


    “Who’s he?”


    “The police general who got your two friends out of jail in Cape Town. You paid him twenty-five thousand rand.”


    “I did not pay him a cent.”


    “The Isando Friendship Trust did. We know all about it.”


    Kotko swets in Russies. Dan vra hy: “What do I get, if I tell you?”


    “I’ll postpone the media conference.”


    Kotko oorweeg dit. “How long?”


    “Depends on what you tell me.”


    “I want to call a lawyer. And you must check my alibi first. Before talking to the media.”


    “If you tell me the truth. About the Trust.”


    Kotko se kop sak. Hy oorweeg die aanbod, kyk dan op. “No media talk today.” Met finaliteit.


    “If you tell the truth.”


    “O.K.”


    “So, who knew?”


    “Just one man.”


    * * *


    Wanneer die man van SARS sê sy naam is Gideon Cebekhulu, slaan Mbali met verligting oor na Zoeloe en vra waar hy vandaan kom. Van daar is dit maklik.


    Hy raadpleeg sy stelsel terwyl sy aanhou. Sy wag vyf minute voor hy sê die ouditeurs wat die Isando Friendship Trust se state geverifieer en ingedien het, is De Vos en Genote. En hy gee ’n posbusadres in Edgemead.


    Sy sê sy het ’n straatadres nodig.


    Hy sê daar is nie een nie. Maar daar is ’n selfoon en faksnommer.


    Sy skryf dit neer.


    * * *


    “Freaky,” sê Makar Kotko vir Griessel.


    “Who?”


    “Freaky Deevoss.”


    “You’ll have to spell that for me.”


    “F.R.I.K.K.I.E. is his name. D. E. V.O.S,” spel hy dit, stadig en noukeurig.


    “Frikkie de Vos?”


    “Yes.”


    “Who is he?”


    “My accountant.”


    “Where can I find him?”


    “You can’t. He’s dead.”


    * * *


    Mbali google “De Vos en Genote”. Sy kry ’n eenblad-webwerf, redelik amateuragtig ontwerp, wat rekenmeestersdienste aanbied teen Mededingende pryse!!!!!!!!


    Sy wonder waarom mense meer as een uitroepteken gebruik.


    Sy sien dieselfde selfoon- en faksnommer wat sy by die aangename man van SARS gekry het. Hierdie keer met ’n naam by. Frikkie de Vos.


    Sy bel die selfoonnommer.


    “The number you have dialled does not exist.”


    Sy probeer weer. Kry dieselfde resultaat.


    Die geluk is net nie aan haar kant nie. Sy staan op, want sy wil vir Handelsmisdaad gaan vra hoe ’n mens ’n rekenmeester opspoor.


    * * *


    “Jy moet Die Kameel dringend bel,” sê Bones buite in die skerp Sandton-son.


    Griessel skakel om een minuut ná twee.


    Brig. Manie se stem is dringend. “Vaughn Cupido sê dit lyk nie of dit Kotko was nie. Die hotel se video wys hy was die hele nag in sy hotelkamer saam met twee gesellinne.”


    “Jissis,” sê Griessel. Ná al die moeite. En hy was so verdomp seker.


    “Ek weet. Maar dit beteken nie hy’s heeltemal onskuldig nie. Onthou jy die twee meelopers wat John Afrika uit Table View se aanrandingsklag gekry het?”


    “Ja, brigadier.”


    “Vaughn sê dit kon hulle gewees het. Fedor Vazov en Lev Grigoryev. Hulle was in dieselfde hotel as Kotko, en is vroegaand saam met hom uit, maar het eers ná twaalf teruggekom. Table View het nog hulle adresbesonderhede op lêer gehad. Die twee is daar bo, naby jou. Die taakspan is nou uit om hulle te gaan haal. Jy sal hulle ook moet tackle, Bennie.”


    “Dis reg, brigadier.” Met die hoop dat Manie nie die aangedikte geesdrif sal hoor nie.


    “Ek is jammer, Bennie.”


    “Brigadier, Kotko sê daar is net een ou wat van die betalings uit die Isando Trust geweet het. ’n Rekenmeester met die naam van Frikkie de Vos. Maar die probleem is, De Vos het op vyftien Januarie sy breins uitgeblaas met ’n haelgeweer. Glo kwaai gedobbel, en dié Saterdagaand omtrent alles verloor. Kan ons in die rekords kyk of dit die waarheid is?”


    “Ek sê dadelik vir Mbali.”


    “Hoe maak ons nou met die media, brigadier?”


    “Bennie, ek wens ek kan jou sê. Ek sien nog nie lig nie. Maar ons het nog so veertig minute. Kom ons kyk waar staan ons dan.”


    * * *


    Griessel gaan rook in ’n hoekie van die polisiestasie-werf, alleen. Sodat hy die opgekropte vloekwoord kan laat loskom. “Fok,” sê hy, die frikatief uitgerek en gevoelvol. Dan sê hy dit keer op keer, staccato-swetse wat saam met die frustrasie uitborrel.


    En die woede vir die skieter is weer nuut en sterk.


    As Kotko ’n alibi het, as dit nie hy was nie, vir wat het die skieter die foto gestuur? Vir wat mors hy met hulle? Vir wat neuk hy hulle rond?


    Vir die plesier daarvan. Om te kyk hoe die polisie in sirkels hol – watse siek doos doen dit? Al die moeite om op te vlieg, al die spanning, al die reëls oortree om die Rus te ondervra, al die politieke risiko’s geloop deur Manie en Nyathi en die Gautengse Valke, en dis verniet?


    Jissis, watse wêreld is dit hierdie?


    En die lus vir die bottel staan in hom op. Sy verdedigingsmeganisme vir langer as ’n dekade. As niks wil sin maak nie, suip. Dit laat jou nie verstaan nie, dit laat jou net minder sleg voel oor al die gemors.


    Sodat hy die stompie vies deur die hoë draadheining skiet, en kyk hoe dit in ’n klein vonkontploffing op die teerpad anderkant land.


    Hy draai om en loop terug na Bones toe.


    * * *


    Die hoof van die Valke se Handelsmisdaadgroep plaas die finansiële state van die ZIC-konsultasiemaatskappy voor brig. Manie neer en sê: “Hy’s ’n geldwasser. Daar is nie twyfel nie. Die proses is elke keer dieselfde: Hy koop ’n aandeel in ’n Suid-Afrikaanse mynmaatskappy met vuil geld, en kanaliseer die opbrengste en dividende terug na Arseny Egorov.”


    “Het julle met ’n aanklaer gepraat?”


    “Daar was nog nie tyd nie.”


    “Is daar genoeg, Willie? Vir ’n skuldigbevinding?”


    “Dis asof dié ou nie gedink het iemand sal skerp kyk nie, brigadier. Baie agtelosig, seker oor al sy politieke invloed. Ons sal sy turf laat sit, daar’s nie twyfel nie.”


    “Met sy konneksies en al?”


    “As ons die bewyse op die tafel sit, gaan sy konneksies soos mis voor die son verdwyn.”


    * * *


    Mbali het ’n voorgevoel.


    Sy stap in by die Valke se IMC, kry die moeë Fanie Fick agter sy rekenaar en plaas ’n nota voor hom. “You should get some sleep,” sê sy.


    “I’m just happy to be part of a big case again,” sê hy, kyk vir haar vir haar met sy hangoë, en glimlag.


    “I want to see if Hanneke Sloet dialled this number.”


    “One second,” sê Fick en tik die nommer in op die databasis. Mbali voel jammer vir hom. Sy het die Steyn-saak destyds noukeurig gevolg toe sy nog by die Bellville-speurtak was. Sy weet sy sou maklik dieselfde foute kon maak.


    Die vorderstaaf loop op die skerm.


    ’n Inskrywing verskyn.


    “Yes,” sê Fick ietwat verbaas. “On Wednesday 12 January.”


    “Six days before she was killed,” sê Mbali. En sy weet waarom IMC dit nie opgevolg het nie. De Vos is ’n rekenmeester. Hulle het gedink dit is maar net nog ’n werksoproep na ’n maatskappy wat aan die bemagtigingstransaksie gekoppel is.


    “Whose number is it?” vra Fick.


    “An accountant,” sê sy. “Frikkie de Vos. The problem is, he’s dead.”


    Voor hy kan vra waarom dit ’n probleem is, het sy reeds uitgestap.

    Om kwart oor twee bring die taakspan vir Fedor Vazov en Lev Grigoryev in – twee mans in hul veertigs. Griessel sien die harde lenigheid, die fisieke selfvertroue, die gebrek aan angstigheid, die stoïsynse geduld. Oudsoldate, vermoed hy.


    Hulle het identiese tatoeëermerke in die waai tussen duim en wysvinger. Dit lyk na ’n C en ’n 6.


    Hy ondervra hulle in ’n kantoortjie in die polisiestasie self, want daar is nie nog selle beskikbaar nie. Emosieloos, met sagte, kalm stemme en skewe Engels beantwoord hulle sy vrae. Hulle is die lyfwagte van “Mister” Kotko. Mister Kotko het lyfwagte nodig, want dit is ’n baie gevaarlike land hierdie. Nee, hulle vergesel nie vir Mister Kotko elke dag na sy kantoor toe nie, want dit is veilig daar. Dit is net as hy na ander plekke gaan.


    Ja, hulle onthou die besoek aan Kaapstad op agtien Januarie. Hulle het in dieselfde hotel as Mister Kotko gebly. Hulle het die dag in die ontvangskamer van ’n regsfirma deurgebring, terwyl Mister Kotko in vergaderings was. Hulle het die aand saam met Mister Kotko en twee van sy vriendinne by ’n restaurant gaan eet. Toe is Mister Kotko en die twee vriendinne terug hotel toe. En hulle is na die Jack of Diamonds, die ontkleedansplek. Hulle kan nie onthou in watter straat dit is nie, maar dit is so twee blokke van die hotel af. So teen nege-uur. Hulle kan nie die presiese tyd onthou wanneer hulle terug is hotel toe nie.


    “So Cape Town is not such a dangerous place?”


    “How do you mean?”


    “You let Mister Kotko go back to the hotel on his own.”


    “He said we can go.”


    Hulle weet nie of iemand hulle sal onthou by die Jack of Diamonds nie. Miskien die meisie wat vir hulle in ’n private kamertjie ’n skootdans gedoen het. Cathy. Of Cindy. Of iets. Miskien die kroegman, want hulle het heelwat by hom bestel. En ’n groot fooitjie gelos.


    Nee, hulle sal nie omgee as daar foto’s van hulle geneem word om vir die mense van die Jack of Diamonds te gaan wys nie. Hulle het niks om weg te steek nie.


    Nee, hulle ken nie die naam Hanneke Sloet nie.


    Teen twintig voor drie weet Griessel hy gaan niks meer uit hulle kry nie.


    Nog erger, hy vermoed hulle praat die waarheid.


    * * *


    Hy hoor vir die eerste keer ergernis in Musad Manie se stem. “Hoe dan, Bennie? As dit nie Kotko was nie, en dit was nie sy meelopers nie, hoekom karring die skieter met hulle?”


    “Brigadier, ek kan verkeerd wees. Maar selfs al was dit dié twee, het ons niks om húlle aan die saak te koppel nie. En ek twyfel baie sterk of Hanneke Sloet die deur vir hulle sou oopgemaak het.”


    “Hel, Bennie, ek verstaan nie hierdie een nie. Ek verstaan dit net nie. Ons is wragtig nie ’n klomp paloekas nie. Iemand smokkel met ons koppe, en ek weet nie meer wie dit is nie. Vaughn sê daar’s videokameras in die hotel se hysbak, by die trappe, in die lobby en die uitgang. Daar’s nie ’n manier hoe Kotko uit daardie hotelkamer sou kon kom sonder om afgeneem te word nie. En ons het niks anders nie.”


    “Nee, brigadier,” beaam hy.


    Manie sug. “Hier is wat ons gaan doen, Bennie. Cloete sit hier by my. Ons gaan vir die media sê Kotko en sy twee pelle is vandag gearresteeer vir geldwassery. En ons ondersoek hom vir korrupsie, en georganiseerde misdaadbedrywighede, en moontlike betrokkenheid by die moord op Hanneke Sloet. Miskien sluk die skieter dit. Dan bel ek die Nasionale Kommissaris, en dan wag ons vir die bomme om te bars.”


    “Ja, brigadier.”


    “So gaan arrresteer die hele lot van hulle, en sê vir ons Gautengse kollegas hulle bly agter slot en grendel tot ons seker is. En dan kom jy en Bones terug. So gou as wat ons julle op ’n vlug kan kry. Dat ons dié ding weer van voor af kan bekyk.”


    * * *


    Die sluipskutter stuur sy webleser vir die elfde keer sedert drie-uur na News24.com.


    Heel bo sien hy die opskrif: Russian arrested for money laundering – questioned about Sloet case.


    Sy hart versnel.


    Hy klik op die berig, en lees.


    Johannesburg. – The Hawks are questioning a Russian businessman, Makar Kotko (53), about his alleged ties to the slain Cape Town lawyer Hanneke Sloet, after arresting him on charges of money laundering and corruption in Sandton this afternoon.


    The Sloet case, which has baffled police for more than a month, took a sensational turn this past week, when a lone gunman started shooting members of the SAPS, claiming in e-mails to the media that authorities know who the murderer is.


    According to Gauteng Hawks spokesperson Sipho Ngwema, mr. Kotko is the managing director of ZIC, a Russian investment consulting service with offices in Sandton.


    Die sluipskutter kyk na die regterkantste onderste hoek van sy rekenaarskerm. Hy sien dit is twee minute ná vier.


    Hy het gedink hy sou verligting voel. Vreugde. Hulle het hom nog nie vir die Sloet-moord gearresteer nie. Hulle het hul spertyd gemis, nie hul deel van sy ultimatum nagekom nie.


    Dit beteken hulle beskerm vir Kotko. Die hele korrupte spul. Hy was reg. Kaptein Bennie Griessel het vir John Afrika gewerk. Hulle is almal kop in een mus.


    Maar al wat hy voel, is die hernude spanning.


    Hy sal nou moet klaarmaak wat hy begin het.


    Vanaand wag hy vir Bennie Griessel in.


    * * *


    Eers om kwart oor vier, nadat sy die inligting oor die selfmoord by die Bothasig-stasie gekry het, ry kaptein Mbali Kaleni na die huis van die oorlede ouditeur Frikkie de Vos.


    Dit is ’n groot, verwaarloosde plek in die stil Traffordslot.


    Daar is ’n Te Koop-bordjie van Pam Golding-eiendomme voor op die grasperk langs die oprit.


    Sy gaan lui die voordeurklokkie.


    Eers stilte, dan voetstappe. Iemand wat deur die loergaatjie kyk. “Ek wil niks koop nie.” ’n Vrouestem.


    “South African Police Services. I need to talk to you about mister Frederik de Vos.”


    “Ek praat nie eintlik Engels nie.”


    “My Afrikaans is bad. Ek is polisie. Ek moet praat oor Frederik de Vos.”


    “Wys my jou kaart.”


    Mbali hou die kaart voor die loergaatjie.


    Die deur gaan oop.


    “Frikkie is dood,” sê die vrou. “Julle behoort dit te weet.”


    * * *


    Sy is nie ’n mooi vrou nie. En sy huil.


    Hulle sit in die sitkamer, ’n besige vertrek met te veel tafeltjies en muurbehangsels. “As die huis nie binne ses maande verkoop nie, vat die bank dit terug. Dan verloor ek alles. En weet jy hoeveel aanbiedinge daar al was? Nie een nie. Nie ’n enkele een nie. Die mark is morsdood. En kyk hoe lyk die plek. Hoe maak ek dit reg? Daar’s niks in die bank nie … Daar’s nie pensioen nie, daar’s nie spaargeld nie, niks. Want Frikkie het gedobbel. Casino’s, perde, honde, rugby, alles. As hy kon wed, hét hy.” Sy ruik vaagweg na alkohol, haar hare is dun en onversorg, haar mond klein en stroef. Daar is koskolle op die uitgewasde, ligblou kortmoutrui. Haar onderlip verkreukel, sy vee met ’n snesie onder haar neus en sê: “Die ergste van alles is, ek mis hom so vreeslik.”


    “I am sorry for your loss,” sê Mbali.


    “Dankie.” Die trane loop.


    “Missus De Vos, where do I find your husband’s associates?”


    “Associates? Watter associates?”


    “He is De Vos and Associates.”


    “Nee, liewe Vader, ek weet nie, dis al tien jaar …”


    “How do you mean?”


    “Dis al tien jaar dat hy die firma se geld vir dobbel gebruik het. Toe is die genote weg.”


    “But he still called himself De Vos and Associates?”


    “Op die naambord, ja. Maar dit was net hy. Geen regdenkende ouditeur sal binne ’n myl van hom kom nie. Hoekom soek jy húlle?”


    “I need to look at his client list. Do you know where the records are?”


    Sy vee die trane met die agterkant van haar hand weg en vra verbaas: “Maar weet jy dan nie van die inbrekery nie?”


    “Watter inbrekery?”


    “By Frikkie se kantoor.”


    “No.”


    “Iemand was daar in. Die week ná sy dood. Die rekenaar en die backup gevat en geloop. Seker in die koerant gelees Frikkie is dood, geweet daar is niemand nie.”


    “All the records were on the computer?” Haar moed sink.


    “Dis reg.”


    “And he only worked alone?”


    “Is jy van die Bothasig-stasie?” vra mev. De Vos.


    “No. I am from the Hawks.”


    “Want Bothasig weet al dié goed.”


    “They only have the suicide docket. It does not say anything about mister De Vos’ work.”


    Die vrou skud haar kop. “Hulle het al die vrae gevra na die inbrekery, toe vertel ek hulle.”


    “What did you tell them?”


    Sy haal ’n vars snesie uit, blaas haar neus lank, druk die snesie onder die blou trui se mou in en sê: “Kom ek vertel jou van Frikkie. Toe hy tien jaar terug die geld gevat het, toe loop almal. Genote, kliënte, vriende, almal. Hy was baie gelukkig om nie sy registrasie te verloor nie, ek dink dit was net omdat die genote geweet het dit sal nie regtig ’n verskil maak nie. Want Frikkie was nie een vir werk nie. Dobbel, ja. Maar nie werk nie. So, hulle het gedink hy sal so stil-stil ondergaan. Maar Frikkie was nie ’n fool nie. Hy het ander mense gekry om die werk te doen. Sulke optelhonde, as jy verstaan wat ek bedoel. Die bedryf is vol van hulle. Die drinkers, die luies, die dommes, die afgedanktes. Rekenmeesters wat nêrens anders meer werk kon kry nie. Dan sê Frikkie: Kom werk by my. Dan kom hulle, en gaan hulle. Die een ná die ander. En laat ek nou sommer reguit vir jou sê, al kliënte wat Frikkie kon kry, was mense wat die boeke wou laat kook. Die mense wat met hulle belasting wil verneuk. Of wat afgeskep het. Daardie soort van ding. Dis hoekom sy werkers nie gehou het nie. Hulle was bang. Vir die uitvang. En as jy mý vra, was dit een van sy kroek-kliënte wat die rekords kom steel het. Dit is wat ek dink.”


    “Can you remember their names?”


    “Ek het my neus daar uitgehou, ek weet nie wie sy kliënte was nie.”


    “No, I mean, the people who worked for him.”


    “Nie ’n koeken clue nie.”


    “And the bank statements? Where are they?”


    “Did gaan jou nie help nie.”


    “Why?”


    “Want Frikkie was nie ’n fool nie. Sy kroek-kliënte het hom kontant betaal. En hy het sy lamlendige mense kontant betaal. En hy het kontant gedobbel. En nie ’n sent se belasting op die hele lot betaal nie.”

    Die Jack of Diamonds in Prestwichstraat se tema is speelkaarte. Daar is ’n neon-weergawe buite, ’n groot, massiewe, geraamde een teen die ruwe, verniste baksteenmuur binne. Speelkaarte as biermatjies en spyskaarte en die dranklys by die kroeg. Speelkaarte op die kroegman se hemp.


    Cupido gaan sit op die kroegstoeltjie. “Hi, Jack,” sê hy.


    “Jy dink jy’s die eerste een om daai een te gooi?” vra die kroegman, nie geamuseer nie.


    “Still clever,” sê Cupido.


    “Jy’s ’n cop,” sê die kroegman. Hy het ’n handgerolde sigaret agter sy oor. ’n Lakoniese gesig.


    “ ’n Valk, pappie. Your worst nightmare.” Hy stoot sy eieningskaart oor die toonbank.


    “You still have to pay for your drinks.”


    “Is jy ’n comedian, Jack? Who do you think is going to have the last laugh?”


    “Ek speel maar net oop kaarte met jou.”


    “Jy ís ’n comedian.” Cupido haal die twee foto’s uit sy baad-jiesak, en plaas hulle voor die kroegman neer. “Speel hierdie hand, wise-ass.”


    Die kroegman haal die sigaret agter sy oor uit, steek dit tyd-saam aan, en bestudeer die foto’s. Hy sê, eindelik: “Jip, hulle was al hier. Laaste keer was so ’n maand terug.”


    “So hulle is regulars?”


    “So elke maand of twee.”


    “Aand van Dinsdag, agtien Januarie?”


    “Miskien. Daar rond.”


    “Wat kan jy onthou?”


    “Hulle het vir Sandy vir ’n private lap dance in die Queen of Hearts gevat …”


    “Waar’s dit?”


    “Daar.” Hy wys na ’n gordynbehangde deurgang, agter. Daar is speelkaarte op die gordyn.


    “Jy dink nie die playing card theme is ’n bietjie overdone nie?”


    “Nou’s jy ’n interior decorator?”


    “Ek redecorate jou gesig as jy nie die attitude los nie. Hoekom kan jy onthou van Sandy?”


    “Want sy’t kom kla.”


    “Waaroor?”


    “Oor dié twee. Hulle wou blowjobs hê.”


    “And now you’re going to tell me you don’t do that kind of thing in this posh establishment.”


    “Sorry, ek doen dit nie persoonlik nie, maar jy kan vir die girls vra.”


    “One more crack en ek fokken arrest jou.”


    “Cool it. Hulle wou nie betaal nie. Blowjob is ekstra.”


    “En toe?”


    “Toe praat ek mooi met hulle.”


    “En toe?”


    “Toe betaal hulle.”


    “Hoe laat is hulle hier uit?”


    “Laat.”


    “Wat is ‘laat’?”


    “Twaalf. Een. Daar rond. Baie gedrink. Groot tip gelos.”


    * * *


    Mbali weet die Bothasig-stasie van die SAPD is een van die bestes in die Skiereiland. Daarom kan sy nie verstaan waarom hulle niks oor die inbraak by Frikkie de Vos se kantore gesê het toe sy oor die selfmoorddossier navraag gedoen het nie.


    Tot sy soontoe ry en die ondersoekbeampte gaan vra.


    Hy’s ’n jong Xhosa-sersant, vol respek vir haar Valke-status en rang, en hy sê vir haar dit was nie ’n inbraak nie.


    “There was no sign of illegal entry, captain. And there was no purchase record of the computer or the back-up drives. I mean, she reported the burglary almost a week after she says it happened. She kept saying how she was completely broke, and kept asking me for the docket number to file an insurance claim. And there was a safe in that office, and it is still there, and nobody touched it.”


    “So you did not open a docket?”


    “I did. Just to give her the number. I mean, she’d just lost her husband, who gambled away all their savings. But there was no burglary. That’s why we did not tell you about it.”


    “O.K. Now, tell me from the beginning. When did she report the burglary?”


    “On the twenty-first of January. Six days after the suicide.”


    “She came in here?”


    “No, she called the station. A vehicle with two uniforms went out to the office …”


    “Where is the office?”


    “At the back of the Panorama Shopping Centre in Sonnendal. Hendrik Verwoerd Drive.”


    “Hendrik Verwoerd Dive?”


    “That’s right.”


    “This DA municipality. They have money to build bicycle lanes for the rich, but they don’t have money to change a street name like that?”


    “Viva, ANC, viva,” sê die sersant. “Amandla.”


    “Ngawethu,” sê Mbali instinktief. “And then?”


    “I was called out. So I saw right away there was no forced entry. Two locks on the door, these small, high windows, but there was nothing. And inside too. Everything was fine. No mess, everything in order. But missus De Vos said there was a computer there, and two back-up hard drives. But you know how, when you pick up a computer, you can see the clean square where it stood?”


    “Ewe.”


    “Nothing like that. And then I asked for the purchase receipt of the computer, and she said her husband did not keep receipts. He just worked in cash. So then I asked about the safe. Big as a fridge, standing right there. With a combination lock. And she said there was nothing taken from the safe. I mean, captain, why would they not take the safe? If they wanted to steal stuff.”


    “How did she know there was nothing taken from the safe?”


    “I don’t know. Maybe she opened it.”


    * * *


    Griessel leun terug in die vliegtuig se sitplek, maak sy oë vir ’n oomblik toe. Hy voel die uitputting. Sy kop is dof, asof die omvang van die saak te groot geword het. Daar is nie meer plek vir alles nie.


    “Ons is nie paloekas nie,” het Die Kameel gesê.


    Manie is verkeerd. Hy wat Bennie Griessel is, ís ’n paloeka. Sy instinkte het gesê dis Kotko. Hy was so seker. Alles het gepas. Jissis. Wat gaan met hom aan? Is hy besig om sy aanvoeling te verloor? Selfs in sy dronk jare het hy nie súlke gruwelike oordeelsfoute gemaak nie. Miskien is dit die fokken probleem, dié soberheid. Miskien moet hy die lugwaardin nader wink en ’n Jack en Coke bestel, want watse verskil maak die soberheid?


    En op dié oomblik is dit so ’n onmiddellike, aanloklike uitkoms dat hy sy hand halfpad lig voor hy tot sy sinne kom.


    Wat gaan met hom aan?


    Hy maak sy oë toe.


    Dis moegheid. Dis frustrasie.


    Hy wil rus. Hy wil dink. Hy wil sy woonsteldeur agter hom gaan toemaak en sy baskitaar vat en net daar sit, sy kop in ’n neutrale rat, sy vingers wat langs die nek afstap, die note wat hier deur sy buik vibreer. Hy wil slaap met die wete dat môre ’n rustige dag gaan wees. Hy wil langs Alexa Barnard op haar bed gaan lê, agter haar rug, sy hand laat oorgly tot op haar sagte bors.


    Hy maak sy oë oop, hou nie van die rigting waarheen sy gedagtes hom vat nie. Hy sug, kyk hier langs hom na Bones wat in die niet in staar.


    “Kom ons vat dit van voor af,” sê Griessel.


    “Sure,” sê Boshigo, maar sonder geesdrif.


    Langsaam lê Griessel vir hom alles uit: Makar Kotko was in Desember toevallig by ’n onthaal saam met die mense van Gariep Minerals, toe hy vir Hanneke Sloet raaksien. Sy lus vir die sensuele Sloet het dadelik uitgehang. Sy aanslag was om die Gariep-aandeelkontrak se opstelling vir Silberstein Lamarque aan te bied, in die geloof en hoop dat dit Sloet sal omhaal om met hom seks te hê.


    Kotko hou aan om vir Sloet te bel en uit te vra vir ete, maar sy sê aanhoudend nee. Dalk omdat Silbersteins gou agtergekom het Kotko is dalk georganiseerde misdaad. Dalk net omdat sy bloot nie tyd het tussen die trek Kaap toe en ’n besoek aan haar ouers oor Kersfees nie. Maar bes moontlik omdat sy glad nie seksueel in Kotko belangstel nie.


    Ná twee-en-twintig Desember hou Kotko op om haar te bel.


    Waarom?


    Sloet trek in die nuwe woonstel in, en kry vroeg in Januarie die opdrag om Kotko volledig te ondersoek. Jack Fischer en Genote se verslag onthul sy KGB-geskiedenis, ook die feit dat hy daarvan hou om mense met ’n bajonet te martel. Desondanks gaan Silbersteins voort om kontrakwerk vir ZIC te doen.


    Dit gee Kotko twee moontlike motiewe om haar te vermoor – al twee dun: Hy is ’n siek bliksem, en hou nie daarvan om verwerp te word nie. Of Sloet het op die een of ander manier vir hom laat blyk dat sy inligting oor sy verlede het, en dit bekend wil maak. Of tot haar bevorderings- of finansiële voordeel wil gebruik. Dalk het sy ’n dokument gehad, daardie aand, of ’n geheuskyf, van die soort wat sy seun Fritz gebruik om musiek op te stoor. En dit was waarom Kotko iemand gestuur het. Iemand wat ’n steekding neergesit het om die dokument uit haar hand te haal.


    Op die oggend van agtien Januarie sien Kotko en Sloet mekaar by ’n Silbersteins-vergadering. Kotko en sy meelopers slaap daardie aand net vier straatblokke van Sloet se woonstel af oor. Kotko huur twee sekswerkers en bring die nag saam met hulle deur, die trawante is tot ná twaalf by ’n ontkleeklub. Goed gevestigde alibi’s.


    Maar niks verhoed hom om ’n vierde persoon te huur om Sloet te vermoor nie. Dis onwaarskynlik, want sy sou bes moont-lik nie die deur vir ’n vreemdeling oopgemaak het nie. Maar Kotko het dalk al genoeg van haar geweet om iemand te kry wat sy ken. Die ander moontlikheid is dat sy tienuur die aand op pad uit was. Die aanvaller kon by die deur gewag het, en haar met die oopmaakslag verras het. Maar sy was sonder broekie, en in die algemeen nie geklee vir uitgaan nie. Dus ook onwaarskynlik.


    “Wat mis ek?” vra hy nadat Bones aandagtig na alles geluister het.


    “Beats me, Bennie. When I was studying in the States, het hulle altyd gesê: You must cover all the bases. Baseball term. Wel, jy’t al die bases gecover.” Ná ’n oomblik van nadenke sê hy: “Onthou jy wat het die Lamborghini-man gesê?”


    “Henry van Eeden?”


    “Yebo. Hy’t gesê Sloet het haar priorities reg gehad, nè. Die report van Fischer-hulle het seker ook vir haar gesê Kotko is very politically connected. In the BEE world you just don’t fuck with a guy like that.”


    “Dis waar.”


    “En die rejection theory. I don’t know, Bennie. Jy establish alibi’s vir jou en jou muscle, jy gaan huur ’n ou wat maybe by haar flat gaan inkom, maybe not … It’s a lot of of trouble, a lot of risks, just to massage your ego.”


    “O.K.,” sê Griessel.


    “You’re not convinced?”


    “Ons mis iets, Bones. Daardie Silbersteins-vergadering op die agtiende … Ek weet nie.”


    Die lugwaardin sit ’n koshouer voor hulle elkeen neer.


    “What a sad life we lead,” sê Bones Boshigo, “when the only balanced meals we get is airline food.”


    Griessel hoor nie. Sy kop is by die deurmekaarspul van die saak. “Hoekom?” vra hy.


    “Want dis al wat ons vandag nog geëet het.”


    “Nee, Bones. Ek bedoel, hoekom sal die skieter vir ons lieg? Oor Kotko? Sy hele storie is oor die polisie wat die kommunis beskerm. Dis sy hele regverdiging.”

    Mbali ry eers aan by die Panorama-winkelsentrum, en klik haar tong toe sy die rylaannaam Hendrik Verwoerd sien. Sy parkeer, klim uit, gaan soek na die kantoortjie, soos die Xhosa-sersant van Bothasig haar beduie het.


    Dit is agter weggesteek. Dit lyk amper na ’n diensingang, net ’n gewone, sonverbleikte bruin houtdeur met ’n sleutelgat onder die handvatsel, en ’n bykomende buitegrendel waaraan ’n groot, blinknuwe Yale-slot hang.


    Sy loop om die hoek, sien die ry van drie klein vensters bo, te hoog om by in te loer. Sy kyk rond, maar daar is niks waarop sy kan staan nie.


    Sy bedink die probleem. Dan stap sy na die winkelsentrum se hoofingang. Sy kry ’n sekuriteitsbeampte, wys haar eieningskaart, en verduidelik wat sy wil hê. Hy is baie gretig om te help. Hy roep ’n kollega oor sy radio, vra haar om te wag, en kom ná ’n paar minute terug met die kollega. Al twee dra plastiek-melkkratte.


    Sy gaan saam met hulle terug na die kantoor toe. Hulle stapel die kratte versigtig onder die venster en help haar sorgsaam om op te klim. Sy moet op haar tone staan om by die venster te kan insien.


    Daar is niks binne nie, die sigbare vertrek heeltemal leeg.


    Sy klim af, bedank die mans, en loop na haar kar toe. Sy klim in, skakel die enjin aan. Skakel dit weer af. Sy haal haar selfoon uit haar tamaai swart handsak, en druk ’n nommer in. Dit lui lank.


    “Hallo,” sê Fick uitasem.


    “Fanie, it’s Mbali. Are you very busy?”


    “No, I’m sorry, I was on my way home. The new shift is still in the parade room.”


    “Could you ask them to get the cellular records for the De Vos cell phone number? The one I told you about?”


    “I’ll do it,” sê Fick. “Before I go.”


    Sy weet hy moet baie moeg wees, maar hy wil só graag help. “I appreciate that,” sê sy.


    * * *


    Daar is ’n oomblik, net wanneer hy van die R27 op die N1 afdraai, dat die rooigeverfde Chana sluk en stotter, en die sluipskutter se hande klem die stuurwiel stywer.


    Maar dan trek die enjin weer glad.


    As hy op die snelweg moet gaan staan, dié tyd van die middag. So verskriklik sigbaar. Verkeerspolisie wat kom stilhou …


    Hy kyk vinnig agtertoe. Net die gereedskapkiste. Selfs as hulle dit oopmaak, moet hulle eers die laai bo aftel om die geweer te sien.


    En hy het nie vanmiddag die pruik op nie. ’n Nuwe groen Springbokrugby-pet. Donkerbril.


    Hy moet net kalm bly, nie skuldig lyk nie. Maar die Chana moet hou. Nog net tot môre.


    Hy luister aandagtig na die enjin, die stad hier voor hom.


    Hy hou links, in die stadige baan, vir die Oswald Pirow-aansluiting, op pad na Griessel se woonstel toe.


    * * *


    Net ná ses begin die bomme bars.


    Manie sit en wag vir die oproep wat gaan sê nog ’n polisieman is geskiet. Hy probeer hom daarvoor staal, maar hy weet dit gaan steeds ’n nekslag wees.


    Die telefoon lui. Hy antwoord.


    Dit is die Nasionale Kommissaris. Hy is kwaad. Hy sê hy het nie gedink die gemors met die skieter en die Sloet-saak kon erger word nie. Maar dit hét. Hy sê die media het mal geword. Hulle bel vir hom, vir die Minister van Polisie, en vir die President van die ANC-Jeugliga. Honderde oproepe, sê hy. Verre-gaande aantygings. Oor Kotko, oor die Jeugliga, oor die baie sterk moontlikheid dat die skieter heeltemal reg was, die regering en die SAPD beskerm ’n moordenaar.


    Manie, uitgemergel na die druk en die spanning en die lang dag en die min slaap, laat die kommissaris skel en skree en verwyt. Daar is niks anders wat hy kan doen nie. Hy weet hy het hierdie bed vir homself gemaak. Dit was die regte ding om te doen. En nou moet hy daarop slaap. Ongelukkig net spreekwoordelik.


    Sewe-en-twintig minute lank luister hy na die tirade.


    Dan lê hy die handstuk sag op die mikkie neer.


    Dit lui dadelik weer.


    Hier is dit nou, dink hy. Die skieter se volgende slagoffer.


    Hy vee met sy hand oor sy voorkop, en tel op.


    Dit is die Nasionale Direkteur van die Valke, uit Pretoria.


    Hy is ook nie gelukkig nie.


    * * *


    Vir die tweede keer sit Mbali in die besige sitkamer van die weduwee van Frederik de Vos. Sy sê vir die vrou: “There was cash in that safe.”


    Die weduwee slaan haar oë af na die brandewynglas wat op die tafeltjie langs die gemakstoel staan. Sy tel dit op en neem ’n sluk. Die ys rinkel in die stilte van die vertrek. Sy plaas die glas weer versigtig neer.


    Mbali vermoed dit is ’n bekenning. “The day after your husband died, you went to his office. To get the money. Because you knew it was all there was. You saw that the computer was gone, and you suspected that someone else had a key. So you went and bought a new lock for the office door. Is that right?”


    Die weduwee kyk anderpad.


    “Missus De Vos, you have not committed any crime, as far as I know. You can tell me.”


    Weer tel die vrou die glas op en drink.


    “I give you my word. You are not in trouble.”


    Mev. De Vos trek haar asem stadig in. Sy sê: “Dit was eers op die Maandag. Die Sondag was ek te stukkend.”


    “You had the combination of the safe?”


    “Dit was sy gelukkige nommer. Dubbel vier, dubbel sewe, dubbel vier. Dis al wat hy ooit gebruik het. Maar ek het nooit ’n sleutel vir die deurslot gehad nie. Toe gee die hospitaal vir my hierdie plastieksakkie …” Haar gesig vertrek, haar oë vogtig. “Hierdie sakkie met sy goedjies. Sy sigarette, sy Zippo …” Sy snik, tel die glas weer op.


    “And the keys.”


    Die weduwee knik, en drink.


    “And you went in on the Monday. To get the cash.”


    Knik.


    “And you saw the computer and the drives were missing.”


    Skud van die kop.


    “No?”


    Sy haal ’n snesie onder die blou trui se mou uit, blaas haar neus. “Die rekenaar-goed was nog daar, die Maandag. In die ander kantoor. Die een wat sy mense altyd gebruik het. Toe gaan ek weer die Vrydag, tóé is dit weg.”


    “Why did you go in on the Friday?”


    “Ek het die afslaer se waardeerder gevat.”


    “What is an ‘afslaer’?”


    Dit neem ’n oomblik vir mev. De Vos om die Engels te vind. “They sell you stuff. You know … when people can make a bod … a bid.”


    “Auctioneers?”


    “Ja. Ek moes die goed verkoop kry.”


    “And then you bought a new lock?”


    “Ja.”


    “Where is the furniture now? That was in the office.”


    “By die afslaers.”


    Mbali sug. Dit beteken die meubels is bes moontliik forensies gekontamineer. Maar sy sal moet seker maak. “What else was in the safe?”


    “Niks. Net die geld.”


    “How much cash?”


    Die onderlip bewe weer. “Ek dink daar was baie. Frikkie het gesê, ’n week voor sy dood, daar kom ’n ordentlike payday, dié Vrydag. En toe gaan vat hy dit en hy gaan speel roulette by GrandWest en hy verloor elke sent en hy gaan blaas homself weg in ’n parkie. In ’n parkie …”


    Sy wag dat mev. De Vos bedaar. Dan vra sy: “How much was left?”


    “Vierduisend-tweehonderd rand. Dis al. Dis my erflating. Dis wat Frikkie vir my gelos het.”


    “I’m sorry.”


    “Dit was Frikkie …”


    “I have to know who had a key to that office.”


    “Sy mense.”


    “Are you sure?”


    “Frikkie was nooit op kantoor nie. Dit was die enigste manier hoe sy mense kon inkom. Hy het vir hulle die sleutel gegee.”


    “How many people were there?”


    “Ek weet nie.”


    “And you really don’t know who they were?”


    Die weduwee skud haar kop en tel die glas op.


    “I need a photograph of your husband,” sê Mbali. “And the details of the auctioneer. And the keys to the office.”


    * * *


    Die sluipskutter parkeer op die plek wat hy gisteraand geïdentifiseer het – net om die hoek van Vriendestraat, in Schoonder, met die Chana se neus wat na die Tuinesentrum toe kyk.


    Van hier sal hy ’n onbelemmerde uitsig hê oor die outomatiese staalhek van Nelson’s Mansions, die ou woonstelgebou uit die vyftigs. En hy sal veilig wees – die strate in die omgewing is dig geparkeer van motors, woonstel- en meenthuisbewoners wat bes moontlik nie ’n motorhuis het nie. Nog ’n voertuig gaan nie aandag trek nie.


    Gisteraand het hy hier in die Audi gesit, vir langer as ’n uur. Hy het gesien hoe elke inwoner van Nelson’s Mansions voor die hek stilhou, vroetel met ’n afstandbeheer. Hy het met behulp van sy horlosie gesien dit neem gemiddeld twee-en-twintig sekondes vir die hek om heeltemal oop te skuif. Hy sal amper dertig sekondes hê, van die oomblik dat die speurder stilhou en die knoppie druk tot hy deur ry.


    Dertig sekondes, om die twee wiele aan sy kant te skiet. En dan, die insittende.


    Dit is wat hy geoefen het, in die veld langs die R304 en die Kleinsoutrivier vanmiddag. Drie skote. Dalk vier. Voor, agter, bestuurder.


    Tot hy nog tien patrone oorgehad het.


    Gisteraand het hy gesien daar is ’n straatlig, omtrent halfpad tussen dié parkeerplek en die woonstel se inrit. Hy kon elkeen wat stilhou se gesig goed genoeg sien oor die afstand van omtrent veertig meter. Sonder ’n teleskoop. Hy het Griessel se foto’s noukeurig op die internet en in die koerante bestudeer. Die te lang, deurmekaar hare, die eienaardige Slawiese oë, die deurleefde gesig.


    Hy sal hom herken.


    Hy maak seker die Chana se deure is gesluit. Hy wag, want daar is heelwat voetgangers, op pad huis toe.


    Wanneer dit stil is, klim hy vinnig oor na die agterkant, en trek die sluier af.


    Haal die pet en die donkerbril af, trek die flits se band om sy kop, en knip dit aan, op die laagste stelling. Maak die gereedskapkis oop, lig die laai uit, en plaas dit eenkant.


    Hy haal die geweer uit.

    Twintig oor sewe spoor Mbali eindelik die selnommer van die afslaer op.


    Sy identifiseer haarself en sê: “I need access to the furniture of Frikkie de Vos.”


    “Who?”


    Sy gee hom al die besonderhede wat sy het.


    “Come see me tomorrow,” sê die afslaer.


    “No. I need access now. It is related to this mad dog who shoots the police. A matter of life and death.”


    “Shit,” sê die afslaer.


    “Profanity is the common crutch of the conversational cripple.”


    “What?”


    “Please tell me, how do you load and transport furniture for auction?”


    “Just like everybody else.”


    “Which is how?”


    “We wrap it, and then we ship it …”


    “What do you wrap it with?”


    “Plastic.”


    “When do you wrap it?”


    “Before we load it, for crying out loud.”


    “Good. I will meet you at your warehouse in half an hour.”


    “I live in Somerset West. It’s going to take me an hour.”


    “Then you had better leave right now.”


    Dan bel sy die hoof van die PCSI, die elite Provinsiale Misdaadtoneel-ondersoekeenheid.


    * * *


    Griessel bel vir Alexa toe hulle van die lughawe af ry.


    Sy antwoord nie.


    Hy bel vir Ella. Haar foon gaan oor na stempos. Hy probeer onthou wat Alexa vanoggend gesê het voor hy Johannesburg toe is. Die groot repetisie vanaand. Of is dit môreaand? Hy het met ’n halwe oor geluister.


    Hy hoop nie daar is weer moeilikheid nie. Asseblief tog nie vanaand nie.


    Anderkant Tygerberg-hospitaal lui sy foon. Hy antwoord haastig, in die hoop dat dit Alexa is.


    “Bennie,” sê kol. Nyathi, “where are you?”


    Griessel sê hulle is tien minute van die DPMO-kantore af.


    “We’re having a meeting when you’re back.” Met ’n begrafnisstem.


    * * *


    Die sluipskutter is ongemaklik en gefrustreerd. Soveel keer het hy deur die teleskoop gekyk na motors wat by die hek stilhou. Soveel keer moes hy weer sy snellervinger ontspan. Al amper aguur, en die poliesman het nog nie verskyn nie.


    Dan draai nog ’n voertuig op, by die T-aansluiting van Vriende- en Buitenkantstraat, en hy sien die blou ligte op die bakkie se dak en die SAPD-kleure en -kenteken.


    Hy versteen. Dit ry stadig in sy rigting.


    Hy kan sy hart hoor hamer.


    Hy voel die oorweldigende drang om die skuiwergat in die sypaneel toe te ruk, op hierdie oomblik voel dit reusagtig groot, ’n gapende wond.


    Die patrollievoertuig beweeg buite sy gesigsveld. Hy luister, draai sy kop om beter te hoor. Die klank van die enjin, die gesuis van die wiele op die teer.


    Agter die Chana.


    Hou hulle stil?


    Sekondes tik verby.


    Sy kop sê hulle het stilgehou, want die geluid is nou stiller.


    Tot hy besef hulle het aangery. Wes.


    Sy hande is klam op die geweer.


    * * *


    Die vergadering begin op ’n somber noot.


    Nyathi sê vir hulle brig. Musad Manie is Pretoria toe ontbied. “To go and explain what the National Director called ‘this fiasco in Cape Town’.”


    ’n Vlaag van gebromde beswaar en humeurigheid trek deur die vertrek. Nyathi maak hulle stil. “The brigadier asked me to tell you this summons in no way reflects on your hard work and exceptional efforts. He had to make some big decisions today, he made them on his own, and he knew there were certain risks involved …”


    Weer uitroepe van die vloer af. Nyathi hou sy hand omhoog vir kalmte. “Please, let me finish. He knew about the risks, and he is confident that top management will understand when he explains the circumstances. He asked you to continue with the same dedication and vigour you have shown under very difficult circumstances, and he wants you to know that he absolutely believes in our ability to crack these cases. I am in complete agreement. Now, let’s see where we are. Bennie?”


    Griessel staan stadig op, met die skuld wat swaar op hom kom lê. Manie moet nou gaan pa staan vir die feit dat hy niks kon uitrig nie. Met Kotko. Met alles. En wat sê hy nou vir hulle as hy self nie weet wat om te doen nie?


    Hy gaan staan langs Nyathi. “Ek is jammer, kolonel,” sê hy.


    “Not your fault, Bennie.”


    ’n Koor van beaming.


    Hy staan daar, op soek na woorde, op soek na ’n aanslag waarmee hy nie ’n krater van homself gaan maak nie, bewus van die feit dat sy siening verkeerd kan wees, dat hy nog ’n groter gemors kan maak.


    Hy maak keel skoon. Hy sê: “Ons sal van voor af na Kotko moet kyk, want ons mis iets. Hy is in die middel van alles. Van die skieter, van Sloet, van …” Hy noem amper vir John Afrika by die naam, en dan besef hy dit is seker nie algemene kennis nie. “… van die bewerings teen die SAPD, van die transaksies, die prokureurs. En ek dink net nie dis toevallig nie.”


    Ondersteunende geluide. Dit gee hom moed.


    “Ek wil weer na die Fischer-verslag gaan kyk, kolonel. Ek wil hê ons moet Kotko se selfoonrekords van voor af vat, elke mens met wie hy in Desember en Januarie gepraat het. Al die hotelvideo’s weer gaan deurkyk. In daardie hotelkamer gaan staan om te sien of daar ’n manier is om uit te sluip. Kyk of daar van die stad se straatkameras is wat vir ons iets kan sê. Ons sal foto’s van Kotko en sy mense by Sloet se woonstelblok moet gaan rondwys. Ons sal weer met Silbersteins moet gaan praat, oor hulle vergadering met Kotko op die agtiende. Ek was nie by met Pruis se ondervraging nie …”


    “Ons moet hom met die boek gooi, Bennie, hy’s ’n skelm bliksem,” roep Cupido.


    “Ek het ook só gevoel. Die ding is, daar is net te veel toevallighede. Sloet se dood op die dag van daardie vergadering. Kotko se agtergrond. Sy oproepe. Die foto wat die skieter gestuur het. Die betrokkenheid van … ’n SAPD-lid. En nie een van ons glo in toevallighede nie.”


    Koppe wat knik, uitroepe van “ja” en “dis reg”.


    Hy kan nie aan nog iets dink nie. “Dis al wat ek het, kolonel.”


    “Thank you, Bennie. People, our biggest enemy at the moment is fatigue. We have been under tremendous pressure, most of you have not slept much in the last forty-eight hours, and I can see how tired you are. None of us are thinking clear anymore. The brigadier and I discussed this at length, and we both came to the conclusion that there is not much we can do tonight. We suggest that you all spend an hour or two with your families, and then get some rest. Let’s come back here early tomorrow morning, let’s say six o’clock, and take a new, fresh look at things. We have a skeleton staff on the night shift, if there is another shooting victim tonight, we will unfortunately have to call in the CATS team … Where is Mbali …?”


    “In Amsterdam,” fluister iemand.


    Hulle lag, meer uit verligting as naywer.


    “Sy slaap al,” sê iemand anders.


    “That’s what we all should be doing,” sê Nyathi. “People …” Hy gee ’n paar treë vorentoe en sy stem versag. “Get some rest. If we can break this case tomorrow, we will go a long way towards strengthening our commanding officer’s hand. Let’s do it for him. Please.” Die laaste woord is ’n onverbloemde pleidooi.


    Stilte daal neer.


    * * *


    Mbali sit by ’n tafeltjie in die hoek van die groot pakhuis.


    Sy kan sien hoe die PCSI, die elite forensiese mense, besig is om Frikkie de Vos se kantoormeubels te ondersoek. Eenkant, met sy hande op sy heupe, staan die gefrustreerde eienaar van die afslaersmaatskappy.


    Mbali kyk af na die notas wat sy besig is om te maak. Dit is ’n datumlyn, in haar klein, netjiese handskrif.


    Wednesday, 12 January: Sloet calls De Vos on his cell phone, because he is Kotko’s bookkeeper.


    Saturday, 15 February: De Vos commits suicide.


    Monday, 17 February: Mrs. De Vos takes cash from safe. Computer/drives in office.


    Tuesday, 18 February: Hanneke Sloet killed.


    Friday, 21 February: Mrs. De Vos discovers theft of computer/drives.


    Monday, 24 February: Shooter sends first e-mail.


    Sy lees dit weer, plaas ’n regmerkie agter elkeen. Dan skryf sy:


    Suicide? Check pathologist report.


    Kotko killed De Vos? Why?


    Isando Friendship Trust fin. statements tie Kotko to police corruption.


    Theft of computer/drives on 19 or 20 Feb.?


    En heel onder, haar sterkste vermoede, die sleutel tot die opspoor van die skieter. Sy onderstreep dit. Drie keer.


    Eers om halfelf kom die PCSI-spanleier na haar toe oorgestap. “There is no doubt,” sê hy. “Someone wiped all the furniture very carefully. There’s absolutely nothing.”


    “I thought so,” sê sy.


    * * *


    Daar was ’n verbeurde oproep op sy selfoon, ná die vergadering. ALEXA, het die skermpie gesê.


    Hy het teruggebel, haar stempos gekry en ’n boodskap gelos. “Hallo, Alexa, ek hoop dit gaan goed,” en dadelik gedink dit is ’n idiotiese ding om dit te sê. Toe druk hy deur met: “Ek … My selfoon is nou aan vir die res van die aand …” Hy wou sê hy verlang na haar, of iets. Maar sy moed het hom begewe. “O.K. Bye.”


    Hy gaan haal sy skootrekenaar by IMC en loop na sy kantoor toe om die Fischer-verslag te kry sodat hy dit by die huis kan gaan lees.


    Op die lessenaarblad, só geplaas dat hy dit nie kan mis nie, lê ’n uitdruk. Selfoonrekords. Met ’n nota van Fick.


    Bennie


    Hier is Calla Etzebeth se rekords. Hoop dit help.


    Fanie.


    Hy kyk daarna.


    Die Neanderdalman-rugbyspeler met die lae voorkop en die naby-mekaar-ogies het Carla die afgelope drie weke minstens ses keer per dag gebel, en vyftien, twintig keer boodskappe gestuur.


    Dit was nie ’n toevallige foto by die Jool nie. Dis sy dogter se kêrel.


    Jissis.

    Kwart oor elf.


    Die sluipskutter se ledemate is styf, sy sitvlak lam en sy rug seer van die ongemaklik sit. Die adrenalien het gekom en gegaan, die spanning ge-eb en gevloei. Hy het dit die afgelope uur dikwels oorweeg om te ry, sy kop wat sê Griessel gaan nie kom nie, iets het gebeur. Sy verbeelding het hom twee keer amper laat skiet, twee donkerkopmans wat vaagweg soos die speurder gelyk het. Hy was te haastig, wou te vinnig die teleskoop na die voorwiel toe swaai. Het homself net betyds gekeer.


    Hy sal wag tot middernag. Niks later nie.


    En dan hoor hy die motor aankom, in sy blinde kol, van oos na wes in Vriendestraat.


    Hy vryf haastig sy regeroog, vat die geweer vas, en kyk deur die teleskoop.


    ’n Wit BMW wat hier reg teen hom verbyry, uit fokus, te naby.


    Remligte wat aangaan, betyds vir Nelson’s Mansions.


    Flikkerlig.


    Die kar draai in.


    Die BMW hou stil. Hy plaas die skoop se kruis op die bestuurder. Sien die hare. Die regteroog.


    Dis Griessel.


    Hy voel die skok van die adrenalien. Hy moet seker maak. Hy het genoeg tyd, amper dertig sekondes. Hy dwing homself om weer te kyk. Is hy seker, heeltemal seker?


    Dis Griessel.


    Hy swaai die teleskoop na die regtervoorwiel.


    * * *


    Griessel grawe die afstandbeheer uit sy baadjiesak, meganies, sy kop is suf. Hy kry dit, rig dit op die hek. Dit begin traag beweeg.


    Hy hoor die klapgeluid, voel die ligte skok deur die stuurwiel.


    Hy swets, ’n gedagte halfgevorm – die voorwiel, hy moes oor ’n spyker gery het. ’n Onwilligheid om die implikasie te aanvaar, hy wil nie dié tyd van die nag ’n wiel omruil nie.


    Nog ’n klapgeluid. Eers dán kom alles in fokus – iemand skiet op hom.


    Die ruit hier reg langs hom ontplof.


    * * *


    Die sluipskutter skiet die laaste skoot, ruk die stapstokband af, lê die geweer vinnig neer in die laai.


    Hy pluk die skerm tussen pakruimte en bestuurskajuit op, spring oor tot in die sitplek.


    Hy kyk na die BMW, veertig meter weg, die glas blink op die teer. Griessel sit daar, kop onderstebo.


    Here. Hy’t hom doodgeskiet.


    Hy draai die sleutel. Die enjin kreun en stik. Dit vat nie.


    Sy hart wil gaan staan.


    Hy trap die petrolpedaal, draai weer.


    Neulende klank, sonder sukses.


    Hy sien die beweging uit die hoek van sy oog, ruk sy kop na regs.


    Griessel het die BMW se deur oopgemaak, uitgespring.


    Hy draai weer die sleutel. Sy hele lyf leun vorentoe in dringendheid en angs.


    Griessel kom aangehardloop, sy regterhand onder sy baad-jie.


    Die enjin vat.


    Daar is ’n vuurwapen in die speurder se hand.


    Paniek, soos ’n slang in sy kop.


    Hy kap die Chana in rat, die toere hoog.


    Dawerende skoot, die koeël klap, sý venster breek, kop ruk van die skrik, glas teen sy gesig, hy trek weg, die bande skree saam met die enjin, hy draai desperaat aan die stuurwiel om uit die parkeerplek uit te kom, nie vinnig genoeg nie.


    Griessel hier teen die Chana, vuis slaan teen die paneel, die speurder skree iets, die sluipskutter jaag uit die parkeerplek. Nog ’n skoot. ’n Brandpyn ontplof in sy hand, hy jaag in Schoonderstraat af, in die kantspieël sien hy Griessel wat hardloop, baadjiepante wapper, pistool op die Chana gerig, hy koes instinktief, nog ’n skoot wat teen die paneelwa klap.


    Die hoek met Myrtlestraat is te naby, hy ry te vinnig, trap die rem te laat. Die bande skree toe hy die stuurwiel pluk, agterkant van die Chana swaai te ver, die regtersy slaan dof teen ’n voertuig vas, metaal wat skaaf, trap die versneller plat, die enjin stotter, die paneelwa ruk, stotter, ruk.


    Die vrees oorweldig hom sodat hy gil, hoog en doodsbenoud. Nog ’n skoot klap, verder terug, maar hy hoor dit nie tref nie.


    Dan trek die enjin skielik en hy jaag af in Myrtle, kyk af na die pyn in sy hand.


    Sy pinkie is weg, net die bebloede stompie is oor.

    Dis net ná een in die oggend. Die padblokkades, die koorsagtige soektog na ’n rooi Chana met ’n gebreekte venster en verskeie koeëlgate, het niks opgelewer nie.


    In Vriendestraat kry die nuuskieriges, die horde uniforms en SAPD-voertuie, en die besorgde kol. Nyathi eindelik koers. Net die stad se naggeluide en die enkele patrolliemotor voor Griessel se woonstelgebou bly oor. Nyathi het daarop aangedring, teen al sy besware in. (“They will look after you tonight. Tomorrow we’ll bring in the VIP Protection Unit.”)


    Hy stap na die voertuig. Hy sê vir die twee sersante hy wil net ’n laaste keer op die hoek gaan staan.


    Hulle is grootoog vir hom, vol respek vir “die een wat die skieter oorleef het”. Die JOC-leier van die Sloet-ondersoek.


    Hy tree weer die afstand af, en kyk terug na die hek.


    Dis naby.


    Twee bande uitgeskiet, die een ná die ander. En vir hom gemis, omdat hy op daardie oomblik, toe hy besef daar word op hom geskiet, sy kop teruggeruk het.


    Hy onderdruk sy woede vir die skieter tot hy terug is in sy woonstel. Eers dan laat hy dit uit met ’n enkele drieletterwoord.


    * * *


    Hy stort en gaan sit by sy kombuisie se toonbank met die verslag van Jack Fischer en Genote oor Makar Kotko, want hy weet hy sal nie nou kan slaap nie.


    Teen die einde moet hy soms paragrawe en hele bladsye herlees, sy konsentrasie swak.


    En wanneer hy oplaas, amper drie-uur, gaan slaap, is dit met ’n teësinnige respek vir die Rus. ’n Man wat sy loopbaan aan die gatkante van Afrika moes maak, hole van burgeroorlog, swak infrastruktuur, korrupsie, armoede, pes en ellende.


    ’n Man wat tevrede moes wees met die opdrifsels van KGB-personeel wat nie goed genoeg was vir die spioenasie-hutspot van die Eerste Wêreld nie. Wat ’n eierdans,’n touloop, moes doen tussen die klein en groot stam- en staatskonflikte, vreemde ideologieë, wat met fyn voetwerk moes navigeer tussen die eiewaan en gierigheid en magsug van die Donker Kontinent se despote wat gedurig gekom en gegaan het, en altyd Weste en Oosblok teen mekaar afgespeel het.


    Kotko het van dit alles ’n sukses gemaak. En ná die val van kommunisme het hy behendig en doelgerig sy ervaring, sy kennisse en kontakte en sonderlinge talente ingespan om ’n nuwe loopbaan uit te kerf: Sy aftreeberoep as Suider-Afrika-gesant van georganiseerde misdaad, met genoeg geld vir duur Duitse motors, ’n luukse huis, rojale partytjies, en betaalde seks.


    Teësinnige respek, want Kotko het ’n siekte: ’n Behae in die pyn van ander. Verraaiers, opponente, verdagtes is nooit met ’n vuurwapen geëlimineer nie. Altyd tydsaam en sadisties met sy gunsteling sny-en-steek-instrument, die langer, growwer lem van die INSAS-bajonet vir die AK47 uit Indonesië, stadig opgedruk en gedraai in die slagoffer se anus.


    Hy lê op sy bed en hy dink dit kan die wapen wees waarmee Hanneke Sloet vermoor is. Maar met ’n enkele, snelle steekwond in die buik. Dat dié laaste feit, in sy wêreld, ’n groot ver-skil maak.


    Kotko het dié keer nie sy eie vuilwerk gedoen nie.


    * * *


    Wanneer die horison in die ooste begin verkleur, in die veld langs die ou Atlantis-spoorlyn, tel die sluipskutter die bergfiets uit die Chana.


    Die pyn skiet deur sy hand. Die pille, bedoel vir hoofpyn, help min. Die wond het weer onder die verband begin bloei. Die lang, traumatiese nag het sy tol geëis. Maar hy moet klaarmaak.


    Hy gaan stut die fiets teen ’n rooikransboom, kom terug, maak die petrolkannetjies een vir een oop, en giet die vloeistof oor die paneelwa – die enjin, die kajuit, die binneruim. Moeilike werk met die beseerde hand.


    Gooi die kanne agterin. Loop weg met die bottel brandstof, die lap wat daaruit hang. Steek die lap aan, gooi die bottel soos ’n jukskei, onderarm, vir beter akkuraatheid.


    Staan en kyk hoe die vlam uitswel, ’n oomblik huiwer, en dan in ’n dowwe plof oor die hele voertuig spring.


    Hy stap haastig na die fiets, sit die fietsryhelm op, stoot dit deur die sand tot op die grondpaadjie, klim op, en begin vervaard trap.


    Hy is al op die teer van die R304 wanneer die Chana se brandstoftenk ontplof. Hy kyk terug oor sy skouer, en sien die vlam-en-rookwolk bo die bome uitblom.


    * * *


    Tien oor vyf, toe Griessel by die woonstel uitkom, wag hulle vir hom: Die BBP-Beskermingseenheid – vier breëskouer-polisiemanne in swart pakke en wit hemde en donkergrys dasse.


    Hy sug, en klim in een van die swart BMW X5’s. Hy wil sê: “Work, James,” maar hy het nie die energie nie.


    Op pad werk toe berei hy voor vir die sesuur-vergadering. Hy sal werk moet uitdeel. Prioriteite gee vir IMC. Sy grootste hoop is dat hulle goud kan myn uit die erts van Kotko se selfoonoproepe. As hy dom genoeg was om vanaf sy gewone nommer met ’n huurling oor moord te onderhandel.


    Dan sien hy die koerantplakkate:


    VALK IS VOLGENDE, SÊ SKIETER


    Dit maak hom wakker.


    Daar moes weer ’n e-pos gewees het.


    * * *


    Nyathi wag hom in, gee vir hom die uitdrukke.


    Hy besef die kolonel het glad nie geslaap nie.


    Hy lees die eerste een.


    762a89z012@anonimail.com


    Sent: Wednesday 2 March. 23:39


    To: b.griessel@dpmo.saps.gov.za


    Re:


    Vandag skiet ek jou vrek.


    Net dié vyf woorde.


    Die woede dring deur sy tamheid en hy kyk op na Nyathi, op soek na woorde om daaraan uiting te gee.


    “Read the other one.”


    762a89z012@anonimail.com


    Sent: Wednesday 2 March. 23:39


    To: jannie.erlank@dieburger.com


    CC: j.afrika@saps.gov.za; b.griessel@dpmo.saps.gov.za


    Re: Genade


    “Julle mag nie loskoopgeld aanneem vir die lewe van ’n moordenaar wat die dood skuldig is nie. Hy moet beslis doodgemaak word.” Numeri 35:31


    “Jy mag hom nie genade betoon nie. Jy moet uit Israel uitroei dié wat onskuldige bloed vergiet, dan sal dit met jou goed gaan.” Deuteronomium 19:13


    Hulle het loskopgeld gevat. Die media moet gaan kyk na die bewyse op swart en wit die direktoraat vir pririteitsmisdade is korrup hulle beskerm die generaals vir wie hule gewerk het. Ek moet uitroei wat onskudlige bloed vergiet.


    Nou is dit oorlog. Vandag skiet ek ’n Valk.


    Salomo.


    Voor hy behae kan put uit die wete dat stres dié spelfoute moes veroorsaak het, voor hy iets kan sê om sy veragting te verwoord, lê Nyathi ’n hand op sy skouer.


    “We have secured the building. But I think you should stay in the office today.”


    Hy stry driftig, maar dit help nie. Hy pleit, bied alternatiewe aan en stel oplossings voor.


    Nyathi luister na alles, terwyl hulle na die groot paradekamer loop. Dan skud hy net sy kop.


    “No.”


    * * *


    Daar is rebellie in die vertrek. Dit word gedra deur die aggressiewe stemme van amper dertig speurders, die ondertoon van beheerste woede teenoor die skieter, sy e-posse, sy aanslag op ’n kollega. En die DPMO se gebrek aan aksie. “Waar is Mbali?” word verwytend gevra.


    Nyathi sukkel om hulle stil te kry. Hy skets die veiligheidsmaatreëls, maan hulle tot versigtigheid.


    Griessel staan op. Hulle dring eers aan om uit sy mond te hoor van laas nag. Dit ontlok ’n druising van verontwaardiging.


    “Waar is Mbali? Die groot Kia-jagter.”


    “Slaap seker nog.”


    Dit swel na ’n koor van aantygings en afkeer.


    Die altyd vriendelike, immer beheerste Nyathi staan op, opsigtelik só onsteld dat die stilte onmiddellik en oorweldigend is.


    “Is this what we do? When we are shot at by madmen, and the media and the brass? Is this what we do? When our commanding officer is fighting for his career in Pretoria? You should be ashamed of yourselves. While you were sleeping, captain Kaleni worked. Straight through the night. She has followed leads the rest of us missed. She is hunting down this dog who is shooting us, and I think she just might catch the bastard before this day is out. So shut up. And show some respect.”


    Toe Griessel weer begin praat, het hy hulle volle aandag.

    Die dag se werk begin met hernude energie, geaktiveer deur Nyathi se woorde, en ’n vrouespeurder wat hulle almal in die skande gesteek het.


    Die dag se werk begin met soveel belofte wanneer Melkbosstrand se SAPD-stasie laat weet hulle het die uitgebrande Chana gekry.


    Om halfsewe bel hulle die enjinnommer in, en Nyathi, Mbali en Griessel sit op IMC se skerms en kyk hoe hulle die naam van die eienaar uit die voertuigregistrasiestelsel opdiep.


    Neville Alistair Webb. 55 jaar oud. Langleystraat in Wynberg.


    Hulle stuur die taakspan om hom in te bring, oorbewus van die dringendheid om vordering te maak.


    Om 08:12 stoot hulle die kort, ontstelde en protesterende Webb in Mbali se kantoor in. “I did not do anything, I did not do anything,” sê hy rooi in die gesig.


    Griessel sit en luister. Sy ondervra.


    “You own a 2007 Chana panel van, mister Webb.”


    “Shit. I knew it.”


    “Please do not swear, mister Webb. What did you know?”


    “That he was a crook.”


    “Who?”


    “The guy who bought it.”


    “You are saying you sold the Chana?”


    “Of course I sold it. How do you think I paid off my creditors? I sold the van, I sold the shop, I sold the stock, I sold my car …”


    “When did you sell it?”


    “Almost too bloody late …”


    “When?”


    “Last week of January.”


    “To whom?”


    “I don’t know.”


    “You don’t know?”


    “No, I don’t know. And you know what, I don’t care. I really don’t care. Because he paid me cash, and I paid my debtors, and what he did with the bloody van is his problem, not mine.”


    “You had better start caring, mister Webb. The vehicle was used in the shooting of several police officers, one of whom was killed.”


    “Jesus.”


    “May I ask you to refrain from profanity, mister …”


    “No, you may not. You break down my door like barbarians, you assault me in my house like a criminal, in front of my wife, you drag me here, and you’re trying to blame me for making a perfectly legal sale of my legally owned property? And then you expect me to speak in a civilized manner? Bullshit. If I could still afford a lawyer, I would have called him, and sued your arses. So here’s what I’m going to do. I’m going to tell you what happened, and then I’m walking out of here. And if you don’t like that, you can shoot me. Because I really don’t care anymore. You hear me? I don’t care.”


    “What happened, mister Webb?”


    “The internet happened, that’s what. Amazon and Kindles and iPads happened. You know how long I ran my bookshop? Twenty years. Put two kids through university. And then? E-books. Boom. Recession. Boom. Savings. Boom. No more Book Webb. Just one big financial mess.”


    “What happened with the sale of the Chana?”


    “I advertised it in the Argus, on Auto Trader, on Gumtree. The market is swamped, everybody’s in trouble. Nobody wanted to buy it. Nobody. After almost six months, I’m on my way to insolvency, and finally this guy calls me, last week of January, and he says he’ll pay cash, he’s in Jo’burg, he’s busy, he’ll have someone fly down and pick it up, I must just leave the keys and the registration papers under the carpet at the airport. So I think it’s a bit weird, but the next day he calls and says I must check my account. And the money is there. So I did what he asked. And when he called again, I gave him the number of the airport parking spot, and that’s the last time I heard from him.”


    “But the vehicle is still registered to you.”


    “And that’s my fault?”


    “Can you prove that you sold the van?”


    “How the hell am I going to do that?”


    “You tell us.”


    “Look at my bank statement, for God’s sake. Twenty-two thousand, in cash, last week of January.”


    “Where were you last night at eleven o’clock?”


    “At home. With my wife.”


    “Just the two of you?”


    “No. We had a party. Elvis was there. And Frank Sinatra. Great guy.”


    “Just you and your wife.”


    “I’m leaving now.”


    “Mister Webb, please sit down.”


    “I have nothing more to say.”


    “Mister Webb …”


    “Shoot me.”


    Dis die hoogtepunt van die oggend.


    * * *


    Xandra ni glkkg ni. Bad rep gstr. Kwd v jou. Ws gwrsku.


    Hy probeer nog Ella se SMS ontsyfer – dis erger as Fritz s’n – toe sy foon lui.


    ALEXA.


    “Waar is jy, Bennie?” Haar stem is koud en styf.


    “By die werk. Hoe gaan …”


    “Hier in die Kaap?”


    “Ja …”


    “Ek dog jy is in Johannesburg, Bennie?”


    “Ek was gister daar, ek het …”


    “Jy kon nie laat weet het dat jy terug is nie?”


    Hy het tog teruggebel. Wanneer was dit, gisteraand iewers. Het hy ’n boodskap gelos? Te veel goed het gebeur, te min slaap. “Ek dink ek het ’n boodskap gelos.”


    “Jy het nie gesê jy is terug nie. Wanneer het jy teruggekom?”


    “Gistermiddag. Alexa, ek …”


    “Wou jy liewer alleen wees, Bennie?”


    “Nee. Ons het gewerk tot baie laat, ek is jammer, dit was ’n bietjie dol.”


    “Is vandag ook ’n bietjie dol? Of kan ons mekaar sien?”


    Jissis, wat sê hy? Met die lyfwagte en die feit dat hy hier ingehok is. “Alexa, ek wil jou sien, die probleem is net …”


    “Ek verstaan.” Sy beëindig die oproep, en hy staan daar met die foon teen sy oor en die woorde op sy tong en die magteloosheid wat hom verlam. Hy bel Ella se nommer, want hy wil minstens uivind wat Bad rep beteken.


    Sy antwoord nie, maar stuur vir hom nog ’n SMS:


    Xandra kwai. Prt ltr.


    * * *


    Hy is vasgekeer in die gebou. Met te veel tyd vir dink terwyl hulle wag vir die Kotko- en De Vos-selfoonverslae, vir die slotsom van die spanne wat uit is na die hotel, die stad se CCTV-sentrum, na Silbersteins.


    Hy dink aan sy onvermoë om enige verhouding in stand te hou. Met sy kinders, sy eks, met Alexa. Is dit die werk, of is dit hy?


    Moet hý wees, want daar’s baie poliesmanne wie se huwelike hou.


    Hy dink aan sy onvermoë om die Sloet-dossier te begryp. En hoe Mbali Kaleni, soveel jonger, soveel minder ervaring, tussen al die kaf van Kotko en die transaksies en die Trust, die koring raakgesien het. Hy dink aan Bones Boshigo se woorde gister. “Jy’s ’n ou jakkals.” Die enigste waarheid was die “ou”. Hy het nooit die verbintenisse gemaak nie, hy het die hele ding nooit so goed deurdink soos Mbali nie. Hy was te besig om grootmeneer te speel in daardie sel met Kotko, te gefokus op sy oortuiging dat dit die Rus self was wat vir Sloet doodgemaak het.


    Hy het sy aanvoeling verloor, iewers in die maande wat hy vir Afrika mentor- en opleidingswerk gedoen het. En dié roes wil nie weg nie, dit sit hier in hom, vasgegom deur die skade van dertien jaar se dronkenskap. Miskien is dit hoekom Afrika hom aanbeveel het na die Valke toe. Sodat hy van Griessel-die-tandlose-jakkals ontslae kan raak.


    Het hy al ooit ’n slegter week in sy lewe gehad?


    Fok weet, hy sal moet vinger trek. Hy sal moet wakker skrik en hierdie lamgatgeit afskud, maak nie saak hoe ver hy agter is met die slaap nie.


    * * *


    Maar die dag hou aan houe uitdeel.


    Gerugte dat die Kaapse Valke in die parlement onder bespreking is, word bevestig. Die opposisie praat van “hierdie nes” wat skoongemaak moet word. Op ’n radio-inbelprogram sê ’n man: “Los hierdie ou, laat hy die hele, korrupte spul skiet, dat ons voor kan begin.” Sogenaamde wetstoepassingskenners gebruik in onderhoude woorde soos “keerpunt” en “laagtepunt” en “krisis”. Die stortvloed media-oproepe begin buitelandse joernaliste insluit, en alles word aangevul met verslaggewers en fotograwe wat kamp opslaan buite die DPMO-gebou. Bellville se uniforms wat moet kom orde handhaaf, verkeer rangeer.


    Die tenger, bebrilde dr. Tiffany October kom sit by Griessel en Mbali en verduidelik stapsgewys die patologiese verslag van Frikkie de Vos se selfmoord. Sou ’n mens die bloedspatsels teen die Toyota Fortuner se kopstuk, die presiese inskiet- en uitskietwonde van die haelgeweer, die kruitresidu op De Vos se hande en agter in sy keel, die grootte van die voertuig se stuurkajuit en die algehele gebrek aan enige ander kneusings, skawings of wonde in ag neem, sê sy, kan daar net een verklaring wees: Die man het selfmoord gepleeg.


    Daarna, die middag in, val al hul ander teorieë een vir een, soos domino’s.


    Dit is Griessel wat die oproepe kry, die nuus moet gaan oordra. Van Silbersteins, die Cullinan-hotel, en van die stad se CCTV-beheersentrum, dat die spanne met leë hande op pad terug is. En elke keer sak sy moed verder, sypel die radelose moegheid veder in.


    Hy is by toe die spinnerak van De Vos se selfoonoproepe, wat IMC groot teen hul muur projekteer, nog teleurstelling bring, toe die byna slaapwandelende Mbali die weduwee bel op soek na verduidelikings en moet hoor “Frikkie se kroek-kliënte het net ge-email, hulle is te bang vir selfone”. En sy weet nie watter e-posadres De Vos gebruik het nie, dis seker op die rekenaar.


    Mbali sit daar in die IMC-sentrum met haar kop omlaag, haar rug op hulle gekeer, en Griessel sien hoedat haar skouers sidder onder die aanslag van die trane. Hy staan op en gaan lê ’n hand op haar skouer, maar sy kyk nie op nie.


    En dan die nekslag.


    Dit kom iewers tydens die loom neerslagtigheid tussen drie en vier. Die lang gange is stil, die telefone het ophou lui, en net Fick doen nog iets op sy rekenaar, die onreëlmatige klik van sy muis die enigste geluid.


    Hulle hoor die voetstappe wat op die teëlvloer aankom, afgemete en tam. Nyathi, altyd so fier en regop, leun aan in die deur, sy lyf ineen soos dié van ’n ou man, sy stem amper onhoorbaar sag. “The brigadier has just come out of the National Commissioner’s office. He called to tell me that he will be facing a formal disciplinary hearing tomorrow morning at nine. He’s their scapegoat. They want to suspend him.”


    En in die verslae stilte wat daarop volg, in ’n heeltemal onvanpaste, hoopvolle stemtoon sê Fanie “Gefok” Fick: “Dís nogal snaaks …”

    Fick sien die uitdrukkings op die gesigte wat na hom toe draai, die berisping en weersin.


    “Nee, regtig,” sê hy en wys na die skerm.


    “Wat, Fanie?” vra sy direkte hoof, kapt. Philip van Wyk, humeurig.


    “Hierdie Frikkie de Vos,” sê Fick. “Ons het net gekyk na sy selfoon tot die dag van sy dood. Want dis die laaste keer dat hy oproepe gemáák het.”


    “So?”


    “Toe kyk ek na oproepe wat ontvang is. Ek … daar was niks anders om te doen nie …”


    “Wat is dit, Fanie?”


    “Ná sy dood, op die negentiende Januarie, is hy vier keer vanaf dieselfde nommer gebel. Twee keer is stemboodskappe gelos. Op die twintigste nog twee keer. En wat vir my snaaks is – dis van die poliesstasie op Victoria-Wes.”


    “Victoria-Wes?” sê Griessel verstom, want dit pas nêrens in nie.


    “Give me the number,” sê Mbali en trek die telefoon op die lessenaar nader.


    Hy lees dit vir haar. Sy bel.


    “Put it on speakerphone,” sê Nyathi.


    Sy druk die knoppie. Hulle luister almal hoe dit lui.


    “Suid-Afrikaanse Polisiediens, Victoria-Wes,” antwoord ’n vrouestem.


    “This is captain Mbali Kaleni, Directorate of Priority Crime Investigations in Cape Town. I would like to speak to your station commander, please.”


    “Please hold.”


    Hulle sit almal geïrriteerd en luister na blikkerige elektroniese musiek.


    “Kaptein Kaptein.”


    “Can I speak to the station commander?” vra Mbali streng, want sy vermoed iemand skeer die gek.


    “That’s me.”


    “What is your name, captain?”


    “Leonard Kaptein.”


    “Hulle sal hom móét bevorder,” fluister een van die IMC-mense.


    “This is captain Mbali Kaleni, Directorate of Priority Crime Investigations in Cape Town. I am investigating the shooting of several police officers this past week …”


    “Salomo?” vra kapt. Kaptein.


    “Yes,” sê Mbali. “So I don’t have to tell you how urgent this is.”


    “Blikslater. But what can we do?” vra die stasiebevelvoerder in sy Noord-Kaapse aksent.


    “Someone from your station called the cell phone number of a mister Frederik “Frikkie” de Vos on the nineteenth and twentieth of January, and left voicemail messages. Mister De Vos owned an accounting firm in Edgemead in Cape Town, and is involved in this case. I need to know who it is that called, and why.”


    “Blikslater.”


    “Can I give you the De Vos number?”


    “Yes.”


    Sy lees die nommer stadig, elke woord versigtig gevorm, soos vir ’n kind.


    “Can I call you back?”


    “No, captain. I will hold the line.”


    In die lokaal van die Valke se Inligtingsbestuursentrum in Bellville kan hulle hoor hoe kapt. Leonard Kaptein, vyfhonderd kilometer noordoos, soos die kraai vlieg, hard en opgewonde skree: “Julle!” Gevolg deur die geluid van sy staatsdiensstoel wat omgestamp word en op die vloer kletter.


    “Julle!” kom dit weer, maar sagter, want hy is vermoedelik by die deur uit. “Ek soek almal. Nou! Dis oor Salomo. Kry almal op die radio …” Dan is hy buite hoorafstand van die telefoon, met net die gekoer van ’n duif in Victoria-Wes wat oor die lyn kom.


    Niemand praat nie.


    Hulle wag.


    Nege lang minute. Te bang om te hoop.


    ’n Trein rammel verby oorkant Tienie Meyerstraat, op pad na Bellville-stasie.


    Hulle hoor stemme en haastige voetstappe. “ … jy seker, Ore?”


    “Ja, kaptein.”


    “Hallo?” sê Leonard Kaptein.


    “I’m here,” sê Mbali.


    “I’m putting on sergeant Sollie Barends. Sê vir die vrou, Ore.”


    “Hallo, dis sersant Sollie.” Dit is ’n jonger stem, onseker, asof die oomblik baie groot is.


    “This is captain Kaleni.”


    “Captain, my English is not so good.”


    “Hold on.” Mbali draai na Griessel. “Can you talk to him?”


    Hy knik, skuif sy stoel vinnig tot teen die tafel. “Sollie, dis kaptein Bennie Griessel. Wat weet jy van die oproep?”


    “O.K. Kaptein, dis ek wat daai De Vos gebel het.”


    “Hoekom?”


    “Oor die geweertjie, kaptein.”


    “Watter geweertjie?”


    “Die tripel-twee, kaptein.” Iets gebeur in die IMC-sentrum, ontasbaar en onhoorbaar, ’n elektrisiteit wat losgelaat word.


    “Sollie, vertel nou mooi vir my, van die begin af.”


    “O.K.” Hulle hoor bladsye wat ritsel. “Dis als hier in die docket, kaptein,” sê Sollie Barends. “Daai Maandag, dis nou die sewentiende Januarie, toe bel antie Jackie Delport – dis nou mevrou Jacqueline Johanna Delport van die plaas Syferfontein duskant Vosburg – en sy sê die geweertjie is weg. Dis nou haar oorlede man se tripel-twee. Want die Sondag het sy so begin regpak en skoonmaak en toe sien sy die geweertjie is skoonveld, en sy sweer dis die mannetjie van die boekhouers, dis nou die mannetjie wat die boeke vir die testament moes kom doen. Toe ry ek uit, om te gaan speur …”


    “Sollie, net ’n oomblik. Waar is Vosburg?”


    “Honderd kilometer van ons af. Klein plekkie. Maar die plaas is so sewentig.”


    “Weet jy wie die mannetjie is?”


    “Dis ’n Samuel. Daar uit die Kaap uit.”


    “Is dit sy van?”


    “Nee, kaptein, die antie dink dis sy naam.”


    “Sy dink so?”


    “Kaptein, antie Jackie is sewe-en-tagtig, die ou kop is nie meer lekker nie.”


    “Wanneer was dié Samuel daar?”


    “Hier laat November, kaptein.”


    “Dit het haar twee maande gevat om agter te kom die geweer is weg?”


    “Dis wat ek ook gevra het, kaptein. Sy sê sy’t nie nodigheid vir die geweertjie gehad nie. En nie die hart gehad om skoon te maak in die oom se werkskamer nie.”


    “Hoekom het sy iemand uit die Kaap uit gekry om die boeke te laat doen?”


    “Dis wat wyle oom Henning vir haar gesê het om te doen. In die brief.”


    “Watter brief?”


    “Dis nou die een wat hy gelos het. Saam met sy testament.”


    “Wat het hy in die brief gesê?”


    “Hy’t gesê sy kan weer trou, maar net nie met Willem Potgieter nie. Potgieter is nou die buurman. ’n Oujongkêrel. Hy en oom Henning het groot stry gehad …”


    “Sollie, wat het die brief oor De Vos gesê?”


    “Net Frikkie de Vos mag die boeke kom doen.”


    “Hoe so?”


    “Dit lyk my De Vos het die laaste ag jaar oom Henning se boeke gedoen. Die antie sê dis nou oor die klippies, en die dobbel. En ek glo haar.”


    “Hoe bedoel jy?”


    “Oom Henning … Kaptein, almal in die distrik het geweet oom Henning smokkel met klippies. Voor my tyd al, toe het die diamanttak glo hier kom probeer om hom vas te trek, maar hy was te uitgeslape. Hy het so twee keer per jaar opgegaan Sun City toe, of af daar na julle toe, dan kom hy terug en hy sê vir almal hoe hy gewen het. Maar dis eintlik nou diamantgeld. Die antie sê oom Henning het vir De Vos by ’n dobbelhool ontmoet, daardie tyd. En van toe af, toe moet hy die boeke doen, om die klippies se geld vir Jan Taks weg te steek. Alles afgestuur Kaap toe, ná die einde van die belastingjaar. Maar toe oom Henning dood is, toe sê sy sy stuur niks weg nie, De Vos moet maar self plaas toe kom en die boeke kom doen, onder haar vier oë. Maar toe stuur hy dié mannetjie. Samuel.”


    “En Samuel steel die geweer?”


    “Sy sê dit kon net hy gewees het, ander tye was die oom se werkskamer gesluit. Toe bel ek vir De Vos, maar hy het nooit sy nommer geantwoord nie. Ek het briewe ook gestuur.”


    “Jy is doodseker dié oom Henning het ’n tripel-twee besit?”


    “Ja, kaptein. ’n Sako, drie jaar oud. Kwitansie is op die plaas, die lisensie, alles.”


    “Sollie, ons dink dié Samuel kan die skieter wees. Salomo.”


    “Grote Griet, kaptein.”


    “So jy moet vir my alles van hom vertel wat jy weet.”


    “Maar ek weet eintlik niks,” sê Sollie, baie benoud dat hy hulle in die steek gaan laat.

    “Antie Jackie het nie van die mannetjie gehou nie. Sy’t gesê hy’s te maer, mens vertrou nie sulke maer mense nie. En hy het ’n blink kar gery.”


    “ ’n Blink kar.”


    “Dis al wat sy kon sê, kaptein.”


    “Bly sy stoksielalleen op die plaas?”


    “Nee, kaptein, daar’s volk ook. Die antie boer nog.”


    “Hoe lank was dié Samuel daar?”


    “Twee dae, kaptein.”


    “Waar het hy oorgeslaap?”


    “Op die plaas, kaptein.”


    “Sollie, baie dankie. Jy’s ’n goeie speurder …”


    “Jissie, kaptein …”


    “Maar nou moet ek weer met jou SB praat.”


    “Hy staan hier, kaptein. Dankie, kaptein.”


    “Hallo?” sê die stasiehoof.


    “Dis Bennie Griessel, Leonard. Ons het julle hulp nou baie nodig.”


    “Sê net.”


    “Hoe goed is julle met vingerafdrukke?”


    “Ons is orraait.”


    “Die eerste ding is, jy stuur vir Sollie en jou beste vingerafdrukman terug na dié tannie Jackie toe. Na die kamer waar die mannetjie geslaap het. Sê hulle moet baie mooi werk, sê ons soek elke liewe afdruk. En hulle jaag terug, en hulle stuur dit vir ons.”


    “Ons maak so.”


    “Maar terwyl hulle daar is, laat Sollie met almal op die plaas praat. Elke siel. Alles wat hulle van die mannetjie kan onthou. Alles. Enigiets. Sy van, sy voorkoms, sy klere, sy kar. En stuur al die ander mense wat jy kan spaar Vosburg toe. Huis tot huis, enigiemand wat dalk die man gesien het. Dalk het hy daar petrol ingegooi, of geëet, of iets.”


    “Ons maak so.”


    “Leonard, ons probleem is tyd. Julle sal deeglik moet werk, maar julle sal moet jaag.”


    “Ons kán jaag.”


    * * *


    Hulle moet wag.


    Die nuus versprei deur die Valke-gebou – daar’s hoop, daar’s dalk ’n deurbraak – sodat die IMC-lokaal vol loop, en kol. Nyathi sê hulle moet asseblief in die paradekamer gaan wag, hy sal persoonlik kom sê as daar nuus is.


    Maar Cupido het hom langs Griessel tuisgemaak asof hy daar hoort. En Bones Boshigo sê: “Colonel, you might need somone who understands the art of bookkeeping,” en gaan staan teen die muur.


    Halfvyf kom en gaan, sonder ’n woord.


    Teen vyfuur daag IMC se nagskof op. Die dagskof wil nie loop nie. Van Wyk het nie die hart om hulle te dwing nie, maar Nyathi sit sy voet dwars: “We need you to be rested tomorrow, we don’t know if this will bear any fruit. Please.”


    Hulle talm en verspil tyd. Eers teen twintig oor vyf loop die laaste een.


    * * *


    Dit is die haat wat hom nou dryf.


    Die sluipskutter sit die tripel-twee Sako-geweer van oorlede oom Henning Delport in sy Audi se kattebak, maak dit versigtig met sy linkerhand toe en loop om na die bestuurder se deur.


    Hy is in swart geklee, want hy sal dalk in die donker skaduwees van die bome langs die treinspoor moet staan, as dit laat word. As hy nie ’n skoon skoot vanuit die kar kry nie.


    Hy klim in die silwer motor. Die pyn in sy regterhand is konstant en skerp, veral as hy dit nie opgelig hou nie. Hy het tienuur ’n klomp hoofpynpille gedrink, want hy kan nie waag om met die wond na ’n apteek toe te gaan en vir sterker medisyne te vra nie. Hy weet nie of Griessel weet hy is gewond nie. Hy het gelê, tussen elf en drie, dalk veertig minute geslaap, kort-kort swetend en verskrik wakker geword. Nog nie weer pynstillers vat nie. Hy moet nou helder wees.


    Vir die wraak.


    Hy skakel die enjin aan, druk die afstandbeheer.


    Die motorhuis se deur skuif oop.


    * * *


    Sersant Sollie Barends, speurder van die SAPD op Victoria-Wes, se bynaam is “Ore”. Om baie opsigtelike redes.


    Maar die sewe-en-tagtigjarige mev. Jacqueline Johanna Delport noem hom “seunie”. Sy sit by die groot kombuistafel, besig om vye te skil. “Nee, seunie, ek sê jou mos: Hy was nors en hy was maer.”


    “Antie, die polisie soek hom in die Kaap. Oor vreeslike goed. Ek vra asseblief dat antie mooi terugdink.”


    “Die ou kop is nie meer so sterk nie, seunie.”


    “Kan antie onthou watter kleur hare het hy gehad?”


    “So vaal.”


    “Vaalbruin of vaalblond?”


    “Ja. So iets.”


    “Vaalblond?”


    “So iets.”


    “Was hy lank of was hy kort?”


    “Nie té lank nie.”


    “Maar lank.”


    “Nie te veel nie.”


    “Langer as ek?”


    “Staan vir my op … Ja. Jy’s darem ook nie te lank nie.”


    “Het hy snor of baard gehad?”


    “Nee.”


    “Het hy bril gedra?”


    “Rita,” roep sy na een van die bejaarde huishulpe wat by die stoof staan, roerende aan ’n groot pot vol kokende vyekonfyt voor haar. “Het hy bril gedra?”


    “Nee, mies, nie wat ek kan onthou nie.”


    “Nee,” sê Jackie Delport, “nie bril gedra nie.”


    Sers. Sollie sug. “Antie, sy kar …”


    “Ek weet nie.”


    “Antie sê dit was blink …”


    “Ja.”


    “Soos in silwerblink?”


    “Rita, was dit silwerblink?”


    “Ja, mies, so blink-blink.”


    “So blink-blink,” herhaal Jackie Delport. “ ’n Platte.”


    “ ’n Sportmotor?”


    “Nee, ek sal nou nie sê ’n sportmotor nie. Maar, jy weet, so platterig.”


    “Diets,” sê Rita.


    “Diets, sê jy?” vra mev. Delport.


    “Ja, mies, Diets.”


    “Is dit Duits?” vra sers. Sollie hoopvol.


    “Ja,” sê Rita.


    “ ’n BMW?”


    “Is ’n BMW Diets?”


    “Ja.”


    “Dan kon dit’n BMW gewees het.”


    “Enigiets anders, antie? Asseblief.”


    Sy dink eers lank na voor sy vra: “Wat het die mannetjie gedoen daar in die Kaap?”


    “Hy’t polisiemense geskiet. Het antie nie op die TV gesien nie? Die Salomo-skieter …”


    “Lyk dit vir jou of hier ’n TV is?”


    “Nee, antie, ek sê maar …”


    “Hier’s nie sein nie. Toe kom oorlede Henning en sê hy wil ’n skotteltjie kry. Seshonderd rand in die maand. Sodat ons kan sit en kyk vir kaal mense wat vloek. Seshonderd. Toe sit ek my voet neer.”


    “Ek verstaan, antie.”


    Sy gooi nog ’n geskilde vy in die groot, wit enamelbak. Asof dit haar weer byval. “Polisiemense geskiet?”


    “Ja, antie. Een doodgeskiet. ’n Hele klomp gewond.”


    “Vir wat?”


    “Ons weet nie.”


    “Dis nie reg nie, seunie.”


    “Ek weet, antie.”


    “Dis nie reg nie. Polisiemense. Maak ook maar net ’n lewe.”


    “Ja, antie.”


    “Rita …”


    “Ja, mies?”


    “Kan jy die jêm los vir ’n rukkie?”


    “Ek moet nou róér, mies.”


    “Antie …” sê Sollie Barends, die dringendheid van die saak in hom.


    “Sjuut nou, seunie,” sê Jackie Delport en staan moeisaam op. “Rita, gaan so bietjie uit, ek sal roer.”


    “Ja, mies.”


    “Maak die deur toe.”


    “Ja, mies.”


    “En jy staan nie en luister by die deur nie.”


    “Nee, mies.”


    Mev. Delport gaan staan by die stoof, roer die kokende konfyt. “Kom staan nader, seunie,” sê sy sag en sameswerend.


    Die sersant loop tot langs haar.


    “Lig jou hand.”


    “Antie?”


    “Lig jou regterhand, seunie.”


    Hy lig sy regterhand. “Nou sê jy agter my aan: Ek sweer op my ma se lewe …”


    “Ek sweer op my ma se lewe …”


    “Wat ek nou gaan hoor, sal ek nooit oorvertel nie.”


    * * *


    Die selfoonsein kom en gaan. Hulle hoor die gesuis van ’n voertuig, en sers. Sollie Barends se stem oor die luidspreker.


    “Die antie sê … gesweer op my ma se … met Potgieter. Al jare lank… . wie dit is …”


    “Sollie,” sê Griessel, en kry geen reaksie nie. “Sollie, kan jy hoor?”


    “ … kan.”


    “Sollie, hou stil. As jy kan hoor, hou stil waar daar sein is.”


    Sekondes tik verby. Net die gesuis.


    “He’s gone,” sê Mbali teleurgesteld.


    “Kaptein, kan julle my nóú hoor?”


    “Ja,” sê Griessel. “Ons weet niks wat jy gesê het nie.”


    “O. Die antie sê … Is julle nog daar?”


    “Ja, ons hoor jou.”


    “Kaptein, die antie sê ek moes eers sweer op my ma se lewe ek sal nie oorvertel nie. Maar my ma sal verstaan, dis darem lewe en dood.”


    “Wat sê sy, Sollie?”


    “Sy sê sy en die oom Willem Potgieter van die buurplaas het al jare ’n liefde, soos sy sê. En toe die mannetjie hier was oor die boeke, daardie aand, toe kom oom Pottie kyk, uit jaloersgeit, sê sy. Bang sy verneuk hom. Met ’n jong mannetjie. Is julle nog daar?”


    “Ons is hier. Ons hoor.”


    “En toe loer hy so deur die venster vir die mannetjie wat sit en werk het. En toe sê hy vir haar hy ken die mannetjie. Maar sy’t gedink hy praat nonsens. Toe sê hy nee, nie persoonlik nie, maar hy ken hom, en hy’s moeilikheid.”


    “En?”


    “En nou ry ek na die oom toe.”


    “Hy het nie vir haar gesê wie die mannetjie is nie?”


    “Nee, kaptein …”


    “Of hoe hy hom ken nie?”


    “Nee, kaptein, sy’t gesê hy lieg, hy’s net jaloers, sy wil niks hoor nie.”


    Geluide van frustrasie deur die IMC-vertrek.


    “Sollie, dan moet jy ry,” sê Griessel. “So vinnig as wat jy kan.”

    Die sluipskutter parkeer onder die boom, teenaan die draad langs die spoorlyn.


    Die takke hang laag oor die Audi, die blare dig en groen.


    Hy bespied die omgewing. Die stasie is net twintig meter weg, maar die paadjie voer mense Fordstraat toe. Niemand sal hom sien nie.


    Hy klim uit, loop om na die kattebak. Kyk weer.


    Geen oë of aandag op hom nie. Maak oop, haal die plastiek-emmertjie uit, knik die deksel af. Hy buk, skep die modder met sy hand uit, smeer dit oor die nommerplaat. Loop om na die voorste nommerplaat, herhaal die proses. Gaan sit die emmer weer terug in die kattebak. Maak nogeens seker daar is nie mense in die omtrek nie.


    Hy vee sy hande skoon aan die lap, tel die geweer met sy linkerhand uit, druk die kattebak toe. Hand se pyn is skerp. Hy loop terug, klim vinnig in die kar. Druk die geweer se loop af, in die voetholte van die passasiersitplek.


    Eers dan kyk hy op, na die ingang van die gebou.


    Skoon skoot.


    Nie die Chana nie. Nie wat hy beplan het nie. Die risiko is groter. Maar dit sal net een skoot verg. En hy ken die doolhof-ontsnappingsroete uit sy kop uit.


    * * *


    Die horlosie teen IMC se muur tik verby sesuur.


    Die spanlede sit reg voor hul rekenaars. Op die onderskeie skerms, die databasisse wat vir invoer wag: die nasionale bevolkingsregister, die SAPD se rekordsentrum-koppelvlak, die voertuigregistrasiestelsel.


    Cupido praat. Hy is die enigste een. Hy gaan aan oor hoe dit iemand van Silbersteins gaan wees. Hy noem die redes op. Húlle is die spinnekop, reg in die middel van hierdie web. Hulle verbind Kotko en Sloet en Afrika en die skieter. Hulle is in minerale en goed. Hy is seker hulle doen besigheid daar bo by Vosburg ook, nou met die olie in die Karoo.


    Niemand luister nie.


    Kwart oor ses.


    Die telefoon bly stil.


    Griessel draf uit om te gaan urineer. Hy weet die telefoon gaan lui sodra hy uit is.


    Toe hy haastig terugkom, negentien minute oor ses, het niks nog gebeur nie.


    Een-en-twintig minute ná ses lui die telefoon in die verstikkende stilte. Mbali skrik en sê: “Hayi.”


    Griessel druk die knoppie.


    “Griessel.”


    “Kaptein, dis Sollie, kaptein.” Ondanks die statika op die lyn kan hulle die toon in sy stem hoor, die apologie, asof hy weet hy gaan hulle teleurstel.


    “Wat het jy, Sollie?”


    “Kaptein, ek weet nie of dié oom lekker is nie.”


    “Hoe so, Sollie?”


    “Kaptein, hy’s ses-en-sewentig, sy bril is so dik soos ’n Cokebottel se boom … Ek dink hy’t verkeerd gesien, dit kan nie reg wees nie.”


    “Please,” fluister Mbali.


    “Wat sê hy, Sollie?”


    “Hy sê dis daai ou wat losgekom het in die Chev-saak.”


    “Die Chev-saak?”


    “Nee, die Chev-saak. Die kok. Die vrou wat so kosgemaak het.”


    “Die sjef?” vra Cupido hard, hy kan dit nie help nie.


    “Dis reg. Die sjêffff,” oorkorrigeer die sersant. “Wat was haar naam?”


    “Die Steyn-saak?” vra Griessel. “Estelle Steyn?”


    “Dis hom, kaptein. Die oom sê dis daardie mannetjie.”


    Griessel se kop wil dit verwerp, want dit maak nie sin nie.


    “Nee, man,” sê Cupido teleurgesteld. “Kan nie wees nie. Hy was ’n konsultant. By KPMG.”


    “KPMG are C.A.’s,” sê Bones. “Chartered accountants.”


    “Bookkeepers,” sê Mbali, en die hoop en opgewondenheid slaan deur in haar stem. “Auditors. What was his name?”


    “Brecht,” sê Griessel.


    “His first name?”


    “Ek google dit gou,” sê ’n IMC-lid.


    “He hates the police,” sê Mbali. “Very much.”


    “Hy was Eric of iets,” sê Cupido, steeds skepties.


    “Hy haat vir …” sê Griessel en kyk na die plek waar Fanie Fick gewoonlik sit. Fick, die ondersoekbeampte van die Steyn-saak. Fick, met sy hartseer stert-tussen-die-bene-bloedhond-oë wat hulle elke dag aan die massiewe foute van daardie dossier herinner.


    “Erik Brecht,” sê die een wat ge-google het. “Erik Samuel Brecht.”


    “Where’s Fanie?” vra Mbali.


    “By die Drunken Duck,” sê Griessel. Want dit is waar Fick elke middag ná werk is. En Bennie ken die plek. Hy het sy eie sorge destyds dikwels daar gaan wegsuip.


    En dan onthou hy die skieter se e-pos. Vandag skiet ek ’n Valk. En alles val in plek, en hy sê: “Jissis,” en hy spring op en hy hardloop deur toe en hy besef hy het nie ’n kar nie, hy weet nie waar die papwiel-BMW is nie. Hy steek vas. “Vaughn, hý’s die Valk wat geskiet gaan word. Kom!”


    * * *


    Fick drink ’n ekstra Klipdrift en Coke. ’n Laaste een.


    Hulle het nie eens dankie gesê nie.


    Hy’s die een wat verder gedink het, wat na De Vos se rekords ná sy dood gaan kyk het. Die oproepe raakgesien het. Die nommer nagegaan het. Hý.


    En nie “dankie” nie, nie “goeie werk, Fickie” nie, nie “natuur-lik moet jy bly tot ons weet wat aangaan” nie. Nee, net vat jou goed, laat jou voete raas, gaan slaap, sien jou môre.


    Want hy’s Fanie “Gefok” Fick. Vir wie niemand regtig wil ken nie.


    Hy hoop hulle kry niks.


    * * *


    Erik Samuel Brecht kyk op sy horlosie.


    Nog net ’n paar minute.


    Kaptein Fanie Fick, die mens wat hy die héél meeste haat, kom klokslag halfsewe by dáárdie deur uit. Elke weeksaand. Halfdronk. Op pad huis toe.


    Hy trek die geweer op met sy seer hand.


    Die pyn pla hom nie nou nie.


    Hy druk die loop by die venster uit.


    Skoon skoot.


    Sestig meter.


    Dan is alles verby.


    Dan kan hy aangaan met hierdie sinnelose lewe van hom.


    * * *


    Cupido jaag soos ’n besetene in Voortrekkerstraat af, die sirene en die ligte aan. Die verkeer is genadiglik lig.


    “Hy’t my aspris mis geskiet!” skree Griessel.


    “Wat?”


    “Gisteraand. Hy’t my aspris mis geskiet. Sodat hy die e-pos kon stuur. Vir my. Maar vir die media het hy nie my naam genoem nie.”


    “Bennie, ek weet nie waarvan jy praat nie.”


    “Hy’t ’n plan gehad, Vaughn. Van die begin af. Hy’t ’n fokken plan gehad.”


    Hy haal sy Z88 uit, hou dit in sy hand.


    * * *


    Fick sit die leë glas plegtig neer.


    Tyd om huis toe gaan. Na sy vrou toe. En sy twee dogters.


    En die teleurstelling in hul oë.


    Omdat hy drink. Omdat hy sleg geword het. Moed opgegee het.


    Hulle sal nooit verstaan nie. Die albatros is om sy nek. Hy sal nooit daarvan ontslae kan raak solank hy in die polisie is nie. Vir die res van sy lewe sal hy die een wees wat die Steyn-saak opgefok het. ’n Onskuldige man deur hel gesit het. Niemand onthou die onmenslike druk van Estelle Steyn se ouers, topbestuur en die media nie, niemand onthou die steun en aanmoediging van die bevelvoerders, die forensiese eenheid, die staatsadvokate nie.


    Vat hom, Fanie, vat hom.


    En hy het.


    Hy staan op, groet die kroegman.


    Loop deur toe.


    Hy’s die sondebok, geoffer op die altaar van die SAPD.


    Net soos hulle nou met Manie gaan maak. Dis hoekom hy nie simpatie gehad het daar in die IMC-lokaal nie. Dis hoe hierdie misrabele lewe werk.


    Iemand moet brand vir die skuld.


    * * *


    Die Sako tripel-twee se loop is by die venster uit, die tuisgemaakte knaldemper strek lank en sigbaar. Sy oog is teen die teleskoop. Die lelike traliehek-ingang na die Drunken Duck is in die visier, dan die uithangbord. OPEN. Pool Darts. Pub. Grill. Die wit neonlig skyn al helderder van binne af, want die son sit laag.


    Erik Brecht hoor die sirene aankom.


    Logika sê dit kan nie vir hóm wees nie.


    Die ingang verdonker.


    Kaptein Fanie Fick. Met sy regop stappie om die intoksikasie weg te steek.


    Hy rig die visier op Fick se hart.


    Die sirene is skril en hoog, net hier agter, waar Voortrekker Strandstraat word.


    Dit sal die skoot verder demp.


    Hy blaas sy asem uit, druk die sneller met ’n verskriklike verligting. Die geweer pluk in sy hande en Fanie Fick val.


    Skreeuende bande om die hoek.


    * * *


    Griessel sien die liggaam lê op die betonsoom tussen Keaststraat en die parkeerplekke, en hy vloek. Cupido sien die beweging, daar anderkant Francisstraat, tussen die bome, ’n motor agter donker blare, stasie se kant toe. Hy jaag bo-oor die eiland, die polisiemotor stamp teen die sypaadjierand, spring en gly oor die sand en skrapse gras. Hy skree: “Da’s die doos!”


    ’n Surrealistiese geluid, ’n selfoon wat begin lui, en Griessel besef dis syne. Alexa, hy sweer dis Alexa, die tydsberekening van die noodlot.


    Die beweging agter die bome versnel, Cupido swaai die stuurwiel, hy sal hom moet afsny, die gatkant gly in die sand, die wiele verloor traksie, dan’s hy op die teer, gillende bande, skiet vorentoe in Loumarstraat, hy tref die Audi, neus skuins teen neus, lugsakke ontplof, hulle ruk vorentoe teen die veiligheidsgordels, die slag weerklink in hul ore, metaal en glas.


    Griessel se selfoon lui. Hy probeer uitkom, maar die lugsak druk hom vas. Sy wind is uit en hy kan niks sien nie. Die bliksem gaan wegkom, hy móét uit. Hy lig die Z88, skiet die lugsak stukkend, sy hand vat en vervat na die handvatsel, ruk dit oop, spring uit. Die Audi is hier bý hom. Hy sien vir Brecht nog agter die stuurwiel sit, sy gesig strak. Die regterhand, wit verband daarom gedraai, reik uit na iets.


    Die selfoon lui steeds.


    Griessel rig die pistool. “Vat aan die geweer!” skree hy, want hy wil die fokker skiet. “Vat aan die fokken geweer!”


    Brecht sit versteen.


    Cupido is uit, kom omgehardloop.


    “Radio vir ’n ambulans!” roep Griessel. “En gaan help vir Fanie!”


    Die selfoon is stil.


    ’n Trein rammel ongestoord verby.

    Die nuus van Fanie Fick se dood bring ’n meedoënloosheid na die ondervraging.


    Mbali praat, en Griessel sit en kyk vir Brecht. Die koue, emosielose oë, die broeiende stilte, die verwydering wat sê hy het net minagting vir hulle, die inkennigheid, asof hy geheime met hom saamdra, selfs nou, hier, onteenseglik skuldig. Griessel kan verstaan waarom Fanie Fick destyds so seker was van sy saak.


    Mbali lê in ’n onverbiddelike stem die getuienis teen hom uit. Sy sê hulle weet hoe hy die geweer op ’n plaas by Vosburg gesteel het. Hulle weet hoe hy die Chana gekoop het. Hulle sal sy rekenaar forensies ondersoek, hulle sal hom koppel aan alles. Hulle sal bewys die hele ding, van die oomblik dat hy die eerste e-pos aan John Afrika gestuur het, was deel van ’n strategie om die ondersoek-kollig te ontduik wanneer hy vir kaptein Fanie Fick skiet. Sy Bybelversies en regse retoriek was doelbewus misleidend, deel van sy groot leuen. Hulle weet nou waarom hy die spel met die polisie en die media gespeel het, waarom hy so versigtig was met die oordra van inligting oor “die kommunis”. Want eindelik was hy onseker wat De Vos se weduwee van hom en haar man se kontrakte geweet het. Alles maak nou sin. Sy sê: “I am going to do my best to remove you from society for as long as possible, because you are a premeditating, cold-blooded murderer.”


    Nie eens ’n skimp van reaksie nie.


    “Now we know captain Fanie Fick was right. You killed Estelle Steyn too,” sê sy, want dit is wat die forensiese sielkundige, kapt. Ilse Brody, ’n halfuur gelede oor die telefoon voorgestel het.


    En sy was reg.


    Brecht kom orent en die afsku spoel oor sy gesig. “Nee!” skree hy. “Nee. Estelle se moordenaar is daar buite iewers, en wat doen julle? Wat? Julle vat geld, julle kyk anderpad. Julle breek mense. Julle verpletter lewens, dís wat julle doen.” En tot Griessel se verbasing baar die oë trane saam met die woede. “Fick het my lewe verwoes. Hy’t my toekoms gevat, hy het dit gesteel. Hy het mý vermoor.”


    “How can you say that?”


    “How can I say that? Die hof het gesê ek was onskuldig. Maar die wêreld werk nie so nie. Ek loop by die werk in, en ek sien hoe hulle kyk. Ek loop in die straat, ek sit in ’n restaurant, ek bel ’n vriendin, ek kyk in die oë van Estelle se ma en ek sien ek is skuldig. Jy dink ek is bang om tronk toe te gaan? Ek is klaar in die tronk. Ek het kláár alles verloor. Ek moes weg, van alles. Ek sit in my huis. Ek werk vir drek soos De Vos. Niemand wil van my hoor nie. Dís my tronk. En Fanie Fick? Julle bevorder hom, Valke toe. Dís geregtigheid. Dís hoe julle stelsel werk.”


    Die boeie klingel soos hy beduie. “Ek is bly ek het hom geskiet. Ek is bly hy is dood. Die volgende keer wat julle ’n onskuldige mens aankla, sal julle twee keer dink.”


    Griessel sien die gaping. “Maar jý het dit gedoen,” sê hy. “Jy het vir Makar Kotko aangekla. Jy het hóm skuldig bevind aan moord, en dit was nie hy nie.”


    “Jy weet dit was hy. Het jy ook geld gekry, toe jy saam met Afrika gewerk het?”


    “Kan ek ’n joernalis gaan haal? Dat jy jou bewyse kan gee?”


    “Jy sal nie.”


    “Ek sal. Maar jy kan nie. Want jy het nie bewyse nie.”


    “Ek het,” sê hy byna desperaat. “Hanneke Sloet was by my. Sy’t geweet van hoe hy mense martel. Sy’t geweet van die Trust. Ek het haar die betalings gewys, aan die politici, aan die polisie. Betalings wat ek moes kook. Sy’t gesê dis ’n skande wat met my gebeur het. Sy’t gesê iemand behoort die media van Kotko te sê, dat ’n skuldige vir ’n verandering aangekla word. Hy het haar doodgemaak omdat hy nie wou hê dit moet uitkom nie.”


    “Iemand behoort die media te sê? Jy dink sy sou dit gedoen het? Terwyl haar firma vyftienmiljoen uit sy kontrak uit gaan maak?”


    “Hy het haar doodgemaak.”


    “Waar’s jou bewyse?”


    “Dis genoeg bewys.”


    “Het jy vir haar die Trust se oorspronklike state gegee?”


    “Nee.”


    “Het jy vir haar gesê, as sy media toe gaan, sal jy die state beskikbaar stel?”


    “Nee.”


    “Het jy betalings gesien wat Kotko aan ’n huurmoordenaar kon gemaak het?’


    “Nee.”


    “Jy het ’n fout gemaak, Samuel. Sê my, hoekom het jy jou tweede naam vir die ou tannie op die plaas gegee? Het jy geweet daar is gewere in die boedel?”


    Geen reaksie nie.


    “Waar is jou bewyse? Want Kotko het ’n alibi. Sy twee trawante het ’n alibi. Waar is jou bewyse?”


    Geen reaksie nie.


    * * *


    Griessel loop na die paradekamer toe. Sy JOC-span wag op nuus.


    Hulle sit gedemp en gesels, want Fanie Fick se dood hang soos ’n skaduwee oor die hele eenheid. Hulle raak stil toe hy inkom, kyk afwagtend na hom.


    “Niks,” sê hy. “Sloet wás by hom, sy’t die Trust se state gesien. Sy’t gesê die media behoort te weet. Toe glo hy dis Kotko.”


    “Bliksem,” sê iemand.


    “Môre vat ons alles van voor af,” sê Griessel. Al waaraan hy nou kan dink, is sy bed. En die soetheid van slaap.


    Hulle staan almal op. “Is dit waar dat jy die lugsak geskiet het?” vra een.


    Hy knik. “Ek was bang hy hardloop weg.”


    Hulle glimlag, kopskuddend.


    “Terwyl sy sel heeltyd lui,” sê Cupido. “Benna, ek moet weet, wie’t gebel?”


    Hy het vergeet van die oproep. “Ek weet nie.”


    Sy kollegas geniet dit. Hy haal sy selfoon uit, sien die SMS wat sê daar is stempos. Hy bel.


    Nxesi, die Groenpunt-speurder: “Kaptein, ek is jammer om te pla, want ek weet jy’s besig. Maar die mense van die wireless hou aan met bel – hulle wil access hê vir die woonstel. No rush, baie dankie.”


    “Dit was Tommy Nxesi,” sê hy.


    “Go figure,” sê Cupido. “Wat wou hy gehad het?”


    “Mense wat in Sloet se woonstel wil inkom, om wireless te toets.”


    “O.”


    Hulle loop uit in die gang. En Cupido gaan staan. “Die wireless kom toets?”


    “Dis reg.”


    “Was dit gebreek?”


    Griessel probeer onthou. “Ek dink hulle sit dit in.”


    “Can’t be,” sê Cupido.


    “Kon seker gebreek gewees het.”


    “Hoe lank?”


    “Hoekom vra jy?


    “ ’Cause … Kan ons vir Tommy bel?”


    Hy sien Cupido se fokus. Hy sug, sê: “O.K,” en werk met sy sel, maak die oproep.


    Toe hy klaar is: “Die wireless is eers einde Januarie ingesit, sê Tommy. Hulle moet dit nou in elke woonstel toets.”


    “That’s strange.”


    “Wat is dit, Vaughn?”


    “Lat ek eers die foto’s check.”


    “Watter foto’s?’


    “Crime scene, van haar kamer.”


    “Dis in my kantoor.”


    Hulle stap soontoe, Cupido se hand agter in sy nek, sy kop omlaag. Die Wandelende Denker. Griessel loop agter hom, nie lus hiervoor nie, hy kan nie sy oë oophou nie. Die ondervraging van Brecht het sy laaste energie getap.


    Maak die dik dossier oop, kry die foto’s. Cupido rangskik dit op die lessenaar. “Check dit uit,” sê hy en wys met ’n vinger na die foto. Dit wys die tafelblad in Sloet se kamer. Haar skootrekenaar, ’n paar lêers, ’n vulpen, ’n glas rooiwyn, amper leeg, ’n Apple iPhone. Daarnaas die bruin hoërugstoel en ’n aangeskakelde bruin staanlamp.


    Hy verstaan nie. “Wat sien ek, Vaughn?”


    “Sy’t die e-mail gestuur, vir daai groot dealmaker, just before ten?”


    “Dis reg. Vir Van Eeden.”


    “Ma’ hoe, Benna? No cellular dongle, no wireless. En dis ’n ou iPhone daai, hulle kan nie wi-fi hotspots doen nie.”


    Hy het nie die vaagste benul waarvan sy kollega praat nie. Cupido sien dit. “Jissis, Benna, daar was nie connectivity nie. Hoe kon sy die mail stuur?”


    “Sê jy Van Eeden het gelieg?”


    “Nee, Lithpel Davids se report het dit confirm. Die mail was gestuur.”


    “Ek verstaan nie, Vaughn.”


    “Benna, ek dink dié laptop het ’n built-in 3G modem.”


    “Wat beteken dit?”


    “Dis like a built-in cell phone, ma’ hy connect met die internet op die cellular network. As jy die simkaart uithaal en in ’n foon sit, en jy sit geld op hom, kan jy voice calls ook maak.”


    “Aa,” sê Griessel, wat begin verstaan.


    “Sy kon oproepe gemaak het wat ons nie van weet nie. Or received them, from mister fucking Kotko. Lithpel het ’n trick gemis, canny coloured, daai broe’, but nobody’s perfect. Lat ek hom bel.”


    * * *


    Dit is ná elf toe Lithpel terugbel. Hy sê natuurlik het Hanneke Sloet se Dell Latitude D630 ’n ingeboude 3G HSPDA 3.66Ghz Tri-band Embedded Mobile Broadband kaart in. Maar Tommy Nxesi se oorspronklike versoek was net dat hy moet kyk na e-posse gestuur, webwerwe besoek, dokumente geskep – en enige van die bogenoemde wat uitgevee kon wees. En dis wat hy gedoen het. Hy het aanvaar die speurder weet van die kaart, en “dis nie my job om on-site training te doen nie”.


    Kan hy sien of daar ’n call history op die kaart is?


    Ja, hy kan sien, daar’s niks. Maar iemand kon dit uitgevee het.


    Kan hy sien wat die nommer op die simkaart is?


    Natuurlik kan hy sien. En hy gee vir hulle die nommer, wat hulle weer vir IMC se nagskof oorhandig, vir hul geoliede proses om ’n artikel twee-nul-vyf-subpoena te bekom. En dan hul kontak by Vodacom te smeek om nog hierdie één laaste keer vinnige, dringende toegang tot oproeprekords te verskaf.


    Wat eers twintig oor twaalf kom, wanneer die uitputting groter is as die afwagting, en Griessel op sy hande lê en slaap.


    Cupido maak hom wakker. “No calls, ma’ ’n hele lot SMS’e na een particular nommer,” sê hy. “All the time, maande lank. And also on the night of the murder.”


    “Fok,” sê Griessel, en probeer die slaap uit sy oë vee.


    Hulle sit en kyk hoe die operateur die nommer probeer paar met al die verdagtes wat hulle op die stelsel het. En niks kry nie.


    “Kom ons kyk na RICA,” sê die operateur, want die databasis van die nuwe Beheer op Onderskeppingswet behoort alle simkaarte se eienaarsbesonderhede te hê.


    Sewe minute van wag. Die naam en adres verskyn op die skerm.


    “Can you believe it?” vra Cupido.


    Griessel kan nie. Dit maak hoegenaamd nie sin nie.

    Hulle hou voor die groot gietysterhek in Hohenhortstraat, Constantia, stil.


    Cupido bestuur. Hy vra: “Benna, is jy wakker.”


    “Ek is.” Maar nie heeltemal nie.


    “Is dit die plek?”


    “Ja.”


    Cupido druk die interkom se knoppie, oor en oor, afgewissel met “Hallo? Hallo?”


    Dit neem amper tien minute voor daar reaksie is. Henry van Eeden se stem, vol slaap en irritasie. “Wat is dit?”


    “Dis die SAPD. Maak oop.”


    “Jy sal vir my identifikasie moet wys.”


    Griessel leun oor sodat die video-oog hom kan sien. “Meneer Van Eeden, dis Bennie Griessel, ek was nou die dag hier.”


    “Dis halftwee in die nag.”


    “Ons is bewus daarvan.”


    ’n Huiwering. “Kom in.”


    Die hek skuif oop. Cupido ry in. Hy fluit toe die landgoed se naggesig voor hulle oopmaak. “Hoe ryk ís hulle?”


    “Baie.”


    Die huis se buiteligte gaan aan soos hulle naderkom. Die geplaveide parkeerarea is leeg, die Lamborghini seker snoesig in die motorhuis.


    Hulle klim uit, Griessel stap voor, met die paadjie langs, op met die trappe. Die uiltjies wat hy in die kantoor en kar geknip het, het hom net dowwer gemaak. Hy skud sy kop, ’n poging om die wol uit te skud.


    Van Eeden maak die deur oop. Hy is in ’n wit kamerjas met ’n wynrooi Oosterse draakmotief daarop. Kaalvoet. “Kaptein, wat gaan aan?”


    “Kan ons gesels, meneer Van Eeden?”


    “Natuurlik.”


    “Dis kaptein Vaughn Cupido.”


    Van Eeden steek sy hand uit. Cupido ignoreer dit. Die man frons, stap voor na ’n sitkamer toe, skakel ligte aan. Modern en smaakvol. “Sit gerus. Kan ek koffie opsit?”


    “Nee, dankie, meneer Van Eeden.”


    Van Eeden gaan sit, met sy elmboë op sy knieë, sy lyf vooroor. “Ek neem aan dit kon nie tot die oggend gewag het nie.”


    “Meneer Van Eeden, ek wil jou weer vra: Waar was jy op die aand van die agtiende Januarie?” wil Griessel weet.


    “Ek het jou gesê ek was in Somerset-Wes. Ek het ’n toespraak gelewer. Voor driehonderd mense. Het jy nie met die kongresmense gepraat nie?”


    Hy het nie. Dit is een van die goed wat hom ontglip het, in die roesemoes van die ondersoek. Griessel haal sy notaboek uit, blaai tot hy die simkaartnommer kry. “Klink dié nommer bekend?” Hy lees dit vir Van Eeden.


    Hy dink na. “Nee,” sê hy met ’n kop wat vroom van kant tot kant geswaai word.


    ’n Lig gaan aan in ’n gang langsaan, en dan verskyn iemand in die deur. Griessel herken haar, Van Eeden se vrou, die mooi, serene een wat hom aan Alexa laat dink het. Hy kan nie haar naam onthou nie.


    “Wat gaan aan?” vra sy.


    “Dis kaptein Griessel, Annemarie. Ek is nie seker wat aangaan nie.”


    Sy kyk vir Griessel.


    “Naand, mevrou.”


    “Goeienaand. Kan ek koffie maak?”


    “Asseblief,” sê Van Eeden.


    Sy talm. Dan draai sy om en loop.


    “Dis ’n selfoonnommer wat in jou naam geregistreer is,” sê Griessel.


    “In my naam?”


    “Op die RICA-database,” sê Cupido veglustig. “Wat beteken jy het jou ID gaan wys. In person.”


    “Kaptein, jy het tog my selfoonnommer. Jy weet dit is nie myne nie.”


    “Nou waarom is dit in jou naam geregistreer?”


    “Ek weet nie. Dit moet ’n fout wees.”


    “Jy’t net die een foon?” vra Cupido.


    “Net die een selfoon. Daar is ’n hele paar landlyne.”


    “Het jy ’n cellular modem? Vir jou laptop?” vra Cupido.


    “Ek het.”


    “Wat is die nommer?”


    “Ek weet nie. Het hulle nommers?”


    “Hulle het. Kan jy die modem saam met die laptop gaan haal?”


    “Net ’n oomblik.” Hy staan op en loop by een van die deure uit.


    Cupido kyk na die kunswerke teen die muur. “And they call this art,” sê hy. “My six-year old cousin kan beter doen.”


    Griessel kyk. Abstrak. Vaagweg bekend. Hy staan op, loop nader.


    In die regterhoek, in vierkantige kwashale, staan die skilder se naam. Aalbers.


    Van Eeden kom teruggeloop. Hy dra die skootrekenaar versigtig. Die swart modem, met ’n geel MTN-logo daarop, steek aan die kant uit.


    “Sit hom aan,” sê Cupido.


    Van Eeden plaas die rekenaar op ’n koffietafel, druk ’n knoppie. “Ek het nie geweet hulle het nommers nie,” sê hy.


    “Of course not,” sê Cupido sarkasties.


    Dan wag hulle in ongemaklike stilte vir die rekenaar om aan die gang te kom.


    “Open the modem application,” sê Cupido.


    Van Eeden skuif ’n vinger oor die muispaneel, en klik.


    “Nou, lees nou daai nommer,” sê Cupido.


    Van Eeden kom halfpad, dan kyk hy op na Griessel. “Ek het nie besef nie …”


    “Lees die hele nommer, asseblief.”


    Die man lees.


    “Jy sal saamstem dat dit dieselfde nommer is as die een wat ons aan jou voorgelees het.”


    “Ja. Maar ek het regtig nie geweet …”


    “Meneer Van Eeden, dit is jou skootrekenaar?” vra Griessel.


    “Ja …”


    “Wat net jý gebruik?”


    “Ja.”


    “Waar was die rekenaar op die aand van die agtiende Januarie?”


    “By my.”


    “In Somerset-Wes?”


    “Dis reg. My notas vir die toespraak was daarop.”


    “En die modem?” vra Cupido.


    “Die modem was ook daar. Ek sit dit altyd saam met die rekenaar in die sak.”


    “So die rekenaar en die modem en jy was in Somerset-Wes?”


    “Dis reg.”


    “Van hoe laat af?”


    “Ek kan nou nie presies onthou nie …”


    “Min of meer?”


    “Wel, die ete was van sewe-uur af. Ek was seker so net voor sewe by die hotel.”


    “En toe?”


    “Toe het ek saam met die kongresvoorsitter geëet.”


    “En toe?”


    “Toe doen ek my aanbieding, nege-uur. Nege tot tien. Maar daar was baie vrae, ek is eers halfelf daar uit.”


    “En die rekenaar en die modem was die hele tyd by jou?’


    “Ja.”


    “Jy is doodseker hiervan?”


    “Ja. Absoluut.”


    Cupido lag, ’n lekkerkry-klank. Hehehehe. “Genuine?” sê hy.


    “Ja.”


    “Nou, daai modem het daai selfde aand, all on its own, as if by magic, da’ uit sy sak uit, forty-seven SMS’s gestuur vir Hanneke Sloet. Between six-twenty-one en nine-nineteen.”


    “Hoe op aarde?”


    “Miskien nie op aarde nie. Seker divine intervention.” Griessel kan hoor Cupido vuur nou op al sy silinders. Hy moes geweet het sy kollega sal die ondervraging van ’n skatryk, liegende witte intens geniet. “ ’Cause die mystery deepens,” sê Cupido. “In the past three months, that innocent little modem sent Hanneke Sloet an average of seventeen text messages a day. And on the night of the murder, lo and behold, is hulle nie net gestuur nie, ma’ hulle het almal geregister op die cellular toring hier naby jou huis. Constantia. How would you explain that?”

    Henry van Eeden kan dit nie verduidelik nie. Hy sê: “Iemand moes die nommer gekloon of ge– … wat noem ’n mens dit as hulle so beheer oorneem?”


    “Ge-hack het?” vra Cupido.


    “Dis reg. Dis wat moes gebeur het.”


    “Wait, let me get this straight: Jy sê jy’t nooit in jou lewe vir Sloet ’n SMS met daai simkaart gestuur nie?” vra Cupido.


    “Kaptein, dis darem ’n baie breë stelling. Ek en juffrou Sloet het dikwels gekommunikeer, op verskeie maniere …”


    Nou is dit “juffrou Sloet”, dink Griessel. Toe hy en Bones hier was, het Van Eeden van “Hanneke” gepraat.


    “So jy hét van jou laptoppie af vir haar ge-SMS?” vra Cupido.


    “Ek het dalk …”


    “Dalk. To the tune of seventeen a day. Maar nie daai aand nie?”


    “Definitief nie daardie aand nie.”


    “Somebody hacked your card?”


    “Ja.”


    “Terwyl jou laptoppie af was. In sy sak. In Somerset West.”


    “Dis reg.”


    “This mystery hacker goes to all that trouble, to have an SMS conversation with someone you know personally?”


    “Dit lyk so.”


    “En sy like dit só dat sy ’n hele klomp SMS’e vir die hacker terugstuur?”


    “Dit sal ek nou nie weet nie.”


    “That’s your story, and you’re sticking to it?” In ongeloof.


    “Kaptein, jy kan glo wat jy wil.”


    Dan kom Annemarie van Eeden met ’n skinkbord in, en vra: “Henry, wat gaan aan?”


    “Dis ’n misverstand,” sê haar man ongemaklik, terwyl hy opstaan en die skinkbord by haar neem.


    “Watse misverstand?”


    “Asseblief, laat ek dit opklaar.”


    Sy kyk na Van Eeden. Griessel sien die uitdrukking, vlietend, asof sy net vir ’n oomblik ’n toekoms sien sonder die gemoedsrus wat hierdie rykdom, die massiewe landgoed, die mooi huis bied, en hy dink dís die probleem met geld hê, jy hou nooit op om jou te bekommer oor die verlies daaraan nie.


    Dan vat sy aan haar man se wang met haar vingerpunte, sag en liefdevol. “Ek is seker jy sal,” sê sy en loop statig uit.


    Van Eeden plaas die skinkbord op die tafel voor hulle. “Kry gerus,” sê hy.


    Bennie het dit nodig. Hy skink in al drie koppies.


    Cupido haal sy selfoon, die HTC Desire HD waarop hy so trots is, plegtig uit, en lê dit op die tafel neer.


    “Sien jy dié foon?”


    Van Eeden is nie lus om te antwoord nie. “Ja …”


    “As hy lui, dan’s jy genail.”


    “Kaptein, ek was tot nou toe geduldig …”


    “En ons dienders is duly grateful, my kroon.”


    “Ek moet beswaar maak. Jy verdraai my bedoeling.”


    “Whatever. Help jou niks. Jou turf gaan sit. And let me tell you why. As ons da’ by die Valke wil access hê tot cell phone call records, dan moet ons apply vir ’n section two-oh-five subpoena, in accordance with article two-oh-five of the Criminal Procedure Act. Dis nie te moeilik nie, die courts sê dis a relatively mild invasion of privacy. Ons moet jou net kan connect met die case. Dan kan ons sien vi’ wie jy gebel of ge-text het. Ma’ om te sien wát jy ge-text het, daai’s ’n ander storie. Big invasion of privacy. Same article two-oh-five subpoena, ma’ nou kyk die judge ’n bietjie anners. Nou moet ons uithaal en wys dat jy ’n real suspect is. Versta’ jy?”


    Hy kry net ’n afwesige knik.


    “Ons het nie sommer net hie’ by jou impressive hek kom klokkies lui nie. Ons is die Hawks, pappie. Ons het ge-prepare. Captain Benna, wily old veteran that he is, het onthou jy was bang Hanneke Sloet kom vat jou job …”


    Van Eeden se gesig vertrek in beswaar, maar Cupido waai hom met ’n hand stil. “Captain Benna also added the fact dat jy die kingpin, die main man, die big dog dealmaker, die Mac van die hele BEE-plek is, jy’s die een wat die grootste gaan score as dit deurgaan, ma’ jy’s ook die een wat die biggest loser gaan wees when it all goes south. As die Russian Mafia involvement en pension fund fraud en al daai lelike goed in die media kom. Ma’ die ding wat ek dink die judge se kop gaan swaai, die critical factor, soos hulle sê in die classics, daai is die fact that you purposely, knowingly and willfully withheld information pertinent to a murder investigation. Daai gaan jou nail.”


    Van Eeden skud sy kop, stadig en met waardige verontregting.


    “I know what you’re thinking,” sê Cupido, steeds met deursigtige genot. “You’re thinking, but I erased all those SMS’s. Jy dink, as jy hulle van die laptoppie afhaal, dan’s hulle gone, baby, gone. Big mistake, pappie. Big mistake. Let me educate you about the cellular industry. Hulle het servers. Elke SMS wat jy stuur, log op daai servers. Time, date, sender, recipient. En die SMS self. The content. The actual text. Dit alles sit da’. Op daai server. Vir ’n jaar, pappie. Die outjies da’ by IMC, it stands for Information Management Centre, dis die Hawks se genius squad, ons competitive advantage, daai sal jy as besigheidsman mos versta’, daai outjies sê vir my, dis omdat die SMS so min plek vat op die server, just a few bytes, lat hulle dit so lank kan hou. Daai het jy nie geweet nie.”


    Van Eeden sit uitdrukkingloos, net die bleekheid verraai hom.


    “Nou, as my HTC Desire HD smartphone, running on Google Android two point two Froyo, powered by the cellular giant Vodacom, as dié foontjie lui, dan beteken dit die judge het gesê, maak oop daai servers. Let the light of justice shine upon the rich man’s messages. Dan, pappie, gaan jy meer nodig hê as divine intervention. Like, maybe, a very good lawyer.”


    Van Eeden staar na die foon.


    “Oh, and did I forget to mention, saam met die article two-oh-five het ons vir ’n search warrant ok apply. So things are going to get a little busy around here pretty soon.”


    Van Eeden kyk van die foon na Griessel.


    “Is daar iets wat jy wil sê, meneer Van Eeden?” vra hy.


    Van Eeden byt aan sy onderlip.


    Cupido se foon lui, hard en skril.


    Van Eeden se lyf ruk.


    Cupido, met groot gebaar, tel die HTC op, vee oor die skerm, hou dit teen sy oor. “This is your captain speaking,” antwoord hy.


    “Meneer Van Eeden?” por Griessel.


    Die miljoenêr staan skielik op. “Ek het ’n verhouding met Hanneke gehad,” sê hy.


    “Hold your horses,” sê Cupido oor die foon. “The rich man is confessing.”

    Hy loop terwyl hy praat, heen en weer in die groot vertrek. Die woorde kom moeilik, asof hy vergeet het waar hulle weggesteek is. Daar is stiltes, wanneer hy kyk in die rigting waarin sy vrou verdwyn het.


    Dit het Desember 2009 begin, net ’n week nadat hy en Hanneke Sloet vir die eerste keer in ’n werksvergadering ontmoet het. Hy sê dit was “onvermydelik”, “ ’n warrelwind”, hulle was “geesgenote”. En ná ’n lang pouse: Dit was ’n verskriklike fisieke aantrekking wat hulle al twee oorrompel het.


    Hy sê ná die eerste keer, in die Cape Grace, in ’n kamer wat hy inderhaas bespreek het, het hulle mekaar in hotelle ontmoet, in Johannesburg, in Kaapstad. ’n Paar keer in haar woonstel in Stellenbosch, maar dit was spanningsvol, hulle was nooit seker of haar vriend, Roch, dalk kan opdaag nie. Hulle was versigtig. Diskreet. Sy selfoon het dikwels hier in die huis rondgelê, hy was te bang om dit vir SMS-kommunikasie te gebruik, seker daarvan dat hy die een of ander tyd gaan vergeet om iets uit te wis. Hanneke se foon was dikwels, tydens Silberstein-vergaderings, by haar persoonlike assistent. Daarom dat hulle op die rekenaar-SMS’e besluit het.


    ’n Jaar gelede, in Februarie 2010, het sy besluit om die verhouding met Roch te verbreek. Van Eeden was gekant daarteen, want hy het ondanks die intensiteit van die verhouding geen langtermynplanne gehad nie. Maar sy was eerlik. Sy wou hom hê. Sy het aangedring op meer tyd saam met hom, sy was ongelukkig oor die feit dat hulle nooit in die openbaar saam gesien kon word nie, sy het al hoe meer druk op hom geplaas om te skei. Hy het gedink hy kan dit hanteer, dit sal uitwoed, dit sal oorwaai. Tot sy haar borste laat vergroot het. Omdat hy een middag ná “ ’n sessie” beken het dat hy van groot borste hou. Toe het hy besef sy is meer vasberade as wat hy gedink het. En toe gee sy vir hom die foto’s. Wat sy vir hom laat neem het. Hy het nie geweet wat om daarmee te doen nie. Hy het dit in sy kantoorkluis toegesluit, en twee dae ná haar dood het hy hulle versnipper en verbrand. Een gehou. Net één. Wat hulle in sy kluis sal kry.


    En in Januarie het sy stad toe getrek, sodat hulle mekaar makliker en meer gereeld kon sien. Sy het vir hom ’n sleutel vir haar voordeur laat maak. En toe begin sy die druk toepas. Hulle is al ’n jaar saam, hulle is seker hulle is lief vir mekaar. Dit is tyd vir hom om te skei. Dit is tyd vir hulle om permanent, sonder skroom, vir altyd bymekaar te wees.


    Toe moet hy vir haar sê hy sien nie kans nie.


    Op die aand van die agtiende het sy per SMS vir hom gesê sy gaan vir Annemarie, sy vrou, sien. Sy gaan vir haar alles vertel. As hy nie die moed het om sy huwelik te beëindig nie, sal sý dit vir hom doen.


    Toe het hy geen keuse gehad nie.


    “Waarmee het jy haar gesteek?” vra Griessel.


    Hy staan op. “Kom kyk.” Hy lei hulle na sy studeerkamer toe, ’n manjifieke vertrek van boekrakke en glas-uitstalkaste met lewensgetroue modelle van ou houtskepe. En ’n swaard, antiek en verweerd, van dowwe vaalbruin koper. “Dit is ’n Jian,” sê hy. “Dit is tweeduisend jaar oud. Die Chinese het dit vir my gegee. Om dankie te sê.”


    “Hoekom het jy dit gebruik?” vra Griessel.


    “Dit is wat ek gehad het.”


    Griessel vra hom om terug te gaan na die sitkamer. Hy vra hom om presies te vertel wat daardie aand in Hanneke Sloet se woonstel gebeur het.


    Van Eeden sê hy het vir haar ge-SMS dat hy op pad was. Uit Somerset-Wes. Hy het deur die parkeergarage ingegaan, sodat niemand kan sien hy dra die swaard nie. Hy het die deur oopgesluit. Hanneke moes gehoor het, want sy het daar gestaan. En toe steek hy haar. Dit was ’n verskriklike oomblik. Maar hy moes sy lewe beskerm.


    Toe sit hy die swaard neer en loop hy op na haar slaapkamer toe, om die SMS’e op haar rekenaar uit te wis. En toe vee hy die vloer en die deur en die wasbak skoon met ’n lap wat hy in die kombuis gekry het.


    Hy het die lap op pad huis toe uit die motor se venster gegooi.


    “Hoe laat het jy by haar woonstel aangekom?”


    “Omtrent halftwaalf.”


    “Is jy seker?”


    “In daardie omgewing.”


    “Jy het van Somerset-Wes af deurgery?”


    “Ja.”


    “Nadat jy 300 mense toegespreek het?”


    “Ja.”


    “Meneer van Eeden, dit maak nie sin nie. Hoe verklaar jy die SMS’e wat van jou rekenaar gestuur is? Hier uit Constantia?”


    “Jy het ’n bekentenis, kaptein. Wat meer het jy nodig?”


    “Die probleem,” sê Griessel, “is dat jy Hanneke Sloet twee keer gebel het, daardie aand. Om 22:48, ’n oproep wat by die seltoring by Somerset-Wes geregistreer het, en weer om 23:01, gegistreer op die Nyanga-toring.”


    “Ja, ek het.”


    “Maar sy het nie geantwoord nie.”


    Hy haal sy skouers op. “Sy was seker in die bad.”


    “Maar hoekom het jy haar gebel? As jy op pad was om haar te gaan vermoor? As jy haar wou verras?”


    “Ek wou seker maak sy is by die huis.”


    “Jy lieg,” sê Cupido. “Want sy’t nie geantwoord nie. So how would you know?”


    “Die patoloog se verslag sê sy is nader aan tienuur dood,” sê Griessel. “En hy is redelik seker, want ons weet presies hoe laat sy daardie aand wegneemkos bestel en geëet het, ons weet wat sy geëet het, hy kon die vertering van die kos baie goed bepaal.”


    “Redelik seker. Wat beteken ‘redelik seker’?” vra Van Eeden.


    “Hoe kon jy die SMS’e van hier af gestuur het as jy en jou rekenaar in Somerset-Wes was?”


    “Dit maak nie saak nie.”


    “Meneer Van Eeden, binne ’n uur gaan ons weet wat in daardie SMS’e gestaan het.”


    Hy spring op, sy arms swaaiend, sy stem luid. “Wat maak dit saak? Wat maak dit saak? Ek sê vir julle dís wat gebeur het. Ek het haar doodgemaak. Sy wou alles hê. My werk, my geld, my lewe. Sy was soos ’n bloedsuier, ’n parasiet, sy wou my leeg drink, sy wou net nóg en nóg gehad het. Sy het my ingesuig. Ek weet ek moes nooit saam met haar in die bed geklim het nie, ek wéét, maar toe was dit te laat. Ek het ’n fout gemaak, hierdie massiewe fout, maar nou sal ek daarvoor betaal – is dit nie genoeg vir julle nie?”


    “Hoekom lieg jy?” vra Cupido.


    “Vir wie beskerm jy?” vra Griessel.


    “Ek beskerm niemand nie.” Hy kom na hulle toe aangestap, sy polse bymekaar aangebied. “Vat my. Sluit my toe. Julle het alles wat julle wil hê.”


    “Hy beskerm vir my,” sê Annemarie van Eeden van die deur af.


    “Moenie na haar luister nie. Annemarie, loop hier uit.”


    “Dis ek wat daardie vrou doodgemaak het.”


    “Annemarie, asseblief …”


    “Henry,” sê sy paaiend, “jy het dit nie baie goed hanteer nie. Hulle sou die een of ander tyd die insig gekry het.”


    “Annemarie …” sê hy asof alles verlore is.

    Sy kom sit by hulle, met groot innerlike kalmte.


    Sy sê sy het vroeg Desember verlede jaar eers van die verhouding uitgevind, maar sy het dit maande al vermoed. Daar was soveel klein tekens wat ’n eggenoot kon raaksien.


    Sy het in Desember, alleen by die huis, in Henry se studeerkamer ingeloop, en gesien die skootrekenaar staan daar. En dit was aan. Henry, wat sy rekenaar so noukeurig afsit, wat dit met die aansit deur ’n kodewoord beveilig, het skynbaar vergeet. Of dalk wou hy hê sy moet sien. Dalk wou hy hê sy moet iets doen.


    En sy het doelbewus gaan rondkrap, want die agterdog, die vertwyfeling was te groot. En op die SMS’e afgekom. Toe sien sy die intensiteit. Toe sien sy ’n kant van Henry waarvan sy nie bewus was nie. Haar man, die vulgêre. Haar man, die seksslaaf.


    Sy het alles van die selmodem neergeskryf. Sy het ’n privaat speurder gehuur, wat iemand gekry het om die SMS’e te onderskep.


    Toe kry sy almal. ’n Maand-en-’n-half lank, die stortvloed platvloerse seksboodskappe, soos ’n banale hygroman.


    En die toenemende eise van “daardie vrou”. En Henry se onwilligheid, sy onvermoë om ’n einde te maak aan die verhouding. Toe weet sy sy gaan alles verloor.


    Sy het nie geweet wat om te doen nie.


    Sy kon uit die boodskappe tussen die vrou en haar man aflei hy het ’n sleutel vir haar deur. Sy het dit gaan soek, en in Henry se baadjiesak gekry. Sy het ’n duplikaat laat maak, vinnig een middag tussen Kersfees en Nuwejaar. Sy het geweet die vrou is by haar ouers, en Henry sou dit nie mis nie. Dit was sonder voorbedagte rade, ’n manier om terug te slaan, ’n klein oorwinning.


    En toe daardie Dinsdagaand.


    “Annemarie, asseblief,” maan Van Eeden weer.


    Sy gee haar serene glimlag en sy sê: “Henry, die howe is veel sagter op die verontregte vrou.”


    Daardie Dinsdagaand van die agtiende Januarie het Henry net ná ses gery, effens laat, Somerset-Wes toe. Hy praat nie die waarheid as hy sê sy notas was op die rekenaar nie. Henry praat nooit met notas nie, hy praat uit die vuis uit. Hy is so ’n gladde spreker. Gewoonlik.


    Sy het kort ná sy vertrek ’n telefoon hoor lui, en het na Henry se studeerkamer gegaan om te beantwoord, dit was op daardie oomblik die naaste vertrek. Die oproep was onbenullig, een van die tuinpersoneel wat siek was.


    Sy het die oproep afgehandel. Toe sien sy die rekenaar is aan, met ’n skerm wat sê: Shut down. Log off. Restart. Sy het besef Henry was te haastig om die laaste keer te klik. Toe gaan sit sy, sonder plan. En sy sien die klein blokkie wat sê daar is ’n nuwe SMS.


    Dit was van “die vrou”.


    Dit het gevra: Is jy daar?


    Toe antwoord sy: Ja.


    En só het die gesprek begin.


    Die res het net gebeur, terwyl sy besig was. Want die vrou het gevra: Kan jy nie net vinnig ’n draai kom maak nie?


    ’n Draai-naai? het sy geantwoord, in die taal wat sy oor langer as ’n maand by hulle geleer het.


    ’n Fyndraai-naai.


    Jy sal dit vir my die moeite werd moet maak.


    Sal vir jou wag sonder ’n broekie?


    Ek soek meer.


    Wat, Meneer Kinky?


    Sy het opgekyk, en die swaard in die glaskas gesien. ’n Oomblik gehuiwer, terwyl alles in plek geval het. Sy kon sién wat kan gebeur.


    ’n Blinddoek.


    Dis nuut. Ek hou daarvan.


    By die deur.


    Op die mat?


    Nee. By die deur. Tienuur. Op die kop.


    Sy het omrent twintig oor nege gery, met die swaard langs haar.


    Sy het die deur om tienuur met haar duplikaat oopgesluit.


    Die vrou het daar gestaan, met die blinddoek aan.


    Sy het die swaard opgelig en dit met ontsaglike verligting en groot geweld in die vrou se hart gestamp, en uitgeruk. Die vrou het geval, woordeloos, net die stamp van haar kop teen die vloer.


    Sy het die swaard daar neergesit. Want sy het geweet, die polisie sal dit kry, saam met die SMS’e op die rekenaar. Hulle sal vir Henry kom aankla.


    Dis is wat sy wou gehad het. Dat hy gestraf moet word vir die pyn. Sy het reeds haar man verloor, dit is die res wat sy wil beskerm.


    “Wil jy verder vertel, Henry?”


    Hy skud sy kop.


    “Help my as ek iets verkeerd kry. Sy het skynbaar vir Henry nog ’n SMS gestuur, na sy foon toe. Iets soos: Ek gaan nie heelaand broekloos en geblinddoek voor die deur staan nie. Want sy het gedink hy is al op pad na haar toe, en nie meer agter sy rekenaar nie. Liewe Henry het dit eers ná sy toespraak ontvang, en toe weet hy iets is verkeerd. Toe bel hy haar, maar sy antwoord nie. Toe ry hy na haar woonstel toe. Ek kan dit nie ontken nie, dit gee my vreugde as ek dink wat hy moes gedink het toe hy sy swaard daar sien lê, langs sy geesgenoot. Toe hy die SMS’e op haar rekenaar sien. Hy het so hard probeer om skoon te maak, om homself en vir my te beskerm. Maar dit het nie gewerk nie, hét dit, Henry?”

    Sy selfoon maak hom wakker.


    Hy prewel: “Jissis,” gryp dan die ding en sê: “Ja?”


    En dan sien hy op sy horlosie dis al nege-uur.


    “Bennie,” sê kol. Nyathi, “I know you were probably sleeping, but I just wanted you to know the brigadier is flying back this morning. The hearing was cancelled.”


    “That’s good, sir,” sê hy in ’n stem soos ’n mishoring.


    “He asked me to thank you, Bennie. He will do it personally when he gets back.”


    “But it wasn’t me, sir. It was Vaughn who cracked it.”


    “That’s not what Vaughn is saying. Oh, and we’re waiting for you before we start the meeting.”


    “What meeting, sir?”


    “The celebratory one.”


    “Sir, my car is at work …” Want Cupido het hom vanoggend vieruur kom aflaai.


    Nyathi lag. “I’ll send someone.”


    * * *


    Hy staan by sy woonstelhek en wag vir die speurder van die Geweldsmisdaadgroep wat hom moet kom haal. Hy kyk na die oorkantste hoek, waar Brecht vir hom gesit en wag het. Hy dink hoe verkeerd hy alles gekry het.


    Mbali Kaleni en Fanie Fick het die skieter gevang.


    Vaughn Cupido, wat die tydige oproep laasnag met ’n program op sy selfoon bekonkel het. “Dis ’n Android app, Benna. Fake-Call Me.” En hy weet nog steeds nie hoe dit werk nie. Cupido het die Van Eedens vasgetrek, en nou gee hy vir Griessel die krediet – dit laat sy respek vir sy kollega eindeloos toeneem.


    Maar dit is net een van die baie goed wat hy verkeerd gelees het. Vir Cupido, die skieter, die Sloet-saak. Laat hy dit nou maar aanvaar, hy het nie die kop vir die transaksies, die maatskappye, die trusts gehad nie. Hy het nie die kennis van rekenaars en selfoonmodems en iPhones wat nie kan “hotspot” nie.


    Hy’s nie ’n Valk se gat nie.


    Ou Jakkals. Wily old veteran. Krater-maker. Met wie Alexa Barnard nie eens meer wil praat nie. Vanaand is haar konsert, en sy sal hom nie daar wil hê vir haar groot oomblik nie.


    Want hy’s ’n fokop.


    * * *


    Mbali skud haar kop toe die vergadering vir haar hande klap. Sy waggel tot voor, en sê dan: “Some of you thought that I was appointed because John Afrika could manipulate me.”


    Daar is ’n murmeling deur die vertrek.


    “I heard the talk,” sê sy. “I know I am not popular. I know I can be difficult to work with. I know it is not easy to have a woman around. But I want you to know nobody will manipulate me. So, let me tell you what happened in Amsterdam, so that it can be out in the open.”


    Doodse stilte.


    “Our hosts, the Amsterdam police, thought it would be a treat to take us on a bicycle tour of the city. And I was too proud to tell them that I cannot ride a bicycle. I did not want them to think that South Africans are backward. So I tried. And I lost my balance, and I lost my way, and I rode into a canal. They had to rescue me from that filthy water. With a boat. It must have been pretty funny. But for me it was a very big embarrassment. And then my pride kept me from laughing at myself, and I wanted to keep it a secret. But I have now learnt that secrets have consequences. Next time it will be different. Thank you.”


    En sy gaan sit, daar tussen hulle.


    * * *


    Griessel maak nog ’n fout.


    Nyathi sê: “Go, Bennie, take the rest of the day off, you deserve it,” en hy ry instinktief Stellenbosch toe, na iemand wat vir hom omgee, iemand wat gesê het: “Dis my pa wat die Sloet-saak doen.” Om daar te gaan troos soek.


    Hy bel vir Carla toe hy op die kampus kom, en sê hy is daar om haar vir ete te vat. Sy is ongemaklik en sê: “Ons is in die Neelsie …” Sy huiwer voor sy hom nooi om te kom.


    Hy kry hulle daar, sy en die Neanderdalman, reusagtig groot, hy toring bo Griessel en bo Carla uit, en sy stel hom voor: “Pa, dis Calla; Calla, dis my pa.”


    Die Neanderdalman vergruis sy hand, pomp dit geesdriftig en sê: “Oom, dis ’n voorreg, oom.”


    Hulle gaan sit, Carla en die Neanderdalman styf teen mekaar, sy gespierde arm om haar. Carla se klein handjie is op die boomstomp-been.


    “Calla is my vriend, Pa.”


    “Ek sal mooi na oom se dogter kyk,” sê hy.


    Hy kan praat, dink Griessel.


    “Jy beter,” sê Carla en kyk vol liefde en bewondering na haar rugbyspeler. “My pa is ’n Valk.”


    “Met ’n vuurwapen,” sê Griessel. Hy wou dit lighartig laat klink, maar die dreigement sit daar.


    Hulle hoor hom nie. Hulle soen mekaar. Daar voor hom.


    * * *


    Hy ry na sy woonstel toe, gaan maak sy wasgoed bymekaar en vat dit Tuinesentrum toe.


    Hy sorteer dit in patetiese hopies voor die wasmasjien. Die somtotaal van sy klerekas.


    Hy dink aan die deursoeking van Henry van Eeden se instapkas, die rye op rye hemde en broeke, splinternuut en byderwets, wat daar gehang het. Hy dink aan die duur pak en hemp van Makar Kotko.


    Die lewe is nie regverdig nie.


    Hy gaan hang die klere op die woonstelblok se wasgoedlyn. Hy sal moet onderbroeke koop, daar is te veel met gaatjies in. En nog nuwe hemde. Die een of ander tyd, wanneer sy kredietkaart herstel het.


    In sy sitkamer haal hy sy baskitaar uit en gaan sit op die bank. Hy vind geen vertroosting daarin nie. Dit herinner hom aan die konsert vanaand, wat hy nie meer sal bywoon nie.


    Hy gaan lê op sy bed, sy kop vol selfbejammering.


    Sy selfoon lui hom wakker.


    Hy dink dis nie ’n lewe nie, élke fokken dag se ding.


    Hy antwoord.


    “Bennie, Alexa is weg,” sê Ella hoog en benoud. “En sy moet aguur sing.”


    “Hoe laat is dit nou?”


    “Dis amper halfsewe.”


    “Wat het gebeur?


    “Ons was hier by haar huis. Sy was verskriklik op haar senuwees, al van eergister af, met die slegte repetisie. Sy het omtrent niks geslaap nie. Sy was so moeilik, ek moes haar omtrent smeek om te begin regmaak. Ek was in die bad, en toe ek uitkom, is sy weg.”


    “Hoe lank terug?”


    “So vyftien minute.”


    “O.K.,” sê hy.


    “Wat gaan ons doen?”


    “Ek sal haar gaan haal.”


    * * *


    Hy sien haar sit in die Mount Nelson se Planet Bar, by een van die tafeltjies, alleen. Daar is ’n bottel jenewer op die tafeltjie, ’n glas in haar hand.


    Hy loop eers ongesiens na die kroegman toe. Hy vra vir ’n bottel Jack Daniel’s.


    “Ek sal dit moet oopmaak, meneer.”


    “Dis reg.”


    Hy betaal, kry ’n glas, en loop na haar toe. Trek ’n stoel uit en gaan sit.


    Sy kyk verbaas na hom.


    Hy tel die bottel Jack op, en skink die glas vol.


    “Wat maak jy?” vra sy met ’n verskrikte stem.


    “Ek suip saam met jou.”


    “Bennie …”


    “Alexa, bly stil. En drink.”


    Sy sit haar glas neer. “Jy’s al tweehonderd-en-sewentig dae skoon.”


    “Tweehonderd-sewe-en-sewentig.” Hy lig die glas na sy mond toe, sy hele wese reg vir die goddelike smaak.


    Sy gryp sy arm en rem daaraan. Die drank mors op die tafel. “Bennie, jy kan dit nie doen nie.”


    “Alexa, los asseblief my arm.”


    “Jy kan dit nie doen nie.”


    “Hoekom nie? Ek het minstens ’n verskoning. Ek is ’n fokop. Wat het jý?”


    “Wat het gebeur, Bennie?” vra sy, maar laat los nie sy arm nie.


    “Wat maak dit saak?”


    “Bennie, asseblief. Wat het gebeur?”


    “Alles het gebeur. Fanie Fick is doodgeskiet, omdat ek ’n moroon is. My kollegas moes die Sloet-saak oplos, omdat ek nie meer ’n speurder se gat is nie. Ek kan nie meer mense lees nie. Ek het vir Carla verloor, die enigste mens … die enigste vrou wat nog iets met my te doene wou gehad het. Sy is verlief op die Vermiste Skakel. My seun wil ‘Parow Arrow’ op sy arm laat tatoeëer, en ek het geen manier om hom te keer nie, want ek sal hom moet vra om vir my lesse te gee oor wif-fi hotspots en Twitter en Facebook en selfoonmodems, sodat ek nie nog ’n keer ’n gat van myself maak nie. Soos Saterdagaand, toe ek die vrou op wie ek so half verlief is, voor haar vriende verneder het. En na drank gedryf het. En nou antwoord sy nie as ek bel nie. Dís rede om te suip, Alexa, nie die klomp stront wat jy jouself wysmaak nie. Los nou my arm.”


    “Jy is half verlief op my?”


    “Los my arm. Jy wíl mos nou suip. Jy kan jou moerse talent wegdrink, en ek kan drink tot ek eendag talent kry vir iets.”


    “Hoekom het jy nooit iets gesê nie?”


    “Ek het hoeveel keer met jou gepraat, maar jy wil nie hoor nie. Al daardie goed wat jou laat drink. Dis tyd dat ek dit reguit vir jou sê: Dis suiwer stront. Bang hulle sien deur jou? Láát hulle deur jou sien. Láát hulle sien jy’s hierdie befokte vrou wat kan sing soos niemand wat ek nog in my lewe gehoor het nie. En as almal nie so dink nie, is dit hulle probleem, Alexa, nie joune nie. Ek dink jy hou van suip. Dis al. Nou dink jy al hierdie arty-farty strooi uit om dit te regverdig. Jy’t nie ’n verskoning se gat nie. En nou weet jy ook: Ek vloek. Dis wie ek is – ek het probeer, maar ek kan nie anders nie. Ek weet ook niks van mense se geleibuise en dramatiese beelde nie, sulke goed maak my kop deurmekaar. Net sodat jy weet. Los nou my arm.”


    Sy hang net sterker aan sy hand. “Bennie, hoekom het jy nooit gesê jy’s half verlief op my nie?”


    “Want jy is Xandra Barnard en ek is ’n dom poliesman.”


    “Hoekom net half verlief? Omdat ek drink?”


    “Ek is heeltemal verlief op jou, Alexa.”


    “Nou hoekom vat jy nooit aan my nie?”


    “Want ek is bang jy wil nie hê ek moet aan jou vat nie.”


    “Wil jy?”


    “Ja.”


    “Hoekom?”


    “Want jy is vir my baie mooi. En sexy, en slim. En diep. En arty-farty. As jy nugter is.”


    “Regtig?”


    “Alexa, gaan ons suip, of gaan ons koer?”


    Sy kyk met verskriklike deernis na hom, dan sit sy haar glas neer en wink ’n kelner nader. “Can you take all this away?”


    Sy draai na Griessel toe en sy sê: “Ons gaan koer,” en probeer die Jack Daniel’s uit sy klouende vingers trek.


    “En dan gaan jy sing?”


    “Ja,” sê sy.


    “En dan?”


    “Dan gaan jy aan my vat.”


    Hy los die glas.

  


  
    


    Erkennings


    Een van die grootste uitdagings van die skryfproses is om reg te laat geskied – en die omvang van my dank oor te dra – aan die mense wie se kosbare tyd, hulp, raad, kennis, insig, welwillendheid, ondersteuning en aanmoediging die boek moontlik gemaak het. Dit wat geloofwaardig in 7 Dae is, is aan hulle te danke. Die fiksiespronge en foute is my eie. Ek wil graag my diepste waardering uitspreek teenoor:


    


    
      	Theo Winter van die institusionele beleggingsfirma Sortino (en ’n BMW-motorfietsman), wat vir my en Bennie die komplekse geheimenisse van SEB-transaksies en -kontrakte, pensioenfondse en die finansiële wêreld in die algemeen met soveel geduld en moeite blootgelê het, en boonop gehelp het om bronne van konflik en potensiële onheil te identifiseer. En daarna die manuskrip nagegaan het om seker te maak ons maak nie totale kraters van onsself nie.



      	Kapt. Elmarie Myburgh, kriminele gedragsanalis van die SAPD se Ondersoekgerigte Sielkundeseksie. Sy het nogeens tallose vrae beantwoord, voorstelle gemaak, kennis en kontakte gedeel en onder groot druk die finale manuskrip help lees.



      	Kol. Renier du Preez van die Direktoraat vir Prioriteitsmisdaadondersoeke, vir die dag wat ek saam met die Kaapse Valke kon deurbring. Sy en sy span se professionaliteit, toewyding, toeganklikheid, ruimhartigheid en geduld het my diep beïndruk, en met veel meer insig (en respek vir hul ongelooflike werk) gelaat. Dankie ook aan assistent-kommissaris Angie Bhuda, kol. Giep Joubert en kol. Johan Schnetler van die DPMO in Pretoria vir hul tyd en moeite.



      	Gavin Smith van Villiersdorp, wapensmid en baasbouer van knaldempers.



      	Die gasvrye vriendelikheid van Daniel Cathiard van Château Smith Haut Laffite, en dié landgoed se kuiper, Jean-Luc Itey.



      	My vrou, Anita, wat alles moontlik maak met haar liefde, verdraagsaamheid, ondersteuning en opoffering.



      	My redakteur, dr. Etienne Bloemhof, en agent, Isobel Dixon, vir hul onskatbare lojaliteit, wysheid en insig, en Hester Carstens vir haar insette en arendsoë.



      	Kol. Patrick Jacobs van die Bothasig SAPD-stasie, Peet van Biljon, John Serfontein en Sunell Lotter.



      	Ek erken ook graag die volgende bronne:

      	McMafia, Seriously Organised Crime. Misha Glenny, Vintage Books, Londen, 2009.



      	From Fear to Fraternity. Patricia Rawlinson, Pluto Press, New York, 2010.



      	Illicit. Moisés Naím, William Heineman, Londen, 2006.



      	How sharp is sharp? Towards quantification of the sharpness and penetration ability of kitchen knives in stabbings. S.V. Hainsworth, R.J. Delaney, G.N. Rutty, International Journal of Legal Medicine, 2008.



      	Forensic Pathology: Principles and Practice. David Dolinak, Evan W. Matshes, Emma O. Lew. Academic Press, 2005.

      	www.beretta.com

      	www.islamfortoday.com

      	www.ableammo.com

      	en.allexperts.com



      	www.cienciaforense.com

